
Namo tassa bhagavato arahato sammāsambuddhassa

17. Cattālīsanipāto

[521] 1. Tesakuņajātakavaņņanā
Vessantaraŋ (p. 5.114) taŋ pucchāmīti idaŋ satthā jetavane viharanto

kosalarañño ovādavasena kathesi. Tañhi rājānaŋ dhammassavanatthāya

āgataŋ satthā āmantetvā ‘mahārāja, raññā nāma dhammena rajjaŋ kāretabbaŋ, yasmiñhi samaye rājāno adhammikā honti, rājayuttāpi tasmiŋ

samaye adhammikā hontī’ ti catukkanipāte (a. ni. 4.70) āgatasuttanayena

ovaditvā agatigamane agati-agamane ca ādīnavañca ānisaŋsañca kathetvā ‘supinakūpamā kāmā’ ti-ādinā nayena kāmesu ādīnavaŋ vitthāretvā, ‘mahā-rāja, imesañhi sattānaŋ–

“Maccunā sangaro natthi, lañjaggāho na vijjati; yuddhaŋ natthi jayo natthi, sabbe maccuparāyaņā”.

Tesaŋ paralokaŋ gacchantānaŋ ţhapetvā attanā kataŋ kalyāņakammaŋ

aññā patiţţhā nāma natthi. Evaŋ ittarapaccupaţţhānaŋ avassaŋ pahātabbaŋ, na yasaŋ nissāya pamādaŋ kātuŋ vaţţati, appamatteneva hutvā

dhammena rajjaŋ kāretuŋ vaţţati. Porāņakarājāno anuppannepi buddhe

paņđitānaŋ ovāde ţhatvā dhammena rajjaŋ kāretvā devanagaraŋ pūrayamānā gamiŋsū’ ti vatvā tena yācito atītaŋ āhari.

Atīte bārāņasiyaŋ brahmadatto rajjaŋ kārento aputtako ahosi, patthentopi

puttaŋ vā dhītaraŋ vā na labhi. So ekadivasaŋ mahantena parivārena

uyyānaŋ gantvā divasabhāgaŋ uyyāne kīļitvā mangalasālarukkhamūle

sayanaŋ attharāpetvā thokaŋ niddāyitvā pabuddho sālarukkhaŋ oloketvā

tattha sakuņakulāvakaŋ passi, saha dassanenevassa sineho uppajji. So

ekaŋ purisaŋ pakkosāpetvā ‘imaŋ rukkhaŋ abhiruhitvā etasmiŋ kulāvake

kassaci atthitaŋ vā natthitaŋ vā jānāhī’ ti āha. So ‘sādhu, devā’ ti vatvā abhiruhitvā tattha (p. 5.115) tīņi aņđakāni disvā rañño ārocesi. Rājā ‘tena hi

etesaŋ upari nāsavātaŋ mā vissajjesī’ ti vatvā ‘cankoţake kappāsapicuŋ

attharitvā tattheva tāni aņđakāni ţhapetvā saņikaŋ otarāhī’ ti otārāpetvā

cankoţakaŋ hatthena gahetvā ‘katarasakuņaņđakāni nāmetānī’ ti amacce

pucchi. Te ‘mayaŋ na jānāma, nesādā jānissantī’ ti vadiŋsu. Rājā nesāde pakkosāpetvā pucchi. Nesādā, ‘mahārāja, tesu ekaŋ ulūka-aņđaŋ, ekaŋ sālikā-aņđaŋ, ekaŋ suvaka-aņđan’ ti kathayiŋsu. Kiŋ pana ekasmiŋ kulā-vake tiņņaŋ sakuņikānaŋ aņđāni hontīti. Āma, deva, paripanthe asati suni-kkhittāni na nassantīti. Rājā tussitvā ‘ime mama puttā bhavissantī’ ti tāni tīņi aņđāni tayo amacce paţicchāpetvā ‘ime mayhaŋ puttā bhavissanti, tumhe sādhukaŋ paţijaggitvā aņđakosato nikkhantakāle mamāroceyyāthā’ ti āha. Te tāni sādhukaŋ rakkhiŋsu.

Tesu paţhamaŋ ulūka-aņđaŋ bhijji. Amacco ekaŋ nesādaŋ pakkosā-petvā ‘tvaŋ itthibhāvaŋ vā purisabhāvaŋ vā jānāhī’ ti vatvā tena taŋ vīmaŋ-sitvā ‘puriso’ ti vutte rājānaŋ upasankamitvā ‘putto te, deva, jāto’ ti āha. Rājā tuţţho tassa bahuŋ dhanaŋ datvā ‘puttakaŋ me sādhukaŋ paţijagga, “vessa-ntaro” ti cassa nāmaŋ karohī’ ti vatvā uyyojesi. So tathā akāsi. Tato katipāha-ccayena sālikā-aņđaŋ bhijji. Sopi amacco taŋ nesādena vīmaŋsāpetvā ‘itthī’ ti sutvā rañño santikaŋ gantvā ‘dhītā te, deva, jātā’ ti āha. Rājā tuţţho tassapi bahuŋ dhanaŋ datvā ‘dhītaraŋ me sādhukaŋ paţijagga, “kuņđali-nī” ti cassā nāmaŋ karohī’ ti vatvā uyyojesi. Sopi tathā akāsi. Puna katipāha-ccayena suvaka-aņđaŋ bhijji. Sopi amacco nesādena taŋ vīmaŋsitvā ‘puri-so’ ti vutte rañño santikaŋ gantvā ‘putto te, deva, jāto’ ti āha. Rājā tuţţho tassapi bahuŋ dhanaŋ datvā ‘puttassa me mahantena parivārena mangalaŋ katvā “jambuko” tissa nāmaŋ karohī’ ti vatvā uyyojesi. Sopi tathā akāsi. Te tayopi sakuņā tiņņaŋ amaccānaŋ gehesu rājakumāraparihāreneva vađđhanti. Rājā ‘mama putto, mama dhītā’ ti voharati. Athassa amaccā añña-maññaŋ avahasanti ‘passatha, bho, rañño (p. 5.116) kiriyaŋ, tiracchānaga-tepi “putto me, dhītā me” ti vadanto vicaratī’ ti.

Taŋ sutvā rājā cintesi– ‘ime amaccā etesaŋ mama puttānaŋ paññāsampadaŋ na jānanti, pākaţaŋ nesaŋ karissāmī’ ti. Athekaŋ amaccaŋ vessantarassa santikaŋ pesesi– ‘tumhākaŋ pitā pañhaŋ pucchitukāmo, kadā kira

āgantvā pucchatū’ ti. So amacco gantvā vessantaraŋ vanditvā taŋ sāsanaŋ

ārocesi. Taŋ sutvā vessantaro attano paţijaggakaŋ amaccaŋ pakkositvā

‘mayhaŋ kira pitā maŋ pañhaŋ pucchitukāmo, tassa idhāgatassa sakkāraŋ

kātuŋ vaţţati, kadā āgacchatū’ ti pucchi. Amacco ‘ito sattame divase tava

pitā āgacchatū’ ti āha. Taŋ sutvā vessantaro ‘pitā me ito sattame divase āgacchatū’ ti vatvā uyyojesi. So āgantvā rañño ācikkhi. Rājā sattame divase

nagare bheriŋ carāpetvā puttassa nivesanaŋ agamāsi. Vessantaro rañño

mahantaŋ sakkāraŋ kāresi, antamaso dāsakammakārānampi sakkāraŋ

kāresi. Rājā vessantarasakuņassa gehe bhuñjitvā mahantaŋ yasaŋ anubhavitvā sakaŋ nivesanaŋ āgantvā rājangaņe mahantaŋ maņđapaŋ kārāpetvā

nagare bheriŋ carāpetvā alankatamaņđapamajjhe mahājanaparivāro nisīditvā ‘vessantaraŋ ānetū’ ti amaccassa santikaŋ pesesi. Amacco vessantaraŋ suvaņņapīţhe nisīdāpetvā ānesi. Vessantarasakuņo pitu anke nisīditvā pitarā saha kīļitvā gantvā tattheva suvaņņapīţhe nisīdi. Atha naŋ rājā mahājanamajjhe rājadhammaŋ pucchanto paţhamaŋ gāthamāha–

1. ‘Vessantaraŋ taŋ pucchāmi, sakuņa bhaddamatthu te;

rajjaŋ kāretukāmena, kiŋ su kiccaŋ kataŋ varan’ ti.

Tattha sakuņāti taŋ ālapati. Kiŋ sūti kataraŋ kiccaŋ kataŋ varaŋ uttamaŋ hoti, kathehi me, tāta, sakalaŋ rājadhammanti evaŋ kira taŋ so pucchi.

Taŋ sutvā vessantaro pañhaŋ akathetvāva rājānaŋ tāva pamādena codento dutiyaŋ gāthamāha–

2. ‘Cirassaŋ vata maŋ tāto, kaŋso bārāņasiggaho;

pamatto appamattaŋ maŋ, pitā puttaŋ acodayī’ ti.

Tattha (p. 5.117) tātoti pitā. Kaŋsoti idaŋ tassa nāmaŋ. Bārāņasiggahoti catūhi sangahavatthūhi bārāņasiŋ sangahetvā vattanto. Pamattoti evarū-pānaŋ paņđitānaŋ santike vasanto pañhassa apucchanena pamatto. Appa-mattaŋ manti sīlādiguņayogena maŋ appamattaŋ. Pitāti posakapitā. Acoda-yīti amaccehi ‘ tiracchānagate putte katvā voharatī’ ti avahasiyamāno pamādaŋ āpajjitvā cirassaŋ ajja codesi, pañhaŋ pucchīti vadati.

Evaŋ so imāya gāthāya codetvā ‘mahārāja, raññā nāma tīsu dhammesu ţhatvā dhammena rajjaŋ kāretabban’ ti vatvā rājadhammaŋ kathento imā gāthāyo āha–

3. ‘Paţhameneva vitathaŋ, kodhaŋ hāsaŋ nivāraye;

tato kiccāni kāreyya, taŋ vataŋ āhu khattiya.

4. ‘Yaŋ tvaŋ tāta tapokammaŋ, pubbe katamasaŋsayaŋ;

ratto duţţho ca yaŋ kayirā, na taŋ kayirā tato puna.

5. ‘Khattiyassa pamattassa, raţţhasmiŋ raţţhavađđhana;

sabbe bhogā vinassanti, rañño taŋ vuccate aghaŋ.

6. ‘Sirī tāta alakkhī ca, pucchitā etadabravuŋ;

uţţhānavīriye pose, ramāhaŋ anusūyake.

7. ‘Usūyake duhadaye, purise kammadussake;

kāļakaņņī mahārāja, ramati cakkabhañjanī.

8. ‘So tvaŋ sabbe suhadayo, sabbesaŋ rakkhito bhava;

alakkhiŋ nuda mahārāja, lakkhyā bhava nivesanaŋ.

9. ‘Sa lakkhīdhitisampanno, puriso hi mahaggato;

amittānaŋ kāsipati, mūlaŋ aggañca chindati.

10. ‘Sakkopi hi bhūtapati, uţţhāne nappamajjati;

sa kalyāņe dhitiŋ katvā, uţţhāne kurute mano.

11. ‘Gandhabbā (p. 5.118) pitaro devā, sājīvā honti tādino;

uţţhāhato appamajjato, anutiţţhanti devatā.

12. ‘So appamatto akkuddho, tāta kiccāni kāraya;

vāyamassu ca kiccesu, nālaso vindate sukhaŋ.

13. ‘Tattheva te vattapadā, esāva anusāsanī;

alaŋ mitte sukhāpetuŋ, amittānaŋ dukhāya cā’ ti.

Tattha paţhameneva vitathanti, tāta, rājā nāma āditova musāvādaŋ nivā-raye. Musāvādino hi rañño raţţhaŋ nirojaŋ hoti, pathaviyā ojā kammakaraņa-ţţhānato sattaratanamattaŋ heţţhā bhassati, tato āhāre vā telamadhuphāņitā-dīsu vā osadhesu ojā na hoti. Nirojāhārabhojanā manussā bahvābādhā honti, raţţhe thalajalapathesu āyo nuppajjati, tasmiŋ anuppajjante rājāno duggatā honti. Te sevake sangaņhituŋ na sakkonti, asangahitā sevakā rājānaŋ garu-cittena na olokenti. Evaŋ, tāta, musāvādo nāmesa nirojo, na so jīvitahetupi kātabbo, saccaŋ pana sādutaraŋ rasānanti tadeva paţiggahetabbaŋ. Apica musāvādo nāma guņaparidhaŋsako vipattipariyosāno, dutiyacittavāre avīci-parāyaņaŋ karoti. Imasmiŋ panatthe ‘dhammo have hato hantī’ ti cetiyajā-takaŋ (jā. 1.8.45 ādayo) kathetabbaŋ.

Kodhanti, tāta, rājā nāma paţhamameva kujjhanalakkhaņaŋ kodhampi

nivāreyya. Tāta, aññesañhi kodho khippaŋ matthakaŋ na pāpuņāti, rājūnaŋ

pāpuņāti. Rājāno nāma vācāvudhā kujjhitvā olokitamattenāpi paraŋ vināsenti, tasmā raññā aññehi manussehi atirekataraŋ nikkodhena bhavitabbaŋ,

khantimettānuddayāsampannena attano piyaputtaŋ viya lokaŋ volokentena

bhavitabbaŋ. Tāta, atikodhano nāma rājā uppannaŋ yasaŋ rakkhituŋ na

sakkoti. Imassa panatthassa dīpanatthaŋ khantivādijātaka- (jā. 1.4.49 ādayo)

cūļadhammapālajātakāni (jā. 1.5.44 ādayo) kathetabbāni. Cūļadhammapālajātakasmiñhi mahāpatāpano nāma rājā puttaŋ ghātetvā puttasokena hadayena phalitena matāya deviyā sayampi deviŋ anusocanto (p. 5.119) hadayena phaliteneva mari. Atha te tayopi eka-āļāhaneva jhāpesuŋ. Tasmā

raññā paţhamameva musāvādaŋ vajjetvā dutiyaŋ kodho vajjetabbo.

Hāsanti hassaŋ, ayameva vā pāţho. Tesu tesu kiccesu uppilāvitacittatāya keļisīlataŋ parihāsaŋ nivāreyya. Tāta, raññā nāma keļisīlena na bhavi-tabbaŋ, aparapattiyena hutvā sabbāni kiccāni attapaccakkheneva kātabbāni. Uppilāvitacitto hi rājā atuletvā kammāni karonto laddhaŋ yasaŋ vināseti. Imasmiŋ panatthe sara-bhangajātake (jā. 2.17.50 ādayo) purohitassa vacanaŋ gahetvā daņđaki-rañño kisavacche aparajjhitvā saha raţţhena ucchijjitvā kukkuļaniraye nibba-ttabhāvo ca mātangajātake (jā. 1.15.1 ādayo) majjharañño brāhmaņānaŋ kathaŋ gahetvā mātangatāpase aparajjhitvā saha raţţhena ucchijjitvā niraye nibbattabhāvo ca ghaţapaņđitajātake (jā. 1.10.165 ādayo) dasabhātikarājadā-rakānaŋ mohamūļhānaŋ vacanaŋ gahetvā kaņhadīpāyane aparajjhitvā vāsudevakulassa nāsitabhāvo ca kathetabbo.

Tato kiccāni kāreyyāti evaŋ, tāta, paţhamaŋ musāvādaŋ dutiyaŋ kodhaŋ tatiyaŋ adhammahāsaŋ vajjetvā tato pacchā rājā raţţhavāsīnaŋ kattabbaki-ccāni kāreyya. Taŋ vataŋ āhu khattiyāti, khattiyamahārāja, yaŋ mayā vuttaŋ, etaŋ rañño vatasamādānanti porāņakapaņđitā kathayiŋsu.

Na taŋ kayirāti yaŋ tayā rāgādivasena pacchā tāpakaraŋ kammaŋ kataŋ

hoti, tato pubbe katato puna tādisaŋ kammaŋ na kayirā, mā kareyyāsi,

tātāti. Vuccateti taŋ rañño aghanti vuccati, evaŋ porāņakapaņđitā kathayiŋsu. Sirīti idaŋ vessantarasakuņo pubbe bārāņasiyaŋ pavattitakāraņaŋ āharitvā dassento āha. Tattha abravunti suciparivāraseţţhinā pucchitā katha-yiŋsu. Uţţhānavīriyeti yo poso uţţhāne vīriye ca patiţţhito, na ca paresaŋ sampattiŋ disvā usūyati, tasmiŋ ahaŋ abhiramāmīti āha. Evaŋ tāva tāta sirī kathesi. Usūyaketi alakkhī pana, tāta, pucchitā ahaŋ parasampatti-usū-yake duhadaye ducitte kalyāņakammadūsake yo kalyāņakammaŋ dussanto (p. 5.120) appiyāyanto aţţīyanto na karoti, tasmiŋ abhiramāmīti āha. Evaŋ sā kāļakaņņī, mahārāja, ramati patirūpadesavāsādino kusalacakkassa bhañjanī.

Suhadayoti sundaracitto hitacittako. Nudāti nīhara. Nivesananti lakkhiyā

pana nivesanaŋ bhava patiţţhā hohi. Sa lakkhīdhitisampannoti, mahārāja,

kāsipati so puriso paññāya ceva vīriyena ca sampanno. Mahaggatoti mahajjhāsayo corānaŋ paccayabhūte gaņhanto amittānaŋ mūlaŋ core gaņhanto

amittānaŋ aggaŋ chindatīti vadati. Sakkoti indo. Bhūtapatīti rājānaŋ ālapati. Uţţhāneti uţţhānavīriye. Nappamajjatīti na pamajjati, sabbakiccāni

karoti. Sa kalyāņeti so devarājā uţţhānavīriye manaŋ karonto pāpakammaŋ

akatvā kalyāņe puññakammasmiññeva dhitiŋ katvā appamatto uţţhāne

manaŋ karoti, tassa pana kalyāņakamme vīriyakaraņabhāvadassanatthaŋ

sarabhangajātake dvīsu devalokesu devatāhi saddhiŋ kapiţţhārāmaŋ

āgantvā pañhaŋ pucchitvā dhammassa sutabhāvo, mahākaņhajātake (jā.

1.12.61 ādayo) attano ānubhāvena janaŋ tāsetvā osakkantassa sāsanassa pavattitabhāvo cāti evamādīni vatthūni kathetabbāni.

Gandhabbāti cātumahārājikānaŋ heţţhā catuyonikā devā, catuyonikattā-yeva kira te gandhabbā nāma jātā. Pitaroti brahmāno. Devāti upapattidevava-sena cha kāmāvacaradevā. Tādinoti tathāvidhassa kusalābhiratassa rañño.

Sājīvā hontīti samānajīvikā upajīvitabbā. Tādisā hi rājāno dānādīni puññāni

karontā devatānaŋ pattiŋ denti, tā taŋ pattiŋ anumoditvā sampaţicchitvā

dibbayasena vađđhanti. Anutiţţhantīti tādisassa rañño vīriyaŋ karontassa

appamādaŋ āpajjantassa devatā anutiţţhanti anugacchanti, dhammikaŋ

rakkhaŋ saŋvidahantīti attho.

Soti so tvaŋ. Vāyamassūti tāni raţţhakiccāni karonto tulanavasena tīraņa-vasena paccakkhakammavasena tesu tesu kiccesu vīriyaŋ karassu. Tattheva te vattapadāti, tāta, yaŋ maŋ tvaŋ kiŋsu kiccaŋ kataŋ varanti (p. 5.121) pucchi, tattha tava pañheyeva ete mayā ‘paţhameneva vitathan’ ti-ādayo vuttā, ete vattapadā vattakoţţhāsā, evaŋ tattha vattassu. Esāti yā te mayā kathitā, esāva tava anusāsanī. Alanti evaŋ vattamāno hi rājā attano mitte sukhāpetuŋ, amittānañca dukkhāya alaŋ pariyatto samatthoti.

Evaŋ vessantarasakuņena ekāya gāthāya rañño pamādaŋ codetvā ekāda-sahi gāthāhi dhamme kathite ‘buddhalīļāya pañho kathito’ ti mahājano accha-riyabbhutacittajāto sādhukārasatāni pavattesi. Rājā somanassappatto amacce āmantetvā pucchi– ‘bhonto! Amaccā mama puttena vessantarena evaŋ kathentena kena kattabbaŋ kiccaŋ katan’ ti. Mahāsenaguttena, devāti. ‘Tena hissa mahāsenaguttaţţhānaŋ dammī’ ti vessantaraŋ ţhānantare ţhapesi. So tato paţţhāya mahāsenaguttaţţhāne ţhito pitu kammaŋ akāsīti.

Vessantarapañho niţţhito.

Puna rājā katipāhaccayena purimanayeneva kuņđaliniyā santikaŋ dūtaŋ pesetvā sattame divase tattha gantvā paccāgantvā tattheva maņđapamajjhe nisīditvā kuņđaliniŋ āharāpetvā suvaņņapīţhe nisinnaŋ rājadhammaŋ pucchanto gāthamāha–

14. ‘Sakkhisi tvaŋ kuņđalini, maññasi khattabandhuni;

rajjaŋ kāretukāmena, kiŋ su kiccaŋ kataŋ varan’ ti.

Tattha sakkhisīti mayā puţţhapañhaŋ kathetuŋ sakkhissasīti pucchati.

Kuņđalinīti tassā salingato āgatanāmenālapati. Tassā kira dvīsu kaņņapiţţhesu kuņđalasaņţhānā dve lekhā ahesuŋ, tenassā ‘kuņđalinī’ ti nāmaŋ

kāresi. Maññasīti jānissasi mayā puţţhapañhassa atthanti. KhattabandhunīTi khattassa mahāsenaguttassa bhaginibhāvena naŋ evaŋ ālapati. Kasmā panesa vessantarasakuņaŋ evaŋ apucchitvā imameva pucchatīti? Itthibhā-vena. Itthiyo hi parittapaññā, tasmā ‘sace sakkoti, pucchissāmi, no ce, na pucchissāmī’ ti vīmaŋsanavasena evaŋ pucchitvā taññeva pañhaŋ pucchi.

Sā (p. 5.122) evaŋ raññā rājadhamme pucchite, ‘tāta, tvaŋ maŋ “itthikā nāma kiŋ kathessatī” ti vīmaŋsasi maññe, sakalaŋ te rājadhammaŋ dvīsu-yeva padesu pakkhipitvā kathessāmī’ ti vatvā āha–

15. ‘Dveva tāta padakāni, yattha sabbaŋ patiţţhitaŋ;

aladdhassa ca yo lābho, laddhassa cānurakkhaņā.

16. ‘Amacce tāta jānāhi, dhīre atthassa kovide;

anakkhākitave tāta, asoņđe avināsake.

17. ‘Yo ca taŋ tāta rakkheyya, dhanaŋ yañceva te siyā;

sūtova rathaŋ sangaņhe, so te kiccāni kāraye.

18. ‘Susangahitantajano, sayaŋ vittaŋ avekkhiya;

nidhiñca iņadānañca, na kare parapattiyā.

19. ‘Sayaŋ āyaŋ vayaŋ jaññā, sayaŋ jaññā katākataŋ;

niggaņhe niggahārahaŋ, paggaņhe paggahārahaŋ.

20. ‘Sayaŋ jānapadaŋ atthaŋ, anusāsa rathesabha;

mā te adhammikā yuttā, dhanaŋ raţţhañca nāsayuŋ.

21. ‘Mā ca vegena kiccāni, karosi kārayesi vā;

vegasā hi kataŋ kammaŋ, mando pacchānutappati.

22. ‘Mā te adhisare muñca, subāļhamadhikopitaŋ;

kodhasā hi bahū phītā, kulā akulataŋ gatā.

23. ‘“Mā tāta issaromhī” ti, anatthāya patārayi;

itthīnaŋ purisānañca, mā te āsi dukhudrayo.

24. ‘Apetalomahaŋsassa, rañño kāmānusārino;

sabbe bhogā vinassanti, rañño taŋ vuccate aghaŋ.

25. ‘Tattheva te vattapadā, esāva anusāsanī;

dakkhassudāni puññakaro, asoņđo avināsako; sīlavāssu mahārāja, dussīlo vinipātiko’ ti.

Tattha (p. 5.123) padakānīTi kāraņapadāni. Yatthāti yesu dvīsu padesu

sabbaŋ atthajātaŋ hitasukhaŋ patiţţhitaŋ. Aladdhassāti yo ca pubbe aladdhassa lābhassa lābho, yā ca laddhassa anurakkhaņā. Tāta, anuppannassa

hi lābhassa uppādanaŋ nāma na bhāro, uppannassa pana anurakkhaņameva bhāro. Ekacco hi yasaŋ uppādetvāpi yase pamatto pamādaŋ uppādetvā pāņātipātādīni karoti, mahācoro hutvā raţţhaŋ vilumpamāno carati.

Atha naŋ rājāno gāhāpetvā mahāvināsaŋ pāpenti. Atha vā uppannarūpādīsu kāmaguņesu pamatto ayoniso dhanaŋ nāsento sabbasāpateyye khīņe

kapaņo hutvā cīrakavasano kapālamādāya carati. Pabbajito vā pana ganthadhurādivasena lābhasakkāraŋ nibbattetvā pamatto hīnāyāvattati. Aparo

paţhamajhānādīni nibbattetvāpi muţţhassatitāya tathārūpe ārammaņe

bajjhitvā jhānā parihāyati. Evaŋ uppannassa yasassa vā jhānādilābhassa vā rakkhaņameva dukkaraŋ. Tadatthadīpanatthaŋ pana devadattassa vatthu ca, mudulakkhaņa- (jā. 1.1.66) lomasakassapa- (jā. 1.9.60 ādayo) haritacajā-taka- (jā. 1.9.40 ādayo) sankappajātakādīni (jā. 1.3.1 ādayo) ca kathetabbāni. Eko pana lābhasakkāraŋ uppādetvā appamāde ţhatvā kalyāņakammaŋ karoti, tassa so yaso sukkapakkhe cando viya vađđhati, tasmā tvaŋ, mahā-rāja, appamatto payogasampattiyā ţhatvā dhammena rajjaŋ kārento tava uppannaŋ yasaŋ anurakkhāhīti.

Jānāhīti bhaņđāgārikakammādīnaŋ karaņatthaŋ upadhārehi. Anakkhākita-veti anakkhe akitave ajutakare ceva akerāţike ca. Asoņđeti pūvasurāgandha-mālāsoņđabhāvarahite. Avināsaketi tava santakānaŋ dhanadhaññādīnaŋ avināsake. Yoti yo amacco. Yañcevāti yañca te ghare dhanaŋ siyā, taŋ rakkheyya. Sūtovāti rathasārathi viya. Yathā sārathi visamamagganivāra-ņatthaŋ asse sangaņhanto rathaŋ sangaņheyya, evaŋ yo saha bhogehi taŋ rakkhituŋ sakkoti, so te amacco nāma tādisaŋ sangahetvā bhaņđāgārikādi-kiccāni kāraye.

Susangahitantajanoti, tāta, yassa hi rañño attano antojano attano valañja-nakaparijano ca dānādīhi asangahito hoti, tassa antonivesane suvaņņahira-ññādīni tesaŋ asangahitamanussānaŋ vasena (p. 5.124) nassanti, antojanā bahi gacchanti, tasmā tvaŋ suţţhusangahita-antojano hutvā ‘ettakaŋ nāma me vittan’ ti sayaŋ attano dhanaŋ avekkhitvā ‘asukaţţhāne nāma nidhiŋ nidhema, asukassa iņaŋ demā’ ti idaŋ ubhayampi na kare parapattiyā, para-pattiyāpi tvaŋ mā kari, sabbaŋ attapaccakkhameva kareyyāsīti vadati.

Āyaŋ vayanti tato uppajjanakaŋ āyañca tesaŋ tesaŋ dātabbaŋ vayañca

sayameva jāneyyāsīti. Katākatanti sangāme vā navakamme vā aññesu vā

kiccesu ‘iminā idaŋ nāma mayhaŋ kataŋ, iminā na katan’ ti etampi sayameva jāneyyāsi, mā parapattiyo hohi. Niggaņheti, tāta, rājā nāma sandhicchedādikārakaŋ niggahārahaŋ ānetvā dassitaŋ upaparikkhitvā sodhetvā porāņakarājūhi

ţhapitadaņđaŋ oloketvā dosānurūpaŋ niggaņheyya. Paggaņheti yo pana

paggahāraho hoti, abhinnassa vā parabalassa bhedetā, bhinnassa vā sakabalassa ārādhako, aladdhassa vā rajjassa āharako, laddhassa vā thāvarakārako,

yena vā pana jīvitaŋ dinnaŋ hoti, evarūpaŋ paggahārahaŋ paggahetvā

mahantaŋ sakkārasammānaŋ kareyya. Evaŋ hissa kiccesu aññepi uraŋ

datvā kattabbaŋ karissanti.

Jānapadanti janapadavāsīnaŋ atthaŋ sayaŋ attapaccakkheneva anusāsa. Adhammikā yuttāti adhammikā tattha tattha niyuttā āyuttakā lañjaŋ gahetvā vinicchayaŋ bhindantā tava dhanañca raţţhañca mā nāsayuŋ. Iminā kāra-ņena appamatto hutvā sayameva anusāsa. Vegenāti sahasā atuletvā atīretvā. Vegasāti atuletvā atīretvā chandādivasena sahasā kataŋ kammañhi na sādhu na sundaraŋ. Kinkāraņā? Tādisañhi katvā mando pacchā vippaţisāra-vasena idha loke apāyadukkhaŋ anubhavanto paraloke ca anutappati. Ayaŋ panettha attho ‘isīnamantaraŋ katvā, bharurājāti me sutan’ ti bharujātakena (jā. 1.2.125-126) dīpetabbo.

Mā te adhisare muñca, subāļhamadhikopitanti, tāta, tava hadayaŋ kusalaŋ

adhisaritvā atikkamitvā pavatte paresaŋ akusalakamme suţţhu bāļhaŋ adhikopitaŋ kujjhāpitaŋ hutvā mā muñca, mā patiţţhāyatūti attho. Idaŋ (p. 5.125)

vuttaŋ hoti– tāta, yadā te vinicchaye ţhitassa iminā puriso vā hato sandhi vā

chinnoti coraŋ dassenti, tadā te paresaŋ vacanehi suţţhu kopitampi

hadayaŋ kodhavasena mā muñca, apariggahetvā mā daņđaŋ paņehi.

Kinkāraņā? Acorampi hi ‘coro’ ti gahetvā ānenti, tasmā akujjhitvā ubhinnaŋ attapaccatthikānaŋ kathaŋ sutvā suţţhu sodhetvā attapaccakkhena tassa corabhāvaŋ ñatvā paveņiyā ţhapitadaņđavasena kattabbaŋ karohi. Raññā hi uppannepi kodhe hadayaŋ sītalaŋ akatvā kammaŋ na kātabbaŋ. Yadā panassa hadayaŋ nibbutaŋ hoti mudukaŋ, tadā vinicchayakammaŋ kātabbaŋ. Pharuse hi citte pakkuthite udake mukhanimittaŋ viya kāraņaŋ na paññāyati. Kodhasā hīti, tāta, kodhena hi bahūni phītāni rājakulāni akula-bhāvaŋ gatāni mahāvināsameva pattānīti. Imassa panatthassa dīpanatthaŋ khantivādijātaka- (jā. 1.4.49 ādayo) nāļikerarājavatthusahassabāhu-ajjunava-tthu-ādīni kathetabbāni.

Mā, tāta, issaromhīti, anatthāya patārayīti, tāta, ‘ahaŋ pathavissaro’ ti mā mahājanaŋ kāyaduccaritādi-anatthāya patārayi mā otārayi, yathā taŋ anatthaŋ samādāya vattati, mā evamakāsīti attho. Mā te āsīti, tāta, tava vijite manussajātikānaŋ vā tiracchānajātikānaŋ vā itthipurisānaŋ dukhudrayo dukkhuppatti mā āsi. Yathā hi adhammikarājūnaŋ vijite manussā kāyaducca-ritādīni katvā niraye uppajjanti, tava raţţhavāsīnaŋ taŋ dukkhaŋ yathā na hoti, tathā karohīti attho.

Apetalomahaŋsassāti attānuvādādibhayehi nibbhayassa. Iminā imaŋ dasseti– tāta, yo rājā kismiñci āsankaŋ akatvā attano kāmameva anussarati, chandavasena yaŋ yaŋ icchati, taŋ taŋ karoti, vissaţţhayaţţhi viya andho nirankuso viya ca caņđahatthī hoti, tassa sabbe bhogā vinassanti, tassa taŋ bhogabyasanaŋ aghaŋ dukkhanti vuccati.

Tattheva te vattapadāti purimanayeneva yojetabbaŋ. Dakkhassudānīti,

tāta, tvaŋ imaŋ anusāsaniŋ sutvā idāni dakkho analaso puññānaŋ karaņena (p. 5.126) puññakaro surādipariharaņena. Asoņđo diţţhadhammikasamparāyikassa atthassa avināsanena avināsako bhaveyyāsīti. Sīlavāssūti

sīlavā ācārasampanno bhava, dasasu rājadhammesu patiţţhāya rajjaŋ

kārehi. Dussīlo vinipātikoti dussīlo hi, mahārāja, attānaŋ niraye vinipātento vinipātiko nāma hotīti.

Evaŋ kuņđalinīpi ekādasahi gāthāhi dhammaŋ desesi. Rājā tuţţho

amacce āmantetvā pucchi– ‘bhonto! Amaccā mama dhītāya kuņđaliniyā

evaŋ kathayamānāya kena kattabbaŋ kiccaŋ katan’ ti. Bhaņđāgārikena,

devāti. ‘Tena hissā bhaņđāgārikaţţhānaŋ dammī’ ti kuņđaliniŋ ţhānantare ţhapesi. Sā tato paţţhāya bhaņđāgārikaţţhāne ţhatvā pitu kammaŋ akāsīti.

Kuņđalinipañho niţţhito.

Puna rājā katipāhaccayena purimanayeneva jambukapaņđitassa santikaŋ dūtaŋ pesetvā sattame divase tattha gantvā sampattiŋ anubhavitvā paccā-gato tattheva maņđapamajjhe nisīdi. Amacco jambukapaņđitaŋ kañcanabha-ddapīţhe nisīdāpetvā pīţhaŋ sīsenādāya āgacchi. Paņđito pitu anke nisīditvā kīļitvā gantvā kañcanapīţheyeva nisīdi. Atha naŋ rājā pañhaŋ pucchanto gāthamāha–

26. ‘Apucchimha kosiyagottaŋ, kuņđaliniŋ tatheva ca;

tvaŋ dāni vadehi jambuka, balānaŋ balamuttaman’ ti.

Tassattho– tāta, jambuka, ahaŋ tava bhātaraŋ kosiyagottaŋ vessantaraŋ

bhaginiñca te kuņđaliniŋ rājadhammaŋ apucchiŋ, te attano balena

kathesuŋ, yathā pana te pucchiŋ, tatheva idāni, putta jambuka, taŋ

pucchāmi, tvaŋ me rājadhammañca balānaŋ uttamaŋ balañca kathehīti.

Evaŋ rājā mahāsattaŋ pañhaŋ pucchanto aññesaŋ pucchitaniyāmena

apucchitvā visesetvā pucchi. Athassa paņđito ‘tena hi, mahārāja, ohitasoto suņāhi, sabbaŋ te kathessāmī’ ti pasāritahatthe sahassatthavikaŋ ţhapento viya dhammadesanaŋ ārabhi–

27. ‘Balaŋ (p. 5.127) pañcavidhaŋ loke, purisasmiŋ mahaggate;

tattha bāhubalaŋ nāma, carimaŋ vuccate balaŋ.

28. ‘Bhogabalañca dīghāvu, dutiyaŋ vuccate balaŋ;

amaccabalañca dīghāvu, tatiyaŋ vuccate balaŋ.

29. ‘Abhijaccabalañceva, taŋ catutthaŋ asaŋsayaŋ;

yāni cetāni sabbāni, adhigaņhāti paņđito.

30. ‘Taŋ balānaŋ balaŋ seţţhaŋ, aggaŋ paññābalaŋ balaŋ;

paññābalenupatthaddho, atthaŋ vindati paņđito.

31. ‘Api ce labhati mando, phītaŋ dharaņimuttamaŋ;

akāmassa pasayhaŋ vā, añño taŋ paţipajjati.

32. ‘Abhijātopi ce hoti, rajjaŋ laddhāna khattiyo;

duppañño hi kāsipati, sabbenapi na jīvati.

33. ‘Paññāva sutaŋ vinicchinī, paññā kittisilokavađđhanī;

paññāsahito naro idha, api dukkhe sukhāni vindati.

34. ‘Paññañca kho asussūsaŋ, na koci adhigacchati;

bahussutaŋ anāgamma, dhammaţţhaŋ avinibbhujaŋ.

35. ‘Yo ca dhammavibhangaññū, kāluţţhāyī atandito;

anuţţhahati kālena, kammaphalaŋ tassijjhati.

36. ‘Anāyatanasīlassa, anāyatanasevino;

na nibbindiyakārissa, sammadattho vipaccati.

37. ‘Ajjhattañca payuttassa, tathāyatanasevino;

anibbindiyakārissa, sammadattho vipaccati.

38. ‘Yogappayogasankhātaŋ, sambhatassānurakkhaņaŋ;

tāni tvaŋ tāta sevassu, mā akammāya randhayi; akammunā hi dummedho, naļāgāraŋva sīdatī’ ti.

Tattha (p. 5.128) mahaggateti, mahārāja, imasmiŋ sattaloke mahajjhāsaye

purise pañcavidhaŋ balaŋ hoti. Bāhubalanti kāyabalaŋ. Carimanti taŋ atimahantampi samānaŋ lāmakameva. Kinkāraņā? Andhabālabhāvena. Sace

hi kāyabalaŋ mahantaŋ nāma bhaveyya, vāraņabalato laţukikāya balaŋ

khuddakaŋ bhaveyya, vāraņabalaŋ pana andhabālabhāvena maraņassa

paccayaŋ jātaŋ, laţukikā attano ñāņakusalatāya vāraņaŋ jīvitakkhayaŋ

pāpesi. Imasmiŋ panatthe ‘na heva sabbattha balena kiccaŋ, balañhi

bālassa vadhāya hotī’ ti suttaŋ (jā. 1.5.42) āharitabbaŋ.

Bhogabalanti upatthambhanavasena sabbaŋ hiraññasuvaņņādi upabhogajātaŋ bhogabalaŋ nāma, taŋ kāyabalato mahantataraŋ. Amaccabalanti

abhejjamantassa sūrassa suhadayassa amaccamaņđalassa atthitā, taŋ

balaŋ sangāmasūratāya purimehi balehi mahantataraŋ. Abhijaccabalanti

tīņi kulāni atikkamitvā khattiyakulavasena jātisampatti, taŋ itarehi balehi

mahantataraŋ. Jātisampannā eva hi sujjhanti, na itareti. Yāni cetānīti yāni ca etāni cattāripi balāni paņđito paññānubhāvena adhigaņhāti abhibhavati, taŋ sabbabalānaŋ paññābalaŋ seţţhanti ca agganti ca vuccati. Kinkāraņā? Tena hi balena upatthaddho paņđito atthaŋ vindati, vuđđhiŋ pāpuņāti. Tada-tthajotanatthaŋ ‘puņņaŋ nadiŋ yena ca peyyamāhū’ ti puņņanadījātakañca (jā. 1.2.127 ādayo) sirīkāļakaņņipañhaŋ pañcapaņđitapañhañca sattubhastajā-taka- (jā. 1.7.46 ādayo) sambhavajātaka- (jā. 1.16.138 ādayo) sarabhangajāta-kādīni (jā. 2.17.50 ādayo) ca kathetabbāni.

Mandoti mandapañño bālo. Phītanti, tāta, mandapañño puggalo sattaratanapuņņaŋ cepi uttamaŋ dharaņiŋ labhati, tassa anicchamānasseva pasayhakāraŋ vā pana katvā añño paññāsampanno taŋ paţipajjati. Mando hi

laddhaŋ yasaŋ rakkhituŋ kulasantakaŋ vā pana paveņi-āgatampi rajjaŋ

adhigantuŋ na sakkoti. Tadatthajotanatthaŋ ‘addhā pādañjalī sabbe,

paññāya atirocatī’ ti pādañjalījātakaŋ (jā. 1.2.194-195) kathetabbaŋ. Laddhā-nāti jātisampattiŋ nissāya kulasantakaŋ rajjaŋ labhitvāpi. Sabbenapīti tena sakalenapi rajjena na jīvati, anupāyakusalatāya duggatova hotīti.

Evaŋ (p. 5.129) mahāsatto ettakena ţhānena apaņđitassa aguņaŋ kathetvā idāni paññaŋ pasaŋsanto ‘paññā’ ti-ādimāha. Tattha sutanti sutapariyatti. Tañhi paññāva vinicchinati. Kittisilokavađđhanīti kittighosassa ca lābhasakkā-rassa ca vađđhanī. Dukkhe sukhāni vindatīti dukkhe uppannepi nibbhayo hutvā upāyakusalatāya sukhaŋ paţilabhati. Tadatthadīpanatthaŋ–

‘yassete caturo dhammā, vānarinda yathā tava’. (jā. 1.1.57); alametehi ambehi, jambūhi panasehi cā’ ti. (jā. 1.2.115)–

Ādīni jātakāni kathetabbāni.

Asussūsanti paņđitapuggale apayirupāsanto assuņanto. Dhammaţţhanti sabhāvakāraņe ţhitaŋ bahussutaŋ anāgamma taŋ asaddahanto. Avinibbhu-janti atthānatthaŋ kāraņākāraņaŋ anogāhanto atīrento na koci paññaŋ adhi-gacchati, tātāti.

Dhammavibhangaññūti dasakusalakammapathavibhangakusalo. Kāluţţhāyīti vīriyaŋ kātuŋ yuttakāle vīriyassa kārako. Anuţţhahatīti tasmiŋ tasmiŋ

kāle taŋ taŋ kiccaŋ karoti. Tassāti tassa puggalassa kammaphalaŋ samijjhati nipphajjati. Anāyatanasīlassāti anāyatanaŋ vuccati lābhayasasukhānaŋ

anākaro dussīlyakammaŋ, taŋsīlassa tena dussīlyakammena samannāgatassa, anāyatanabhūtameva dussīlapuggalaŋ sevantassa, kusalassa

kammassa karaņakāle nibbindiyakārissa nibbinditvā ukkaņţhitvā karontassa evarūpassa, tāta, puggalassa kammānaŋ attho sammā na vipaccati na sampajjati, tīņi kulaggāni ca cha kāmasaggāni ca na upanetīti attho. Ajjhatta-ñcāti attano niyakajjhattaŋ aniccabhāvanādivasena payuttassa. Tathāyatana-sevinoti tatheva sīlavante puggale sevamānassa. Vipaccatīti sampajjati mahantaŋ yasaŋ deti.

Yogappayogasankhātanti yoge yuñjitabbayuttake kāraņe payogakoţţhāsa-bhūtaŋ paññaŋ. Sambhatassāti rāsikatassa dhanassa anurakkhaņaŋ. Tāni tvanti etāni ca dve purimāni ca mayā vuttakāraņāni sabbāni, tāta, tvaŋ sevassu, mayā vuttaŋ ovādaŋ hadaye katvā attano ghare (p. 5.130) dhanaŋ rakkha. Mā akammāya randhayīti ayuttena akāraņena mā randhayi, taŋ dhanaŋ mā jhāpayi mā nāsayi. Kinkāraņā? Akammunā hīti ayuttakammaka-raņena dummedho puggalo sakaŋ dhanaŋ nāsetvā pacchā duggato. Naļāgā-raŋva sīdatīti yathā naļāgāraŋ mūlato paţţhāya jīramānaŋ appatiţţhaŋ patati, evaŋ akāraņena dhanaŋ nāsetvā apāyesu nibbattatīti.

Evampi bodhisatto ettakena ţhānena pañca balāni vaņņetvā paññābalaŋ ukkhipitvā candamaņđalaŋ nīharanto viya kathetvā idāni dasahi gāthāhi rañño ovādaŋ dento āha–

39. ‘Dhammaŋ cara mahārāja, mātāpitūsu khattiya;

idha dhammaŋ caritvāna, rāja saggaŋ gamissasi.

40. ‘Dhammaŋ cara mahārāja, puttadāresu khattiya;

idha dhammaŋ caritvāna, rāja saggaŋ gamissasi.

41. ‘Dhammaŋ cara mahārāja, mittāmaccesu khattiya;

idha dhammaŋ caritvāna, rāja saggaŋ gamissasi.

42. ‘Dhammaŋ cara mahārāja, vāhanesu balesu ca;

idha dhammaŋ caritvāna, rāja saggaŋ gamissasi.

43. ‘Dhammaŋ cara mahārāja, gāmesu nigamesu ca;

idha dhammaŋ caritvāna, rāja saggaŋ gamissasi.

44. ‘Dhammaŋ cara mahārāja, raţţhe janapadesu ca;

idha dhammaŋ caritvāna, rāja saggaŋ gamissasi.

45. ‘Dhammaŋ cara mahārāja, samaņe brāhmaņesu ca;

idha dhammaŋ caritvāna, rāja saggaŋ gamissasi.

46. ‘Dhammaŋ cara mahārāja, migapakkhīsu khattiya;

idha dhammaŋ caritvāna, rāja saggaŋ gamissasi.

47. ‘Dhammaŋ (p. 5.131) cara mahārāja, dhammo ciņņo sukhāvaho;

idha dhammaŋ caritvāna, rāja saggaŋ gamissasi.

48. ‘Dhammaŋ cara mahārāja, sa-indā devā sabrahmakā;

suciņņena divaŋ pattā, mā dhammaŋ rāja pāmado’ ti.

Tattha paţhamagāthāya tāva idha dhammanti mātāpitupaţţhānadhammaŋ.

Taŋ kālasseva vuţţhāya mātāpitūnaŋ mukhodakadantakaţţhadānamādiŋ

katvā sabbasarīrakiccapariharaņaŋ karontova pūrehīti vadati. Puttadāresūti

puttadhītaro tāva pāpā nivāretvā kalyāņe nivesento sippaŋ uggaņhāpento

vayappattakāle patirūpakulavaŋsena āvāhavivāhaŋ karonto samaye

dhanaŋ dento puttesu dhammaŋ carati nāma, bhariyaŋ sammānento anavamānento anaticaranto issariyaŋ vossajjento alankāraŋ anuppadento dāresu

dhammaŋ carati nāma. Mittāmaccesūti mittāmacce catūhi sangahavatthūhi

sangaņhanto avisaŋvādento etesu dhammaŋ carati nāma. Vāhanesu balesu

cāti hatthi-assādīnaŋ vāhanānaŋ balakāyassa ca dātabbayuttakaŋ dento

sakkāraŋ karonto hatthi-assādayo mahallakakāle kammesu ayojento tesu

dhammaŋ carati nāma.

Gāmesu nigamesu cāti gāmanigamavāsino daņđabalīhi apīļentova tesu

dhammaŋ carati nāma. Raţţhe janapadesu cāti raţţhañca janapadañca akāraņena kilamento hitacittaŋ apaccupaţţhapento tattha adhammaŋ carati nāma,

apīļento pana hitacittena pharanto tattha dhammaŋ carati nāma. Samaņe

brāhmaņesu cāti tesaŋ cattāro paccaye dentova tesu dhammaŋ carati

nāma. Migapakkhīsūti sabbacatuppadasakuņānaŋ abhayaŋ dento tesu

dhammaŋ carati nāma. Dhammo ciņņoti sucaritadhammo ciņņo. Sukhāva-hoti tīsu kulasampadāsu chasu kāmasaggesu sukhaŋ āvahati. Suciņņenāti idha ciņņena kāyasucaritādinā suciņņena. Divaŋ pattāti devalokabrahmalo-kasankhātaŋ divaŋ gatā, tattha dibbasampattilābhino jātā. Mā dhammaŋ rāja pāmadoti tasmā tvaŋ, mahārāja, jīvitaŋ jahantopi dhammaŋ mā pama-jjīti.

Evaŋ (p. 5.132) dasa dhammacariyagāthāyo vatvā uttaripi ovadanto osāna-gāthamāha–

49. ‘Tattheva te vattapadā, esāva anusāsanī;

sappaññasevī kalyāņī, samattaŋ sāma taŋ vidū’ ti.

Tattha tattheva te vattapadāTi idaŋ purimanayeneva yojetabbaŋ. Sappaññasevī kalyāņī, samattaŋ sāma taŋ vidūti, mahārāja, taŋ mayā vuttaŋ

ovādaŋ tvaŋ niccakālaŋ sappaññapuggalasevī kalyāņaguņasamannāgato

hutvā samattaŋ paripuņņaŋ sāmaŋ vidū attapaccakkhatova jānitvā yathānu-siţţhaŋ paţipajjāti.

Evaŋ mahāsatto ākāsagangaŋ otārento viya buddhalīļāya dhammaŋ

desesi. Mahājano mahāsakkāraŋ akāsi, sādhukārasahassāni adāsi. Rājā

tuţţho amacce āmantetvā pucchi– ‘bhonto! Amaccā mama puttena taruņajambuphalasamānatuņđena jambukapaņđitena evaŋ kathentena kena

kattabbaŋ kiccaŋ katan’ ti. Senāpatinā, devāti. ‘Tena hissa senāpatiţţhānaŋ

dammī’ ti jambukaŋ ţhānantare ţhapesi. So tato paţţhāya senāpatiţţhāne

ţhatvā pitu kammāni akāsi. Tiņņaŋ sakuņānaŋ mahanto sakkāro ahosi.

Tayopi janā rañño atthañca dhammañca anusāsiŋsu. Mahāsattassovāde

ţhatvā rājā dānādīni puññāni katvā saggaparāyaņo ahosi. Amaccā rañño sarī-rakiccaŋ katvā sakuņānaŋ ārocetvā ‘sāmi, jambukasakuņa rājā tumhākaŋ chattaŋ ussāpetabbaŋ akāsī’ ti vadiŋsu. Mahāsatto ‘na mayhaŋ rajjenattho, tumhe appamattā rajjaŋ kārethā’ ti mahājanaŋ sīlesu patiţţhāpetvā ‘evaŋ vinicchayaŋ pavatteyyāthā’ ti vinicchayadhammaŋ suvaņņapaţţe likhāpetvā araññaŋ pāvisi. Tassovādo cattālīsa vassasahassāni pavattati.

Satthā rañño ovādavasena imaŋ dhammadesanaŋ desetvā jātakaŋ samo-dhānesi ‘tadā rājā ānando ahosi, kuņđalinī uppalavaņņā, vessantaro sāri-putto, jambukasakuņo pana ahameva ahosin’ ti.

Tesakuņajātakavaņņanā paţhamā.

[522] 2. Sarabhangajātakavaņņanā

Alankatā (p. 5.133) kuņđalino suvatthāti idaŋ satthā veļuvane viharanto

mahāmoggallānattherassa parinibbānaŋ ārabbha kathesi. Sāriputtatthero

tathāgataŋ jetavane viharantaŋ attano parinibbānaŋ anujānāpetvā gantvā nāļakagāmake jātovarake parinibbāyi. Tassa parinibbutabhāvaŋ sutvā satthā rājagahaŋ gantvā veļuvane vihāsi. Tadā mahāmoggallānatthero isigi-lipasse kāļasilāyaŋ viharati. So pana iddhibalena koţippattabhāvena devalo-kacārikañca ussadanirayacārikañca gacchati. Devaloke buddhasāvakānaŋ mahantaŋ issariyaŋ disvā ussadanirayesu ca titthiyasāvakānaŋ mahantaŋ dukkhaŋ disvā manussalokaŋ āgantvā ‘asuko upāsako asukā ca upāsikā asukasmiŋ nāma devaloke nibbattitvā mahāsampattiŋ anubhavanti, titthiya-sāvakesu asuko ca asukā ca nirayādīsu asuka-apāye nāma nibbattā’ ti manu-ssānaŋ kathesi. Manussā sāsane pasīdanti, titthiye parivajjenti. Buddhasāva-kānaŋ sakkāro mahanto ahosi, titthiyānaŋ parihāyati.

Te there āghātaŋ bandhitvā ‘imasmiŋ jīvante amhākaŋ upaţţhākā

bhijjanti, sakkāro ca parihāyati, mārāpessāma nan’ ti therassa māraņatthaŋ

samaņaguttakassa nāma corassa sahassaŋ adaŋsu. So ‘theraŋ māressāmī’ ti mahantena parivārena saddhiŋ kāļasilaŋ agamāsi. Thero taŋ āgacchantaŋ disvāva iddhiyā uppatitvā pakkāmi. Coro taŋ divasaŋ theraŋ

adisvā nivattitvā punadivasepīti cha divase agamāsi. Theropi tatheva iddhiyā

pakkāmi. Sattame pana divase therassa pubbe kataŋ aparāpariyavedanīyakammaŋ okāsaŋ labhi. So kira pubbe bhariyāya vacanaŋ gahetvā mātāpitaro māretukāmo yānakena araññaŋ netvā corānaŋ uţţhitākāraŋ katvā

mātāpitaro pothesi pahari. Te cakkhudubbalatāya rūpadassanarahitā taŋ

attano puttaŋ asañjānantā ‘corā eva ete’ ti saññāya, ‘tāta, asukā nāma corā

no ghātenti, tvaŋ paţikkamāhī’ ti tassevatthāya parideviŋsu. So cintesi– ‘ime

mayā pothiyamānāpi mayhaŋ yevatthāya paridevanti, ayuttaŋ kammaŋ

karomī’ ti. Atha ne assāsetvā corānaŋ palāyanākāraŋ dassetvā tesaŋ

hatthapāde sambāhitvā ‘amma (p. 5.134), tātā, mā bhāyittha, corā palātā’ ti vatvā puna attano gehameva ānesi. Taŋ kammaŋ ettakaŋ kālaŋ okāsaŋ alabhitvā bhasmapaţicchanno angārarāsi viya ţhatvā imaŋ antimasarīraŋ upadhāvitvā gaņhi. Yathā hi pana sunakhaluddakena migaŋ disvā sunakho vissajjito migaŋ anubandhitvā yasmiŋ ţhāne pāpuņāti, tasmiŋyeva gaņhāti, evaŋ idaŋ kammaŋ yasmiŋ ţhāne okāsaŋ labhati, tasmiŋ vipākaŋ deti, tena mutto nāma natthi.

Thero attanā katakammassa ākađđhitabhāvaŋ ñatvā na apagacchi. Thero tassa nissandena ākāse uppatituŋ nāsakkhi. Nandopanandadamanasama-tthavejayantakampanasamatthāpissa iddhi kammabalena dubbalataŋ pattā.

Coro theraŋ gahetvā therassa aţţhīni taņđulakaņamattāni karonto bhinditvā

sañcuņņetvā palālapiţţhikakaraņaŋ nāma katvā ‘mato’ ti saññāya ekasmiŋ

gumbapiţţhe khipitvā saparivāro pakkāmi. Thero satiŋ paţilabhitvā

‘satthāraŋ passitvā parinibbāyissāmī’ ti cintetvā sarīraŋ jhānaveţhanena

veţhetvā thiraŋ katvā ākāsaŋ uppatitvā ākāsena satthu santikaŋ gantvā

satthāraŋ vanditvā ‘bhante, āyusankhāro me ossaţţho, parinibbāyissāmī’ ti

āha. ‘Parinibbāyissasi, moggallāna’āti. ‘Āma, bhante’ ti. ‘Kattha gantvā parinibbāyissasī’ ti. ‘Kāļasilāpaţţe, bhante’ ti. Tena hi, moggallāna, dhammaŋ

mayhaŋ kathetvā yāhi, tādisassa sāvakassa idāni dassanaŋ natthīti. So

‘evaŋ karissāmi, bhante’ ti satthāraŋ vanditvā tālappamāņaŋ ākāse uppa-titvā parinibbānadivase sāriputtatthero viya nānappakārā iddhiyo katvā dhammaŋ kathetvā satthāraŋ vanditvā kāļasilāyaŋ aţaviyaŋ parinibbāyi.

Tankhaņaññeva cha devalokā ekakolāhalā ahesuŋ, ‘amhākaŋ kira ācariyo parinibbuto’ ti dibbagandhamālāvāsadhūmacandanacuņņāni ceva nānādārūni ca gahetvā āgamiŋsu, ekūnasataratanacandanacitakā ahosi. Satthā

therassa santike ţhatvā sarīranikkhepaŋ kāresi. Āļāhanassa samantato yojanamatte padese pupphavassaŋ vassi. Devānaŋ antare manussā, manussānaŋ antare devā ahesuŋ. Yathākkamena devānaŋ antare yakkhā

tiţţhanti, yakkhānaŋ antare gandhabbā tiţţhanti, gandhabbānaŋ antare nāgā

tiţţhanti, nāgānaŋ antare venateyyā tiţţhanti, venateyyānaŋ antare kinnarā

tiţţhanti, kinnarānaŋ antare chattā tiţţhanti, chattānaŋ antare suvaņņacāmarā (p. 5.135) tiţţhanti, tesaŋ antare dhajā tiţţhanti, tesaŋ antare paţākā

tiţţhanti. Satta divasāni sādhukīļaŋ kīļiŋsu. Satthā therassa dhātuŋ gāhāpetvā veļuvanadvārakoţţhake cetiyaŋ kārāpesi. Tadā bhikkhū dhammasabhāyaŋ kathaŋ samuţţhāpesuŋ ‘āvuso, sāriputtatthero tathāgatassa

santike aparinibbutattā buddhānaŋ santikā mahantaŋ sammānaŋ na labhi, moggallānatthero pana buddhānaŋ samīpe parinibbutattā mahāsammānaŋ labhī’ ti. Satthā āgantvā ‘kāya nuttha, bhikkhave, etarahi kathāya sannisinnā’-ti pucchitvā ‘imāya nāmā’ ti vutte ‘na, bhikkhave, idāneva moggallāno mama santikā sammānaŋ labhati, pubbepi labhiyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto purohitassa

brāhmaņiyā kucchimhi paţisandhiŋ gaņhitvā dasamāsaccayena paccūsasamaye mātukucchito nikkhami. Tasmiŋ khaņe dvādasayojanike bārāņasinagare sabbāvudhāni pajjaliŋsu. Purohito puttassa jātakkhaņe bahi nikkhamitvā ākāsaŋ olokento nakkhattayogaŋ disvā ‘iminā nakkhattena jātattā eso

kumāro sakalajambudīpe dhanuggahānaŋ aggo bhavissatī’ ti ñatvā kālasseva rājakulaŋ gantvā rājānaŋ sukhasayitabhāvaŋ pucchi. ‘Kuto me, ācariya, sukhaŋ, ajja sakalanivesane āvudhāni pajjalitānī’ ti vutte ‘mā bhāyi,

deva, na tumhākaŋ nivesaneyeva, sakalanagarepi pajjaliŋsuyeva, ajja

amhākaŋ gehe kumārassa jātattā evaŋ ahosī’ ti. ‘Ācariya, evaŋ jātakumārassa pana kiŋ bhavissatī’ ti? ‘Na kiñci, mahārāja, so pana sakalajambudīpe

dhanuggahānaŋ aggo bhavissatī’ ti. ‘Sādhu, ācariya, tena hi naŋ paţijaggitvā vayappattakāle amhākaŋ dasseyyāsī’ ti vatvā khīramūlaŋ tāva

sahassaŋ dāpesi. Purohito taŋ gahetvā nivesanaŋ gantvā brāhmaņiyā

datvā puttassa nāmaggahaņadivase jātakkhaņe āvudhānaŋ pajjalitattā ‘joti-pālo’ tissa nāmaŋ akāsi.

So mahantena parivārena vađđhamāno soļasavassakāle uttamarūpadharo ahosi. Athassa pitā sarīrasampattiŋ oloketvā sahassaŋ datvā, ‘tāta, takka-silaŋ gantvā disāpāmokkhassa ācariyassa santike sippaŋ uppaņhāhī’ ti āha.

So ‘sādhū’ ti sampaţicchitvā ācariyabhāgaŋ gahetvā mātāpitaro vanditvā

tattha gantvā sahassaŋ datvā (p. 5.136) sippaŋ paţţhapetvā sattāheneva

nipphattiŋ pāpuņi. Athassa ācariyo tussitvā attano santakaŋ khaggaratanaŋ

sandhiyuttaŋ meņđakasingadhanuŋ sandhiyuttaŋ tūņīraŋ attano sannāhakañcukaŋ uņhīsañca datvā ‘tāta jotipola, ahaŋ mahallako, idāni tvaŋ ime

māņavake sikkhāpehī’ ti pañcasatamāņavakepi tasseva niyyādesi. Bodhisatto sabbaŋ upakaraņaŋ gahetvā ācariyaŋ vanditvā bārāņasimeva

āgantvā mātāpitaro vanditvā aţţhāsi. Atha naŋ vanditvā ţhitaŋ pitā avoca ‘uggahitaŋ te, tāta, sippan’ ti. ‘Āma, tātā’ ti. So tassa vacanaŋ sutvā rāja-kulaŋ gantvā ‘putto me, deva, sippaŋ sikkhitvā āgato, kiŋ karotū’ ti āha.

‘Ācariya, amhe upaţţhahatū’ ti. ‘Paribbayamassa jānātha, devā’ ti. ‘So devasikaŋ sahassaŋ labhatū’ ti. So ‘sādhū’ ti sampaţicchitvā gehaŋ gantvā

kumāraŋ pakkosāpetvā ‘tāta, rājānaŋ upaţţhahā’ ti āha. So tato paţţhāya

devasikaŋ sahassaŋ labhitvā rājānaŋ upaţţhahi.

Rājapādamūlikā ujjhāyiŋsu– ‘mayaŋ jotipālena katakammaŋ na passāma,

devasikaŋ sahassaŋ gaņhāti, mayamassa sippaŋ passitukāmā’ ti. Rājā

tesaŋ vacanaŋ sutvā purohitassa kathesi. Purohito ‘sādhu, devā’ ti puttassārocesi. So ‘sādhu, tāta, ito sattame divase dassessāmi sippaŋ, apica rājā

attano vijite dhanuggahe sannipātāpetū’ ti āha. Purohito gantvā rañño

tamatthaŋ ārocesi. Rājā nagare bheriŋ carāpetvā dhanuggahe sannipātāpesi. Saţţhisahassā dhanuggahā sannipatiŋsu. Rājā tesaŋ sannipatitabhāvaŋ ñatvā ‘nagaravāsino jotipālassa sippaŋ passantū’ ti nagare bheriŋ

carāpetvā rājangaņaŋ sajjāpetvā mahājanaparivuto pallankavare nisīditvā

dhanuggahe pakkosāpetvā ‘jotipālo āgacchatū’ ti pesesi. So ācariyena

dinnāni dhanutūņīrasannāhakañcuka-uņhīsāni nivāsanantare ţhapetvā

khaggaŋ gāhāpetvā pakativesena rañño santikaŋ gantvā ekamantaŋ

aţţhāsi.

Dhanuggahā ‘jotipālo kira dhanusippaŋ dassetuŋ āgato, dhanuŋ aggahetvā pana āgatattā amhākaŋ hatthato dhanuŋ gahetukāmo bhavissati (p. 5.137),

nāssa dassāmā’ ti katikaŋ kariŋsu. Rājā jotipālaŋ āmantetvā ‘sippaŋ dassehī’ ti āha. So sāņiŋ parikkhipāpetvā antosāņiyaŋ ţhito sāţakaŋ apanetvā

sannāhakañcukaŋ pavesetvā uņhīsaŋ sīse paţimuñcitvā meņđakasingadhanumhi pavālavaņņaŋ jiyaŋ āropetvā tūņīraŋ piţţhe bandhitvā khaggaŋ

vāmato katvā vajiraggaŋ nārācaŋ nakhapiţţhena parivattetvā sāņiŋ vivaritvā pathaviŋ bhinditvā alankatanāgakumāro viya nikkhamitvā gantvā rañño apacitiŋ dassetvā aţţhāsi. Taŋ disvā mahājanā vagganti nadanti apphoţenti seļenti. Rājā ‘dassehi, jotipāla, sippan’ ti āha. Deva, tumhākaŋ dhanugga-hesu akkhaņavedhivālavedhisaravedhisaddavedhino cattāro dhanuggahe pakkosāpehīti. Atha rājā pakkosāpesi.

Mahāsatto rājangaņe caturassaparicchedabbhantare maņđalaŋ katvā catūsu kaņņesu cattāro dhanuggahe ţhapetvā ekekassa tiŋsa tiŋsa kaņđasa-hassāni dāpetvā ekekassa santike ekekaŋ kaņđadāyakaŋ ţhapetvā sayaŋ vajiraggaŋ nārācaŋ gahetvā maņđalamajjhe ţhatvā ‘mahārāja, ime cattāro dhanuggahā ekappahāreneva sare khipitvā maŋ vijjhantu, ahaŋ etehi khitta-kaņđāni nivāressāmī’ ti āha. Rājā ‘evaŋ karothā’ ti āņāpesi. Dhanuggahā āhaŋsu, ‘mahārāja, mayaŋ akkhaņavedhivālavedhisaravedhisaddavedhino, jotipālo taruņadārako, na mayaŋ vijjhissāmā’ ti. Mahāsatto ‘sace sakkotha, vijjhatha man’ ti āha. Te ‘sādhū’ ti sampaţicchitvā ekappahāreneva kaņđāni khipiŋsu. Mahāsatto tāni nārācena paharitvā yathā vā tathā vā na pātesi, bodhikoţţhakaŋ pana parikkhipanto viya tālena tālaŋ, vālena vālaŋ, daņđa-kena daņđakaŋ, vājena vājaŋ anatikkamanto khipitvā saragabbhaŋ akāsi.

Dhanuggahānaŋ kaņđāni khīņāni. So tesaŋ kaņđakhīņabhāvaŋ ñatvā saragabbhaŋ avināsentova uppatitvā gantvā rañño santike aţţhāsi. Mahājano

unnādento vagganto apphoţento seļento accharaŋ paharanto mahākolāhalaŋ katvā vatthābharaņādīni khipi. Evaŋ ekarāsibhūtaŋ aţţhārasakoţisankhyaŋ dhanaŋ ahosi.

Atha (p. 5.138) naŋ rājā pucchi– ‘kiŋ sippaŋ nāmetaŋ jotipālā’ ti? Sarapa-ţibāhanaŋ nāma, devāti. Aññe etaŋ jānantā atthīti. Sakalajambudīpe maŋ ţhapetvā añño natthi, devāti. Aparaŋ dassehi, tātāti. Deva, ete tāva catūsu kaņņesu ţhatvā cattāropi janā maŋ vijjhituŋ na sakkhiŋsu, ahaŋ panete catūsu kaņņesu ţhite ekeneva sarena vijjhissāmīti. Dhanuggahā ţhātuŋ na ussahiŋsu. Mahāsatto catūsu kaņņesu catasso kadaliyo ţhapāpetvā nārāca-punkhe rattasuttakaŋ bandhitvā ekaŋ kadaliŋ sandhāya khipi. Nārāco taŋ kadaliŋ vijjhitvā tato dutiyaŋ, tato tatiyaŋ, tato catutthaŋ, tato paţhamaŋ viddhameva vijjhitvā puna tassa hattheyeva patiţţhahi. Kadaliyo suttapari-kkhittā aţţhaŋsu. Mahājano unnādasahassāni pavattesi. Rājā ‘kiŋ sippaŋ nāmetaŋ, tātā’ ti? Cakkaviddhaŋ nāma, devāti. Aparampi dassehi, tātāti.

Mahāsatto saralaţţhiŋ nāma, sararajjuŋ nāma, saravedhiŋ nāma dassesi,

sarapāsādaŋ nāma, sarasopānaŋ nāma, saramaņđapaŋ nāma, sarapākāraŋ nāma, sarapokkharaņiŋ nāma akāsi, sarapadumaŋ nāma pupphāpesi, saravassaŋ nāma vassāpesi. Iti aññehi asādhāraņāni imāni dvādasa

sippāni dassetvā puna aññehi asādhāraņeyeva satta mahākāye padālesi,

aţţhangulabahalaŋ udumbarapadaraŋ vijjhi, caturangulabahalaŋ asanapadaraŋ, dvangulabahalaŋ tambapaţţaŋ, ekangulabahalaŋ ayapaţţaŋ, ekābaddhaŋ phalakasataŋ vinivijjhitvā palālasakaţavālukasakaţapadarasakaţānaŋ purimabhāgena saraŋ khipitvā pacchābhāgena nikkhamāpesi,

pacchābhāgena saraŋ khipitvā purimabhāgena nikkhamāpesi, udake catu-u-sabhaŋ, thale aţţha-usabhaţţhānaŋ kaņđaŋ pesesi. Vātingaņasaññāya usa-bhamattake vālaŋ vijjhi. Bodhisatto sare khipitvā ākāse sarapāsādādīni katvā puna ekena sarena te sare pātento bhangavibhange akāsīti ‘sarabha-ngo’ ti nāma paññāto. Tassa ettakāni sippāni dassentasseva sūriyo attha-ngato.

Athassa rājā senāpatiţţhānaŋ paţijānitvā ‘jotipāla, ajja vikālo, sve tvaŋ

senāpatiţţhānaŋ sakkāraŋ gaņhissasi, kesamassuŋ kāretvā nhatvā ehī’ ti

taŋ divasaŋ paribbayatthāya satasahassaŋ adāsi. Mahāsatto (p. 5.139)

‘iminā mayhaŋ attho natthī’ ti aţţhārasakoţisankhyaŋ dhanaŋ sāmikānaññeva datvā mahantena parivārena nhāyituŋ nadiŋ gantvā kesamassuŋ

kāretvā nhatvā sabbālankārappaţimaņđito anopamāya siriyā nivesanaŋ

pavisitvā nānaggarasabhojanaŋ bhuñjitvā sirisayanaŋ abhiruyha nipanno

dve yāme sayitvā pacchimayāme pabuddho uţţhāya pallankaŋ ābhujitvā

sayanapiţţhe nisinnova attano sippassa ādimajjhapariyosānaŋ olokento

‘mama sippassa āditova paramāraņaŋ paññāyati, majjhe kilesaparibhogo,

pariyosāne nirayamhi paţisandhi, pāņātipāto kilesaparibhogesu ca adhimatta-ppamādo niraye paţisandhiŋ deti, raññā mayhaŋ mahantaŋ senāpati-ţţhānaŋ dinnaŋ, mahantaŋ me issariyaŋ bhavissati, bhariyā ca puttadhītaro ca bahū bhavissanti. Kilesavatthu kho pana vepullagataŋ duccajaŋ hoti, idā-neva nikkhamitvā ekakova araññaŋ pavisitvā isipabbajjaŋ pabbajituŋ yuttaŋ mayhan’ ti mahāsayanato uţţhāya kañci ajānāpento pāsādā oruyha aggadvā-rena nikkhamitvā ekakova araññaŋ pavisitvā godhāvarinadītīre tiyojanikaŋ kapiţţhavanaŋ sandhāya pāyāsi.

Tassa nikkhantabhāvaŋ ñatvā sakko vissakammaŋ pakkosāpetvā ‘tāta,

jātipālo abhinikkhamanaŋ nikkhanto, mahāsamāgamo bhavissati, godhāvarinadītīre kapiţţhavane assamaŋ māpetvā pabbajitaparikkhāre paţiyādehī’ ti

āha. So tathā akāsi. Mahāsatto taŋ ţhānaŋ patvā ekapadikamaggaŋ disvā

‘pabbajitānaŋ vasanaţţhānena bhavitabban’ ti tena maggena tattha gantvā

kañci apassanto paņņasālaŋ pavisitvā pabbajitaparikkhāre disvā ‘sakko

devarājā mama nikkhantabhāvaŋ aññāsi maññe’ ti cintetvā sāţakaŋ apanetvā rattavākaciraŋ nivāsetvā ca pārupitvā ca ajinacammaŋ ekaŋsagataŋ

akāsi, jaţāmaņđalaŋ bandhitvā khārikājaŋ aŋse katvā kattaradaņđaŋ

gahetvā paņņasālato nikkhamitvā cankamaŋ āruyha katipayavāre aparāparaŋ cankamitvā pabbajjāsiriyā vanaŋ upasobhayamāno kasiņaparikammaŋ katvā pabbajitato sattame divase aţţha samāpattiyo pañca abhiññāyo ca nibbattetvā uñchācariyāya vanamūlaphalāhāro ekakova vihāsi.

Mātāpitaro mittasuhajjādayo ñātivaggāpissa taŋ apassantā rodantā paridevantā vicaranti.

Atheko (p. 5.140) vanacarako araññaŋ pavisitvā kapiţţhaka-assamapade nisinnaŋ mahāsattaŋ disvā sañjānitvā gantvā tena saddhiŋ paţisanthāraŋ katvā nagaraŋ gantvā tassa mātāpitūnaŋ ārocesi. Te rañño ārocayiŋsu.

Rājā ‘etha naŋ passissāmā’ ti tassa mātāpitaro gahetvā mahājanaparivuto

vanacarakena desitena maggena godhāvarinadītīraŋ pāpuņi. Bodhisatto

nadītīraŋ āgantvā ākāse nisinno dhammaŋ desetvā te sabbe assamapadaŋ

pavesetvā tatrapi tesaŋ ākāse nisinnova kāmesu ādīnavaŋ pakāsetvā

dhammaŋ desesi. Rājānaŋ ādiŋ katvā sabbeva pabbajiŋsu. Bodhisatto isigaņaparivuto tattheva vasi. Athassa tattha vasanabhāvo sakalajambudīpe

pākaţo ahosi. Aññepi rājāno raţţhavāsīhi saddhiŋ āgantvā tassa santike

pabbajiŋsu, samāgamo mahā ahosi. Anupubbena anekasatasahassaparisā ahesuŋ. Yo kāmavitakkaŋ vā byāpādavitakkaŋ vā vihiŋsāvitakkaŋ vā vita-kketi, mahāsatto gantvā tassa purato ākāse nisīditvā dhammaŋ deseti, kasi-ņaparikammaŋ ācikkhati. Tassovāde ţhatvā aţţha samāpattiyo uppādetvā jhānanipphattiŋ pattā sālissaro meņđissaro pabbato kāļadevilo kisavaccho anusisso nāradoti satta jeţţhantevāsino ahesuŋ. Aparabhāge kapiţţhaka-a-ssamo paripūri. Isigaņassa vasanokāso nappahoti.

Atha mahāsatto sālissaraŋ āmantetvā ‘sālissara, ayaŋ assamo isigaņassa nappahoti, tvaŋ imaŋ isigaņaŋ gahetvā majjharañño

vijite kalappacullakanigamaŋ upanissāya vasāhī’ ti āha. So ‘sādhū’ ti tassa

vacanaŋ sampaţicchitvā anekasahassaŋ isigaņaŋ gahetvā gantvā tattha

vāsaŋ kappesi. Manussesu āgantvā pabbajantesu puna assamo paripūri.

Bodhisatto meņđissaraŋ āmantetvā, ‘meņđissara, tvaŋ imaŋ isigaņaŋ

ādāya suraţţhajanapadassa sīmantare sātodikā nāma nadī atthi, tassā tīre vasāhī’ ti uyyojesi, puna kapiţţhaka-assamo paripūri. Etenupāyena tatiyavāre pabbataŋ āmantetvā ‘pabbata, tvaŋ mahā-aţaviyaŋ añjanapabbato nāma atthi, taŋ upanissāya vasāhī’ ti pesesi. Catutthavāre kāļadevilaŋ āmantetvā ‘kāļadevila, tvaŋ dakkhiņapathe avantiraţţhe ghanaselapabbato nāma atthi, taŋ upanissāya vasāhī’ ti (p. 5.141) pesesi. Puna kapiţţhaka-assamo paripūri, pañcasu ţhānesu anekasatasahassa-isigaņo ahosi. Kisavaccho pana mahā-sattaŋ āpucchitvā daņđakirañño vijite kumbhavatinagaraŋ nāma atthi, taŋ upanissāya uyyāne vihāsi. Nārado majjhimadese añjanagirināmake pabbata-jālantare vihāsi. Anusisso pana mahāsattassa santikeva ahosi.

Tasmiŋ kāle daņđakirājā ekaŋ laddhasakkāraŋ gaņikaŋ ţhānā cāvesi. Sā

attano dhammatāya vicarantī uyyānaŋ gantvā kisavacchatāpasaŋ disvā

‘ayaŋ kāļakaņņī bhavissati, imassa sarīre kaliŋ pavāhetvā nhatvā gamissāmī’ ti dantakaţţhaŋ khāditvā sabbapaţhamaŋ tassūpari bahalakheļaŋ niţţhubhantī kisavacchatāpasassa jaţantare niţţhubhitvā dantakaţţhampissa sīseyeva khipitvā sayaŋ sīsaŋ nhāyitvā gatā. Rājāpi taŋ saritvā puna pākatikameva akāsi. Sā mohamūļhā hutvā ‘kāļakaņņisarīre kaliŋ pavāhetvā mampi

rājā puna ţhāne ţhapeti mayā yaso laddho’ ti saññamakāsi. Tato nacirasseva

rājā purohitaŋ ţhānato cāvesi. So tassā santikaŋ gantvā ‘tvaŋ kena kāraņena puna ţhānaŋ labhasī’ ti pucchi. Athassa sā ‘rājuyyāne kāļakaņņisarīre

kalissa pavāhitattā’ ti ārocesi. Purohito gantvā tatheva tassa sarīre kaliŋ

pavāhesi, tampi rājā puna ţhāne ţhapesi. Athassa aparabhāge paccanto

kuppi. So senangaparivuto yuddhāya nikkhami. Atha naŋ mohamūļho puro-hito, ‘mahārāja, kiŋ tumhe jayaŋ icchatha, udāhu parājayan’ ti pucchitvā ‘jayan’ ti vutte– ‘tena hi rājuyyāne kāļakaņņī vasati, tassa sarīre kaliŋ pavā-hetvā yāhī’ ti āha. So tassa kathaŋ gahetvā ‘ye mayā saddhiŋ āgacchanti, te uyyāne kāļakaņņisarīre kaliŋ pavāhentū’ ti vatvā uyyānaŋ pavisitvā danta-kaţţhaŋ khāditvā sabbapaţhamaŋ sayameva tassa jaţantare kheļaŋ niţţhu-bhitvā dantakaţţhañca khipitvā sīsaŋ nhāyi. Balakāyopissa tathā akāsi.

Tasmiŋ pakkante senāpati gantvā tāpasaŋ disvā dantakaţţhādīni nīharitvā

sādhukaŋ nhāpetvā ‘bhante, rañño kiŋ bhavissatī’ ti pucchi. Āvusā (p. 5.142)

mayhaŋ manopadoso natthi, devatā pana kupitā ito sattame divase sakalaraţţhaŋ araţţhaŋ karissanti, tvaŋ puttadāraŋ gahetvā sīghaŋ palāyitvā

aññattha yāhīti. So bhītatasito gantvā rañño ārocesi, rājā tassa vacanaŋ na

gaņhi. So nivattitvā attano gehaŋ gantvā puttadāraŋ ādāya palāyitvā aññaŋ

raţţhaŋ agamāsi. Sarabhangasatthā taŋ kāraņaŋ ñatvā dve taruņatāpase

pesetvā ‘kisavacchaŋ mañcasivikāya ānethā’ ti ākāsena āņāpesi. Rājā

yujjhitvā core gahetvā nagarameva paccāgami. Tasmiŋ āgate devatā

paţhamaŋ devaŋ vassāpesuŋ, vassoghena sabbakuņapesu avahaţesu

suddhavālukavassaŋ vassi, suddhavālukamatthake dibbapupphavassaŋ

vassi, dibbapupphamatthake māsakavassaŋ, māsakamatthake kahāpaņavassaŋ, kahāpaņamatthake dibbābharaņavassaŋ vassi, manussā somanassappattā hiraññasuvaņņābharaņāni gaņhituŋ ārabhiŋsu. Atha nesaŋ

sarīre sampajjalitaŋ nānappakāraŋ āvudhavassaŋ vassi, manussā khaņđākhaņđikaŋ chijjiŋsu. Atha nesaŋ upari mahantamahantā vītaccitangārā

patiŋsu, tesaŋ upari mahantamahantāni pajjalitapabbatakūţāni patiŋsu,

tesaŋ upari saţţhihatthaţţhānaŋ pūrayantaŋ sukhumavālukavassaŋ vassi. Evaŋ saţţhiyojanaţţhānaŋ araţţhaŋ ahosi, tassa evaŋ araţţhabhāvo sakala-jambudīpe paññāyi.

Atha tassa raţţhassa anantararaţţhādhipatino kālingo, aţţhako, bhīmarathoti tayo rājāno cintayiŋsu– ‘pubbe bārāņasiyaŋ kalābukāsikarājā khantivāditāpase aparajjhitvā pathaviŋ paviţţhoti sūyati, tathā ‘nāļikerarājā tāpase

sunakhehi khādāpetvā, sahassabāhu ajjuno ca angīrase aparajjhitvā, idāni

daņđakirājā kisavacche aparajjhitvā saha raţţhena vināsaŋ patto’ ti sūyati.

Imesaŋ pana catunnaŋ rājūnaŋ nibbattaţţhānaŋ mayaŋ na jānāma, taŋ no

ţhapetvā sarabhangasatthāraŋ añño kathetuŋ samattho nāma natthi, taŋ

upasankamitvā ime pañhe pucchissāmā’ ti. Te tayopi mahantena parivārena

pañhapucchanatthāya nikkhamiŋsu. Te pana ‘asukopi nikkhanto’ ti na

jānanti, ekeko ‘ahameva gacchāmī’ ti maññati, tesaŋ godhāvarinadito avidūre samāgamo (p. 5.143) ahosi. Te rathehi otaritvā tayopi ekameva rathaŋ abhiruyha godhāvarinadītīraŋ sampāpuņiŋsu.

Tasmiŋ khaņe sakko paņđukambalasilāsane nisinno satta pañhe cintetvā

‘ime pañhe ţhapetvā sarabhangasatthāraŋ añño sadevake loke kathetuŋ

samattho nāma natthi, taŋ ime pañhe pucchissāmi, imepi tayo rājāno sarabhangasatthāraŋ pañhaŋ pucchituŋ godhāvarinadītīraŋ pattā, etesaŋ

pañhepi ahameva pucchissāmī’ ti dvīsu devalokesu devatāhi parivuto devalokato otari. Taŋ divasameva kisavaccho kālamakāsi. Tassa sarīrakiccaŋ

kāretuŋ catūsu ţhānesu anekasahassā isayo tattheva gantvā pañcasu

ţhānesu maņđapañca kāretvā anekasahassā isigaņā kisavacchassa tāpasassa candanacitakaŋ katvā sarīraŋ jhāpesuŋ. Āļāhanassa samantā ađđhayojanamatte ţhāne dibbakusumavassaŋ vassi. Mahāsatto tassa sarīranikkhepaŋ kārāpetvā assamaŋ pavisitvā tehi isigaņehi parivuto nisīdi.

Tesampi rājūnaŋ nadītīraŋ āgatakāle mahāsenāvāhanatūriyasaddo ahosi.

Mahāsatto taŋ sutvā anusissaŋ tāpasaŋ āmantetvā ‘tāta, tvaŋ gantvā tāva jānāhi, kiŋ saddo nāmeso’ ti āha. So pānīyaghaţaŋ ādāya tattha gantvā te rājāno disvā pucchanavasena paţhamaŋ gāthamāha–

50. ‘Alankatā kuņđalino suvatthā, veļuriyamuttātharukhaggabandhā;

rathesabhā tiţţhatha ke nu tumhe, kathaŋ vo jānanti manussaloke’ ti.

Tattha veļuriyamuttātharukhaggabandhāti veļuriyamaņīhi ceva muttālambakehi ca alankatatharūhi khaggaratanehi samannāgatā. Tiţţhathāti

ekasmiŋ rathe tiţţhatha. Ke nūti ke nāma tumhe, kathaŋ vo sañjānantīti?

Te tassa vacanaŋ sutvā rathā otaritvā vanditvā aţţhaŋsu. Tesu aţţhaka-rājā tena saddhiŋ sallapanto dutiyaŋ gāthamāha–

51. ‘Ahamaţţhako (p. 5.144) bhīmaratho panāyaŋ, kālingarājā pana ugga-toyaŋ;

susaññatānaŋ isīnaŋ dassanāya, idhāgatā pucchitāyemha pañhe’ ti.

Tattha uggatoti cando viya sūriyo viya ca pākaţo paññāto. Susaññatānaŋ

isīnanti, bhante, na mayaŋ vanakīļādīnaŋ atthāya āgatā, atha kho kāyādīhi susaññatānaŋ sīlasampannānaŋ isīnaŋ dassanatthāya idhāgatā. Pucchitā-yemha pañheti sarabhangasatthāraŋ pañhe pucchituŋ emha, āgatāmhāti attho. Ya-kāro byañjanasandhikaroti veditabbo.

Atha ne tāpaso ‘sādhu mahārājā, āgantabbaţţhānaññeva āgatāttha, tena hi nhatvā vissamitvā assamapadaŋ pavisitvā isigaņaŋ vanditvā sarabhanga-satthārameva pañhaŋ pucchathā’ ti tehi saddhiŋ paţisanthāraŋ katvā pānī-yaghaţaŋ ukkhipitvā udakatheve puñchanto ākāsaŋ olokento sakkaŋ deva-rājānaŋ devagaņaparivutaŋ erāvaņakkhandhavaragataŋ otarantaŋ disvā tena saddhiŋ sallapanto tatiyaŋ gāthamāha–

52. ‘Vehāyasaŋ tiţţhasi antalikkhe, pathaddhuno pannaraseva cando;

pucchāmi taŋ yakkha mahānubhāva, kataŋ taŋ jānanti manussaloke’-ti.

Tattha vehāyasanti abbhuggantvā antalikkhe ākāse tiţţhasi. Pathaddhu-noti pathaddhagato, addhapathe gaganamajjhe ţhitoti attho.

Taŋ sutvā sakko catutthaŋ gāthamāha–

53. ‘Yamāhu devesu “sujampatī” ti, “maghavā” ti taŋ āhu manussaloke;

sa devarājā idamajja patto, susaññatānaŋ isīnaŋ dassanāyā’ ti.

Tattha sa devarājāti so ahaŋ sakko devarājā. Idamajja pattoTi idaŋ ţhānaŋ ajja āgato. Dassanāyāti dassanatthāya vandanatthāya sarabhangasatthā-rañca pañhaŋ pucchanatthāyāti āha.

Atha (p. 5.145) naŋ anusisso ‘sādhu, mahārāja, tumhe pacchā āgacchathā’ti vatvā pānīyaghaţaŋ ādāya assamapadaŋ pavisitvā pānīyaghaţaŋ paţisāmetvā tiņņaŋ rājūnaŋ devarājassa ca pañhapucchanatthāya āgatabhāvaŋ

mahāsattassa ārocesi. So isigaņaparivuto mahāvisālamāļake nisīdi. Tayo

rājāno āgantvā isigaņaŋ vanditvā ekamantaŋ nisīdiŋsu. Sakkopi otaritvā

isigaņaŋ upasankamitvā añjaliŋ paggayha ţhito isigaņaŋ vaņņetvā vanda-māno pañcamaŋ gāthamāha–

54. ‘Dūre sutā no isayo samāgatā, mahiddhikā iddhiguņūpapannā;

vandāmi te ayire pasannacitto, ye jīvalokettha manussaseţţhā’ ti.

Tattha dūre sutā noti, bhante, amhehi tumhe dūre devaloke ţhitehiyeva

sutāti mamāyanto evamāha. Idaŋ vuttaŋ hoti– ime idha samāgatā amhākaŋ

isayo dūre sutā yāva brahmalokā vissutā pākaţāti. Mahiddhikāti mahānubhāvā. Iddhiguņūpapannāti pañcavidhena iddhiguņena samannāgatā. Ayireti, ayye. Yeti ye tumhe imasmiŋ jīvaloke manussesu seţţhāti.

Evaŋ isigaņaŋ vaņņetvā sakko cha nisajjadose pariharanto ekamantaŋ nisīdi. Atha naŋ isīnaŋ adhovāte nisinnaŋ disvā anusisso chaţţhaŋ gātha-māha–

55. ‘Gandho isīnaŋ ciradikkhitānaŋ, kāyā cuto gacchati mālutena;

ito paţikkamma sahassanetta, gandho isīnaŋ asuci devarājā’ ti.

Tattha ciradikkhitānanti cirapabbajitānaŋ. Paţikkammāti paţikkama apehi. Sahassanettāti ālapanametaŋ. Sakko hi amaccasahassehi cintitaŋ atthaŋ ekakova passati, tasmā ‘sahassanetto’ ti vuccati. Atha vā sahassanettānaŋ pana devānaŋ dassanūpacārātikkamanasamatthoti sahassanettā (p. 5.146). Asucīti sedamalādīhi paribhāvitattā duggandho, tumhe ca sucikāmā, tena vo esa gandho bādhatīti.

Taŋ sutvā sakko itaraŋ gāthamāha–

56. ‘Gandho isīnaŋ ciradikkhitānaŋ, kāyā cuto gacchatu mālutena;

vicittapupphaŋ surabhiŋva mālaŋ, gandhañca etaŋ pāţikankhāma bhante;

na hettha devā paţikkūlasaññino’ ti.

Tattha gacchatūti yathāsukhaŋ pavattatu, nāsapuţaŋ no paharatūti attho.

Pāţikankhāmāti icchāma patthema. Etthāti etasmiŋ gandhe devā jigucchasa-ññino na honti. Dussīleyeva hi devā jigucchanti, na sīlavanteti.

Evañca pana vatvā ‘bhante, anusissa ahaŋ mahantena ussāhena pañhaŋ pucchituŋ āgato, okāsaŋ me karohī’ ti āha. So tassa vacanaŋ sutvā uţţhāyā-sanā isigaņaŋ okāsaŋ karonto gāthādvayamāha–

57. ‘Purindado bhūtapatī yasassī, devānamindo sakko maghavā suja-mpati;

sa devarājā asuragaņappamaddano, okāsamākankhati pañha pucchituŋ.

58. ‘Ko nevimesaŋ idha paņđitānaŋ, pañhe puţţho nipuņe byākarissati;

tiņañca raññaŋ manujādhipānaŋ, devānamindassa ca vāsavassā’ ti.

Tattha ‘purindado’ ti-ādīni sakkasseva guņanāmāni. So hi pure dānaŋ

dinnattā purindado, bhūtesu jeţţhakattā bhūtapati, parivārasampadāya

yasassī, paramissaratāya devānamindo, sattannaŋ vattapadānaŋ suţţhu

katattā sakko, purimajātivasena maghavā, sujāya asurakaññāya patibhāvena (p. 5.147) sujampati, devānaŋ rañjanatāya devarājā. Ko nevāti ko nu eva. Nipu-ņeti saņhasukhume pañhe. Raññanti rājūnaŋ. Imesaŋ catunnaŋ rājūnaŋ manaŋ gahetvā ko imesaŋ paņđitānaŋ isīnaŋ pañhe kathessati, pañhaŋ nesaŋ kathetuŋ samatthaŋ jānāthāti vadati.

Taŋ sutvā isigaņo, ‘mārisa, anusissa tvaŋ pathaviyaŋ ţhatvā pathaviŋ apassanto viya kathesi, ţhapetvā sarabhangasatthāraŋ ko añño etesaŋ pañhaŋ kathetuŋ samattho’ ti vatvā gāthamāha–

59. ‘Ayaŋ isi sarabhango tapassī, yato jāto virato methunasmā;

āceraputto suvinītarūpo, so nesaŋ pañhāni viyākarissatī’ ti.

Tattha sarabhangoti sare khipitvā ākāse sarapāsādādīni katvā puna ekena sarena te sare pātento bhangavibhange akāsīti sarabhango. MethunasmāTi methunadhammato. So kira methunaŋ asevitvā pabbajito. Āceraputtoti rañño ācariyassa purohitassa putto.

Evañca pana vatvā isigaņo anusissaŋ āha– ‘mārisa, tvameva satthāraŋ vanditvā isigaņassa vacanena sakkena pucchitapañhakathanāya okāsaŋ kārehī’ ti. So ‘sādhū’ ti sampaţicchitvā satthāraŋ vanditvā okāsaŋ kārento anantaraŋ gāthamāha–

60. ‘Koņđañña pañhāni viyākarohi, yācanti taŋ isayo sādhurūpā;

koņđañña eso manujesu dhammo, yaŋ vuddhamāgacchati esa bhāro’ ti.

Tattha koņđaññāti taŋ gottenālapati. Dhammoti sabhāvo. Yaŋ vuddhanti yaŋ paññāya vuddhaŋ purisaŋ esa pañhānaŋ vissajjanabhāro nāma āga-cchati, eso manujesu sabhāvo, tasmā candimasūriyasahassaŋ uţţhāpento viya pākaţaŋ katvā devarañño pañhe kathehīti.

Tato (p. 5.148) mahāpuriso okāsaŋ karonto anantaraŋ gāthamāha–

61. ‘Katāvakāsā pucchantu bhonto, yaŋ kiñci pañhaŋ manasābhipatthitaŋ;

ahañhi taŋ taŋ vo viyākarissaŋ, ñatvā sayaŋ lokamimaŋ parañcā’ ti.

Tattha yaŋ kiñcīti na kevalaŋ tumhākaŋyeva, atha kho sadevakassapi

lokassa yaŋ manasābhipatthitaŋ, taŋ maŋ bhavanto pucchantu. Ahañhi vo idhalokanissitaŋ vā paralokanissitaŋ vā sabbaŋ pañhaŋ imañca parañca lokaŋ sayaŋ paññāya sacchikatvā kathessāmīti sabbaññupavāraņaŋ sampavāresi.

Evaŋ tena okāse kate sakko attanā abhisankhataŋ pañhaŋ pucchi.

Tamatthaŋ pakāsento satthā āha–

62. ‘Tato ca maghavā sakko, atthadassī purindado;

apucchi paţhamaŋ pañhaŋ, yañcāsi abhipatthitaŋ.

63. ‘Kiŋ sū vadhitvā na kadāci socati, kissappahānaŋ isayo vaņņayanti;

kassīdha vuttaŋ pharusaŋ khametha, akkhāhi me koņđañña etamattha-n’ ti.

Tattha yañcāsīti yaŋ tassa manasā abhipatthitaŋ āsi, taŋ pucchīti attho. Etanti etaŋ mayā pucchitamatthaŋ akkhāhi meti ekagāthāya tayo pañhe pucchi.

Tato paraŋ byākaronto āha–

64. ‘Kodhaŋ vadhitvā na kadāci socati, makkhappahānaŋ isayo vaņņayanti;

sabbesaŋ vuttaŋ pharusaŋ khametha, etaŋ khantiŋ uttamamāhu santo’ ti.

Tattha kodhaŋ vadhitvāti kodhaŋ māretvā chađđetvā. Socanto hi paţighacitteneva socati, kodhābhāvā kuto soko. Tena vuttaŋ (p. 5.149) ‘na kadāci

socatī’ ti. Makkhappahānanti parehi attano kataguņamakkhanalakkhaņassa

akataññubhāvasankhātassa makkhassa pahānaŋ isayo vaņņayanti. Sabbesanti hīnamajjhimukkaţţhānaŋ sabbesampi pharusaŋ vacanaŋ khametha.

Santoti porāņakā paņđitā evaŋ kathenti.

Sakko āha–

65. ‘Sakkā ubhinnaŋ vacanaŋ titikkhituŋ, sadisassa vā seţţhatarassa

vāpi;

kathaŋ nu hīnassa vaco khametha, akkhāhi me koņđañña etamatthan’-ti.

Sarabhango āha–

66. ‘Bhayā hi seţţhassa vaco khametha, sārambhahetū pana sādisassa;

yo cīdha hīnassa vaco khametha, etaŋ khantiŋ uttamamāhu santo’ ti.–

Evamādīnaŋ gāthānaŋ vacanappaţivacanavasena sambandho veditabbo.

Tattha akkhāhi meti, bhante koņđañña, tumhehi dve pañhā sukathitā, eko me cittaŋ na gaņhāti, kathaŋ sakkā attano hīnatarassa vacanaŋ adhivā-setuŋ, taŋ mama akkhāhīti pucchanto evamāha. Etaŋ khantinti yadetaŋ jātigottādihīnassa vacanaŋ khamanaŋ, etaŋ khantiŋ uttamanti porāņakapa-ņđitā vadanti. Yaŋ panetaŋ jāti-ādīhi seţţhassa bhayena, sadisassa karaņu-ttariyalakkhaņe sārambhe ādīnavadassanena khamanaŋ, nesā adhivāsana-khanti nāmāti attho.

Evaŋ vutte sakko mahāsattaŋ āha– ‘bhante, paţhamaŋ tumhe “sabbesaŋ vuttaŋ pharusaŋ khametha, etaŋ khantiŋ uttamamāhu santo” ti vatvā idāni “yo cīdha hīnassa vaco khametha, etaŋ khantiŋ uttamamāhu santo” ti vadatha, na vo purimena pacchimaŋ sametī’ ti. Atha naŋ mahāsatto, ‘sakka, pacchimaŋ mayā “ayaŋ hīno” ti ñatvā pharusavacanaŋ adhivāsentassa vasena vuttaŋ, yasmā pana na sakkā rūpadassanamattena sattānaŋ seţţhā-dibhāvo ñātuŋ, tasmā (p. 5.150) purimaŋ vuttan’ ti vatvā sattānaŋ aññatra saŋvāsā rūpadassanamattena seţţhādibhāvassa duviññeyyataŋ pakāsento gāthamāha–

67. ‘Kathaŋ vijaññā catupattharūpaŋ, seţţhaŋ sarikkhaŋ athavāpi hīnaŋ.

virūparūpena caranti santo, tasmā hi sabbesaŋ vaco khamethā’ ti.

Tattha catupattharūpanti catūhi iriyāpathehi paţicchannasabhāvaŋ. Virūpa-rūpenāti virūpānaŋ lāmakapuggalānaŋ rūpena uttamaguņā santopi vica-ranti. Imasmiŋ panatthe majjhantikattherassa vatthu kathetabbaŋ.

Taŋ sutvā sakko nikkankho hutvā, ‘bhante, etāya no khantiyā ānisaŋsaŋ kathehī’ ti yāci. Athassa mahāsatto gāthamāha–

68. ‘Na hetamatthaŋ mahatīpi senā, sarājikā yujjhamānā labhetha;

yaŋ khantimā sappuriso labhetha, khantībalassūpasamanti verā’ ti.

Tattha etamatthanti etaŋ veravūpasamanippaţighasabhāvasankhātaŋ atthaŋ.

Evaŋ mahāsattena khantiguņe kathite te rājāno cintayiŋsu– ‘sakko atta-nova pañhe pucchati, amhākaŋ pucchanokāsaŋ na dassatī’ ti. Atha nesaŋ ajjhāsayaŋ viditvā sakko attanā abhisankhate cattāro pañhe ţhapetvāva tesaŋ kankhaŋ pucchanto gāthamāha–

69. ‘Subhāsitaŋ te anumodiyāna, aññaŋ taŋ pucchāmi tadingha brūhi;

yathā ahuŋ daņđakī nāļikero, athajjuno kalābu cāpi rājā;

tesaŋ gatiŋ brūhi supāpakamminaŋ, katthūpapannā isīnaŋ viheţhakā’ti.

Tattha (p. 5.151) anumodiyānāti idaŋ mayā puţţhānaŋ tiņņaŋ pañhānaŋ vissajjanasankhātaŋ tava subhāsitaŋ anumoditvā. Yathā ahunti yathā cattāro janā ahesuŋ. Kalābu cāti kalāburājā ca. Athajjunoti atha ajjunarājā.

Athassa vissajjento mahāsatto pañca gāthāyo abhāsi–

70. ‘Kisañhi vacchaŋ avakiriya daņđakī, ucchinnamūlo sajano saraţţho;

kukkuļanāme nirayamhi paccati, tassa phulingāni patanti kāye.

71. ‘Yo saññate pabbajite aheţhayi, dhammaŋ bhaņante samaņe adū-sake;

taŋ nāļikeraŋ sunakhā parattha, sangamma khādanti viphandamānaŋ.

72. ‘Athajjuno niraye sattisūle, avaŋsiro patito uddhaŋpādo;

angīrasaŋ gotamaŋ heţhayitvā, khantiŋ tapassiŋ cirabrahmacāriŋ.

73. ‘Yo khaņđaso pabbajitaŋ achedayi, khantiŋ vadantaŋ samaņaŋ adū-sakaŋ;

kalābuvīciŋ upapajja paccati, mahāpatāpaŋ kaţukaŋ bhayānakaŋ.

74. ‘Etāni sutvā nirayāni paņđito, aññāni pāpiţţhatarāni cettha;

dhammaŋ care samaņabrāhmaņesu, evankaro saggamupeti ţhā-n’ ti.

Tattha kisanti appamaŋsalohitattā kisasarīraŋ. Avakiriyāti avakiritvā niţţhubhanadantakaţţhapātanena tassa sarīre kaliŋ pavāhetvā. Ucchinnamū-loti (p. 5.152) ucchinnamūlo hutvā. Sajanoti sapariso. Kukkuļanāme niraya-mhīti yojanasatappamāņe kappasaņţhite uņhachārikaniraye. Phulingānīti vīta-ccitangārā. Tassa kira tattha uņhakukkuļe nimuggassa navahi vaņamukhehi uņhā chārikā pavisanti, sīse mahantamahantā angārā patanti. Tesaŋ pana patanakāle sakalasarīraŋ dīparukkho viya jalati, balavavedanā vattanti. So adhivāsetuŋ asakkonto mahāviravaŋ ravati. Sarabhangasatthā pathaviŋ bhinditvā taŋ tattha tathāpaccamānaŋ dassesi, mahājano bhayasantāsamā-pajji. Tassa ativiya bhītabhāvaŋ ñatvā mahāsatto taŋ nirayaŋ antaradhā-pesi.

Dhammaŋ bhaņanteti dasakusalakammapathadhammaŋ bhāsante. Sama-ņeti samitapāpe. Adūsaketi niraparādhe. Nāļikeranti evaŋnāmakaŋ rājānaŋ.

Paratthāti paraloke niraye nibbattaŋ. Sangammāti ito cito ca samāgantvā

chinditvā mahantamahantā sunakhā khādanti. Tasmiŋ kira kalingaraţţhe

dantapuranagare nāļikere nāma raññe rajjaŋ kārayamāne eko mahātāpaso

pañcasatatāpasaparivuto himavantā āgamma rājuyyāne vāsaŋ kappetvā

mahājanassa dhammaŋ desesi. ‘Dhammikatāpaso uyyāne vasatī’ ti raññopi

ārocayiŋsu. Rājā pana adhammiko adhammena rajjaŋ kāresi. So amaccesu

tāpasaŋ pasaŋsantesu ‘ahampi dhammaŋ suņissāmī’ ti uyyānaŋ gantvā

tāpasaŋ vanditvā nisīdi. Tāpaso raññā saddhiŋ paţisanthāraŋ karonto ‘kiŋ,

mahārāja, dhammena rajjaŋ kāresi, janaŋ na pīļesī’ ti āha. So tassa kujjhitvā

‘ayaŋ kūţajaţilo ettakaŋ kālaŋ nāgarānaŋ santike mamaññeva aguņaŋ

kathesi maññe, hotu jānissāmī’ ti cintetvā ‘sve amhākaŋ gharadvāraŋ āgaccheyyāthā’ ti nimantetvā punadivase purāņagūthassa cāţiyo paripūrāpetvā

tāpasesu āgatesu tesaŋ bhikkhābhājanāni gūthassa pūrāpetvā dvāraŋ pidahāpetvā musalāni ca lohadaņđe ca gāhāpetvā isīnaŋ sīsāni bhindāpetvā

jaţāsu gāhāpetvā kađđhāpetvā sunakhehi khādāpetvā tattheva bhinnaŋ

pathaviŋ pavisitvā sunakhamahāniraye nibbattati, tatrassa tigāvutappamāņa-sarīraŋ (p. 5.153) ahosi. Atha naŋ mahantamahantā mahāhatthippamāņā pañcavaņņā sunakhā anubandhitvā đaŋsitvā navayojanāya jalita-ayapatha-viyā pātetvā mukhapūraŋ luñcantā vipphandamānaŋ khādiŋsu. Mahāsatto pathaviŋ dvidhā bhinditvā taŋ nirayaŋ dassetvā mahājanassa bhītabhāvaŋ ñatvā antaradhāpesi.

Athajjunoti sahassabāhurājā. Angīrasanti angehi raŋsīnaŋ niccharaņato

evaŋladdhanāmaŋ. Heţhayitvāti viheţhetvā visapītakaņđena vijjhitvā jīvitakkhayaŋ pāpetvā. So kira ajjuno nāma rājā mahisakaraţţhe ketakarājadhāniyaŋ rajjaŋ kārento migavaŋ gantvā mige vadhitvā angārapakkamaŋsaŋ

khādanto vicari. Athekadivasaŋ migānaŋ āgamanaţţhāne koţţhakaŋ katvā

mige olokayamāno aţţhāsi. Tadā so tāpaso tassa rañño avidūre ekaŋ kārarukkhaŋ abhiruhitvā phalāni ocinanto ocinitaphalasākhaŋ muñci. Tassā

vissaţţhāya saddena taŋţhānaŋ pattā migā palāyiŋsu. Rājā kujjhitvā

tāpasaŋ visamissitena sallena vijjhi. So parigalitvā patanto matthakena

khadirakhāņukaŋ āsādetvā sūlaggeyeva kālamakāsi. Rājā tankhaņeyeva

dvidhā bhinnaŋ pathaviŋ pavisitvā sattisūlaniraye nibbatti, tigāvutappamāņaŋ sarīraŋ ahosi. Tatra taŋ nirayapālā jalitehi āvudhehi koţţetvā jalitaŋ ayapabbataŋ āropenti. Pabbatamatthake ţhitakāle vāto paharati, so vātappa-hārena parigalitvā patati. Tasmiŋ khaņe heţţhā navayojanāya jalita-ayapatha-viyā mahātālakkhandhappamāņaŋ jalitaŋ ayasūlaŋ uţţhahati. So sūlagga-matthakeyeva āsādetvā sūlāvuto tiţţhati. Tasmiŋ khaņe pathavī jalati, sūlaŋ jalati, tassa sarīraŋ jalati. So tattha mahāravaŋ ravanto paccati. Mahāsatto pathaviŋ dvidhā katvā taŋ nirayaŋ dassetvā mahājanassa bhītabhāvaŋ ñatvā antaradhāpesi.

Khaņđasoti cattāro hatthapāde kaņņanāsañca khaņđākhaņđaŋ katvā. Adū-sakanti niraparādhaŋ. Tathā chedāpetvā dvīhi kasāhi pahārasahassehi tāļā-petvā jaţāsu gahetvā ākađđhāpetvā paţikujjaŋ nipajjāpetvā (p. 5.154) piţţhiyaŋ paņhiyā paharitvā mahādukkhasamappitaŋ akāsi. Kalābuvīcinti kalābu avīciŋ. Kaţukanti tikhiņavedanaŋ, evarūpaŋ nirayaŋ upapajjitvā channaŋ jālānaŋ antare paccati. Vitthārato pana kalāburañño vatthu khantivādijātake (jā. 1.4.49-52) kathitameva. Aññāni pāpiţţhatarāni cetthāTi etehi nirayehi pāpiţţhatarāni ca aññāni nirayāni sutvā. Dhammaŋ careti, sakka devarāja, paņđito kulaputto na kevalaŋ eteyeva cattāro nirayā, eteyeva ca rājāno nera-yikā, atha kho aññepi nirayā, aññepi ca rājāno nirayesu uppannāti viditvā catupaccayadānadhammikārakkhāvaraņasaŋvidhānasankhātaŋ samaņabrā-hmaņesu dhammaŋ careyyāti.

Evaŋ mahāsattena catunnaŋ rājūnaŋ nibbattaţţhāne dassite tayo rājāno nikkankhā ahesuŋ. Tato sakko avasese cattāro pañhe pucchanto gāthamāha–

75. ‘Subhāsitaŋ te anumodiyāna, aññaŋ taŋ pucchāmi tadingha brūhi;

kathaŋvidhaŋ sīlavantaŋ vadanti, kathaŋvidhaŋ paññavantaŋ vadanti;

kathaŋvidhaŋ sappurisaŋ vadanti, kathaŋvidhaŋ no siri no jahātī’ ti.

Tattha kathaŋvidhaŋ no siri no jahātīti kathaŋvidhaŋ nu purisaŋ paţiladdhasirī na jahātīti.

Athassa vissajjento mahāsatto catasso gāthāyo abhāsi–

76. ‘Kāyena vācāya ca yodha saññato, manasā ca kiñci na karoti pāpaŋ;

na attahetū alikaŋ bhaņeti, tathāvidhaŋ sīlavantaŋ vadanti.

77. ‘Gambhīrapañhaŋ (p. 5.155) manasābhicintayaŋ, nāccāhitaŋ kamma karoti luddaŋ;

kālāgataŋ atthapadaŋ na riñcati, tathāvidhaŋ paññavantaŋ vadanti.

78. ‘Yo ve kataññū katavedi dhīro, kalyāņamitto daļhabhatti ca hoti;

dukhitassa sakkacca karoti kiccaŋ, tathāvidhaŋ sappurisaŋ vadanti.

79. ‘Etehi sabbehi guņehupeto, saddho mudū saŋvibhāgī vadaññū;

sangāhakaŋ sakhilaŋ saņhavācaŋ, tathāvidhaŋ no siri no jahātī’ ti.

Tattha ‘kāyenā’ ti-ādīni padāni tividhasucaritadvāravasena vuttāni. Na atta-hetūti desanāsīsamevetaŋ, attahetu vā parahetu vā yasahetu vā dhanahetu vā lābhahetu vā āmisakiñcikkhahetu vā alikaŋ na kathetīti attho. Kāmañcesa attho ‘vācāya saññato’ ti imināva siddho, musāvādino pana akattabbaŋ pāpaŋ nāma natthīti garubhāvadīpanatthaŋ puna evamāhāti veditabbo. Taŋ puggalaŋ sīlavantaŋ vadanti.

Gambhīrapañhanti atthato ca pāļito ca gambhīraŋ guļhaŋ paţicchannaŋ

sattubhastajātaka- (jā. 1.7.46 ādayo) sambhavajātaka- (jā. 1.16.138 ādayo)

mahā-umangajātakesu (jā. 2.22.590 ādayo) āgatasadisaŋ pañhaŋ. Manasābhicintayanti manasā abhicintento atthaŋ paţivijjhitvā candasahassaŋ sūriyasahassaŋ uţţhāpento viya pākaţaŋ katvā yo kathetuŋ sakkotīti attho.

Nāccāhitanti na ati-ahitaŋ, hitātikkantaŋ luddaŋ pharusaŋ sāhasikakammañca yo na karotīti attho. Imassa panatthassa āvibhāvatthaŋ–

‘Na (p. 5.156) paņđitā attasukhassa hetu, pāpāni kammāni samācaranti.

dukkhena phuţţhā piļitāpi santā, chandā dosā ca na jahanti dhan’ ti.–

Bhūripañho kathetabbo.

Kālāgatanti ettha dānaŋ dātabbakāle, sīlaŋ rakkhaņakāle, uposathaŋ upavāsakāle, saraņesu patiţţhānakāle, pabbajitakāle, samaņadhammakaraņakāle, vipassanācārasmiŋ yuñjanakāle cāti imāni dānādīni sampādento kālā-gataŋ atthapadaŋ na riñcati na hāpeti na gaļāpeti nāma. Tathāvidhanti sakka sabbaññubuddhā ca paccekabuddhā ca bodhisattā ca paññavantaŋ kathentā evarūpaŋ puggalaŋ kathenti.

‘Yo ve’ ti gāthāya parena attano kataguņaŋ jānātīti kataññū. Evaŋ ñatvā

pana yenassa guņo kato, tassa guņaŋ paţikaronto katavedī nāma. Dukhitassāti attano sahāyassa dukkhappattassa dukkhaŋ attani āropetvā yo tassa

uppannakiccaŋ sahatthena sakkaccaŋ karoti, buddhādayo evarūpaŋ sappurisaŋ nāma kathenti. Apica sappurisā nāma kataññū katavedino hontīti satapattajātaka- (jā. 1.3.85-87) cūļahaŋsajātaka- (jā. 1.15.133 ādayo) mahāhaŋsajātakādīni (jā. 2.21.89 ādayo) kathetabbāni. Etehi sabbehīti sakka yo etehi

heţţhā vuttehi sīlādīhi sabbehipi guņehi upeto. Saddhoti okappanasaddhāya

samannāgato. Mudūti piyabhāņī. Saŋvibhāgīti sīlasaŋvibhāgadānasaŋvibhāgābhiratattā saŋvibhāgī. Yācakānaŋ vacanaŋ ñatvā dānavasena

vadaññū. Catūhi sangahavatthūhi tesaŋ tesaŋ sangaņhanato sangāhakaŋ, madhuravacanatāya sakhilaŋ, maţţhavacanatāya saņhavācaŋ tathāvidhaŋ nu puggalaŋ adhigatayasasobhaggasankhātā sirī no jahāti, nāssa sirī vina-ssatīti.

Evaŋ mahāsatto gaganatale puņņacandaŋ uţţhāpento viya cattāro pañhe vissajjesi. Tato paraŋ sesapañhānaŋ pucchā ca vissajjanañca hoti–

80. ‘Subhāsitaŋ (p. 5.157) te anumodiyāna, aññaŋ taŋ pucchāmi tadingha brūhi;

sīlaŋ siriñcāpi satañca dhammaŋ, paññañca kaŋ seţţhataraŋ vadanti.

81. ‘Paññā hi seţţhā kusalā vadanti, nakkhattarājāriva tārakānaŋ;

sīlaŋ sirī cāpi satañca dhammo, anvāyikā paññavato bhavanti.

82. ‘Subhāsitaŋ te anumodiyāna, aññaŋ taŋ pucchāmi tadingha brūhi;

kathankaro kintikaro kimācaraŋ, kiŋ sevamāno labhatīdha paññaŋ; paññāya dānippaţipadaŋ vadehi, kathankaro paññavā hoti macco.

83. ‘Sevetha vuddhe nipuņe bahussute, uggāhako ca paripucchako siyā;

suņeyya sakkacca subhāsitāni, evankaro paññavā hoti macco.

84. ‘Sa paññavā kāmaguņe avekkhati, aniccato dukkhato rogato ca;

evaŋ vipassī pajahāti chandaŋ, dukkhesu kāmesu mahabbhayesu.

85. ‘Sa vītarāgo pavineyya dosaŋ, mettaŋ cittaŋ bhāvaye appamāņaŋ;

sabbesu bhūtesu nidhāya daņđaŋ, anindito brahmamupeti ţhānan’ ti.

Tattha sīlanti ācārasīlaŋ. Sirinti issariyasiriŋ. Satañca dhammanti sappu-risadhammaŋ. Paññanti supaññaŋ. Evaŋ imesaŋ catunnaŋ dhammānaŋ kataraŋ dhammaŋ seţţhataraŋ vadantīti pucchati. Paññā hīti, sakka, etesu catūsu dhammesu yā esā paññā (p. 5.158) nāma, sāva seţţhā, iti buddhādayo kusalā vadanti. Yathā hi tārakagaņā candaŋ parivārenti, candova tesaŋ uttamo. Evaŋ sīlañca sirī cāpi satañca dhammoti ete tayopi anvāyikā pañña-vato bhavanti Paññavantameva anugacchanti, paññāya eva parivārā hontīti attho.

‘Kathankaro’ ti-ādīni aññamaññavevacanāneva. Kathankaroti kiŋ nāma

kammaŋ karonto kiŋ ācaranto kiŋ sevamāno bhajamāno payirupāsamāno

idhaloke paññaŋ labhati, paññāyameva paţipadaŋ vadehi, jānitukāmomhi,

kathankaro macco paññavā nāma hotīti pucchati. Vuddheti paññāvuddhippatte paņđite. Nipuņeti sukhumakāraņajānanasamatthe. Evankaroti yo

puggalo evaŋ vuttappakāre puggale sevati bhajati payirupāsati, pāļiŋ ugga-ņhāti, punappunaŋ atthaŋ pucchati, pāsāņe lekhaŋ khaņanto viya kañcana-nāļiyā sīhavasaŋ sampaţicchanto viya ohitasoto sakkaccaŋ subhāsitāni suņāti, ayaŋ evankaro macco paññavā hotīti.

Evaŋ mahāsatto pācīnalokadhātuto sūriyaŋ uţţhāpento viya paññāya paţi-padaŋ kathetvā idāni tassā paññāya guņaŋ kathento ‘sa paññavā’ ti-ādi-māha. Tattha kāmaguņeti kāmakoţţhāse hutvā abhāvaţţhena aniccato, diţţha-dhammikasamparāyikānaŋ dukkhānaŋ vatthubhāvena dukkhato, aţţhanavu-tiyā rogamukhānaŋ kāme nissāya uppattisambhavena rogato ca avekkhati oloketi, so evaŋ vipassī etehi kāraņehi kāmānaŋ aniccāditaŋ passanto ‘kāme nissāya uppajjanakadukkhānaŋ anto natthi, kāmānaŋ pahānameva sukhan’ ti viditvā dukkhesu kāmesu mahabbhayesu chandaŋ pajahāti. Sa vīta-rāgoti, ‘sakka, so puggalo evaŋ vītarāgo navāghātavatthuvasena uppajjana-kasabhāvadosaŋ vinetvā mettacittaŋ bhāveyya, appamāņasattārammaņattā appamāņaŋ taŋ bhāvetvā aparihīnajjhāno agarahito brahmaloke uppajjatī’ ti.

Evaŋ mahāsatte kāmānaŋ dosaŋ kathenteyeva tesaŋ tiņņampi rājūnaŋ sabalakāyānaŋ tadangappahānena pañcakāmaguņarāgo pahīno. Taŋ ñatvā mahāsatto tesaŋ pahaŋsanavasena gāthamāha–

86. ‘Mahatthiyaŋ (p. 5.159) āgamanaŋ ahosi, tavamaţţhakā bhīmara-thassa cāpi;

kālingarājassa ca uggatassa, sabbesa vo kāmarāgo pahīno’ ti.

Tattha mahatthiyanti mahatthaŋ mahāvipphāraŋ mahājutikaŋ. Tavamaţţhakāti tava aţţhakā. Pahīnoti tadangappahānena pahīno.

Taŋ sutvā rājāno mahāsattassa thutiŋ karontā gāthamāhaŋsu–

87. ‘Evametaŋ paracittavedi, sabbesa no kāmarāgo pahīno;

karohi okāsamanuggahāya, yathā gatiŋ te abhisambhavemā’ ti.

Tattha anuggahāyāti pabbajjatthāya okāsaŋ no karohi. Yathā mayaŋ pabbajitvā tava gatiŋ nipphattiŋ abhisambhavema pāpuņeyyāma, tayā paţi-viddhaguņaŋ paţivijjheyyāmāti vadiŋsu.

Atha nesaŋ okāsaŋ karonto mahāsatto itaraŋ gāthamāha–

88. ‘Karomi okāsamanuggahāya, tathā hi vo kāmarāgo pahīno;

pharātha kāyaŋ vipulāya pītiyā, yathā gatiŋ me abhisambhavethā’ ti.

Tattha pharātha kāyanti jhānapītiyā vipulāya kāyaŋ pharathāti.

Taŋ sutvā te sampaţicchantā gāthamāhaŋsu–

89. ‘Sabbaŋ karissāma tavānusāsaniŋ, yaŋ yaŋ tuvaŋ vakkhasi bhūripañña;

pharāma kāyaŋ vipulāya pītiyā, yathā gatiŋ te abhisambhavemā’ ti.

Atha nesaŋ sabalakāyānaŋ mahāsatto pabbajjaŋ dāpetvā isigaņaŋ uyyojento gāthamāha–

90. ‘Katāya (p. 5.160) vacchassa kisassa pūjā, gacchantu bhonto isayo sādhurūpā;

jhāne ratā hotha sadā samāhitā, esā ratī pabbajitassa seţţhā’ ti.

Tattha gacchantūti attano attano vasanaţţhānāni gacchantu.

Isayo tassa sarabhangasatthuno vacanaŋ sirasā sampaţicchitvā vanditvā

ākāsaŋ uppatitvā sakāni vasanaţţhānāni gamiŋsu. Sakkopi uţţhāyāsanā

mahāsattassa thutiŋ katvā añjaliŋ paggayha sūriyaŋ namassanto viya

mahāsattaŋ namassamāno sapariso pakkāmi. Etamatthaŋ viditvā satthā

imā gāthāyo abhāsi–

91. ‘Sutvāna gāthā paramatthasaŋhitā, subhāsitā isinā paņđitena;

te vedajātā anumodamānā, pakkāmu devā devapuraŋ yasassino.

92. ‘Gāthā imā atthavatī subyañjanā, subhāsitā isinā paņđitena;

yo kocimā aţţhikatvā suņeyya, labhetha pubbāpariyaŋ visesaŋ; laddhāna pubbāpariyaŋ visesaŋ, adassanaŋ maccurājassa gacche’ ti.

Tattha paramatthasaŋhitāti aniccādidīpanena nibbānanissitā. Gāthā

imāTi idaŋ satthā sarabhangasatthuno nibbānadāyakaŋ subhāsitaŋ

vaņņento āha. Tattha atthavatīti nibbānadāyakaţţhena paramatthanissitā.

Subyañjanāti parisuddhabyañjanā. Subhāsitāti sukathitā. Aţţhikatvāti attano

atthikabhāvaŋ katvā atthiko hutvā sakkaccaŋ suņeyya. Pubbāpariyanti

paţhamajjhānaŋ pubbaviseso, dutiyajjhānaŋ aparaviseso. Dutiyajjhānaŋ

pubbaviseso, tatiyajjhānaŋ aparavisesoti evaŋ aţţhasamāpatticatumaggava-sena pubbāparabhāvena ţhitaŋ visesaŋ. Adassananti pariyosāne aparavi-sesaŋ (p. 5.161) arahattaŋ labhitvā nibbānaŋ pāpuņeyya. Nibbānappatto hi puggalo maccurājassa adassanaŋ gato nāma hotīti.

Evaŋ satthā arahattena desanāya kūţaŋ gaņhitvā ‘na, bhikkhave, idāneva, pubbepi moggallānassa āļāhane pupphavassaŋ vassī’ ti vatvā saccāni pakā-setvā jātakaŋ samodhānento āha–

93. ‘Sālissaro sāriputto, meņđissaro ca kassapo;

pabbato anuruddho ca, kaccāyano ca devalo;

94. ‘Anusisso ca ānando, kisavaccho ca kolito;

nārado udāyitthero, parisā buddhaparisā; sarabhango lokanātho, evaŋ dhāretha jātakan’ ti.

Sarabhangajātakavaņņanā dutiyā.

[523] 3. Alambusājātakavaņņanā

Athabravīti idaŋ satthā jetavane viharanto purāņadutiyikāpalobhanaŋ

ārabbha kathesi. Vatthu indriyajātake (jā. 1.8.60 ādayo) vitthāritameva.

Satthā pana taŋ bhikkhuŋ ‘saccaŋ kira tvaŋ, bhikkhu, ukkaņţhitosī’ ti

pucchitvā ‘saccaŋ, bhante’ ti vutte ‘kena ukkaņţhāpitosī’ ti vatvā ‘purāņaduti-yikāyā’ ti vutte ‘bhikkhu esā itthī tuyhaŋ anatthakārikā, tvaŋ etaŋ nissāya jhānaŋ nāsetvā tīņi saŋvaccharāni mūļho visaññī nipajjitvā uppannāya saññāya mahāparidevaŋ paridevī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto kāsiraţţhe

brāhmaņakule nibbattitvā vayappatto sabbasippesu nipphattiŋ patvā isipabbajjaŋ pabbajitvā araññāyatane vanamūlaphalāhāro yāpesi. Athekā migī

tassa passāvaţţhāne sambhavamissakaŋ tiņaŋ khāditvā udakaŋ pivi. Ettakeneva ca tasmiŋ paţibaddhacittā gabbhaŋ paţilabhitvā tato paţţhāya

katthaci agantvā tattheva tiņaŋ khāditvā assamassa sāmanteyeva vicarati (p. 5.162).Mahāsatto pariggaņhanto taŋ kāraņaŋ aññāsi. Sā aparabhāge manussadārakaŋ vijāyi. Mahāsatto taŋ puttasine-hena paţijaggi, ‘isisingo’ tissa nāmaŋ akāsi. Atha naŋ mahāsatto viññuta-ppattaŋ pabbājetvā attano mahallakakāle taŋ ādāya nārivanaŋ nāma gantvā, ‘tāta, imasmiŋ himavante imehi pupphehi sadisā itthiyo nāma honti, tā attano vasaŋ gate mahāvināsaŋ pāpenti, na tāsaŋ vasaŋ nāma gantuŋ vaţţatī’ ti ovaditvā aparabhāge brahmalokaparāyaņo ahosi.

Isisingopi jhānakīļaŋ kīļanto himavantappadese vāsaŋ kappesi. Ghoratapo paramadhitindriyo ahosi. Athassa sīlatejena sakkassa bhavanaŋ

kampi, sakko āvajjento taŋ kāraņaŋ ñatvā ‘ayaŋ maŋ sakkattā cāveyya,

ekaŋ accharaŋ pesetvā sīlamassa bhindāpessāmī’ ti sakaladevalokaŋ upaparikkhanto attano ađđhateyyakoţisankhānaŋ paricārikānaŋ majjhe ekaŋ

alambusaŋ nāma accharaŋ ţhapetvā aññaŋ tassa sīlaŋ bhindituŋ

samatthaŋ adisvā taŋ pakkosāpetvā tassa sīlabhedaŋ kātuŋ āņāpesi.

Tamatthaŋ āvikaronto satthā paţhamaŋ gāthamāha–

95. ‘Athabravi brahā indo, vatrabhū jayataŋ pitā;

devakaññaŋ parābhetvā, sudhammāyaŋ alambusan’ ti.

Tattha brahāti mahā. Vatrabhūti vatrassa nāma asurassa abhibhavitā. Jayataŋ pitāti jayantānaŋ jayappattānaŋ sesānaŋ tettiŋsāya devaputtānaŋ pitukiccasādhanena pitā. Parābhetvāti hadayaŋ bhinditvā olokento viya taŋ ‘paţibalā ayan’ ti ñatvāti attho. Sudhammāyanti sudhammāyaŋ devasa-bhāyaŋ.

Paņđukambalasilāsane nisinno taŋ alambusaŋ pakkosāpetvā idamāha–

96. ‘Misse devā taŋ yācanti, tāvatiŋsā sa-indakā;

isippalobhane gaccha, isisingaŋ alambuse’ ti.

Tattha (p. 5.163) misseti taŋ ālapati, idañca tassā nāmaŋ, sabbā panitthiyo

purise kilesamissanena missanato ‘missā’ ti vuccanti, tena sādhāraņena

guņanāmenālapanto evamāha. Isippalobhaneti isīnaŋ palobhanasamatthe.

Isisinganti tassa kira matthake migasingākārena dve cūļā uţţhahiŋsu, tasmā evaŋ vuccati.

Iti sakko ‘gaccha isisingaŋ upasankamitvā attano vasaŋ ānetvā sīla-massa bhindā’ ti alambusaŋ āņāpesi.

97. ‘Purāyaŋ amhe acceti, vattavā brahmacariyavā;

nibbānābhirato vuddho, tassa maggāni āvarā’ ti.– vacanaŋ āha;

Tattha purāyanti ayaŋ tāpaso vattasampanno ca brahmacariyavā ca, so panesa dīghāyukatāya nibbānasankhāte magge abhirato guņavuddhiyā ca vuddho. Tasmā yāva esa amhe nātikkamati, na abhibhavitvā imamhā ţhānā cāveti, tāvadeva tvaŋ gantvā tassa devalokagamanāni maggāni āvara, yathā idha nāgacchati, evaŋ karohīti attho.

Taŋ sutvā alambusā gāthādvayamāha–

98. ‘Devarāja kimeva tvaŋ, mameva tuvaŋ sikkhasi;

isippalobhane gaccha, santi aññāpi accharā.

99. ‘Mādisiyo pavarā ceva, asoke nandane vane;

tāsampi hotu pariyāyo, tāpi yantu palobhanā’ ti.

Tattha kimeva tvanti kiŋ nāmetaŋ tvaŋ karosīti dīpeti. Mameva tuvaŋ sikkhasīti imasmiŋ sakaladevaloke mameva tuvaŋ ikkhasi, aññaŋ na passa-sīti adhippāyena vadati. Sa-kāro panettha byañjanasandhikaro. Isippalobhane gacchāti kinkāraņā maññeva evaŋ vadesīti adhippāyo. Pavarā cevāti mayā uttaritarā ceva. Asoketi sokarahite. Nandaneti nandijanake. Pariyāyoti gama-navāro.

Tato (p. 5.164) sakko tisso gāthāyo abhāsi–

100. ‘Addhā hi saccaŋ bhaņasi, santi aññāpi accharā;

tādisiyo pavarā ceva, asoke nandane vane.

101. ‘Na tā evaŋ pajānanti, pāricariyaŋ pumaŋ gatā;

yādisaŋ tvaŋ pajānāsi, nāri sabbangasobhane.

102. ‘Tvameva gaccha kalyāņi, itthīnaŋ pavarā casi;

taveva vaņņarūpena, savasamānayissasī’ ti.

Tattha pumaŋ gatāti purisaŋ upasankamantā samānā purisapalobhinipā-ricariyaŋ na jānanti. Vaņņarūpenāti sarīravaņņena ceva rūpasampattiyā ca. Savasamānayissasīti taŋ tāpasaŋ attano vasaŋ ānessasīti.

Taŋ sutvā alambusā dve gāthā abhāsi–

103. ‘Na vāhaŋ na gamissāmi, devarājena pesitā;

vibhemi cetaŋ āsāduŋ, uggatejo hi brāhmaņo.

104. ‘Aneke nirayaŋ pattā, isimāsādiyā janā;

āpannā mohasaŋsāraŋ, tasmā lomāni haŋsaye’ ti.

Tattha na vāhanti na ve ahaŋ. Vibhemīti bhāyāmi. Āsādunti āsādituŋ.

Idaŋ vuttaŋ hoti– nāhaŋ, deva, tayā pesitā na gamissāmi, apicāhaŋ taŋ

isiŋ sīlabhedanatthāya allīyituŋ bhāyāmi, uggatejo hi soti. Āsādiyāti āsādetvā. Mohasaŋsāranti mohena saŋsāraŋ, mohena isiŋ palobhetvā

saŋsāraŋ āpannā vaţţadukkhe patiţţhitā sattā gaņanapathaŋ atikkantā.

Tasmāti tena kāraņena. Lomāni haŋsayeti ahaŋ lomāni uţţhapemi, ‘tassa kirāhaŋ sīlaŋ bhindissāmī’ ti cintayamānāya me lomāni pahaŋsantīti vadati.

105. ‘Idaŋ vatvāna pakkāmi, accharā kāmavaņņinī;

missā missitumicchantī, isisingaŋ alambusā.

106. ‘Sā (p. 5.165) ca taŋ vanamogayha, isisingena rakkhitaŋ;

bimbijālakasañchannaŋ, samantā addhayojanaŋ.

107. ‘Pātova pātarāsamhi, udaņhasamayaŋ pati;

aggiţţhaŋ parimajjantaŋ, isisingaŋ upāgamī’ ti.– imā abhisambuddha-gāthā;

Tattha pakkāmīti tena hi, devarāja, āvajjeyyāsi manti attano sayanagabbhaŋ pavisitvā alankaritvā isisingaŋ kilesena missituŋ icchantī

pakkāmi, bhikkhave, sā accharā tassa assamaŋ gatāti. Bimbijālakasañcha-nnanti rattankuravanena sañchannaŋ. Pātova pātarāsamhīti, bhikkhave, pātarāsavelāya pātova pageyeva atipageva. Udaņhasamayaŋ patīti sūriyu-ggamanavelāyameva. Aggiţţhanti aggisālaŋ. Rattiŋ padhānamanuyuñjitvā pātova nhatvā udakakiccaŋ katvā paņņasālāyaŋ thokaŋ jhānasukhena vīti-nāmetvā nikkhamitvā aggisālaŋ sammajjantaŋ taŋ isisingaŋ sā upāgami, itthivilāsaŋ dassentī tassa purato aţţhāsi.

Atha naŋ tāpaso pucchanto āha–

108. ‘Kā nu vijjurivābhāsi, osadhī viya tārakā;

vicittahatthābharaņā, āmuttamaņikuņđalā.

109. ‘Ādiccavaņņasankāsā, hemacandanagandhinī;

saññatūrū mahāmāyā, kumārī cārudassanā.

110. ‘Vilaggā mudukā suddhā, pādā te suppatiţţhitā;

gamanā kāmanīyā te, harantiyeva me mano.

111. ‘Anupubbā ca te ūrū, nāganāsasamūpamā;

vimaţţhā tuyhaŋ sussoņī, akkhassa phalakaŋ yathā.

112. ‘Uppalasseva kiñjakkhā, nābhi te sādhusaņţhitā;

purā kaņhañjanasseva, dūrato patidissati.

113. ‘Duvidhā (p. 5.166) jātā urajā, avaņţā sādhupaccudā;

payodharā apatitā, ađđhalābusamā thanā.

114. ‘Dīghā kambutalābhāsā, gīvā eņeyyakā yathā;

paņđarāvaraņā vaggu, catutthamanasannibhā.

115. ‘Uddhaggā ca adhaggā ca, dumaggaparimajjitā;

duvijā nelasambhūtā, dantā tava sudassanā.

116. ‘Apaņđarā lohitantā, jiñjūkaphalasannibhā;

āyatā ca visālā ca, nettā tava sudassanā.

117. ‘Nātidīghā susammaţţhā, kanakabyāsamocitā;

uttamangaruhā tuyhaŋ, kesā candanagandhikā.

118. ‘Yāvatā kasigorakkhā, vāņijānañca yā gati;

isīnañca parakkantaŋ, saññatānaŋ tapassinaŋ.

119. ‘Na te samasamaŋ passe, asmiŋ pathavimaņđale;

ko vā tvaŋ kassa vā putto, kathaŋ jānemu taŋ mayan’ ti.

Tattha vicittahatthābharaņāti vicittehi hatthābharaņehi samannāgatā. Hema-candanagandhinīti suvaņņavaņņacandanagandhavilepanā. Saññatūrūti suva-ţţitaghana-ūru sampanna-ūrulakkhaņā. Vilaggāti sankhittamajjhā. Mudukāti mudu sukhumālā. Suddhāti nimmalā. Suppatiţţhitāti samaŋ pathaviŋ phusantā suţţhu patiţţhitā. Gamanāti gacchamānā. Kāmanīyāti kantā kāmita-bbayuttakā. Harantiyeva me manoti ete evarūpena paramena itthivilāsena cankamantiyā tava pādā mama cittaŋ harantiyeva. Vimaţţhāti visālā. Sussoņīti sundarasoņī. Akkhassāti sundaravaņņassa akkhassa suvaņņaphalakaŋ viya visālā te soņīti vadati. Uppalasseva kiñja-kkhāti nīluppalakaņņikā viya. Kaņhañjanassevāti sukhumakaņhalomacittattā evamāha.

‘Duvidhā’ tigāthaŋ thane vaņņayanto āha. Te hi dve hutvā ure jātā vaņţassa abhāvā avaņţā, ure laggā eva hutvā suţţhu nikkhantattā (p. 5.167) sādhupaccudā, payassa dhāraņato payodharā, apatitāti na patitā, amilāta-tāya vā alambanatāya vā na anto paviţţhāti apatitā, suvaņņaphalake ţhapita-suvaņņamayavaţţa-alābuno ađđhena sadisatāya ađđhalābusamā thanā. Eņe-yyakā yathāti eņīmigassa hi dīghā ca vaţţā ca gīvā sobhati yathā, evaŋ tava gīvā thokaŋ dīghā. Kambutalābhāsāti suvaņņālingatalasannibhā gīvāti attho.

PaņđarāvaraņāTi dantāvaraņā. Catutthamanasannibhāti catutthamano

vuccati catutthamanavatthubhūtā jivhā. Abhirattabhāvena jivhāsadisaŋ te

oţţhapariyosānanti vadati. Uddhaggāti heţţhimadantā. Adhaggāti uparimadantā. Dumaggaparimajjitāti dantakaţţhaparimajjitā parisuddhā. Duvijāti dvijā.

Nelasambhūtāti niddosesu hanumaŋsapariyosānesu sambhūtā.

Apaņđarāti kaņhā. Lohitantāti rattapariyantā. Jiñjūkaphalasannibhāti ratta-ţţhāne jiñjukaphalasadisā. Sudassanāti passantānaŋ atittikarā pañcapasāda-samannāgatā. Nātidīghāti pamāņayuttā. Susammaţţhāti suţţhu sammaţţhā. Kanakabyāsamocitāti kanakabyā vuccati suvaņņaphaņikā, tāya gandhatelaŋ ādāya paharitā suracitā. Kasigorakkhāti iminā kasiñca gorakkhañca nissāya jīvanakasatte dasseti. Yā gatīti yattakā nipphatti. Parakkantanti yattakaŋ isīnaŋ parakkantaŋ, vitthārīkatā imasmiŋ himavante yattakā isayo vasantīti attho. Na te samasamanti tesu sabbesu ekampi rūpalīļāvilāsādisamatāya tayā samānaŋ na passāmi. Ko vā tvanti idaŋ tassā itthibhāvaŋ jānanto puri-savohāravasena pucchati.

Evaŋ pādato paţţhāya yāva kesā attano vaņņaŋ bhāsante tāpase ala-mbusā tuņhī hutvā tassā kathāya yathānusandhiŋ gatāya tassa sammūļha-bhāvaŋ ñatvā gāthamāha–

120. ‘Na pañhakālo bhaddante, kassapevaŋ gate sati;

ehi samma ramissāma, ubho asmākamassame; ehi taŋ upagūhissaŋ, ratīnaŋ kusalo bhavā’ ti.

Tattha (p. 5.168) kassapevaŋ gate satīti kassapagotta evaŋ tava citte pavatte sati pañhakālo na hoti. Sammāti vayassa, piyavacanālapanametaŋ. Ratīnanti pañcakāmaguņaratīnaŋ.

Evaŋ vatvā alambusā cintesi– ‘nāyaŋ mayi ţhitāya hatthapāsaŋ āgami-ssati, gacchantī viya bhavissāmī’ ti. Sā itthimāyākusalatāya tāpasaŋ anupa-sankamitvā āgatamaggābhimukhī pāyāsi. Tamatthaŋ pakāsento satthā āha–

121. ‘Idaŋ vatvāna pakkāmi, accharā kāmavaņņinī;

missā missitumicchantī, isisingaŋ alambusā’ ti.

Atha naŋ tāpaso gacchantiŋ disvā ‘ayaŋ gacchatī’ ti attano dandhapara-kkamaŋ mandagamanaŋ chinditvā vegena dhāvitvā kesesu hatthena parā-masi. Tamatthaŋ pakāsento satthā āha–

122. ‘So ca vegena nikkhamma, chetvā dandhaparakkamaŋ;

tamuttamāsu veņīsu, ajjhappatto parāmasi.

123. ‘Tamudāvatta kalyāņī, palissaji susobhanā;

cavitamhi brahmacariyā, yathā taŋ atha tositā.

124. ‘Manasā agamā indaŋ, vasantaŋ nandane vane;

tassā sankappamaññāya, maghavā devakuñjaro.

125. ‘Pallankaŋ pahiņī khippaŋ, sovaņņaŋ sopavāhanaŋ;

sa-uttaracchadapaññāsaŋ, sahassapaţiyatthataŋ.

126. ‘Tamenaŋ tattha dhāresi, ure katvāna sobhanā;

yathā ekamuhuttaŋva, tīņi vassāni dhārayi.

127. ‘Vimado tīhi vassehi, pabujjhitvāna brāhmaņo;

addasāsi haritarukkhe, samantā aggiyāyanaŋ.

128. ‘Navapattavanaŋ phullaŋ, kokilaggaņaghositaŋ;

samantā paviloketvā, rudaŋ assūni vattayi.

129. ‘Na (p. 5.169) juhe na jape mante, aggihuttaŋ pahāpitaŋ;

ko nu me pāricariyāya, pubbe cittaŋ palobhayi.

130. ‘Araññe me viharato, yo me tejā ha sambhutaŋ;

nānāratanaparipūraŋ, nāvaŋva gaņhi aņņave’ ti.

Tattha ajjhappattoti sampatto. Tamudāvatta kalyāņīti taŋ kese parāma-sitvā ţhitaŋ isiŋ udāvattitvā nivattitvā kalyāņadassanā sā suţţhu sobhanā. Palissajīti ālingi. Cavitamhi brahmacariyā, yathā taŋ atha tositāti, bhikkhave, tassa isino tāvadeva jhānaŋ antaradhāyi. Tasmiŋ tamhā jhānā brahmaca-riyā cavite yathā taŋ sakkena patthitaŋ, tatheva ahosi. Atha sakkassa patthanāya samiddhabhāvaŋ viditvā sā devakaññā tositā, tassa tena brahma-cariyavināsena sañjanitapītipāmojjāti attho.

Manasā agamāti sā taŋ ālingitvā ţhitā ‘aho vata sakko pallankaŋ me pese-yyā’ ti evaŋ pavattena manasā indaŋ agamā. Nandane vaneti nandijanana-samatthatāya nandanavanasankhāte tāvatiŋsabhavane vasantaŋ. Devakuñja-roti devaseţţho. Pahiņīti pesesi. ‘Pāhiņī’ tipi pāţho. Sopavāhananti sapari-vāraŋ. Sa-uttaracchadapaññāsanti paññāsāya uttaracchadehi paţicchāditaŋ. Sahassapaţiyatthatanti sahassadibbakojavatthataŋ. Tamenaŋ tatthāti taŋ isisingaŋ tattha dibbapallanke nisinnā sā ure katvā dhāresi. Tīņi vassānīti ekamuhuttaŋ viya manussagaņanāya tīņi vassāni taŋ ure nipajjāpetvā tattha nisinnā dhāresi.

Vimadoti nimmado vigatasaññabhāvo. So hi tīņi saŋvaccharāni visañño

sayitvā pacchā paţiladdhasañño pabujjhi. Tasmiŋ pabujjhamāne hatthādiphandanaŋ disvāva alambusā tassa pabujjhanabhāvaŋ ñatvā pallankaŋ antaradhāpetvā sayampi antarahitā aţţhāsi. Addasāsīti so assamapadaŋ olokento

‘kena nu khomhi sīlavināsaŋ pāpito’ ti cintetvā mahantena saddena paridevamāno addasāsi. Haritarukkheti aggiyāyanasankhātaŋ aggisālaŋ samantā

parivāretvā ţhite haritapattarukkhe. Navapattavananti taruņehi navapattehi

sañchannaŋ vanaŋ. Rudanti paridevanto.

Na (p. 5.170) juhe na jape manteti ayamassa paridevanagāthā. Pahāpitanti hāpitaŋ, pa-Kāro upasaggamattaŋ. Pāricariyāyāti ko nu kilesapāricariyāya ito pubbe mama cittaŋ palobhayīti paridevati. Yo me tejā ha sambhutanti ha-kāro nipātamattaŋ. Yo mama samaņatejena sambhūtaŋ jhānaguņaŋ nānā-ratanaparipuņņaŋ mahantaŋ mahaņņave nāvaŋ viya gaņhi, vināsaŋ pāpesi, ko nāmesoti paridevatīti.

Taŋ sutvā alambusā cintesi– ‘sacāhaŋ na kathessāmi, ayaŋ me abhisapi-ssati, handassa kathessāmī’ ti. Sā dissamānena kāyena ţhatvā gāthamāha–

131. ‘Ahaŋ te pāricariyāya, devarājena pesitā;

avadhiŋ cittaŋ cittena, pamādo tvaŋ na bujjhasī’ ti.

So tassā kathaŋ sutvā pitarā dinna-ovādaŋ saritvā ‘pitu vacanaŋ akatvā mahāvināsaŋ pattomhī’ ti paridevanto catasso gāthāyo abhāsi–

132. ‘Imāni kira maŋ tāto, kassapo anusāsati;

kamalāsadisitthiyo, tāyo bujjhesi māņava.

133. ‘Uregaņđāyo bujjhesi, tāyo bujjhesi māņava;

iccānusāsi maŋ tāto, yathā maŋ anukampako.

134. ‘Tassāhaŋ vacanaŋ nākaŋ, pitu vuddhassa sāsanaŋ;

araññe nimmanussamhi, svajja jhāyāmi ekako.

135. ‘Sohaŋ tathā karissāmi, dhiratthu jīvitena me;

puna vā tādiso hessaŋ, maraņaŋ me bhavissatī’ ti.

Tattha imānīti imāni vacanāni. Kamalāsadisitthiyoti kamalā vuccati nāripupphalatā, tāsaŋ pupphasadisā itthiyo. Tāyo bujjhesi māņavāti māņava tvaŋ

tāyo jāneyyāsi, ñatvā dassanapathaŋ agantvā palāpeyyāsīti yāni evarūpāni

vacanāni tadā maŋ tāto anusāsati, imāni kira tānīti. Uregaņđāyoti uramhi

dvīhi gaņđehi samannāgatā. Tāyo bujjhesi, māņavāti, māņava, tāyo attano (p. 5.171)vasaŋ gate vināsaŋ pāpentīti tvaŋ jāneyyāsi. Nākanti nākariŋ. Jhāyāmīti pajjhāyāmi paridevāmi. Dhiratthu jīvitena meti dhiratthu garahitaŋ mama jīvitaŋ, jīvitena me ko attho. Puna vāti tathā karissāmi, yathā puna vā tādiso bhavissāmi, naţţhaŋ jhānaŋ uppādetvā vītarāgo bhavissāmi, maraņaŋ vā me bhavissatīti.

So kāmarāgaŋ pahāya puna jhānaŋ uppādesi. Athassa samaņatejaŋ

disvā jhānassa ca uppāditabhāvaŋ ñatvā alambusā bhītā khamāpesi.

Tamatthaŋ pakāsento satthā dve gāthāyo abhāsi–

136. ‘Tassa tejaŋ vīriyañca, dhitiŋ ñatvā avaţţhitaŋ;

sirasā aggahī pāde, isisingaŋ alambusā.

137. ‘Mā me kujjha mahāvīra, mā me kujjha mahā-ise;

mahā attho mayā ciņņo, tidasānaŋ yasassinaŋ; tayā pakampitaŋ āsi, sabbaŋ devapuraŋ tadā’ ti.

Atha naŋ so ‘khamāmi te, bhadde, yathāsukhaŋ gacchā’ ti vissajjento gāthamāha–

138. ‘Tāvatiŋsā ca ye devā, tidasānañca vāsavo;

tvañca bhadde sukhī hohi, gaccha kaññe yathāsukhan’ ti.

Sā taŋ vanditvā teneva suvaņņapallankena devapuraŋ gatā. Tamatthaŋ pakāsento satthā tisso gāthāyo abhāsi–

139. ‘Tassa pāde gahetvāna, katvā ca naŋ padakkhiņaŋ;

añjaliŋ paggahetvāna, tamhā ţhānā apakkami.

140. ‘Yo ca tassāsi pallanko, sovaņņo sopavāhano;

sa-uttaracchadapaññāso, sahassapaţiyatthato; tameva pallankamāruyha, agā devāna santike.

141. ‘Tamokkamiva āyantiŋ, jalantiŋ vijjutaŋ yathā;

patīto sumano vitto, devindo adadā varan’ ti.

Tattha (p. 5.172) okkamivāTi dīpakaŋ viya. ‘Patīto’ ti-ādīhi tuţţhākārova dassito adadā varanti āgantvā vanditvā ţhitāya tuţţho varaŋ adāsi.

Sā tassa santike varaŋ gaņhantī osānagāthamāha–

142. ‘Varañce me ado sakka, sabbabhūtānamissara;

Nisippalobhikā gacche, etaŋ sakka varaŋ vare’ ti.

Tassattho– ‘sakka devarāja, sace me tvaŋ varaŋ ado, puna isipalobhikāya na gaccheyyaŋ, mā maŋ etadatthāya pahiņeyyāsi, etaŋ varaŋ vare yācā-mī’ ti.

Satthā tassa bhikkhuno imaŋ dhammadesanaŋ āharitvā saccāni pakā-setvā jātakaŋ samodhānesi, saccapariyosāne so bhikkhu sotāpattiphale pati-ţţhahi. Tadā alambusā purāņadutiyikā ahosi, isisingo ukkaņţhitabhikkhu, pitā mahā-isi pana ahameva ahosinti.

Alambusājātakavaņņanā tatiyā.

[524] 4. Sankhapālajātakavaņņanā

Ariyāvakāsosīti idaŋ satthā jetavane viharanto uposathakammaŋ ārabbha kathesi. Tadā hi satthā uposathike upāsake sampahaŋsetvā ‘porāņakapa-ņđitā mahatiŋ nāgasampattiŋ pahāya uposathavāsaŋ upavasiŋsuyevā’ ti vatvā tehi yācito atītaŋ āhari.

Atīte rājagahe magadharājā nāma rajjaŋ kāresi. Tadā bodhisatto tassa rañño aggamahesiyā kucchimhi nibbatti, ‘duyyodhano’ tissa nāmaŋ kariŋsu.

So vayappatto takkasilāyaŋ sabbasippāni uggaņhitvā āgantvā pitu sippaŋ

dassesi. Atha naŋ pitā rajje abhisiñcitvā isipabbajjaŋ pabbajitvā uyyāne

vasi. Bodhisatto divasassa tikkhattuŋ pitu santikaŋ agamāsi. Tassa mahālābhasakkāro udapādi. So teneva palibodhena kasiņaparikammamattampi

kātuŋ asakkonto cintesi– ‘mahā me (p. 5.173) lābhasakkāro, na sakkā mayā

idha vasantena imaŋ jaţaŋ chindituŋ, puttassa me anārocetvāva aññattha

gamissāmī’ ti. So kañci ajānāpetvā uyyānā nikkhamitvā magadharaţţhaŋ atikkamitvā mahisakaraţţhe sankhapāladahato nāma nikkhantāya kaņņaveņņāya nadiyā nivattane candakapabbataŋ upanissāya paņņasālaŋ katvā

tattha vasanto kasiņaparikammaŋ katvā jhānābhiññā nibbattetvā uñchācariyāya yāpesi. Tamenaŋ sankhapālo nāma nāgarājā mahantena parivārena

kaņņaveņņanadito nikkhamitvā antarantarā upasankamati. So tassa

dhammaŋ desesi. Athassa putto pitaraŋ daţţhukāmo gataţţhānaŋ ajānanto

anuvicārāpetvā ‘asukaţţhāne nāma vasatī’ ti ñatvā tassa dassanatthāya

mahantena parivārena tattha gantvā ekamante khandhavāraŋ nivāsetvā

katipayehi amaccehi saddhiŋ assamapadābhimukho pāyāsi.

Tasmiŋ khaņe sankhapālo mahantena parivārena dhammaŋ suņanto

nisīdi. So taŋ rājānaŋ āgacchantaŋ disvā isiŋ vanditvā uţţhāyāsanā

pakkāmi. Rājā pitaraŋ vanditvā paţisanthāraŋ katvā nisīditvā pucchi–

‘bhante, katararājā nāmesa tumhākaŋ santikaŋ āgato’ ti. Tāta, sankhapāla-nāgarājā nāmesoti. So tassa sampattiŋ nissāya nāgabhavane lobhaŋ katvā katipāhaŋ vasitvā pitu bhikkhāhāraŋ nibaddhaŋ dāpetvā attano nagara-meva gantvā catūsu dvāresu dānasālāyo kāretvā sakalajambudīpaŋ sankho-bhento dānaŋ datvā sīlaŋ rakkhitvā uposathakammaŋ katvā nāgabhavanaŋ patthetvā āyupariyosāne nāgabhavane nibbattitvā sankhapālanāgarājā ahosi. So gacchante kāle tāya sampattiyā vippaţisārī hutvā tato paţţhāya manussayoniŋ patthento uposathavāsaŋ vasi. Athassa nāgabhavane vasa-ntassa uposathavāso na sampajjati, sīlavināsaŋ pāpuņāti. So tato paţţhāya nāgabhavanā nikkhamitvā kaņņaveņņāya nadiyā avidūre mahāmaggassa ca ekapadikamaggassa ca antare ekaŋ vammikaŋ parikkhipitvā uposathaŋ adhiţţhāya samādinnasīlo ‘mama cammamaŋsādīhi atthikā cammamaŋsā-dīni harantū’ ti attānaŋ dānamukhe vissajjetvā vammikamatthake nipanno samaņadhammaŋ karonto cātuddase pannarase vasitvā pāţipade nāgabha-vanaŋ gacchati.

Tasmiŋ (p. 5.174) ekadivasaŋ evaŋ sīlaŋ samādiyitvā nipanne paccantagāmavāsino soļasa janā ‘maŋsaŋ āharissāmā’ ti āvudhahatthā araññe vicarantā kiñci alabhitvā nikkhantā taŋ vammikamatthake nipannaŋ disvā

‘mayaŋ ajja godhāpotakampi na labhimhā, imaŋ nāgarājānaŋ vadhitvā

khādissāmā’ ti cintetvā ‘mahā kho panesa gayhamāno palāyeyya, yathānipannameva taŋ bhogesu sūlehi vijjhitvā dubbalaŋ katvā gaņhissāmā’ ti sūlāni

ādāya upasankamiŋsu. Bodhisattassa sarīraŋ mahantaŋ ekadoņikanāvappamāņaŋ vaţţetvā ţhapitasumanapupphadāmaŋ viya jiñjukaphalasannibhehi akkhīhi jayasumanapupphasadisena ca sīsena samannāgataŋ ativiya

sobhati. So tesaŋ soļasannaŋ janānaŋ padasaddena bhogantarato sīsaŋ

nīharitvā rattakkhīni ummīletvā te sūlahatthe āgacchante disvā cintesi– ‘ajja

mayhaŋ manoratho matthakaŋ pāpuņissati, ahaŋ attānaŋ dānamukhe

niyyādetvā vīriyaŋ adhiţţhahitvā nipanno, ime mama sarīraŋ sattīhi koţţetvā

chiddāvachiddaŋ karonte kodhavasena akkhīni ummīletvā na olokessāmī’ ti

attano sīlabhedabhayena daļhaŋ adhiţţhāya sīsaŋ bhogantareyeva pavesetvā nipajji. Atha naŋ te upagantvā nanguţţhe gahetvā kađđhantā bhūmiyaŋ

pothetvā tikhiņasūlehi aţţhasu ţhānesu vijjhitvā sakaņţakakāļavettayaţţhiyo

pahāramukhehi pavesetvā aţţhasu ţhānesu kājenādāya mahāmaggaŋ paţipajjiŋsu, mahāsatto sūlehi vijjhanato paţţhāya ekaţţhānepi kodhavasena

akkhīni ummīletvā te na olokesi. Tassa aţţhahi kājehi ādāya nīyamānassa

sīsaŋ olambetvā bhūmiyaŋ pahari. Atha naŋ ‘sīsamassa olambatī’ ti mahāmagge nipajjāpetvā taruņasūlena nāsāpuţaŋ vijjhitvā rajjukaŋ pavesetvā

sīsaŋ ukkhipitvā kājakoţiyaŋ laggitvā punapi ukkhipitvā maggaŋ paţipajjiŋsu.

Tasmiŋ khaņe videharaţţhe mithilanagaravāsī āļāro nāma kuţumbiko

pañca sakaţasatāni ādāya sukhayānake nisīditvā gacchanto te bhojaputte

bodhisattaŋ tathā gaņhitvā gacchante disvā tesaŋ soļasannampi soļasahi

vāhagoņehi saddhiŋ pasataŋ pasataŋ suvaņņamāsake sabbesaŋ nivāsanapārupanāni bhariyānampi nesaŋ vatthābharaņāni datvā vissajjāpesi. Atha so

nāgabhavanaŋ gantvā tattha papañcaŋ akatvā mahantena (p. 5.175) parivārena nikkhamitvā āļāraŋ upasankamitvā nāgabhavanassa vaņņaŋ kathetvā

taŋ ādāya nāgabhavanaŋ gantvā tīhi nāgakaññāsatehi saddhiŋ mahantamassa yasaŋ datvā dibbehi kāmehi santappesi. Āļāro nāgabhavane ekavassaŋ vasitvā dibbakāme paribhuñjitvā ‘icchāmahaŋ, samma, pabbajitun’-ti nāgarājassa kathetvā pabbajitaparikkhāre gahetvā nāgabhavanato himava-ntappadesaŋ gantvā pabbajitvā tattha ciraŋ vasitvā aparabhāge cārikaŋ caranto bārāņasiŋ patvā rājuyyāne vasitvā punadivase bhikkhāya nagaraŋ pavisitvā rājadvāraŋ agamāsi. Atha naŋ bārāņasirājā disvā iriyāpathe pasī-ditvā pakkosāpetvā paññattāsane nisīdāpetvā nānaggarasabhojanaŋ bhojetvā aññatarasmiŋ nīce āsane nisinno vanditvā tena saddhiŋ sallapanto paţhamaŋ gāthamāha–

143. ‘Ariyāvakāsosi pasannanetto, maññe bhavaŋ pabbajito kulamhā;

kathaŋ nu vittāni pahāya bhoge, pabbaji nikkhamma gharā sapaññā’ ti.

Tattha ariyāvakāsosīti niddosasundarasarīrāvakāsosi, abhirūposīti attho.

Pasannanettoti pañcahi pasādehi yuttanetto. Kulamhāti khattiyakulā vā

brāhmaņakulā vā seţţhikulā vā pabbajitosīti maññāmi. Kathaŋ nūti kena kāra-ņena kiŋ ārammaņaŋ katvā dhanañca upabhoge ca pahāya gharā nikkha-mitvā pabbajitosi sapañña paņđitapurisāti pucchati.

Tato paraŋ tāpasassa ca rañño ca vacanappaţivacanavasena gāthānaŋ sambandho veditabbo–

144. ‘Sayaŋ vimānaŋ naradeva disvā, mahānubhāvassa mahoragassa;

disvāna puññāna mahāvipākaŋ, saddhāyahaŋ pabbajitomhi rāja.

145. ‘Na (p. 5.176) kāmakāmā na bhayā na dosā, vācaŋ musā pabbajitā bhaņanti;

akkhāhi me pucchito etamatthaŋ, sutvāna me jāyihitippasādo.

146. ‘Vāņijja raţţhādhipa gacchamāno, pathe addasāsimhi bhojaputte;

pavađđhakāyaŋ uragaŋ mahantaŋ, ādāya gacchante pamodamāne.

147. ‘Sohaŋ samāgamma janinda tehi, pahaţţhalomo avacamhi bhīto;

kuhiŋ ayaŋ nīyati bhīmakāyo, nāgena kiŋ kāhatha bhojaputtā.

148. ‘Nāgo ayaŋ nīyati bhojanatthā, pavađđhakāyo urago mahanto;

sāduñca thūlañca muduñca maŋsaŋ, na tvaŋ rasaññāsi videhaputta.

149. ‘Ito mayaŋ gantvā sakaŋ niketaŋ, ādāya satthāni vikopayitvā;

maŋsāni bhokkhāma pamodamānā, mayañhi ve sattavo pannagānaŋ.

150. ‘Sace ayaŋ nīyati bhojanatthā, pavađđhakāyo urago mahanto;

dadāmi vo balibaddāni soļasa, nāgaŋ imaŋ muñcatha bandhanasmā.

151. ‘Addhā hi no bhakkho ayaŋ manāpo, bahū ca no uragā bhuttapubbā;

karoma te taŋ vacanaŋ aļāra, mittañca no hohi videhaputta.

152. ‘Tadāssu (p. 5.177) te bandhanā mocayiŋsu, yaŋ natthuto paţimo-kkassa pāse;

mutto ca so bandhanā nāgarājā, pakkāmi pācīnamukho muhuttaŋ.

153. ‘Gantvāna pācīnamukho muhuttaŋ, puņņehi nettehi palokayī maŋ;

tadāssahaŋ piţţhito anvagacchiŋ, dasanguliŋ añjaliŋ paggahetvā.

154. ‘Gaccheva kho tvaŋ taramānarūpo, mā taŋ amittā punaraggahesuŋ.

dukkho hi luddehi punā samāgamo, adassanaŋ bhojaputtāna gaccha.

155. ‘Agamāsi so rahadaŋ vippasannaŋ, nīlobhāsaŋ ramaņīyaŋ sutitthaŋ;

samotataŋ jambuhi vetasāhi, pāvekkhi nittiņņabhayo patīto.

156. ‘So taŋ pavissa nacirassa nāgo, dibbena me pāturahū janinda;

upaţţhahī maŋ pitaraŋva putto, hadayangamaŋ kaņņasukhaŋ bhaņanto.

157. ‘Tvaŋ mesi mātā ca pitā aļāra, abbhantaro pāņadado sahāyo;

sakañca iddhiŋ paţilābhakosmi, aļāra passa me nivesanāni; pahūtabhakkhaŋ bahu-annapānaŋ, masakkasāraŋ viya vāsavassā’ ti.

Tattha vimānanti sankhapālanāgarañño anekasatanāţakasampattisampannaŋ kañcanamaņivimānaŋ. Puññānanti tena katapuññānaŋ

mahantaŋ vipākaŋ disvā kammañca (p. 5.178) phalañca paralokañca saddahitvā pavattāya saddhāya ahaŋ pabbajito. Na kāmakāmāti na vatthukāmenapi bhayenapi dosenapi musā bhaņanti. Jāyihitīti, bhante, tumhākaŋ

vacanaŋ sutvā mayhampi pasādo somanassaŋ jāyissati. Vāņijjanti vāņijjakammaŋ karissāmīti gacchanto. Pathe addasāsimhīti pañcannaŋ sakaţasatānaŋ purato sukhayānake nisīditvā gacchanto mahāmagge janapadamanusse addasaŋ. Pavađđhakāyanti vađđhitakāyaŋ. Ādāyāti aţţhahi kājehi

gahetvā. Avacamhīti abhāsiŋ. Bhīmakāyoti bhayajanakakāyo. Bhojaputtāti luddaputtake piyasamudācārenālapati. Videhaputtāti videharaţţhavāsitāya āļāraŋ ālapiŋsu. Vikopayitvāti chinditvā. Mayañhi vo sattavoti mayaŋ pana nāgānaŋ verino nāma. Bhojanatthāti bhojanatthāya. Mittañca no hohīti tvaŋ amhākaŋ mitto hohi, kataguņaŋ jāna.

Tadāssu teti, mahārāja, tehi bhojaputtehi evaŋ vutte ahaŋ tesaŋ soļasa

vāhagoņe nivāsanapārupanāni pasataŋ pasataŋ suvaņņamāsake bhariyānañca nesaŋ vatthālankāraŋ adāsiŋ, atha te sankhapālanāgarājānaŋ

bhūmiyaŋ nipajjāpetvā attano kakkhaļatāya sakaņţakakāļavettalatāya

koţiyaŋ gahetvā ākađđhituŋ ārabhiŋsu. Athāhaŋ nāgarājānaŋ kilamantaŋ disvā akilamentova asinā tā latā chinditvā dārakānaŋ kaņņavedhato vaţţinī-haraņaniyāmena adukkhāpento saņikaŋ nīhariŋ, tasmiŋ kāle te bhojaputtā yaŋ bandhanaŋ assa natthuto pavesetvā pāse paţimokkaŋ, tasmā bandhanā taŋ uragaŋ mocayiŋsu. Tassa nāsato saha pāsena taŋ rajjukaŋ nīhariŋsūti dīpeti. Iti te uragaŋ vissajjetvā thokaŋ gantvā ‘ayaŋ urago dubbalo, matakāle naŋ gahetvā gamissāmā’ ti nilīyiŋsu.

Puņņehīti sopi muhuttaŋ pācīnābhimukho gantvā assupuņņehi nettehi

maŋ palokayi. Tadāssahanti tadā assa ahaŋ. Gacchevāti evaŋ taŋ avacanti vadati. Rahadanti kaņņaveņņadahaŋ. Samotatanti ubhayatīresu jambu-rukkhavetasarukkhehi otataŋ vitataŋ. Nittiņņabhayo patītoti so (p. 5.179) kira taŋ dahaŋ pavisanto āļārassa nipaccakāraŋ dassetvā yāva nanguţţhā otari, udake paviţţhaţţhānamevassa nibbhayaŋ ahosi, tasmā nittiņņabhayo patīto haţţhatuţţho pāvekkhīti. Pavissāti pavisitvā. Dibbena meti nāgabhavane pamādaŋ anāpajjitvā mayi kaņņaveņņatīraŋ anatikkanteyeva dibbena parivā-rena mama purato pāturahosi. Upaţţhahīti upāgami. Abbhantaroti hadaya-maŋsasadiso. Tvaŋ mama bahupakāro, sakkāraŋ te karissāmi. Passa me nivesanānīti mama nāgabhavanaŋ passa. Masakkasāraŋ viyāti masakka-sāro vuccati osakkanaparisakkanābhāvena ghanasāratāya ca sinerupabbata-rājā. Ayaŋ tattha māpitaŋ tāvatiŋsabhavanaŋ sandhāyevamāha.

Mahārāja! Evaŋ vatvā so nāgarājā uttari attano nāgabhavanaŋ vaņņento gāthādvayamāha–

158. ‘Taŋ bhūmibhāgehi upetarūpaŋ, asakkharā ceva mudū subhā ca;

nīcattiņā apparajā ca bhūmi, pāsādikā yattha jahanti sokaŋ.

159. ‘Anāvakulā veļuriyūpanīlā, catuddisaŋ ambavanaŋ surammaŋ;

pakkā ca pesī ca phalā suphullā, niccotukā dhārayantī phalānī’ ti.

Tattha asakkharāti yā tattha bhūmi pāsāņasakkhararahitā mudu subhā

kañcanarajatamaņimayā sattaratanavālukākiņņā. Nīcattiņāti indagopakapiţţhisadisavaņņehi nīcatiņehi samannāgatā. Apparajāti paŋsurahitā. Yattha

jahanti sokanti yattha paviţţhamattāva nissokā honti. Anāvakulāti na avakulā

akhāņumā upari ukkulavikulabhāvarahitā vā samasaņţhitā. Veļuriyūpanīlāti

veļuriyena upanīlā, tasmiŋ nāgabhavane veļuriyamayā pasannasalilā nīlobhāsā anekavaņņakamaluppalasañchannā pokkharaņīti attho. Catuddisanti

tassā pokkharaņiyā catūsu disāsu. Pakkā cāti tasmiŋ ambavane ambarukkhā pakkaphalā ca (p. 5.180) ađđhapakkaphalā ca taruņaphalā ca phullitā-yevāti attho. Niccotukāti channampi utūnaŋ anurūpehi pupphaphalehi sama-nnāgatāti.

160. Tesaŋ vanānaŋ naradeva majjhe, nivesanaŋ bhassarasannikāsaŋ;

rajataggaļaŋ sovaņņamayaŋ uļāraŋ, obhāsatī vijjurivantalikkhe.

161. ‘Maņīmayā soņņamayā uļārā, anekacittā satataŋ sunimmitā;

paripūrā kaññāhi alankatāhi, suvaņņakāyūradharāhi rāja.

162. ‘So sankhapālo taramānarūpo, pāsādamāruyha anomavaņņo;

sahassathambhaŋ atulānubhāvaŋ, yatthassa bhariyā mahesī ahosi.

163. ‘Ekā ca nārī taramānarūpā, ādāya veļuriyamayaŋ mahagghaŋ;

subhaŋ maņiŋ jātimantūpapannaŋ, acoditā āsanamabbhihāsi.

164. ‘Tato maŋ urago hatthe gahetvā, nisīdayī pāmukha-āsanasmiŋ;

idamāsanaŋ atra bhavaŋ nisīdatu, bhavañhi me aññataro garūnaŋ.

165. ‘Aññā ca nārī taramānarūpā, ādāya vāriŋ upasankamitvā;

pādāni pakkhālayī me janinda, bhariyāva bhattū patino piyassa.

166. ‘Aparā (p. 5.181) ca nārī taramānarūpā, paggayha sovaņņamayāya pātiyā;

anekasūpaŋ vividhaŋ viyañjanaŋ, upanāmayī bhatta manuññarūpaŋ.

167. ‘Turiyehi maŋ bhārata bhuttavantaŋ, upaţţhahuŋ bhattu mano

viditvā;

tatuttariŋ maŋ nipatī mahantaŋ, dibbehi kāmehi anappakehī’ ti.

Tattha nivesananti pāsādo. Bhassarasannikāsanti pabhassaradassanaŋ.

Rajataggaļanti rajatadvārakavāţaŋ. Maņīmayāti evarūpā tattha kūţāgārā ca gabbhā ca. Paripūrāti sampuņņā. So sankhapāloti, mahārāja, ahaŋ evaŋ tasmiŋ nāgabhavanaŋ vaņņente taŋ daţţhukāmo ahosiŋ, atha maŋ tattha netvā so sankhapālo hatthe gahetvā taramāno veļuriyathambhehi sahassa-thambhaŋ pāsādaŋ āruyha yasmiŋ ţhāne assa mahesī ahosi, taŋ ţhānaŋ netīti dīpeti. Ekā cāti mayi pāsādaŋ abhiruļhe ekā itthī aññehi maņīhi jātima-hantehi upetaŋ subhaŋ veļuriyāsanaŋ tena nāgarājena avuttāva. Abbhihā-sīti abhihari, attharīti vuttaŋ hoti.

Pāmukha-āsanasminti pamukhāsanasmiŋ, uttamāsane nisīdāpesīti attho. Garūnanti mātāpitūnaŋ me tvaŋ aññataroti evaŋ vatvā nisīdāpesi. Vividhaŋ viyañjananti vividhaŋ byañjanaŋ. Bhatta manuññarūpanti bhattaŋ manuñña-rūpaŋ. Bhāratāti rājānaŋ ālapati. Bhuttavantanti bhuttāviŋ katabhattakiccaŋ. Upaţţhahunti anekasatehi turiyehi gandhabbaŋ kurumānā upaţţhahiŋsu. Bhattu mano viditvāti attano patino cittaŋ jānitvā. Tatuttarinti tato gandha-bbakaraņato uttariŋ. Maŋ nipatīti so nāgarājā maŋ upasankami. Mahantaŋ dibbehīti mahantehi uļārehi dibbehi kāmehi tehi ca anappakehi.

Evaŋ upasankamitvā ca pana gāthamāha–

168. ‘Bhariyā mametā tisatā aļāra, sabbattamajjhā padumuttarābhā;

aļāra etāssu te kāmakārā, dadāmi te tā paricārayassū’ ti.

Tattha (p. 5.182) sabbattamajjhāti sabbā attamajjhā, pāņinā gahitappamāņamajjhāti attho. Aţţhakathāyaŋ pana ‘sumajjhā’ ti pāţho. Padumuttarābhāti

padumavaņņa-uttarābhā, padumavaņņa-uttaracchaviyoti attho. Paricārayassūti tā attano pādaparicārikā karohīti vatvā tīhi itthisatehi saddhiŋ mahāsa-mpattiŋ mayhaŋ adāsi.

So āha–

169. ‘Saŋvaccharaŋ dibbarasānubhutvā, tadāssuhaŋ uttarimajjhabhāsiŋ.

nāgassidaŋ kinti kathañca laddhaŋ, kathajjhagamāsi vimānaseţţhaŋ.

170. ‘Adhiccaladdhaŋ pariņāmajaŋ te, sayankataŋ udāhu devehi dinnaŋ.

pucchāmi taŋ nāgarājetamatthaŋ, kathajjhagamāsi vimānaseţţhan’ ti.

Tattha dibbarasānubhutvāTi dibbe kāmaguņarase anubhavitvā. Tadāssuhanti tadā assu ahaŋ. Nāgassidanti bhadramukhassa sankhapālanāgarājassa idaŋ sampattijātaŋ kinti kiŋ nāma kammaŋ katvā kathañca katvā

laddhaŋ, kathametaŋ vimānaseţţhaŋ tvaŋ ajjhagamāsi, iti naŋ ahaŋ

pucchiŋ. Adhiccaladdhanti ahetunā laddhaŋ. Pariņāmajaŋ teti kenaci tava atthāya pariņāmitattā pariņāmato jātaŋ. Sayankatanti kārake pakkosāpetvā ratanāni datvā kāritanti.

Tato parā dvinnampi vacanappaţivacanagāthāva–

171. ‘Nādhiccaladdhaŋ na pariņāmajaŋ me, na sayankataŋ nāpi devehi

dinnaŋ;

sakehi kammehi apāpakehi, puññehi me laddhamidaŋ vimānaŋ.

172. ‘Kiŋ (p. 5.183) te vataŋ kiŋ pana brahmacariyaŋ, kissa suciņņassa

ayaŋ vipāko;

akkhāhi me nāgarājetamatthaŋ, kathaŋ nu te laddhamidaŋ vimānaŋ.

173. ‘Rājā ahosiŋ magadhānamissaro, duyyodhano nāma mahānubhāvo;

so ittaraŋ jīvitaŋ saŋviditvā, asassataŋ vipariņāmadhammaŋ.

174. ‘Annañca pānañca pasannacitto, sakkacca dānaŋ vipulaŋ adāsiŋ;

opānabhūtaŋ me gharaŋ tadāsi, santappitā samaņabrāhmaņā ca.

175. ‘Mālañca gandhañca vilepanañca, padīpiyaŋ yānamupassayañca;

acchādanaŋ sayanamathannapānaŋ, sakkacca dānāni adamha tattha.

176. ‘Taŋ me vataŋ taŋ pana brahmacariyaŋ, tassa suciņņassa ayaŋ vipāko;

teneva me laddhamidaŋ vimānaŋ, pahūtabhakkhaŋ bahu-annapānaŋ. naccehi gītehi cupetarūpaŋ, ciraţţhitikaŋ na ca sassatāyaŋ. 177. ‘Appānubhāvā taŋ mahānubhāvaŋ, tejassinaŋ hanti atejavanto;

kimeva dāţhāvudha kiŋ paţicca, hatthattamāgacchi vanibbakānaŋ.

178. ‘Bhayaŋ nu te anvagataŋ mahantaŋ, tejo nu te nānvagaŋ danta-mūlaŋ;

kimeva dāţhāvudha kiŋ paţicca, kilesamāpajji vanibbakānaŋ.

179. ‘Na (p. 5.184) me bhayaŋ anvagataŋ mahantaŋ, tejo na sakkā mama

tehi hantuŋ;

satañca dhammāni sukittitāni, samuddavelāva duraccayāni.

180. ‘Cātuddasiŋ pañcadasiŋ aļāra, uposathaŋ niccamupāvasāmi;

athāgamuŋ soļasa bhojaputtā, rajjuŋ gahetvāna daļhañca pāsaŋ.

181. ‘Bhetvāna nāsaŋ atikassa rajjuŋ, nayiŋsu maŋ samparigayha luddā.

etādisaŋ dukkhamahaŋ titikkhaŋ, uposathaŋ appaţikopayanto.

182. ‘Ekāyane taŋ pathe addasaŋsu, balena vaņņena cupetarūpaŋ;

siriyā paññāya ca bhāvitosi, kiŋ patthayaŋ nāga tapo karosi.

183. ‘Na puttahetū na dhanassa hetū, na āyuno cāpi aļāra hetu;

manussayoniŋ abhipatthayāno, tasmā parakkama tapo karomi.

184. ‘Tvaŋ lohitakkho vihatantaraŋso, alankato kappitakesamassu;

surosito lohitacandanena, gandhabbarājāva disā pabhāsasi.

185. ‘Deviddhipattosi mahānubhāvo, sabbehi kāmehi samangibhūto;

pucchāmi taŋ nāgarājetamatthaŋ, seyyo ito kena manussaloko.

186. ‘Aļāra (p. 5.185) nāññatra manussalokā, suddhīva saŋvijjati saŋyamo vā;

ahañca laddhāna manussayoniŋ, kāhāmi jātimaraņassa antaŋ.

187. ‘Saŋvaccharo me vasato tavantike, annena pānena upaţţhitosmi;

āmantayitvāna palemi nāga, cirappavuţţhosmi ahaŋ janinda.

188. ‘Puttā ca dārā anujīvino ca, niccānusiţţhā upatiţţhathetaŋ;

kaccinnu taŋ nābhisapittha koci, piyañhi me dassanaŋ tuyhaŋ aļāra.

189. ‘Yathāpi mātū ca pitū agāre, putto piyo paţivihito vaseyya;

tatopi mayhaŋ idhameva seyyo, cittañhi te nāga mayī pasannaŋ.

190. ‘Maņī mamaŋ vijjati lohitanko, dhanāharo maņiratanaŋ uļāraŋ;

ādāya tvaŋ gaccha sakaŋ niketaŋ, laddhā dhanaŋ taŋ maņimossaja-ssū’ ti.

Tattha kiŋ te vatanti kiŋ tava vatasamādānaŋ. Brahmacariyanti seţţhacariyaŋ. Opānabhūtanti catumahāpathe khatapokkharaņī viya dhammikasamaņabrāhmaņānaŋ yathāsukhaŋ paribhuñjitabbavibhavaŋ. Na ca sassatāyanti ciraţţhitikaŋ samānampi ce taŋ mayhaŋ sassataŋ na hotīti me

katheti.

Appānubhāvāti bhojaputte sandhāyāha. Hantīti aţţhasu ţhānesu sūlehi vijjhantā kinkāraņā haniŋsu. Kiŋ paţiccāti kiŋ sandhāya tvaŋ tadā tesaŋ hatthattaŋ āgacchi vasaŋ upagato. Vanibbakānanti bhojaputtā idha ‘vani-bbakā’ ti vuttā. Tejo nu te nānvagaŋ dantamūlanti kiŋ nu tava tejo (p. 5.186)

bhojaputte disvā tadā bhayaŋ mahantaŋ anvagataŋ, udāhu visaŋ dantamūlaŋ na anvagataŋ. Kilesanti dukkhaŋ. Vanibbakānanti bhojaputtānaŋ

santike, bhojaputte nissāyāti attho.

Tejo na sakkā mama tehi hantunti mama visatejo aññassa tejena abhihantumpi na sakkā. Satanti buddhādīnaŋ. Dhammānīti sīlasamādhipaññākhanti-anuddayamettābhāvanāsankhātāni dhammāni. SukittitānīTi suvaņņitāni

sukathitāni. Kinti katvā? Samuddavelāva duraccayānīti tehi samuddavelā

viya sappurisehi jīvitatthampi duraccayānīti vaņņitāni, tasmā ahaŋ sīlabheda-bhayena khantimettādisamannāgato hutvā mama kopassa sīlavelantaŋ ati-kkamituŋ na adāsinti āha.

‘Imissā pana sankhapāladhammadesanāya dasapi pāramiyo labbhanti.

Tadā hi mahāsattena sarīrassa pariccattabhāvo dānapāramī nāma hoti,

tathārūpenāpi visatejena sīlassa abhinnatā sīlapāramī, nāgabhavanato

nikkhamitvā samaņadhammakaraņaŋ nekkhammapāramī, “idañcidañca

kātuŋ vaţţatī” ti saŋvidahanaŋ paññāpāramī, adhivāsanavīriyaŋ vīriyapā-ramī, adhivāsanakhanti khantipāramī, saccasamādānaŋ saccapāramī, “mama sīlaŋ na bhindissāmī” ti adhiţţhānaŋ adhiţţhānapāramī, anuddaya-bhāvo mettāpāramī, vedanāya majjhattabhāvo upekkhāpāramī’ ti.

Athāgamunti athekadivasaŋ vammikamatthake nipannaŋ disvā soļasa

bhojaputtā khararajjuñca daļhapāsañca sūlāni ca gahetvā mama santikaŋ

āgatā. Bhetvānāti mama sarīraŋ aţţhasu ţhānesu bhinditvā sakaņţakakāļave-ttalatā pavesetvā. Nāsaŋ atikassa rajjunti thokaŋ gantvā sīsaŋ me ola-mbantaŋ disvā mahāmagge nipajjāpetvā puna nāsampi me bhinditvā vaţţa-rajjuŋ atikassa āvunitvā kājakoţiyaŋ laggetvā samantato pariggahetvā maŋ nayiŋsu.

Addasaŋsūti, samma sankhapāla, te bhojaputtā ekāyane ekagamane janghapadikamagge taŋ balena ca vaņņena ca upetarūpaŋ passiŋsu, tvaŋ pana issariyasobhaggasiriyā ca paññāya ca bhāvito vađđhito, so tvaŋ eva-rūpo samānopi (p. 5.187) kimatthaŋ tapaŋ karosi, kimicchanto uposatha-vāsaŋ vasasi, sīlaŋ rakkhasi. ‘Addasāsin’ tipi pāţho, ahaŋ ekāyane mahā-magge taŋ addasinti attho. Abhipatthayānoti patthento. Tasmāti yasmā manussayoniŋ patthemi, tasmā vīriyena parakkamitvā tapokammaŋ karomi.

Surositoti suţţhu manulitto. Itoti imamhā nāgabhavanā manussaloko kena uttaritaro. Suddhīti maggaphalanibbānasankhātā visuddhi. Saŋyamoti sīlaŋ. Idaŋ so manussalokeyeva buddhapaccekabuddhānaŋ uppattiŋ sandhāyāha.

Kāhāmīti attano appaţisandhikabhāvaŋ karonto jātijarāmaraņassantaŋ karissāmīti. Evaŋ, mahārāja, so

sankhapālo manussalokaŋ vaņņesi. Saŋvaccharo meti evaŋ, mahārāja,

tasmiŋ manussalokaŋ vaņņente ahaŋ pabbajjāya sinehaŋ katvā etadavocaŋ. Tattha upaţţhitosmīti annapānena ceva dibbehi ca kāmaguņehi pari-ciņņo mānito asmi. Palemīti paremi gacchāmi. CirappavuţţhosmīTi ahaŋ manussalokato cirappavuţţho asmi.

Nābhisapitthāti kacci nu kho mama puttādīsu koci taŋ na akkosi na pari-bhāsīti pucchati. ‘Nābhisajjethā’ tipi pāţho, na kopesīti attho. Paţivihitoti paţi-jaggito. Maņī mamanti sace, samma āļāra, gacchasiyeva, evaŋ sante mama lohitanko dhanahārako sabbakāmadado maņi saŋvijjati, taŋ uļāraŋ maņira-tanaŋ ādāya tava gehaŋ gaccha, tattha imassānubhāvena yāvadicchakaŋ dhanaŋ laddhā puna imaŋ maņiŋ ossajassu, ossajanto ca aññattha anossa-jitvā attano udakacāţiyaŋ ossajeyyāsīti vatvā mayhaŋ maņiratanaŋ upane-sīti vadati.

Evaŋ vatvā āļāro ‘athāhaŋ, mahārāja, nāgarājānaŋ etadavocaŋ–

“samma, nāhaŋ dhanenatthiko, pabbajituŋ pana icchāmī” ti pabbajitaparikkhāraŋ yācitvā teneva saddhiŋ nāgabhavanā nikkhamitvā taŋ nivattetvā himavantaŋ pavisitvā pabbajitomhī’ ti vatvā rañño dhammakathaŋ kathento gāthādvayamāha–

191. ‘Diţţhā mayā mānusakāpi kāmā, asassatā vipariņāmadhammā;

ādīnavaŋ kāmaguņesu disvā, saddhāyahaŋ pabbajitomhi rāja.

192. ‘Dumapphalānīva (p. 5.188) patanti māņavā, daharā ca vuddhā ca sarīrabhedā;

etampi disvā pabbajitomhi rāja, apaņņakaŋ sāmaññameva seyyo’ ti.

Tattha saddhāyāti kammañca phalañca nibbānañca saddahitvā. Dumapphalānīva patantīti yathā rukkhaphalāni pakkānipi apakkānipi patanti, tathā māņavā daharā ca vuddhā ca patanti. Apaņņakanti aviraddhaŋ niyyānikaŋ. Sāmaññameva seyyoti pabbajjāva uttamāti pabbajjāya guņaŋ disvā pabbaji-tomhi, mahārājāti.

Taŋ sutvā rājā anantaraŋ gāthamāha–

193. ‘Addhā have sevitabbā sapaññā, bahussutā ye bahuţhānacintino;

nāgañca sutvāna tavañcaļāra, kāhāmi puññāni anappakānī’ ti.

Tattha ye bahuţhānacintinoti ye bahūni kāraņāni jānanti. Nāgañcāti tathā appamādavihārinaŋ nāgarājānañca tava ca vacanaŋ sutvā.

Athassa ussāhaŋ janento tāpaso osānagāthamāha–

194. ‘Addhā have sevitabbā sapaññā, bahussutā ye bahuţhānacintino;

nāgañca sutvāna mamañca rāja, karohi puññāni anappakānī’ ti.

Evaŋ so rañño dhammaŋ desetvā tattheva cattāro vassānamāse vasitvā puna himavantaŋ gantvā yāvajīvaŋ cattāro brahmavihāre bhāvetvā brahma-lokūpago ahosi. Sankhapālopi yāvajīvaŋ uposathavāsaŋ vasitvā rājā ca dānādīni puññāni karitvā yathākammaŋ gatā.

Satthā imaŋ dhammadesanaŋ āharitvā jātakaŋ samodhānesi– ‘tadā pitā tāpaso kassapo ahosi, bārāņasirājā ānando, āļāro sāriputto, sankhapālanāga-rājā pana ahameva ahosin’ ti.

Sankhapālajātakavaņņanā catutthā.

[525] 5. Cūļasutasomajātakavaņņanā

Āmantayāmi (p. 5.189) nigamanti idaŋ satthā jetavane viharanto nekkhammapāramiŋ ārabbha kathesi. Paccuppannavatthu mahānāradakassapajātakasadisameva (jā. 2.22.1153 ādayo). Atīte pana bārāņasī sudassanaŋ nāma

nagaraŋ ahosi, tattha brahmadatto nāma rājā ajjhāvasi. Bodhisatto tassa

aggamahesiyā kucchimhi nibbatti, dasamāsaccayena mātukucchito

nikkhami. Tassa pana puņņacandasassirikaŋ mukhaŋ ahosi, tenassa ‘somakumāro’ ti nāmaŋ kariŋsu. So viññutaŋ patto sutavittako savanasīlo ahosi,

tena naŋ ‘sutasomo’ ti sañjāniŋsu. So vayappatto takkasilāyaŋ sabbasippāni uggahetvā āgato pitu santakaŋ setacchattaŋ labhitvā dhammena

rajjaŋ kāresi, mahantaŋ issariyaŋ ahosi. Tassa candādevippamukhāni

soļasa itthisahassāni ahesuŋ. So aparabhāge puttadhītāhi vađđhanto gharā-vāse anabhirato araññaŋ pavisitvā pabbajitukāmo ahosi.

So ekadivasaŋ kappakaŋ āmantetvā ‘yadā me, samma, sirasmiŋ palitaŋ

passeyyāsi, tadā me āroceyyāsī’ ti āha. Kappako tassa vacanaŋ sampaţicchitvā aparabhāge palitaŋ disvā ārocetvā ‘tena hi naŋ, samma kappaka,

uddharitvā mama hatthe patiţţhapehī’ ti vutte suvaņņasaņđāsena uddharitvā

rañño hatthe ţhapesi. Taŋ disvā mahāsatto ‘jarāya me sarīraŋ abhibhūn’ ti bhīto taŋ palitaŋ gahetvāva pāsādā otaritvā mahājanassa dassanaţţhāne paññatte rājapallanke nisīditvā senāpatippamukhāni asīti-amaccasahassāni purohitappamukhāni saţţhibrāhmaņasahassāni aññe ca raţţhikajānapadanegamādayo bahū jane pakkosāpetvā ‘sirasmiŋ me palitaŋ jātaŋ,

ahaŋ mahallakosmi, mama pabbajitabhāvaŋ jānāthā’ ti vatvā paţhamaŋ

gāthamāha–

195. ‘Āmantayāmi nigamaŋ, mittāmacce parissaje;

sirasmiŋ palitaŋ jātaŋ, pabbajjaŋ dāni rocahan’ ti.

Tattha āmantayāmīti jānāpemi. Rocahanti ‘rocemi ahaŋ, tassa me, bhonto!

Pabbajitabhāvaŋ jānāthā’ ti.

Taŋ (p. 5.190) sutvā tesu eko visāradappatto hutvā gāthamāha–

196. ‘Abhuŋ me kathaŋ nu bhaņasi, sallaŋ me deva urasi kappesi;

sattasatā te bhariyā, kathaŋ nu te tā bhavissantī’ ti.

Tattha abhunti avađđhiŋ. Urasi kappesīti urasmiŋ sunisitadhotasattiŋ cāresi. Sattasatāti samajātikā khattiyakaññā sandhāyetaŋ vuttaŋ. Kathaŋ nu te tā bhavissantīti tā tava bhariyā tayi pabbajite anāthā nippaccayā kathaŋ bhavissanti, etā anāthā katvā tumhākaŋ pabbajjā nāma na yuttāti.

Tato mahāsatto tatiyaŋ gāthamāha–

197. ‘Paññāyihinti etā, daharā aññampi tā gamissanti;

saggañca patthayāno, tena ahaŋ pabbajissāmī’ ti.

Tattha paññāyihintīti attano kammena paññāyissanti. Ahaŋ etāsaŋ kiŋ homi, sabbāpetā daharā, yo añño rājā bhavissati, taŋ etā gamissantīti.

Amaccādayo bodhisattassa paţivacanaŋ dātuŋ asakkontā tassa mātu santikaŋ gantvā tamatthaŋ ārocesuŋ. Sā turitaturitā āgantvā ‘saccaŋ kira tvaŋ, tāta, pabbajitukāmosī’ ti vatvā dve gāthāyo abhāsi–

198. ‘Dulladdhaŋ me āsi sutasoma, yassa te homahaŋ mātā;

yaŋ me vilapantiyā, anapekkho pabbajasi deva.

199. ‘Dulladdhaŋ me āsi sutasoma, yaŋ taŋ ahaŋ vijāyissaŋ;

yaŋ me vilapantiyā, anapekkho pabbajasi devā’ ti.

Tattha (p. 5.191) dulladdhanti yaŋ etaŋ mayā labhantiyā puttaŋ jammaŋ laddhaŋ dulladdhaŋ. Yaŋ meti yena kāraņena mayi nānappakārakaŋ vipa-lantiyā tvaŋ pabbajituŋ icchasi, tena kāraņena tādisassa puttassa labhanaŋ mama dulladdhaŋ nāmāti.

Bodhisatto evaŋ paridevamānāyapi mātarā saddhiŋ kiñci na kathesi. Sā roditvā kanditvā sayameva ekamantaŋ aţţhāsi. Athassa pitu ārocesuŋ. So āgantvā ekaŋ tāva gāthamāha–

200. ‘Ko nāmeso dhammo, sutasoma kā ca nāma pabbajjā;

yaŋ no amhe jiņņe, anapekkho pabbajasi devā’ ti.

Tattha yaŋ no amheti yaŋ tvaŋ amhākaŋ putto samāno amhe jiņņe paţija-ggitabbakāle appaţijaggitvā papāte silaŋ pavaţţento viya chađđetvā ana-pekkho pabbajasi, tena taŋ vadāmi ko nāmeso tava dhammoti adhippāyo.

Taŋ sutvā mahāsatto tuņhī ahosi. Atha naŋ pitā, ‘tāta sutasoma, sacepi te mātāpitūsu sineho natthi, puttadhītaro te bahū taruņā, tayā vinā vattituŋ na sakkhissanti, tesaŋ vuđđhippattakāle pabbajissasī’ ti vatvā sattamaŋ gāthamāha–

201. ‘Puttāpi tuyhaŋ bahavo, daharā appattayobbanā;

mañjū tepitaŋ apassantā, maññe dukkhaŋ nigacchantī’ ti.

Tattha mañjūti madhuravacanā. Nigacchantīti nigacchissanti kāyikacetasi-kadukkhaŋ paţilabhissantīti maññāmi.

Taŋ sutvā mahāsatto gāthamāha–

202. ‘Puttehi ca me etehi, daharehi appattayobbanehi;

mañjūhi sabbehipi tumhehi, cirampi ţhatvā vināsabhāvo’ ti.

Tattha (p. 5.192) sabbehipi tumhehīti, tāta, na kevalaŋ putteheva, atha kho

tumhehipi aññehipi sabbasankhārehi ciraŋ ţhatvāpi dīghamaddhānaŋ

ţhatvāpi vināsabhāvova niyato. Sakalasmimpi hi lokasannivāse ekasankhāropi nicco nāma natthīti.

Evaŋ mahāsatto pitu dhammakathaŋ kathesi. So tassa dhammakathaŋ sutvā tuņhī ahosi. Athassa sattasatānaŋ bhariyānaŋ ārocayiŋsu. Tā ca pāsādā oruyha tassa santikaŋ gantvā gopphakesu gahetvā paridevamānā gāthamāhaŋsu–

203. ‘Chinnaŋ nu tuyhaŋ hadayaŋ, adu te karuņā ca natthi amhesu;

yaŋ no vikandantiyo, anapekkho pabbajasi devā’ ti.

Tassattho– sāmi sutasoma, amhe vidhavā katvā gacchantassa appamatta-kassapi sinehassa abhāvena tava hadayaŋ amhesu chinnaŋ nu, udāhu karu-ņāya abhāvena kāruññaŋ vā natthi, yaŋ no evaŋ vikandantiyo pahāya pabbajasīti.

Mahāsatto tāsaŋ pādamūle parivattitvā paridevamānānaŋ paridevana-saddaŋ sutvā anantaraŋ gāthamāha–

204. ‘Na ca mayhaŋ chinnaŋ hadayaŋ, atthi karuņāpi mayhaŋ tumhesu;

saggañca patthayāno, tena ahaŋ pabbajissāmī’ ti.

Tattha saggañcāti ahaŋ saggañca patthayanto yasmā ayaŋ pabbajjā

nāma buddhādīhi vaņņitā, tasmā pabbajissāmi, tumhe mā cintayitthāti tā

assāsesi.

Athassa aggamahesiyā ārocesuŋ. Sā garubhārā paripuņņagabbhāpi

samānā āgantvā mahāsattaŋ vanditvā ekamantaŋ ţhitā tisso gāthāyo

abhāsi–

205. ‘Dulladdhaŋ (p. 5.193) me āsi sutasoma, yassa te ahaŋ bhariyā;

yaŋ me vilapantiyā, anapekkho pabbajasi deva.

206. ‘Dulladdhaŋ me āsi sutasoma, yassa te ahaŋ bhariyā;

yaŋ me kucchipaţisandhiŋ, anapekkho pabbajasi deva.

207. ‘Paripakko me gabbho, kucchigato yāva naŋ vijāyāmi;

māhaŋ ekā vidhavā, pacchā dukkhāni addakkhin’ ti.

Tattha yaŋ meti yasmā mama vilapantiyā tvaŋ anapekkho pabbajasi,

tasmā yaŋ mayā tava santikā aggamahesiţţhānaŋ laddhaŋ, taŋ dulladdhameva āsi. Dutiyagāthāya yasmā maŋ tvaŋ kucchipaţisandhiŋ pahāya anapekkho pabbajasi, tasmā yaŋ mayā tava bhariyattaŋ laddhaŋ, taŋ

dulladdhaŋ meti attho. Yāva nanti yāvāhaŋ taŋ gabbhaŋ vijāyāmi, tāva

adhivāsehīti.

Tato mahāsatto gāthamāha–

208. ‘Paripakko te gabbho, kucchigato ingha tvaŋ vijāyassu;

puttaŋ anomavaņņaŋ, taŋ hitvā pabbajissāmī’ ti.

Tattha puttanti, bhadde, tava gabbho paripakkoti jānāmi, tvaŋ pana vijāya-mānā puttaŋ vijāyissasi, na dhītaraŋ, sā tvaŋ sotthinā vijāyassu puttaŋ, ahaŋ pana saddhiŋ tayā taŋ puttaŋ hitvā pabbajissāmiyevāti.

Sā tassa vacanaŋ sutvā sokaŋ sandhāretuŋ asakkontī ‘ito dāni paţţhāya, deva, amhākaŋ sirī nāma natthī’ ti ubhohi hatthehi hadayaŋ dhārayamānā assūni muñcantī mahāsaddena paridevi. Atha naŋ samassāsento mahāsatto gāthamāha–

209. ‘Mā (p. 5.194) tvaŋ cande rudi, mā soci vanatimiramattakkhi;

āroha varapāsādaŋ, anapekkho ahaŋ gamissāmī’ ti.

Tattha mā tvaŋ cande rudīti, bhadde candādevi, tvaŋ mā rodi mā soci. Vanatimiramattakkhīti girikaņņikapupphasamānanette. Pāļiyaŋ pana ‘koviļā-ratambakkhī’ ti likhitaŋ, tassā koviļārapupphaŋ viya tambanetteti attho.

Sā tassa vacanaŋ sutvā ţhātuŋ asakkontī pāsādaŋ āruyha rodamānā

nisīdi. Atha naŋ bodhisattassa jeţţhaputto disvā ‘kiŋ nu kho me mātā

rodantī nisinnā’ ti taŋ pucchanto gāthamāha–

210. ‘Ko taŋ amma kopesi, kiŋ rodasi pekkhasi ca maŋ bāļhaŋ;

kaŋ avajjhaŋ ghātemi, ñātīnaŋ udikkhamānānan’ ti.

Tattha kopesīti, amma! Ko nāma taŋ kopesi, ko te appiyaŋ akāsi. Pekkhasi cāti maŋ bāļhaŋ pekkhantī kinkāraņā rodasīti adhippāyo. Kaŋ avajjhaŋ ghātemīti aghātetabbampi kaŋ ghātemi attano ñātīnaŋ udikkhamā-nānaññeva, akkhāhi meti pucchati.

Tato devī gāthamāha–

211. ‘Na hi so sakkā hantuŋ, vijitāvī yo maŋ tāta kopesi;

pitā te maŋ tāta avaca, anapekkho ahaŋ gamissāmī’ ti.

Tattha vijitāvīti, tāta, yo maŋ imissā pathaviyā vijitāvī kopesi, appiyasamu-dācārena me hadaye kopañca sokañca pavesesi, so tayā hantuŋ na sakkā, mañhi, tāta, tava pitā ‘ahaŋ rajjasiriñca tañca pahāya araññaŋ pavisitvā pabbajissāmī’ ti avaca, idaŋ me rodanakāraņanti.

So (p. 5.195) tassā vacanaŋ sutvā ‘amma! Kiŋ nāma tvaŋ kathesi, nanu evaŋ sante mayaŋ anāthā nāma bhavissāmā’ ti paridevanto gāthamāha–

212. ‘Yohaŋ pubbe niyyāmi, uyyānaŋ mattakuñjare ca yodhemi;

sutasome pabbajite, kathaŋ nu dāni karissāmī’ ti.

Tassattho– yo ahaŋ pubbe catu-ājaññayuttaŋ sabbālankārapaţimaņđitaŋ rathaŋ abhiruyha uyyānaŋ gacchāmi, mattakuñjare ca yodhemi, aññehi ca assakīļādīhi kīļāmi, svāhaŋ idāni sutasome pabbajite kathaŋ karissāmīti?

Athassa kaniţţhabhātā sattavassiko te ubhopi rodante disvā mātaraŋ upa-sankamitvā, ‘amma! Kinkāraņā tumhe rodathā’ ti pucchitvā tamatthaŋ sutvā ‘tena hi mā rodatha, ahaŋ tātassa pabbajituŋ na dassāmī’ ti ubhopi te assā-setvā dhātiyā saddhiŋ pāsādā oruyha pitu santikaŋ gantvā, ‘tāta, tvaŋ kira amhe akāmake pahāya “pabbajāmī” ti vadasi, ahaŋ te pabbajituŋ na dassā-mī’ ti pitaraŋ gīvāya daļhaŋ gahetvā gāthamāha–

213. ‘Mātucca me rudantyā, jeţţhassa ca bhātuno akāmassa;

hatthepi te gahessaŋ, na hi gacchasi no akāmānan’ ti.

Mahāsatto cintesi– ‘ayaŋ me paripanthaŋ karoti, kena nu kho naŋ upā-yena paţikkamāpeyyan’ ti. Tato dhātiŋ oloketvā, ‘amma! Dhāti handimaŋ maņikkhandhapiļandhanaŋ, taveso hotu hatthe, puttaŋ apanehi, mā me anta-rāyaŋ karī’ ti sayaŋ puttaŋ hatthe gahetvā apanetuŋ asakkonto tassā lañjaŋ paţijānetvā gāthamāha–

214. ‘Uţţhehi tvaŋ dhāti, imaŋ kumāraŋ ramehi aññattha;

mā me paripanthamakāsi, saggaŋ mama patthayānassā’ ti.

Tattha (p. 5.196) imaŋ kumāranti, amma! Dhāti tvaŋ uţţhehi, imaŋ kumāraŋ apanetvā āgantvā imaŋ maņiŋ gahetvā aññattha naŋ abhirame-hīti.

Sā lañjaŋ labhitvā kumāraŋ saññāpetvā ādāya aññattha gantvā parideva-mānā gāthamāha–

215. ‘Yaŋ nūnimaŋ dadeyyaŋ pabhankaraŋ, ko nu me imināttho;

sutasome pabbajite, kiŋ nu menaŋ karissāmī’ ti.

Tassattho– yaŋ nūna ahaŋ imaŋ lañjatthāya gahitaŋ pabhankaraŋ suppabhāsaŋ maņiŋ dadeyyaŋ, ko nu mayhaŋ sutasomanarinde pabbajite iminā attho, kiŋ nu menaŋ karissāmi, ahaŋ tasmiŋ pabbajite imaŋ labhi-ssāmi, labhantīpi ca kiŋ nu kho etaŋ karissāmi, passatha me kammanti.

Tato mahāsenagutto cintesi– ‘ayaŋ rājā ‘gehe me dhanaŋ mandan” ti saññaŋ karoti maññe, bahubhāvamassa kathessāmī’ ti. So uţţhāya vanditvā gāthamāha–

216. ‘Koso ca tuyhaŋ vipulo, koţţhāgārañca tuyhaŋ paripūraŋ;

pathavī ca tuyhaŋ vijitā, ramassu mā pabbaji devā’ ti.

Taŋ sutvā mahāsatto gāthamāha–

217. ‘Koso ca mayhaŋ vipulo, koţţhāgārañca mayhaŋ paripūraŋ;

pathavī ca mayhaŋ vijitā, taŋ hitvā pabbajissāmī’ ti.

Taŋ sutvā tasmiŋ apagate kulavađđhanaseţţhi nāma uţţhāya vanditvā gāthamāha–

218. ‘Mayhampi (p. 5.197) dhanaŋ pahūtaŋ, sankhyātuŋ nopi deva sakkomi;

taŋ te dadāmi sabbampi, ramassu mā pabbaji devā’ ti.

Taŋ sutvā mahāsatto gāthamāha–

219. ‘Jānāmi dhanaŋ pahūtaŋ, kulavađđhana pūjito tayā casmi;

saggañca patthayāno, tena ahaŋ pabbajissāmī’ ti.

Taŋ sutvā kulavađđhane apagate mahāsatto somadattaŋ kaniţţhabhā-taraŋ āmantetvā, ‘tāta, ahaŋ pañjarapakkhitto vanakukkuţo viya ukkaņţhito, maŋ gharāvāse anabhirati abhibhavati, ajjeva pabbajissāmi, tvaŋ imaŋ rajjaŋ paţipajjā’ ti rajjaŋ niyyādento gāthamāha–

220. ‘Ukkaņţhitosmi bāļhaŋ, arati maŋ somadatta āvisati;

bahukāpi me antarāyā, ajjevāhaŋ pabbajissāmī’ ti.

Taŋ sutvā sopi pabbajitukāmo taŋ dīpento itaraŋ gāthamāha–

221. ‘Idañca tuyhaŋ rucitaŋ, sutasoma ajjeva dāni tvaŋ pabbaja;

ahampi pabbajissāmi, na ussahe tayā vinā ahaŋ ţhātun’ ti.

Atha naŋ so paţikkhipitvā upađđhaŋ gāthamāha–

222. ‘Na hi sakkā pabbajituŋ, nagare na hi paccati janapade cā’ ti.

Tattha na hi paccatīti idāneva tāva

mama pabbajjādhippāyaŋ sutvāva imasmiŋ dvādasayojanike sudassanana-gare ca sakalajanapade ca na paccati, koci uddhane aggiŋ na jāleti, amhesu pana dvīsu pabbajitesu anāthāva raţţhavāsino bhavissanti, tasmā na hi sakkā tayā pabbajituŋ, ahameva pabbajissāmīti.

Taŋ sutvā mahājano mahāsattassa pādamūle parivattitvā paridevanto upa-đđhagāthamāha–

‘Sutasome pabbajite, kathaŋ nu dāni karissāmā’ ti.

Tato mahāsatto ‘alaŋ mā socayittha, ahaŋ cirampi ţhatvā tumhehi vinā

bhavissāmi, uppannasankhāro hi nicco nāma natthī’ ti mahājanassa dhammaŋ kathento āha–

223. ‘Upanīyatidaŋ (p. 5.198) maññe, parittaŋ udakaŋva cankavāramhi;

evaŋ suparittake jīvite, na ca pamajjituŋ kālo.

224. ‘Upanīyatidaŋ maññe, parittaŋ udakaŋva cankavāramhi;

evaŋ suparittake jīvite, andhabālā pamajjanti.

225. ‘Te vađđhayanti nirayaŋ, tiracchānayoniñca pettivisayañca;

taņhāya bandhanabaddhā, vađđhenti asurakāyan’ ti.

Tattha upanīyatidaŋ maññeti, tāta, ‘idaŋ jīvitaŋ upanīyatī’ ti ahaŋ

maññāmi. Aññesu suttesu upasaŋharaņattho upaniyyanattho, idha pana

pariyādānattho. Tasmā yathā parittaŋ udakaŋ rajakānaŋ khāracankavāre pakkhittaŋ sīghaŋ pariyādiyati, tathā jīvitampi. Evaŋ suparittake jīvite taŋ parittakaŋ āyusankhāraŋ gahetvā vicarantānaŋ sattānaŋ na puññakiriyāya pamajjituŋ kālo, appamādova kātuŋ vaţţatīti ayamettha attho. Andhabālā pamajjantīTi ajarāmarā viya hutvā gūthakalale sūkarā viya hutvā kāmapanke nimujjantā pamajjanti. Asurakāyanti kāļakañjika-asurayoniñca vađđhentīti attho.

Evaŋ mahāsatto mahājanassa dhammaŋ desetvā pubbakaŋ nāma

pāsādaŋ āruyha sattamāya bhūmiyā ţhito khaggena cūļaŋ chinditvā ‘ahaŋ

tumhākaŋ kiñci na homi, attano rājānaŋ gaņhathā’ ti saveţhanaŋ cūļaŋ

mahājanassa antare khipi. Taŋ gahetvā mahājano bhūmiyaŋ parivaţţento

parivaţţento paridevi. Tasmiŋ ţhāne mahantaŋ rajaggaŋ uţţhahi. Paţikkamitvā ţhitajano taŋ oloketvā ‘raññā cūļaŋ chinditvā saveţhanā cūļā mahāja-nassa antare khittā bhavissati, tenāyaŋ pāsādassa avidūre rajavaţţi uggatā’-ti paridevanto gāthamāha–

226. ‘Ūhaññate rajaggaŋ avidūre, pubbakamhi ca pāsāde;

maññe no kesā chinnā, yasassino dhammarājassā’ ti.

Tattha ūhaññateti uţţhahati. Rajagganti rajakkhandho. Avidūreti ito

amhākaŋ ţhitaţţhānato avidūre. Pubbakamhīti pubbakapāsādassa samīpe.

Maññe noti amhākaŋ dhammarājassa kesā chinnā bhavissantīti maññāma.

Mahāsatto (p. 5.199) paricārikaŋ pesetvā pabbajitaparikkhāre āharāpetvā

kappakena kesamassuŋ ohārāpetvā alankāraŋ sayanapiţţhe pātetvā rattapaţānaŋ dasāni chinditvā tāni kāsāyāni nivāsetvā mattikāpattaŋ vāma-aŋsakūţe laggetvā kattaradaņđaŋ ādāya mahātale aparāparaŋ cankamitvā

pāsādā otaritvā antaravīthiŋ paţipajji. Gacchantaŋ pana naŋ na koci

sañjāni. Athassa sattasatā khattiyakaññā pāsādaŋ abhiruhitvā taŋ adisvā ābharaņabhaņđameva disvā otaritvā avasesānaŋ soļasasahassānaŋ itthīnaŋ santikaŋ gantvā ‘amhākaŋ piyasāmiko sutasomamahissaro pabba-jito’ ti mahāsaddena paridevamānāva bahi nikkhamiŋsu. Tasmiŋ khaņe mahājano tassa pabbajitabhāvaŋ aññāsi, sakalanagaraŋ sankhubhitvā ‘rājā kira no pabbajito’ ti rājadvāre sannipati, mahājano ‘idha rājā bhavissati, ettha bhavissatī’ ti pāsādādīni rañño paribhogaţţhānāni gantvā rājānaŋ adisvā–

227. ‘Ayamassa pāsādo, sovaņņapupphamālyavītikiņņo;

yahimanuvicari rājā, parikiņņo itthāgārehi.

228. ‘Ayamassa pāsādo, sovaņņapupphamālyavītikiņņo;

yahimanuvicari rājā, parikiņņo ñātisanghena.

229. ‘Idamassa kūţāgāraŋ, sovaņņapupphamālyavītikiņņaŋ;

yahimanuvicari rājā, parikiņņo itthāgārehi.

230. ‘Idamassa kūţāgāraŋ, sovaņņapupphamālyavītikiņņaŋ;

yahimanuvicari rājā, parikiņņo ñātisanghena.

231. ‘Ayamassa asokavanikā, supupphitā sabbakālikā rammā;

yahimanuvicari rājā, parikiņņo itthāgārehi.

232. ‘Ayamassa asokavanikā, supupphitā sabbakālikā rammā;

yahimanuvicari rājā, parikiņņo ñātisanghena.

233. ‘Idamassa uyyānaŋ, supupphitaŋ sabbakālikaŋ rammaŋ;

yahimanuvicari rājā, parikiņņo itthāgārehi.

234. ‘Idamassa (p. 5.200) uyyānaŋ, supupphitaŋ sabbakālikaŋ rammaŋ;

yahimanuvicari rājā, parikiņņo ñātisanghena.

235. ‘Idamassa kaņikāravanaŋ, supupphitaŋ sabbakālikaŋ rammaŋ;

yahimanuvicari rājā, parikiņņo itthāgārehi.

236. ‘Idamassa kaņikāravanaŋ, supupphitaŋ sabbakālikaŋ rammaŋ;

yahimanuvicari rājā, parikiņņo ñātisanghena.

237. ‘Idamassa pāţalivanaŋ, supupphitaŋ sabbakālikaŋ rammaŋ;

yahimanuvicari rājā, parikiņņo itthāgārehi.

238. ‘Idamassa pāţalivanaŋ, supupphitaŋ sabbakālikaŋ rammaŋ;

yahimanuvicari rājā, parikiņņo ñātisanghena.

239. ‘Idamassa ambavanaŋ, supupphitaŋ sabbakālikaŋ rammaŋ;

yahimanuvicari rājā, parikiņņo itthāgārehi.

240. ‘Idamassa ambavanaŋ, supupphitaŋ sabbakālikaŋ rammaŋ;

yahimanuvicari rājā, parikiņņo ñātisanghena.

241. ‘Ayamassa pokkharaņī, sañchannā aņđajehi vītikiņņā;

yahimanuvicari rājā, parikiņņo itthāgārehi.

242. ‘Ayamassa pokkharaņī, sañchannā aņđajehi vītikiņņā;

yahimanuvicari rājā, parikiņņo ñātisanghenā’ ti.–

Imāhi gāthāhi paridevanto vicari.

Tattha vītikiņņoti sovaņņapupphehi ca nānāmālyehi ca samokiņņo. Pariki-ņņoTi parivārito. Itthāgārehīti dāsiyo upādāya itthiyo itthāgārā nāma. Ñātisa-nghenāti amaccāpi idha ñātayo eva. Kūţāgāranti sattaratanavicitto sayanakū-ţāgāragabbho. Asokavanikāti asokavanabhūmi. Sabbakālikāti sabbakālapa-ribhogakkhamā niccapupphitā vā. Uyyānanti nandanavanacittalatāvanasa-disaŋ uyyānaŋ (p. 5.201). Sabbakālikanti chasupi utūsu uppajjanakapuppha-phalasañchannaŋ. Kaņikāravanādīsu sabbakālikanti sabbakāle supupphita-phalitameva. Sañchannāti nānāvidhehi jalajathalajakusumehi suţţhu sañchannā. Aņđajehi vītikiņņāti sakuņasanghehi okiņņā.

Evaŋ tesu tesu ţhānesu paridevitvā mahājano puna rājangaņaŋ āgantvā–

243. ‘Rājā vo kho pabbajito, sutasomo rajjaŋ imaŋ pahatvāna;

kāsāyavatthavasano, nāgova ekako caratī’ ti.–

Gāthaŋ vatvā attano ghare vibhavaŋ pahāya puttadhītaro hatthesu gahetvā

nikkhamitvā bodhisattasseva santikaŋ agamāsi, tathā mātāpitaro puttadārā

soļasasahassā ca nāţakitthiyo. Sakalanagaraŋ tucchaŋ viya ahosi, janapadavāsinopi tesaŋ pacchato pacchato gamiŋsu. Bodhisatto dvādasayojanikaŋ parisaŋ gahetvā himavantābhimukho pāyāsi. Athassa abhinikkhamanaŋ ñatvā sakko vissakammaŋ āmantetvā, ‘tāta vissakamma, sutasoma-mahārājā abhinikkhamanaŋ nikkhanto, vasanaţţhānaŋ laddhuŋ vaţţati, samāgamo ca mahā bhavissati, gaccha himavantapadese gangātīre tiŋsayo-janāyāmaŋ pañcadasayojanavitthataŋ assamapadaŋ māpehī’ ti pesesi. So tathā katvā tasmiŋ assamapade pabbajitaparikkhāre paţiyādetvā ekapadika-maggaŋ māpetvā devalokameva gato.

Mahāsatto tena maggena gantvā taŋ assamapadaŋ pavisitvā paţhamaŋ

sayaŋ pabbajitvā pacchā sese pabbājesi, aparabhāge bahū pabbajiŋsu.

Tiŋsayojanikaŋ ţhānaŋ paripūri. Vissakammena pana assamamāpitaniyāmo ca bahūnaŋ pabbajitaniyāmo ca bodhisattassa assamapadasaŋvida-hitaniyāmo ca hatthipālajātake (jā. 1.15.337 ādayo) āgatanayeneva vedi-tabbo. Tattha mahāsatto yassa yasseva kāmavitakkādi micchāvitakko uppa-jjati, taŋ taŋ ākāsena upasankamitvā ākāse pallankena nisīditvā ovadanto gāthādvayamāha–

244. ‘Māssu (p. 5.202) pubbe ratikīļitāni, hasitāni ca anussarittha;

mā vo kāmā haniŋsu, rammañhi sudassanaŋ nagaraŋ.

245. ‘Mettacittañca bhāvetha, appamāņaŋ divā ca ratto ca;

agacchittha devapuraŋ, āvāsaŋ puññakamminan’ ti.

Tattha ratikīļitānīti kāmaratiyo ca kāyavācākhiđđāvasena pavattakīļitāni ca. Mā vo kāmā haniŋsūti mā tumhe vatthukāmakilesakāmā haniŋsu. Rammaŋ hīti sudassananagaraŋ nāma ramaņīyaŋ, taŋ mā anussarittha. Mettaci-ttanti idaŋ desanāmattameva, so pana cattāropi brahmavihāre ācikkhi. Appa-māņanti appamāņasattārammaņaŋ. Agacchitthāti gamissatha. Devapuranti brahmalokaŋ.

Sopi isigaņo tassovāde ţhatvā brahmalokaparāyaņo ahosīti sabbaŋ hatthi-pālajātake āgatanayeneva kathetabbaŋ.

Satthā imaŋ dhammadesanaŋ āharitvā ‘na, bhikkhave, idāneva, pubbepi tathāgato mahābhinikkhamanaŋ nikkhantoyevā’ ti vatvā jātakaŋ samodhā-nesi ‘tadā mātāpitaro mahārājakulāni ahesuŋ, candādevī rāhulamātā, jeţţha-putto sāriputto, kaniţţhaputto rāhulo, dhāti khujjuttarā, kulavađđhanaseţţhi kassapo, mahāsenagutto moggallāno, somadattakumāro ānando, sesaparisā buddhaparisā, sutasomarājā pana ahameva ahosin’ ti.

Cūļasutasomajātakavaņņanā pañcamā.

Jātakuddānaŋ–

Suvapaņđitajambukakuņđalino, varakaññamalambusajātakañca; pavaruttamasankhasirīvhayako, sutasoma-arindamarājavaro.

Cattālīsanipātavaņņanā niţţhitā.

18. Paņņāsanipāto

[526] 1. Niļinikājātakavaņņanā

Uddayhate (p. 5.203) janapadoti idaŋ satthā jetavane viharanto purāņaduti-yikāpalobhanaŋ ārabba kathesi. Kathento ca taŋ bhikkhuŋ ‘kena ukkaņţhā-pitosī’ ti pucchitvā ‘purāņadutiyikāyā’ ti vutte ‘na esā kho, bhikkhu, idāneva tava anatthakārikā, pubbepi tvaŋ etaŋ nissāya jhānā parihāyitvā mahāvi-nāsaŋ patto’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto udiccabrāhmaņamahāsālakule nibbattitvā vayappatto uggahitasippo isipabbajjaŋ pabbijitvā

jhānābhiññā nibbattetvā himavantapadese vāsaŋ kappesi. Alambusājātake

vuttanayeneva taŋ paţicca ekā migī gabbhaŋ paţilabhitvā puttaŋ vijāyi, ‘isisingo’tvevassa nāmaŋ ahosi. Atha naŋ pitā vayappattaŋ pabbājetvā kasiņaparikammaŋ uggaņhāpesi. So nacirasseva jhānābhiññā uppādetvā jhānasukhena kīļi, ghoratapo paramadhitindriyo ahosi. Tassa sīlatejena sakkassa

bhavanaŋ kampi. Sakko āvajjento taŋ kāraņaŋ ñatvā ‘upāyenassa sīlaŋ

bhindissāmī’ ti tīņi saŋvaccharāni sakalakāsiraţţhe vuţţhiŋ nivāresi, raţţhaŋ

aggidađđhaŋ viya ahosi. Sasse asampajjamāne dubbhikkhapīļitā manussā

sannipatitvā rājangaņe upakkosiŋsu. Atha ne rājā vātapāne ţhito ‘kiŋ en’ ti pucchi. ‘Mahārāja, tīņi saŋvaccharāni devassa avassantattā sakalaraţţhaŋ uddayhati, manussā dukkhitā, devaŋ vassāpehi, devā’ ti. Rājā sīlaŋ samādiyitvā uposathaŋ upavasantopi vassaŋ vassāpetuŋ nāsakkhi.

Tasmiŋ kāle sakko ađđharattasamaye tassa sirigabbhaŋ pavisitvā eko-bhāsaŋ katvā vehāse aţţhāsi. Rājā taŋ disvā ‘kosi tvan’ ti pucchi. ‘Sakkoha-masmī’ ti. ‘Kenatthenāgatosī’ ti? ‘Vassati te, mahārāja (p. 5.204), raţţhe devo’-ti? ‘Na vassatī’ ti. ‘Jānāsi panassa avassanakāraņan’ ti? ‘Na jānāmi, sakkā’ ti. ‘Mahārāja, himavantapadese isisingo nāma tāpaso paţivasati ghora-tapo paramadhitindriyo. So nibaddhaŋ deve vassante kujjhitvā ākāsaŋ olo-kesi, tasmā devo na vassatī’ ti. ‘Idāni panettha kiŋ kātabban’ ti? ‘Tassa tape bhinne devo vassissatī’ ti. ‘Ko panassa tapaŋ bhindituŋ samattho’ ti? ‘Dhītā te, mahārāja, niļinikā samatthā, taŋ pakkosāpetvā “asukaţţhānaŋ nāma gantvā tāpasassa tapaŋ bhindāhī” ti pesehī’ ti. Evaŋ so rājānaŋ anusāsitvā sakaţţhānameva agamāsi. Rājā punadivase amaccehi saddhiŋ mantetvā dhītaraŋ pakkosāpetvā paţhamaŋ gāthamāha–

1. ‘Uddayhate janapado, raţţhañcāpi vinassati;

ehi niļinike gaccha, taŋ me brāhmaņamānayā’ ti.

Tattha taŋ meti taŋ mama anatthakāriŋ brāhmaņaŋ attano vasaŋ ānehi, kilesarativasenassa sīlaŋ bhindāhīti.

Taŋ sutvā sā dutiyaŋ gāthamāha–

2. ‘Nāhaŋ dukkhakkhamā rāja, nāhaŋ addhānakovidā;

kathaŋ ahaŋ gamissāmi, vanaŋ kuñjarasevitan’ ti.

Tattha dukkhakkhamāti ahaŋ, mahārāja, dukkhassa khamā na homi, addhānampi na jānāmi, sāhaŋ kathaŋ gamissāmīti.

Tato rājā dve gāthāyo abhāsi–

3. ‘Phītaŋ janapadaŋ gantvā, hatthinā ca rathena ca;

dārusanghāţayānena, evaŋ gaccha niļinike.

4. ‘Hatthi-assarathe pattī, gacchevādāya khattiye;

taveva vaņņarūpena, vasaŋ tamānayissasī’ ti.

Tattha dārusanghāţayānenāti, amma, niļinike na tvaŋ padasā gamissasi, phītaŋ pana subhikkhaŋ khemaŋ attano janapadaŋ hatthivāhanehi ca ratha-vāhanehi ca (p. 5.205) gantvā tato parampi ajjhokāse paţicchannena vayhā-dinā udakaţţhāne nāvāsankhātena dārusanghāţayānena gaccha. Vaņņarūpe-nāti evaŋ akilamamānā gantvā tava vaņņena ceva rūpasampadāya ca taŋ brāhmaņaŋ attano vasaŋ ānayissasīti.

Evaŋ so dhītarā saddhiŋ akathetabbampi raţţhaparipālanaŋ nissāya

kathesi. Sāpi ‘sādhū’ ti sampaţicchi. Athassā sabbaŋ dātabbayuttakaŋ

datvā amaccehi saddhiŋ uyyojesi. Amaccā taŋ ādāya paccantaŋ patvā

tattha khandhāvāraŋ nivāsāpetvā rājadhītaraŋ ukkhipāpetvā vanacarakena desitena maggena himavantaŋ pavisitvā pubbaņhasamaye tassa assamapa-dassa samīpaŋ pāpuņiŋsu. Tasmiŋ khaņe bodhisatto puttaŋ assamapade nivāsāpetvā sayaŋ phalāphalatthāya araññaŋ paviţţho hoti. Vanacarako sayaŋ assamaŋ agantvā tassa pana dassanaţţhāne ţhatvā niļinikāya taŋ dassento dve gāthā abhāsi–

5. ‘Kadalīdhajapaññāņo, ābhujīparivārito;

eso padissati rammo, isisingassa assamo.

6. ‘Eso aggissa sankhāto, eso dhūmo padissati;

maññe no aggiŋ hāpeti, isisingo mahiddhiko’ ti.

Tattha kadalīsankhātā dhajā paññāņaŋ assāti kadalīdhajapaññāņo. Ābhujī-parivāritoti bhujapattavanaparikkhitto. Sankhātoti eso aggi assa isisingassa jhānena sankhāto paccakkhagato jalati. Maññe no agginti aggiŋ no hāpeti juhati paricaratīti maññāmi.

Amaccāpi bodhisattassa araññaŋ paviţţhavelāya assamaŋ parivāretvā ārakkhaŋ ţhapetvā rājadhītaraŋ isivesaŋ gāhāpetvā suvaņņacīrakena nivā-sanapārupanaŋ katvā sabbālankārehi alankaritvā tantubaddhaŋ cittage-ņđukaŋ gāhāpetvā assamapadaŋ pesetvā sayaŋ bahi rakkhantā aţţhaŋsu.

Sā tena geņđukena kīļantī cankamakoţiyaŋ otari. Tasmiŋ khaņe isisingo

paņņasāladvāre pāsāņaphalake nisinno hoti. So taŋ āgacchantiŋ disvā

bhītatasito uţţhāya paņņasālaŋ pavisitvā aţţhāsi (p. 5.206). Sāpissa paņņasā-ladvāraŋ gantvā kīļiyeva. Satthā tañca tato uttari ca atthaŋ pakāsento tisso gāthā abhāsi–

7. ‘Tañca disvāna āyantiŋ, āmuttamaņikuņđalaŋ;

isisingo pāvisi bhīto, assamaŋ paņņachādanaŋ.

8. ‘Assamassa ca sā dvāre, geņđukenassa kīļati;

vidaŋsayantī angāni, guyhaŋ pakāsitāni ca.

9. ‘Tañca disvāna kīļantiŋ, paņņasālagato jaţī;

assamā nikkhamitvāna, idaŋ vacanamabravī’ ti.

Tattha geņđukenassāti assa isisingassa assamadvāre geņđukena kīļati.

Vidaŋsayantīti dassentī. Guyhaŋ pakāsitāni cāti guyhañca rahassangaŋ

pakāsitāni ca pākaţāni mukhahatthādīni. Abravīti so kira paņņasālāya ţhatvā cintesi– ‘sacāyaŋ yakkho bhaveyya, paņņasālaŋ pavisitvā maŋ murumurā-petvā khādeyya, nāyaŋ yakkho, tāpaso bhavissatī’ ti assamā nikkhamitvā pucchanto gāthamāha–

10. ‘Ambho ko nāma so rukkho, yassa tevaŋgataŋ phalaŋ;

dūrepi khittaŋ pacceti, na taŋ ohāya gacchatī’ ti.

Tattha yassa tevaŋgataŋ phalanti yassa tava rukkhassa evaŋgatikaŋ manoramaŋ phalaŋ. Ko nāma so rukkhoti citrageņđukassa adiţţhapubbattā ‘rukkhaphalena tena bhavitabban’ ti maññamāno evaŋ pucchati.

Athassa sā rukkhaŋ ācikkhantī gāthamāha–

11. ‘Assamassa mama brahme, samīpe gandhamādane;

bahavo tādisā rukkhā, yassa tevaŋgataŋ phalaŋ; dūrepi khittaŋ pacceti, na maŋ ohāya gacchatī’ ti.

Tattha samīpe gandhamādaneti gandhamādanapabbate mama assa-massa samīpe. Yassa tevaŋgatanti yassa evaŋgataŋ, ta-kāro byañjanasa-ndhikaroti.

Iti (p. 5.207) sā musāvādaŋ abhāsi. Itaropi saddahitvā ‘tāpaso eso’ ti saññāya paţisanthāraŋ karonto gāthamāha–

12. ‘Etū bhavaŋ assamimaŋ adetu, pajjañca bhakkhañca paţiccha dammi;

idamāsanaŋ atra bhavaŋ nisīdatu, ito bhavaŋ mūlaphalāni bhuñja-tū’ ti.

Tattha assamimanti assamaŋ imaŋ bhavaŋ pavisatu. Adetūti yathāsanni-hitaŋ āhāraŋ paribhuñjatu. Pajjanti pādabbhañjanaŋ. Bhakkhanti madhura-phalāphalaŋ. Paţicchāti paţiggaņha. Idamāsananti paviţţhakāle evamāha.

Tassā paņņasālaŋ pavisitvā kaţţhattharaņe nisīdantiyā suvaņņacīrake dvidhā gate sarīraŋ appaţicchannaŋ ahosi. Tāpaso mātugāmasarīrassa adi-ţţhapubbattā taŋ disvā ‘vaņņo eso’ ti saññāya evamāha–

13. ‘Kiŋ te idaŋ ūrūnamantarasmiŋ, supicchitaŋ kaņharivappakāsati;

akkhāhi me pucchito etamatthaŋ, kose nu te uttamangaŋ paviţţhan’ ti.

Tattha supicchitanti dvinnaŋ ūrūnaŋ samāgamakāle suphusitaŋ sippipu-ţamukhasaņţhānaŋ. Subhalakkhaņena hi asamannāgatāya taŋ ţhānaŋ āvā-ţadhātukaŋ hoti, samannāgatāya abbhunnataŋ sippipuţamukhasaņţhānaŋ. Kaņharivappakāsatīti ubhosu passesu kāļakaŋ viya khāyati. Kose nu te utta-mangaŋ paviţţhanti tava uttamangaŋ lingasaņţhānaŋ na paññāyati, kiŋ nu taŋ tava sarīrasankhāte kose paviţţhanti pucchati.

Atha naŋ sā vañcayantī gāthādvayamāha–

14. ‘Ahaŋ vane mūlaphalesanaŋ caraŋ, āsādayiŋ acchaŋ sughorarūpaŋ;

so maŋ patitvā sahasājjhapatto, panujja maŋ abbahi uttamangaŋ.

15. ‘Svāyaŋ (p. 5.208) vaņo khajjati kaņđuvāyati, sabbañca kālaŋ na

labhāmi sātaŋ;

paho bhavaŋ kaņđumimaŋ vinetuŋ, kurutaŋ bhavaŋ yācito brāhma-ņatthan’ ti.

Tattha āsādayinti ghaţţesiŋ, āgacchantaŋ disvā leđđunā paharinti attho.

Patitvāti upadhāvitvā. Sahasājjhappattoti mamaŋ sahasā ajjhappatto

sampatto. Panujjāti atha maŋ potetvā. Abbahīti mukhena mama uttamangaŋ

luñcitvā pakkāmi, tato paţţhāya imasmiŋ ţhāne vaņo jāto. Svāyanti so ayaŋ

tato paţţhāya mayhaŋ vaņo khajjati ceva kaņđuvañca karoti, tappaccayā

sāhaŋ sabbakālaŋ kāyikacetasikasukhaŋ na labhāmi. Pahoti pahu

samattho. Brāhmaņatthanti bhavaŋ mayā yācito imaŋ brāhmaņassa atthaŋ karotu, idaŋ me dukkhaŋ harāhīti vadati.

So tassā musāvādaŋ ‘sabhāvo’ ti saddahitvā ‘sace te evaŋ sukhaŋ hoti, karissāmī’ ti taŋ padesaŋ oloketvā anantaraŋ gāthamāha–

16. ‘Gambhīrarūpo te vaņo salohito, apūtiko vaņagandho mahā ca;

karomi te kiñci kasāyayogaŋ, yathā bhavaŋ paramasukhī bhaveyyā’ ti.

Tattha salohitoti rattobhāso. Apūtikoti pūtimaŋsarahito. Vaņagandhoti thokaŋ duggandho. Kasāyayoganti ahaŋ keci rukkhakasāye gahetvā tava ekaŋ kasāyayogaŋ karomīti.

Tato niļinikā gāthamāha

17. ‘Na mantayogā na kasāyayogā, na osadhā brahmacāri kamanti;

yaŋ te mudu tena vinehi kaņđuŋ, yathā ahaŋ paramasukhī bhaveyyan’-ti.

Tattha (p. 5.209) kamantīti, bho brahmacāri, imasmiŋ mama vaņe neva

mantayogā, na kasāyayogā, na pupphaphalādīni osadhāni kamanti, anekavāraŋ katehipi tehi etassa phāsukabhāvo na bhūtapubbo. Yaŋ pana te etaŋ mudu angajātaŋ, tena ghaţţiyamānasseva tassa kaņđu na hoti, tasmā tena vinehi kaņđunti.

So ‘saccaŋ eso bhaņatī’ ti sallakkhetvā ‘methunasaŋsaggena sīlaŋ

bhijjati, jhānaŋ antaradhāyatī’ ti ajānanto mātugāmassa adiţţhapubbattā

methunadhammassa ca ajānanabhāvena ‘bhesajjan’ ti vadantiyā tāya

methunaŋ paţisevi. Tāvadevassa sīlaŋ bhijji, jhānaŋ parihāyi. So dve tayo vāre saŋsaggaŋ katvā kilanto hutvā nikkhamitvā saraŋ oruyha nhatvā paţi-ppassaddhadaratho āgantvā paņņasālāyaŋ nisīditvā punapi taŋ ‘tāpaso’ ti maññamāno vasanaţţhānaŋ pucchanto gāthamāha–

18. ‘Ito nu bhoto katamena assamo, kacci bhavaŋ abhiramasi araññe;

kacci nu te mūlaphalaŋ pahūtaŋ, kacci bhavantaŋ na vihiŋsanti vāļā’-ti.

Tattha katamenāti ito katamena disābhāgena bhoto assamo. Bhavanti āla-panametaŋ.

Tato niļinikā catasso gāthāyo abhāsi–

19. ‘Ito ujuŋ uttarāyaŋ disāyaŋ, khemā nadī himavatā pabhāvī;

tassā tīre assamo mayha rammo, aho bhavaŋ assamaŋ mayhaŋ passe.

20. ‘Ambā ca sālā tilakā ca jambuyo, uddālakā pāţaliyo ca phullā;

samantato kimpurisābhigītaŋ, aho bhavaŋ assamaŋ mayhaŋ passe.

21. ‘Tālā (p. 5.210) ca mūlā ca phalā ca mettha, vaņņena gandhena upeta-rūpaŋ;

taŋ bhūmibhāgehi upetarūpaŋ, aho bhavaŋ assamaŋ mayhaŋ passe.

22. ‘Phalā ca mūlā ca pahūtamettha, vaņņena gandhena rasenupetā;

āyanti ca luddakā taŋ padesaŋ, mā me tato mūlaphalaŋ ahāsun’ ti.

Tattha uttarāyanti uttarāya. Khemāti evaŋnāmikā nadī. Himavatā pabhā-vīti himavantato pavattati. Ahoti patthanatthe nipāto. Uddālakāti vātaghātakā.

Kimpurisābhigītanti samantato parivāretvā madhurasaddena gāyantehi

kimpurisehi abhigītaŋ. Tālā ca mūlā ca phalā ca metthāti ettha mama

assame pāsādikā tālarukkhā ca tesaññeva vaņņagandhādisampannā kanda-sankhātā mūlā ca phalā ca. Pahūtametthāti nānārukkhaphalā ca rukkhavalli-mūlā ca pahūtā ettha. Mā me tatoti taŋ mama assamapadaŋ sambahulā luddakā āgacchanti, mayā cettha āharitvā ţhapitaŋ bahu madhurasamūlapha-lāphalaŋ atthi, te mayi cirāyante mūlaphalāphalaŋ hareyyuŋ. Te tato mama mūlaphalāphalaŋ mā hariŋsu, tasmā sacepi mayā saddhiŋ āgantukāmo, ehi, no ce, ahaŋ gamissāmīti āha.

Taŋ sutvā tāpaso yāva pitu āgamanā adhivāsāpetuŋ gāthamāha–

23. ‘Pitā mamaŋ mūlaphalesanaŋ gato, idāni āgacchati sāyakāle;

ubhova gacchāmase assamaŋ taŋ, yāva pitā mūlaphalato etū’ ti.

Tattha ubhova gacchāmaseti mama pitu ārocetvā ubhova gamissāma.

Tato (p. 5.211) sā cintesi– ‘ayaŋ tāva araññeva vađđhitabhāvena mama

itthibhāvaŋ na jānāti, pitā panassa maŋ disvāva jānitvā “tvaŋ idha kiŋ karo-sī” ti kājakoţiyā paharitvā sīsampi me bhindeyya, tasmiŋ anāgateyeva mayā gantuŋ vaţţati, āgamanakammampi me niţţhitan’ ti. Sā tassa āgamanūpāyaŋ ācikkhantī itaraŋ gāthamāha–

24. ‘Aññe bahū isayo sādhurūpā, rājīsayo anumagge vasanti;

teyeva pucchesi mamassamaŋ taŋ, te taŋ nayissanti mamaŋ sakāse’-ti.

Tattha rājīsayoti, samma, mayā na sakkā cirāyituŋ, aññe pana sādhusa-bhāvā rājisayo ca brāhmaņisayo ca anumagge mama assamamaggapasse vasanti, ahaŋ tesaŋ ācikkhitvā gamissāmi, tvaŋ te puccheyyāsi, te taŋ mama santikaŋ nayissantīti.

Evaŋ sā attano palāyanūpāyaŋ katvā paņņasālato nikkhamitvā taŋ olokentameva ‘tvaŋ nivattā’ ti vatvā āgamanamaggeneva amaccānaŋ santikaŋ

agamāsi. Te taŋ gahetvā khandhāvāraŋ gantvā anupubbena bārāņasiŋ

pāpuņiŋsu. Sakkopi taŋ divasameva tussitvā sakalaraţţhe devaŋ vassāpesi, tato subhikkhaŋ janapadaŋ ahosi. Isisingatāpasassapi tāya pakkanta-mattāya eva kāye đāho uppajji. So kampanto paņņasālaŋ pavisitvā vāka-cīraŋ pārupitvā socanto nipajji. Bodhisatto sāyaŋ āgantvā puttaŋ apassanto ‘kahaŋ nu kho gato’ ti kājaŋ otāretvā paņņasālaŋ pavisitvā taŋ nipannakaŋ disvā ‘tāta, kiŋ karosī’ ti piţţhiŋ parimajjanto tisso gāthā abhāsi–

25. ‘Na te kaţţhāni bhinnāni, na te udakamābhataŋ;

aggīpi te na hāpito, kiŋ nu mandova jhāyasi.

26. ‘Bhinnāni kaţţhāni huto ca aggi, tapanīpi te samitā brahmacārī;

pīţhañca mayhaŋ udakañca hoti, ramasi tuvaŋ brahmabhūto puratthā.

27. ‘Abhinnakaţţhosi (p. 5.212) anābhatodako, ahāpitaggīsi asiddhabho-jano;

na me tuvaŋ ālapasī mamajja, naţţhaŋ nu kiŋ cetasikañca dukkhan’ ti.

Tattha bhinnānīti araññato uddhaţāni. Na hāpitoti na jalito. Bhinnānīti

pubbe tayā mamāgamanavelāya kaţţhāni uddhaţāneva honti. Huto ca aggīti aggi ca huto hoti. Tapanīti visibbana-aggisankhātā tapanīpi te samitāva saya-meva saŋvidahitāva hoti. Pīţhanti mama āsanatthāya pīţhañca paññatta-meva hoti. Udakañcāti pādadhovana-udakampi upaţţhāpitameva hoti. Brahma-bhūtoTi tuvampi ito puratthā seţţhabhūto imasmiŋ assame abhiramasi. Abhi-nnakaţţhosīti so dāni ajja anuddhaţakaţţhosi. Asiddhabhojanoti na te kiñci amhākaŋ kandamūlaŋ vā paņņaŋ vā seditaŋ. Mamajjāti, mama putta, ajja na me tvaŋ ālapasi. Naţţhaŋ nu kinti kiŋ nu te naţţhaŋ vā, kiŋ cetasikaŋ vā dukkhaŋ, akkhāhi me nipannakāraņanti pucchati.

So pitu vacanaŋ sutvā taŋ kāraņaŋ kathento āha–

28. ‘Idhāgamā jaţilo brahmacārī, sudassaneyyo sutanū vineti;

nevātidīgho na panātirasso, sukaņhakaņhacchadanehi bhoto.

29. ‘Amassujāto apurāņavaņņī, ādhārarūpañca panassa kaņţhe;

dve yamā gaņđā ure sujātā, suvaņņatindukanibhā pabhassarā.

30. ‘Mukhañca tassa bhusadassaneyyaŋ, kaņņesu lambanti ca kuñci-taggā;

te jotare carato māņavassa, suttañca yaŋ saŋyamanaŋ jaţānaŋ.

31. ‘Aññā (p. 5.213) ca tassa saŋyamāni catasso, nīlā pītā lohitikā ca setā.

tā piŋsare carato māņavassa, tiriţisanghāriva pāvusamhi.

32. ‘Na mikhalaŋ muñjamayaŋ dhāreti, na santhare no pana pabbajassa.

tā jotare jaghanantare vilaggā, sateratā vijjurivantalikkhe.

33. ‘Akhīlakāni ca avaņţakāni, heţţhā nabhyā kaţisamohitāni;

aghaţţitā niccakīļaŋ karonti, haŋ tāta kiŋrukkhaphalāni tāni.

34. ‘Jaţā ca tassa bhusadassaneyyā, parosataŋ vellitaggā sugandhā;

dvedhā siro sādhu vibhattarūpo, aho nu kho mayha tathā jaţāssu.

35. ‘Yadā ca so pakirati tā jaţāyo, vaņņena gandhena upetarūpā;

nīluppalaŋ vātasameritaŋva, tatheva saŋvāti panassamo ayaŋ.

36. ‘Panko ca tassa bhusadassaneyyo, netādiso yādiso mayhaŋ kāye;

so vāyati erito mālutena, vanaŋ yathā aggagimhe suphullaŋ.

37. ‘Nihanti so rukkhaphalaŋ pathabyā, sucittarūpaŋ ruciraŋ dassa-neyyaŋ;

khittañca tassa punarehi hatthaŋ, haŋ tāta kiŋrukkhaphalaŋ nu kho taŋ.

38. ‘Dantā (p. 5.214) ca tassa bhusadassaneyyā, suddhā samā sankhavarū-papannā;

mano pasādenti vivariyamānā, na hi nūna so sākamakhādi tehi.

39. ‘Akakkasaŋ aggaļitaŋ muhuŋ muduŋ, ujuŋ anuddhataŋ acapalamassa bhāsitaŋ;

rudaŋ manuññaŋ karavīkasussaraŋ, hadayangamaŋ rañjayateva me mano.

40. ‘Bindussaro nātivisaţţhavākyo, na nūna sajjhāyamatippayutto;

Icchāmi bho taŋ punadeva daţţhuŋ, mitto hi me māņavohu puratthā.

41. ‘Susandhi sabbattha vimaţţhimaŋ vaņaŋ, puthū sujātaŋ kharapattasannibhaŋ;

teneva maŋ uttariyāna māņavo, vivaritaŋ ūruŋ jaghanena piļayi.

42. ‘Tapanti ābhanti virocare ca, sateratā vijjurivantalikkhe;

bāhā mudū añjanalomasādisā, vicitravaţţangulikāssa sobhare.

43. ‘Akakkasango na ca dīghalomo, nakhāssa dīghā api lohitaggā;

mudūhi bāhāhi palissajanto, kalyāņarūpo ramayaŋ upaţţhahi.

44. ‘Dumassa tūlūpanibhā pabhassarā, suvaņņakambutalavaţţasucchavi;

hatthā mudū tehi maŋ samphusitvā, ito gato tena maŋ dahanti tāta.

45. ‘Na (p. 5.215) nūna so khārividhaŋ ahāsi, na nūna so kaţţhāni sayaŋ

abhañji;

na nūna so hanti dume kuţhāriyā, na hissa hatthesu khilāni atthi.

46. ‘Accho ca kho tassa vaņaŋ akāsi, so maŋbravi “sukhitaŋ maŋ

karohi”;

tāhaŋ kariŋ tena mamāsi sokhyaŋ, so cabravi “sukhitosmī” ti brahme.

47. ‘Ayañca te māluvapaņņasanthatā, vikiņņarūpāva mayā ca tena ca;

kilantarūpā udake ramitvā, punappunaŋ paņņakuţiŋ vajāma.

48. ‘Na majja mantā paţibhanti tāta, na aggihuttaŋ napi yaññatantaŋ;

na cāpi te mūlaphalāni bhuñje, yāva na passāmi taŋ brahmacāriŋ.

49. ‘Addhā pajānāsi tuvampi tāta, yassaŋ disaŋ vasate brahmacārī;

taŋ maŋ disaŋ pāpaya tāta khippaŋ, mā te ahaŋ amarimassamamhi.

50. ‘Vicitraphullañhi vanaŋ sutaŋ mayā, dijābhighuţţhaŋ dijasanghase-vitaŋ;

taŋ maŋ vanaŋ pāpaya tāta khippaŋ, purā te pāņaŋ vijahāmi assame’-ti.

Tattha idhāgamāti, tāta, imaŋ assamapadaŋ āgato. Sudassaneyyoti suţţhu dassaneyyo. Sutanūti suţţhu tanuko nātikiso nātithūlo (p. 5.216). Vine-tīti attano sarīrappabhāya assamapadaŋ ekobhāsaŋ viya vineti pūreti. Suka-ņhakaņhacchadanehi bhotoTi, tāta, tassa bhoto sukaņhehi kaņhacchadanehi bhamaravaņņehi kesehi sukaņhasīsaŋ sumajjitamaņimayaŋ viya khāyati.

Amassūjātoti na tāvassa massu jāyati, taruņoyeva. ApurāņavaņņīTi acirapabbajito. Ādhārarūpañca panassa kaņţheTi kaņţhe ca panassa amhākaŋ

bhikkhābhājanaţţhapanaŋ pattādhārasadisaŋ piļandhanaŋ atthīti muttāhāraŋ sandhāya vadati. Gaņđāti thane sandhāyāha. Ure sujātāti uramhi

sujātā. ‘Urato’ tipi pāţho. Pabhassarāti pabhāsampannā. ‘Pabhāsare’ tipi

pāţho, obhāsantīti attho.

Bhusadassaneyyanti ativiya dassanīyaŋ. Kuñcitaggāti sīhakuņđalaŋ

sandhāya vadati. Suttañcāti yaŋ tassa jaţābandhanasuttaŋ, tampi jotati

pabhaŋ muñcati. ‘Saŋyamāni catasso’ ti iminā maņisuvaņņapavāļarajatamayāni cattāri piļandhanāni dasseti. Tā piŋsareti tāni piļandhanāni pāvusamhi pavuţţhe deve tiriţisanghā viya viravanti. Mikhalanti mekhalaŋ, aya-meva vā pāţho. Idaŋ nivatthakañcanacīrakaŋ sandhāyāha. Na santhareti na vāke. Idaŋ vuttaŋ hoti– tāta, yathā mayaŋ tiņamayaŋ vā vākamayaŋ vā cīrakaŋ dhārema, na tathā so, so pana suvaņņacīrakaŋ dhāretīti. Akhīlakā-nīti atacāni nippaņņāni. Kaţisamohitānīti kaţiyaŋ baddhāni. Niccakīļaŋ karo-ntīti aghaţţitānipi niccakālaŋ kīļāyanti. Haŋ, tātāti hambho, tāta. Kiŋ rukkha-phalāni tānīti tāni tassa māņavassa suttāruļhāni kaţiyaŋ baddhāni katararu-kkhaphalāni nāmāti maņisanghāţiŋ sandhāyāha.

Jaţāti jaţāmaņđalākārena baddharatanamissakakesavaţţiyo sandhāyāha. Vellitaggāti kuñcitaggā. DvedhāsiroTi tassa sīsaŋ dvedhā katvā baddhānaŋ jaţānaŋ vasena suţţhu vibhattarūpaŋ. Tathāti yathā tassa māņavassa jaţā, tathā tumhehi mama na baddhā, aho vata mamapi tathā assūti patthento āha.

Upetarūpāti upetasabhāvā. Vātasameritaŋvāti (p. 5.217) yathā nāma nīluppalaŋ vātena samīritaŋ, tatheva ayaŋ imasmiŋ vanasaņđe assamo

saŋvāti. Netādisoti, tāta, yādiso mama kāye panko, netādiso tassa sarīre. So hi dassanīyo ceva sugandho ca. Aggagimheti vasantasamaye.

Nihantīti paharati. Kiŋ rukkhaphalaŋ nu kho tanti katararukkhassa nu kho taŋ phalaŋ. Sankhavarūpapannāti sudhotasankhapaţibhāgā. Na hi nūna so sākamakhādi tehīTi na nūna so māņavo mayaŋ viya tehi dantehi rukkhapa-ņņāni ceva mūlaphalāphalāni ca khādi. Amhākañhi tāni khādantānaŋ sabalā paņņavaņņā dantāti dīpeti.

Akakkasanti, tāta, tassa bhāsitaŋ apharusaŋ agaļitaŋ, punappunaŋ vadantassāpi madhuratāya muhuŋ muduŋ, apamussatāya ujuŋ, avikkhittatāya

anuddhaţaŋ, patiţţhitatāya acapalaŋ. Rudanti bhāsamānassa sarasankhātaŋ rudampi manoharaŋ karavīkassa viya sussaraŋ sumadhuraŋ.

Rañjayatevāti mama mano rañjatiyeva. Bindussaroti piņđitassaro. Māņavohūti so hi māņavo puratthā mama mitto ahu.

Susandhi sabbattha vimaţţhimaŋ vaņanti tāta tassa māņavassa ūrūnaŋ antare ekaŋ vaņaŋ atthi, taŋ susandhi suphusitaŋ sippipuţamukhasadisaŋ, sabbattha vimaţţhaŋ samantato maţţhaŋ. Puthūti mahantaŋ. Sujātanti susa-ņţhitaŋ. Kharapattasannibhanti supupphitapadumamakuļasannibhaŋ. Uttari-yānāti uttaritvā avattharitvā. Piļayīti pīļesi. Tapantīti tassa māņavassa sarīrato niccharantā suvaņņavaņņaraŋsiyo jalanti obhā-santi virocanti ca. Bāhāti bāhāpissa mudū. Añjanalomasādisāti añjanasadi-sehi lomehi samannāgatā. Vicitravaţţangulikāssa sobhareti hatthāpissa vara-lakkhaņavicitrāhi pavālankurasadisāhi vaţţangulīhi samannāgatā sobhanti.

Akakkasangoti kacchupīļakādirahita-angapaccango. Ramayaŋ upaţţha-hīti maŋ ramayanto upaţţhahi paricari. Tūlūpanibhāti mudubhāvassa upamā. Suvaņņakambutalavaţţasucchavīti suvaņņamayaŋ ādāsatalaŋ viya vaţţā ca succhavi ca, parimaņđalatalā ceva sundaracchavi cāti attho. Samphusitvāti suţţhu phusitvā attano hatthasamphassaŋ mama sarīre pharāpetvā. Ito gatoti mama (p. 5.218) olokentasseva ito gato. Tena maŋ dahantīti tena tassa hatthasamphassena idāni maŋ dahanti. Tathā hi tassa gatakālato paţţhāya mama sarīre đāho uţţhito, tenamhi domanassappatto nipannoti.

Na nūna so khārividhanti, tāta, nūna so māņavo na khāribhāraŋ ukkhipitvā vicari. Khilānīti kilāni, ‘ayameva vā pāţho. Sokhyanti sukhaŋ. Māluvapaņņasa-nthatā vikiņņarūpāvāti, tāta, ayaŋ tava māluvapaņņasanthatā ajja mayā ca tena ca aññamaññaŋ parāmasanālinganavasena parivattantehi vikiņņā viya ākulabyākulā jātā. Punappunaŋ paņņakuţiŋ vajāmāti, tāta, ahañca so ca abhiramitvā kilantarūpā paņņasālato nikkhamitvā udakaŋ pavisitvā ramitvā vigatadarathā punappunaŋ imameva kuţiŋ pavisāmāti vadati.

Na majja mantāti ajja mama tassa gatakālato paţţhāya neva mantā paţi-bhanti na upaţţhahanti na ruccanti. Na aggihuttaŋ napi yaññatantanti mahā-brahmuno ārādhanatthāya kattabbahomavidhūpanādiyaññakiriyāpi me na paţibhāti na upaţţhāti na ruccati. Na cāpi teti tayā ābhatamūlaphalāphalānipi na bhuñjāmi. Yassaŋ disanti yassaŋ disāyaŋ. Vananti tassa māņavassa assamaŋ parivāretvā ţhitavananti.

Tassevaŋ vilapantassa taŋ vilāpaŋ sutvā mahāsatto ‘ekāya itthiyā imassa sīlaŋ bhinnaŋ bhavissatī’ ti ñatvā taŋ ovadanto cha gāthāyo abhāsi–

51. ‘Imasmāhaŋ jotirase vanamhi, gandhabbadevaccharasanghasevite;

isīnamāvāse sanantanamhi, netādisaŋ aratiŋ pāpuņetha.

52. ‘Bhavanti mittāni atho na honti, ñātīsu mittesu karonti pemaŋ;

ayañca jammo kissa vā niviţţho, yo neva jānāti “kutomhi āgato”.

53. ‘Saŋvāsena (p. 5.219) hi mittāni, sandhīyanti punappunaŋ;

sveva mitto asaŋgantu, asaŋvāsena jīrati.

54. ‘Sace tuvaŋ dakkhasi brahmacāriŋ, sace tuvaŋ sallape brahmacā-rinā;

sampannasassaŋva mahodakena, tapoguņaŋ khippamimaŋ pahi-ssasi.

55. ‘Punapi ce dakkhasi brahmacāriŋ, punapi ce sallape brahmacārinā;

sampannasassaŋva mahodakena, usmāgataŋ khippamimaŋ pahi-ssasi.

56. ‘Bhūtāni hetāni caranti tāta, virūparūpena manussaloke;

na tāni sevetha naro sapañño, āsajja naŋ nassati brahmacārī’ ti.

Tattha imasmāti imasmiŋ. Hanti nipātamattaŋ. Jotiraseti hūyamānassa

jotino raŋsi-obhāsite. Sanantanamhīti porāņake. Pāpuņethāti pāpuņeyya.

Idaŋ vuttaŋ hoti– tāta, evarūpe vane vasanto yaŋ aratiŋ tvaŋ patto, etā-disaŋ na pāpuņeyya paņđito kulaputto, pattuŋ nārahatīti attho.

‘Bhavantī’ ti imaŋ gāthaŋ mahāsatto antogatameva bhāsati. Ayamettha adhippāyo– loke sattānaŋ mittāni nāma hontipi na hontipi tattha yesaŋ honti, te attano ñātīsu ca mittesu ca pemaŋ karonti. Ayañca jammoti miga-singo lāmako. Kissa vā niviţţhoti kena nāma kāraņena tasmiŋ mātugāme mittasaññāya niviţţho, so migiyā kucchismiŋ nibbattitvā araññe vađđhitattā ‘kutomhi āgato’ ti attano āgataţţhānamattampi na jānāti, pageva ñātimitteti.

Punappunanti, tāta, mittāni nāma punappunaŋ saŋvāsena saŋsevanena

sandhīyanti ghaţīyanti. Sveva mittoti so eva mitto asaŋgantu asamāgacchantassa purisassa tena asamāgamasankhātena asaŋvāsena jīrati vinassati (p. 5.220).Saceti tasmā, tāta, sace tvaŋ punapi taŋ dakkhasi, tena vā sallapissasi, atha yathā nāma nipphannasassaŋ mahoghena harīyati, evaŋ imaŋ attano tapoguņaŋ pahissasi hāressasīti attho. Usmāgatanti samaņatejaŋ.

Virūparūpenāti vividharūpena. Idaŋ vuttaŋ hoti– tāta, manussalokasmiñhi

etāni yakkhinisankhātāni bhūtāni vividharūpapaţicchannena attano rūpena

attano vasaŋ gate khādituŋ caranti, tāni sapañño naro na sevetha. Tādisañhi bhūtaŋ āsajja naŋ patvā nassati brahmacārī, diţţhosi tāya yakkhiniyā na khāditoti puttaŋ ovadi.

So pitu kathaŋ sutvā ‘yakkhinī kira sā’ ti bhīto cittaŋ nivattetvā ‘tāta, etto na gamissāmi, khamatha me’ ti khamāpesi. Sopi naŋ samassāsetvā ‘ehi tvaŋ, māņava, mettaŋ bhāvehi, karuņaŋ, muditaŋ, upekkhan’ ti brahmavihā-rabhāvanaŋ ācikkhi. So tathā paţipajjitvā puna jhānābhiññā nibbattesi.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne ukkaņţhitabhikkhu sotāpattiphale patiţţhahi. Tadā niļinikā purāņadutiyikā ahosi, isisingo ukkaņţhitabhikkhu, pitā pana ahameva ahosinti.

Niļinikājātakavaņņanā paţhamā.

[527] 2. Ummādantījātakavaņņanā

Nivesanaŋ kassanudaŋ sunandāti idaŋ satthā jetavane viharanto ukkaņţhitabhikkhuŋ ārabbha kathesi. So kirekadivasaŋ sāvatthiyaŋ piņđāya

caranto ekaŋ alankatapaţiyattaŋ uttamarūpadharaŋ itthiŋ oloketvā paţibaddhacitto hutvā cittaŋ nivattetuŋ asakkonto vihārameva āgantvā tato

paţţhāya sallaviddho viya rāgāturo bhantamigapaţibhāgo kiso dhamanīsanthatagatto uppaņđuppaņđukajāto anabhirato ekiriyāpathepi (p. 5.221) cittassādaŋ alabhanto ācariyavattādīni pahāya uddesaparipucchākammaţţhānānuyogarahito vihāsi. So sahāyabhikkhūhi ‘pubbe tvaŋ, āvuso, santindriyo

vippasannamukhavaņņo, idāni no tathā, kiŋ nu kho kāraņan’ ti puţţho, ‘āvuso,

anabhiratomhī’ ti āha. Atha naŋ te ‘abhiramāvuso, sāsane, buddhuppādo

nāma dullabho, tathā saddhammassavanaŋ manussapaţilābho ca, so tvaŋ

manussapaţilābhaŋ paţilabhitvā dukkhassantakiriyaŋ patthayamāno assumukhaŋ ñātijanaŋ pahāya saddhāya pabbajitvā kinkāraņā kilesavasaŋ

yāsi, kilesā nāmete gaņđuppādakapāņakaŋ upādāya sabbabālajanasādhāraņā, ye tesaŋ vatthubhūtā, tepi appassādā kāmā bahudukkhā bahupāyāsā,

ādīnavo ettha bhiyyo. Aţţhikankalūpamā kāmā, maŋsapesūpamā kāmā, tiņukkūpamā kāmā, angārakāsūpamā kāmā, supinakūpamā kāmā, yācitakūpamā

kāmā, rukkhaphalūpamā kāmā, asisūnūpamā kāmā, sattisūlūpamā kāmā,

sappasirūpamā kāmā, aggikkhandhūpamā kāmā, tvaŋ nāma evarūpe

buddhasāsane pabbajitvā evaŋ anatthakārakānaŋ kilesānaŋ vasaŋ gatosī’-ti ovaditvā attano kathaŋ gāhāpetuŋ asakkontā satthu santikaŋ dhamma-sabhaŋ netvā ‘kiŋ, bhikkhave, anicchamānakaŋ bhikkhuŋ ānayitthā’ ti vutte, ‘bhante, ayaŋ kira bhikkhu ukkaņţhito’ ti āhaŋsu. Satthā ‘saccaŋ kirā’-ti pucchitvā ‘saccaŋ, bhante’ ti vutte ‘bhikkhu porāņakapaņđitā rajjaŋ anusā-santāpi kilese uppanne tassa vasaŋ agantvā cittaŋ nivāretvā na ayuttakaŋ kariŋsū’ ti vatvā atītaŋ āhari.

Atīte siviraţţhe ariţţhapuranagare sivi nāma rājā rajjaŋ kāresi. Bodhisatto

tassa aggamahesiyā kucchismiŋ nibbatti, ‘sivikumāro’tvevassa nāmaŋ

kariŋsu. Senāpatissapi putto jāyi, ‘abhipārako’ tissa nāmaŋ kariŋsu. Te

ubhopi sahāyā hutvā abhivađđhantā soļasavassikā hutvā takkasilaŋ gantvā sippaŋ uggaņhitvā āgamiŋsu. Rājā puttassa rajjaŋ adāsi. Sopi abhipārakaŋ senāpatiţţhāne ţhapetvā dhammena rajjaŋ kāresi. Tasmiŋyeva nagare tiriţi-vacchassa nāma asītikoţivibhavassa seţţhino dhītā nibbatti uttamarūpadharā sobhaggappattā subhalakkhaņena samannāgatā, tassā nāmaggahaņadivase ‘ummādantī’ ti (p. 5.222) nāmaŋ kariŋsu. Sā soļasavassikakāle atikkantamā-nusavaņņā devaccharā viya abhirūpā dassanīyā pāsādikā paramāya vaņņa-pokkharatāya samannāgatā ahosi. Ye ye puthujjanā taŋ passanti, te te saka-bhāvena saņţhātuŋ asakkontā surāpānamadamattā viya kilesamadena mattā hutvā satiŋ paccupaţţhāpetuŋ samatthā nāma nāhesuŋ.

Athassā pitā tiriţivaccho rājānaŋ upasankamitvā ‘deva, mama gehe itthiratanaŋ uppannaŋ, raññova anucchavikaŋ, lakkhaņapāţhake brāhmaņe

pesetvā taŋ vīmaŋsāpetvā yathāruci karohī’ ti āha. Rājā ‘sādhū’ ti vatvā

brāhmaņe pesesi. Te seţţhigehaŋ gantvā katasakkārasammānā pāyāsaŋ

paribhuñjiŋsu. Tasmiŋ khaņe ummādantī sabbālankārapaţimaņđitā tesaŋ santikaŋ agamāsi. Te taŋ disvā satiŋ paccupaţţhāpetuŋ asakkontā kilesa-madamattā hutvā attano vippakatabhojanabhāvaŋ na jāniŋsu. Ekacce ālopaŋ gahetvā ‘bhuñjissāmā’ ti saññāya sīse ţhapesuŋ, ekacce upakaccha-ntare khipiŋsu, ekacce bhittiŋ pahariŋsu, sabbeva ummattakā ahesuŋ. Sā te disvā ‘ime kira mama lakkhaņaŋ vīmaŋsissanti, gīvāyaŋ ne gahetvā nīha-rathā’ ti nīharāpesi. Te mankubhūtā rājanivesanaŋ gantvā ummādantiyā kuddhā ‘deva, sā itthī kāļakaņņī, na tumhākaŋ anucchavikā’ ti vadiŋsu. Rājā ‘kāļakaņņī kirā’ ti na taŋ āņāpesi. Sā taŋ pavattiŋ sutvā ‘ahaŋ kira kāļaka-ņņīti raññā na gahitā, kāļakaņņiyo nāma na evarūpā hontī’ ti vatvā ‘hotu, sace pana taŋ rājānaŋ passissāmi, jānissāmī’ ti tasmiŋ āghātaŋ bandhi. Atha naŋ pitā abhipārakassa adāsi, sā tassa piyā ahosi manāpā.

Kassa pana kammassa nissandena sā evaŋ abhirūpā ahosīti? Rattavatthadānassa nissandenāti. Sā kira atīte bārāņasiyaŋ daliddakule nibbattitvā

ussavadivase puññasampannā itthiyo kusumbharattavatthaŋ nivāsetvā alankatā kīļantiyo disvā tādisaŋ vatthaŋ nivāsetvā kīļitukāmā hutvā mātāpitūnaŋ ārocetvā tehi, ‘amma, mayaŋ daliddā, kuto no evarūpaŋ vatthan’ ti

vutte ‘tena hi maŋ ekasmiŋ ađđhakule bhatiŋ kātuŋ anujānātha (p. 5.223),

te mama guņaŋ ñatvā dassantī’ ti vatvā tehi anuññātā ekaŋ kulaŋ upasankamitvā ‘kusumbharattavatthena bhatiŋ karomī’ ti āha. Atha naŋ te ‘tīņi

saŋvaccharāni kamme kate tava guņaŋ ñatvā dassāmā’ ti vadiŋsu. Sā

‘sādhū’ ti paţissuņitvā kammaŋ paţipajji. Te tassā guņaŋ ñatvā aparipuņņe-suyeva tīsu saŋvaccharesu tassā ghanakusumbharattavatthena saddhiŋ aññampi vatthaŋ datvā ‘tava sahāyikāhi saddhiŋ gantvā nhatvā nivāsehī’ ti taŋ pesayiŋsu. Sā sahāyikā ādāya gantvā rattavatthaŋ nadītīre ţhapetvā nhāyi.

Tasmiŋ khaņe eko kassapadasabalassa sāvako acchinnacīvaro sākhābhangaŋ nivāsetvā ca pārupitvā ca taŋ padesaŋ pāpuņi. Sā taŋ disvā

‘ayaŋ bhadanto acchinnacīvaro bhavissati, pubbepi adinnabhāvena me nivāsanaŋ dullabhaŋ jātan’ ti taŋ vatthaŋ dvidhā phāletvā ‘ekaŋ koţţhāsaŋ

ayyassa dassāmī’ ti cintetvā uttaritvā attano nivāsanaŋ nivāsetvā ‘ tiţţhatha,

bhante’ ti vatvā theraŋ vanditvā rattavatthaŋ majjhe phāletvā tassekaŋ

koţţhāsaŋ adāsi. So ekamante paţicchanne ţhatvā sākhābhangaŋ

chađđetvā tassekaŋ kaņņaŋ nivāsetvā ekaŋ pārupitvā nikkhami. Athassa vatthobhāsena sakalasarīraŋ taruņasūriyo viya ekobhāsaŋ ahosi. Sā taŋ disvā ‘mayhaŋ ayyo paţhamaŋ na sobhati, idāni taruņasūriyo viya virocati, idampi etasseva dassāmī’ ti dutiyampi koţţhāsaŋ datvā ‘bhante, ahaŋ bhave bhave vicarantī uttamarūpadharā bhaveyyaŋ, maŋ disvā koci puriso saka-bhāvena saņţhātuŋ mā asakkhi, mayā abhirūpatarā nāma aññā mā hotū’ ti patthanaŋ paţţhapesi. Theropi anumodanaŋ katvā pakkāmi.

Sā devaloke saŋsarantī tasmiŋ kāle ariţţhapure nibbattitvā tathā abhirūpā ahosi. Atha tasmiŋ nagare kattikachaņaŋ ghosayiŋsu, kattikapuņņamāyaŋ nagaraŋ sajjayiŋsu. Abhipārako attano ārakkhaţţhānaŋ gacchanto taŋ āma-ntetvā ‘bhadde, ummādanti ajja kattikarattivāro chaņo, rājā nagaraŋ pada-kkhiņaŋ karonto paţhamaŋ imaŋ gehadvāraŋ āgamissati, mā kho tassa attānaŋ dassesi, sopi taŋ disvā satiŋ upaţţhāpetuŋ na sakkhissatī’ ti āha.

Sā ‘gaccha tvaŋ, sāmi, ahaŋ jānissāmī’ ti sampaţicchitvā (p. 5.224) tasmiŋ

gate dāsiŋ āņāpesi ‘rañño imaŋ gehadvāraŋ āgatakāle mayhaŋ āroceyyāsī’ ti. Atha sūriye atthangate uggahe puņņacande devanagare viya nagare alankate sabbadisāsu dīpesu jalitesu rājā sabbālankārapaţimaņđito ājaññarathavaragato amaccagaņaparivuto mahantena yasena nagaraŋ padakkhiņaŋ

karonto paţhamameva abhipārakassa gehadvāraŋ agamāsi. Taŋ pana

gehaŋ manosilāvaņņapākāraparikkhittaŋ alankatadvāraţţālakaŋ sobhaggappattaŋ pāsādikaŋ. Tasmiŋ khaņe dāsī ummādantiyā ārocesi. Sā pupphasamuggaŋ gāhāpetvā kinnarilīļāya vātapānaŋ nissāya ţhitā rañño pupphāni

khipi. So taŋ ulloketvā kilesamadamatto satiŋ upaţţhāpetuŋ asakkonto

‘abhipārakassetaŋ gehan’ ti sañjānitumpi nāsakkhi, atha sārathiŋ āmantetvā pucchanto dve gāthā abhāsi–

57. ‘Nivesanaŋ kassa nudaŋ sunanda, pākārena paņđumayena guttaŋ;

kā dissati aggisikhāva dūre, vehāyasaŋ pabbataggeva acci.

58. ‘Dhītā nvayaŋ kassa sunanda hoti, suņisā nvayaŋ kassa athopi bhariyā;

akkhāhi me khippamidheva puţţho, avāvaţā yadi vā atthi bhattā’ ti.

Tattha kassa nudanti kassa nu idaŋ. Paņđumayenāti rattiţţhakamayena.

Dissatīti vātapāne ţhitā paññāyati. Accīti analajālakkhandho. Dhītā nvayanti dhītā nu ayaŋ. Avāvaţāti apetāvaraņā apariggahā. Bhattāti yadi vā assā sāmiko atthi, etaŋ me akkhāhīti.

Athassa so ācikkhanto dve gāthā abhāsi–

59. ‘Ahañhi jānāmi janinda etaŋ, matyā ca petyā ca athopi assā;

taveva so puriso bhūmipāla, rattindivaŋ appamatto tavatthe.

60. ‘Iddho (p. 5.225) ca phīto ca suvađđhito ca, amacco ca te aññataro janinda;

tassesā bhariyābhipārakassa, ummādantī nāmadheyyena rājā’ ti.

Tattha matyā ca petyā cāti mātito ca pitito cetaŋ jānāmi. Athopi assāti

atha sāmikampi assā jānāmīti vadati. Iddhoti samiddho. Phītoti vatthālankā-rehi supupphito. Suvađđhitoti suţţhu vuddho. Nāmadheyyenāti nāmena. Ayañhi yo naŋ passati, taŋ ummādeti, satimassa paccupaţţhāpetuŋ na deti, tasmā ummādantīti vuccati.

Taŋ sutvā rājā nāmamassā thomento anantaraŋ gāthamāha–

61. ‘Ambho ambho nāmamidaŋ imissā, matyā ca petyā ca kataŋ

susādhu;

tadā hi mayhaŋ avalokayantī, ummattakaŋ ummadantī akāsī’ ti.

Tattha matyā ca petyā cāti mātarā ca pitarā ca. Mayhanti upayogatthe

sampadānavacanaŋ. Avalokayantīti mayā avalokitā sayampi maŋ avaloka-yantī maŋ ummattakaŋ akāsīti attho.

Sā tassa kampitabhāvaŋ ñatvā vātapānaŋ thaketvā sirigabbhameva aga-māsi. Raññopi tassā diţţhakālato paţţhāya nagaraŋ padakkhiņakaraņe citta-meva nāhosi. So sārathiŋ āmantetvā, ‘samma sunanda, rathaŋ nivattehi, ayaŋ chaņo amhākaŋ nānucchaviko, abhipārakassa senāpatissevānuccha-viko, rajjampi tassevānucchavikan’ ti rathaŋ nivattāpetvā pāsādaŋ abhiruyha sirisayane nipajjitvā vippalapanto āha–

62. ‘Yā puņņamāse migamandalocanā, upāvisi puņđarīkattacangī;

dve puņņamāyo tadahū amaññahaŋ, disvāna pārāvatarattavāsiniŋ.

63. ‘Aļārapamhehi (p. 5.226) subhehi vaggubhi, palobhayantī maŋ yadā udikkhati;

vijambhamānā harateva me mano, jātā vane kimpurisīva pabbate.

64. ‘Tadā hi brahatī sāmā, āmuttamaņikuņđalā;

ekaccavasanā nārī, migī bhantāvudikkhati.

65. ‘Kadāssu maŋ tambanakhā sulomā, bāhā mudū candanasāralittā;

vaţţangulī sannatadhīrakuttiyā, nārī upaññissati sīsato subhā.

66. ‘Kadāssu maŋ kañcanajāluracchadā, dhītā tirīţissa vilaggamajjhā;

mudūhi bāhāhi palissajissati, brahāvane jātadumaŋva māluvā.

67. ‘Kadāssu lākhārasarattasucchavī, bindutthanī puņđarīkattacangī;

mukhaŋ mukhena upanāmayissati, soņđova soņđassa surāya thālaŋ.

68. ‘Yadāddasaŋ taŋ tiţţhantiŋ, sabbabhaddaŋ manoramaŋ;

tato sakassa cittassa, nāvabodhāmi kañcinaŋ.

69. ‘Ummādantimahaŋ daţţhā, āmuttamaņikuņđalaŋ;

na supāmi divārattiŋ, sahassaŋva parājito.

70. ‘Sakko ce me varaŋ dajjā, so ca labbhetha me varo;

ekarattaŋ dirattaŋ vā, bhaveyyaŋ abhipārako; ummādantyā ramitvāna, sivirājā tato siyan’ ti.

Tattha puņņamāseti puņņacandāya rattiyā. Migamandalocanāti kaņđasantāsena palāyitvā vanantare ţhatvā luddaŋ olokentiyā migiyā viya mandāni (p. 5.227)locanāni assāti migamandalocanā. Upāvisīti padumavaņņena karatalena pupphāni khipitvā maŋ olokentī vātapāne nisīdi. Puņđarīkattacangīti rattapa-dumavaņņasarīrā. Dve puņņamāyoti ahaŋ tadahu tasmiŋ chaņadivase taŋ pārāvatapādasamānavaņņarattavatthanivatthaŋ disvā tassā mukhasobhaŋ olokento ekassa pācīnalokadhātuto ekassa abhipārakassa senāpatino nivesa-neti dvinnaŋ puņņacandānaŋ uggatattā dve puņņamāyo amaññiŋ. Aļārapa-mhehīti visālapakhumehi. Subhehīti parisuddhehi. VaggubhīTi madhurākā-rehi. UdikkhatīTi evarūpehi nettehi yasmiŋ khaņe oloketi. Pabbateti yathā himavantapabbate supupphitavane vīņaŋ ādāya tantissarena attano saraŋ saŋsandantī kimpurisī kimpurisassa manaŋ harati, evaŋ harateva me manoti vippalapati.

Brahatīti uļārā. SāmāTi suvaņņavaņņasāmā. Ekaccavasanāti ekaccikava-sanā, ekavatthanivatthāti attho. Bhantāvudikkhatīti saņhakesā puthunalāţā āyatabhamū visālakkhī tunganāsā rattoţţhā setadantā tikhiņadāţhā suvaţţita-gīvā sutanubāhu susaņţhitapayodharā karamitamajjhā visālasoņī suvaņņaka-dalisamānoru sā uttamitthī tasmiŋ khaņe maŋ udikkhantī bhayena vanaŋ pavisitvā puna nivattitvā luddaŋ udikkhantī bhantā migīva maŋ udikkhatīti vadati. Bāhāmudūti mudubāhā. Sannatadhīrakuttiyāti suphusitachekakaraņā. Upaññissati manti sā subhā nārī kadā nu maŋ tehi tambanakhehi sīsato paţţhāya sannatena dhīrena karaņena paritosessatīti patthento vilapati.

Kañcanajāluracchadāti kañcanamaya-uracchadālankārā. Vilaggamajjhāti

vilaggasarīrā tanumajjhimā. Brahāvaneti mahāvane. Lākhārasarattasucchavīti hatthapādatala-agganakha-oţţhamaŋsesu lākhārasarattamaņipavālavaņņā. Bindutthanīti udakapupphuļaparimaņđalatthanī. TatoTi yadā taŋ

tiţţhantiŋ addasaŋ, tato paţţhāya. Sakassa cittassāti attano cittassa anissaro jātomhīti adhippāyo. Kañcinanti kañci ‘ayaŋ asuko nāmā’ ti na jānāmi, ummattako jātomhīti vadati. Daţţhāti disvā. Na supāmīti neva rattiŋ, na divā niddaŋ labhāmi. So ca labbhethāti yaŋ me sakko varaŋ dadeyya, so ca me varo labbhetha, labheyyāhaŋ taŋ varanti attho.

Atha (p. 5.228) te amaccā abhipārakassapi ārocayiŋsu– ‘sāmi rājā,

nagaraŋ padakkhiņaŋ karonto tumhākaŋ gharadvāraŋ patvā nivattitvā

pāsādaŋ abhiruhī’ ti. So attano gehaŋ gantvā ummādantiŋ āmantetvā

‘bhadde, kacci rañño attānaŋ dassesī’ ti pucchi. ‘Sāmi, eko mahodaro mahādāţhiko rathe ţhatvā āgato puriso atthi, ahaŋ taŋ rājā vā arājā vāti na jānāmi,

eko issaroti pana vutte vātapāne ţhatvā pupphāni khipiŋ, so tāvadeva nivattitvā gato’ ti. So taŋ sutvā ‘nāsitomhi tayā’ ti punadivase pātova rājanivesanaŋ āruyha

sirigabbhadvāre ţhatvā rañño ummādantiŋ nissāya vippalāpaŋ sutvā ‘ayaŋ

ummādantiyā paţibaddhacitto jāto, taŋ alabhanto marissati, rañño ca mama

ca aguņaŋ mocetvā imassa mayā jīvitaŋ dātuŋ vaţţatī’ ti attano nivesanaŋ

gantvā ekaŋ daļhamantaŋ upaţţhākaŋ pakkosāpetvā, ‘tāta, asukaţţhāne

susiracetiyarukkho atthi, tvaŋ kañci ajānāpetvā atthangate sūriye tattha

gantvā antorukkhe nisīda, ahaŋ tattha balikammaŋ karonto taŋ ţhānaŋ

patvā devatā namassanto, “sāmi devarāja, amhākaŋ rājā nagaramhi chaņe vattamāne akīļitvā sirigabbhaŋ pavisitvā vippalapantova nipanno, mayaŋ tattha kāraņaŋ na jānāma, rājā devatānaŋ bahūpakāro, anusaŋvaccharaŋ sahassaŋ vissajjetvā balikammaŋ karoti, idaŋ nāma nissāya rājā vippalapa-tīti ācikkhatha, rañño no jīvitadānaŋ dethā” ti yācissāmi, tvaŋ tasmiŋ khaņe saddaŋ parivattitvā, “senāpati, tumhākaŋ rañño byādhi nāma natthi, so pana tava bhariyāya ummādantiyā paţibaddhacitto. Sace naŋ labhissati, jīvissati, no ce, marissati. Sace tassa jīvitaŋ icchasi, ummādantimassa dehī” ti vade-yyāsī’ ti evaŋ taŋ uggaņhāpetvā uyyojesi.

So gantvā tasmiŋ rukkhe nisīditvā punadivase senāpatinā amaccagaņapa-rivutena taŋ ţhānaŋ gantvā yācito tathā abhāsi. Senāpati ‘sādhū’ ti vatvā devataŋ vanditvā amacce jānāpetvā nagaraŋ pavisitvā rājanivesanaŋ āruyha sirigabbhadvāraŋ ākoţesi. Rājā satiŋ upaţţhapetvā ‘ko eso’ ti pucchi. Ahaŋ, deva, abhipārakoti. Athassa rājā dvāraŋ vivari. So pavisitvā rājānaŋ vanditvā gāthamāha–

71. ‘Bhūtāni (p. 5.229) me bhūtapatī namassato, āgamma yakkho idameta-dabravi;

rañño mano ummadantyā niviţţho, dadāmi te taŋ paricārayassū’ ti.

Tattha namassatoti tumhākaŋ vippalāpakāraņajānanatthaŋ balikammaŋ

katvā namassantassa. Tanti ahaŋ taŋ ummādantiŋ tumhākaŋ paricārikaŋ katvā dadāmīti.

Atha naŋ rājā, ‘samma abhipāraka, mama ummādantiyā paţibaddhacitta-tāya vippalapitabhāvaŋ yakkhāpi jānantī’ ti pucchi. Āma, devāti. So ‘sabbalo-kena kira me lāmakabhāvo ñāto’ ti lajjidhamme patiţţhāya anantaraŋ gātha-māha–

72. ‘Puññā ca dhaŋse amaro na camhi, jano ca me pāpamidañca jaññā;

bhuso ca tyassa manaso vighāto, datvā piyaŋ ummadantiŋ adaţţhā’ ti.

Tattha dhaŋseti, samma abhipāraka, ahaŋ tāya saddhiŋ kilesavasena paricārento puññato ca dhaŋseyyaŋ, tāya saddhiŋ paricāritamattena amaro ca na homi, mahājano ca me imaŋ lāmakabhāvaŋ jāneyya, tato ‘ayuttaŋ raññā katan’ ti garaheyya, tañca mama datvā pacchā piyabhariyaŋ adaţţhā tava manaso vighāto cassāti attho.

Sesā ubhinnampi vacanapaţivacanagāthā honti–

73. ‘Janinda nāññatra tayā mayā vā, sabbāpi kammassa katassa jaññā;

yaŋ te mayā ummadantī padinnā, bhusehi rājā vanathaŋ sajāhi.

74. ‘Yo pāpakaŋ kammakaraŋ manusso, so maññati māyida maññiŋsu aññe;

passanti bhūtāni karontametaŋ, yuttā ca ye honti narā pathabyā.

75. ‘Añño (p. 5.230) nu te koci naro pathabyā, saddheyya lokasmi na me

piyāti;

bhuso ca tyassa manuso vighāto, datvā piyaŋ ummadantiŋ adaţţhā.

76. ‘Addhā piyā mayha janinda esā, na sā mamaŋ appiyā bhūmipāla;

Gaccheva tvaŋ ummadantiŋ bhadante, sīhova selassa guhaŋ upeti.

77. ‘Na pīļitā attadukhena dhīrā, sukhapphalaŋ kamma pariccajanti;

sammohitā vāpi sukhena mattā, na pāpakammañca samācaranti.

78. ‘Tuvañhi mātā ca pitā ca mayhaŋ, bhattā patī posako devatā ca;

dāso ahaŋ tuyha saputtadāro, yathāsukhaŋ sāmi karohi kāmaŋ.

79. ‘Yo “issaromhī” ti karoti pāpaŋ, katvā ca so nuttasate paresaŋ;

na tena so jīvati dīghamāyu, devāpi pāpena samekkhare naŋ.

80. ‘Aññātakaŋ sāmikehī padinnaŋ, dhamme ţhitā ye paţicchanti dānaŋ.

paţicchakā dāyakā cāpi tattha, sukhapphalaññeva karonti kammaŋ.

81. ‘Añño nu te koci naro pathabyā, saddheyya lokasmi na me piyāti;

bhuso ca tyassa manaso vighāto, datvā piyaŋ ummadantiŋ adaţţhā.

82. ‘Addhā (p. 5.231) piyā mayha janinda esā, na sā mamaŋ appiyā bhūmipāla;

yaŋ te mayā ummadantī padinnā, bhusehi rājā vanathaŋ sajāhi.

83. ‘Yo attadukkhena parassa dukkhaŋ, sukhena vā attasukhaŋ dahāti;

yathevidaŋ mayha tathā paresaŋ, yo evaŋ jānāti sa vedi dhammaŋ.

84. ‘Añño nu te koci naro pathabyā, saddheyya lokasmi na me piyāti;

bhuso ca tyassa manaso vighāto, datvā piyaŋ ummadantiŋ adaţţhā.

85. ‘Janinda jānāsi piyā mamesā, na sā mamaŋ appiyā bhūmipāla;

piyena te dammi piyaŋ janinda, piyadāyino deva piyaŋ labhanti.

86. ‘So nūnāhaŋ vadhissāmi, attānaŋ kāmahetukaŋ;

na hi dhammaŋ adhammena, ahaŋ vadhitumussahe.

87. ‘Sace tuvaŋ mayha satiŋ janinda, na kāmayāsi naravīra seţţha;

cajāmi naŋ sabbajanassa sibyā, mayā pamuttaŋ tato avhayesi naŋ.

88. ‘Adūsiyaŋ ce abhipāraka tvaŋ, cajāsi katte ahitāya tyassa;

mahā ca te upavādopi assa, na cāpi tyassa nagaramhi pakkho.

89. ‘Ahaŋ (p. 5.232) sahissaŋ upavādametaŋ, nindaŋ pasaŋsaŋ gara-hañca sabbaŋ;

mametamāgacchatu bhūmipāla, yathāsukhaŋ sivi karohi kāmaŋ.

90. ‘Yo neva nindaŋ na panappasaŋsaŋ, ādiyati garahaŋ nopi pūjaŋ;

sirī ca lakkhī ca apeti tamhā, āpo suvuţţhīva yathā thalamhā.

91. ‘Yaŋ kiñci dukkhañca sukhañca etto, dhammātisārañca manovi-ghātaŋ;

urasā ahaŋ paccuttarissāmi sabbaŋ, pathavī yathā thāvarānaŋ tasānaŋ.

92. ‘Dhammātisārañca manovighātaŋ, dukkhañca nicchāmi ahaŋ paresaŋ;

ekovimaŋ hārayissāmi bhāraŋ, dhamme ţhito kiñci ahāpayanto.

93. ‘Saggūpagaŋ puññakammaŋ janinda, mā me tuvaŋ antarāyaŋ

akāsi;

dadāmi te ummadantiŋ pasanno, rājāva yaññe dhanaŋ brāhmaņānaŋ.

94. ‘Addhā tuvaŋ katte hitesi mayhaŋ, sakhā mamaŋ ummadantī

tuvañca;

nindeyyu devā pitaro ca sabbe, pāpañca passaŋ abhisamparāyaŋ.

95. ‘Na hetadhammaŋ sivirāja vajjuŋ, sanegamā jānapadā ca sabbe;

yaŋ te mayā ummadantī padinnā, bhusehi rājā vanathaŋ sajāhi.

96. ‘Addhā (p. 5.233) tuvaŋ katte hitesi mayhaŋ, sakhā mamaŋ umma-dantī tuvañca;

satañca dhammāni sukittitāni, samuddavelāva duraccayāni.

97. ‘Āhuneyyo mesi hitānukampī, dhātā vidhātā casi kāmapālo;

tayī hutā rāja mahapphalā hi, kāmena me ummadantiŋ paţiccha.

98. ‘Addhā hi sabbaŋ abhipāraka tvaŋ, dhammaŋ acārī mama kattu-putta;

añño nu te ko idha sotthikattā, dvipado naro aruņe jīvaloke.

99. ‘Tuvaŋ nu seţţho tvamanuttarosi, tvaŋ dhammagutto dhammavidū

sumedho;

so dhammagutto cirameva jīva, dhammañca me desaya dhammapāla.

100. ‘Tadingha abhipāraka, suņohi vacanaŋ mama;

dhammaŋ te desayissāmi, sataŋ āsevitaŋ ahaŋ.

101. ‘Sādhu dhammarucī rājā, sādhu paññāņavā naro;

sādhu mittānamaddubbho, pāpassākaraņaŋ sukhaŋ.

102. ‘Akkodhanassa vijite, ţhitadhammassa rājino;

sukhaŋ manussā āsetha, sītacchāyāya sanghare.

103. ‘Na cāhametaŋ abhirocayāmi, kammaŋ asamekkhakataŋ asādhu;

ye vāpi ñatvāna sayaŋ karonti, upamā imā mayhaŋ tuvaŋ suņohi.

104. ‘Gavaŋ (p. 5.234) ce taramānānaŋ, jimhaŋ gacchati pungavo;

sabbā tā jimhaŋ gacchanti, nette jimhaŋ gate sati.

105. ‘Evameva manussesu, yo hoti seţţhasammato;

so ce adhammaŋ carati, pageva itarā pajā; sabbaŋ raţţhaŋ dukhaŋ seti, rājā ce hoti adhammiko.

106. ‘Gavaŋ ce taramānānaŋ, ujuŋ gacchati pungavo;

sabbā gāvī ujuŋ yanti, nette ujuŋ gate sati.

107. ‘Evameva manussesu, yo hoti seţţhasammato;

so sace dhammaŋ carati, pageva itarā pajā; sabbaŋ raţţhaŋ sukhaŋ seti, rājā ce hoti dhammiko.

108. ‘Na cāpāhaŋ adhammena, amarattamabhipatthaye;

imaŋ vā pathaviŋ sabbaŋ, vijetuŋ abhipāraka.

109. ‘Yañhi kiñci manussesu, ratanaŋ idha vijjati;

gāvo dāso hiraññañca, vatthiyaŋ haricandanaŋ.

110. ‘Assitthiyo ratanaŋ maņikañca, yañcāpi me candimasūriyā abhipāla-yanti;

na tassa hetu visamaŋ careyyaŋ, majjhe sivīnaŋ usabhomhi jāto.

111. ‘Netā hitā uggato raţţhapālo, dhammaŋ sivīnaŋ apacāyamāno;

so dhammamevānuvicintayanto, tasmā sake cittavase na vatto.

112. ‘Addhā tuvaŋ mahārāja, niccaŋ abyasanaŋ sivaŋ;

karissasi ciraŋ rajjaŋ, paññā hi tava tādisī.

113. ‘Etaŋ te anumodāma, yaŋ dhammaŋ nappamajjasi;

dhammaŋ pamajja khattiyo, raţţhā cavati issaro.

114. ‘Dhammaŋ (p. 5.235) cara mahārāja, mātāpitūsu khattiya;

idha dhammaŋ caritvāna, rāja saggaŋ gamissasi.

115. ‘Dhammaŋ cara mahārāja, puttadāresu khattiya;

idha dhammaŋ caritvāna, rāja saggaŋ gamissasi.

116. ‘Dhammaŋ cara mahārāja, mittāmaccesu khattiya;

idha dhammaŋ caritvāna, rāja saggaŋ gamissasi.

117. ‘Dhammaŋ cara mahārāja, vāhanesu balesu ca;

idha dhammaŋ caritvāna, rāja saggaŋ gamissasi.

118. ‘Dhammaŋ cara mahārāja, gāmesu nigamesu ca;

idha dhammaŋ caritvāna, rāja saggaŋ gamissasi.

119. ‘Dhammaŋ cara mahārāja, raţţhesu janapadesu ca;

idha dhammaŋ caritvāna, rāja saggaŋ gamissasi.

120. ‘Dhammaŋ cara mahārāja, samaņabrāhmaņesu ca;

idha dhammaŋ caritvāna, rāja saggaŋ gamissasi.

121. ‘Dhammaŋ cara mahārāja, migapakkhīsu khattiya;

idha dhammaŋ caritvāna, rāja saggaŋ gamissasi.

122. ‘Dhammaŋ cara mahārāja, dhammo ciņņo sukhāvaho;

idha dhammaŋ caritvāna, rāja saggaŋ gamissasi.

123. ‘Dhammaŋ cara mahārāja, sa-indā devā sabrahmakā;

suciņņena divaŋ pattā, mā dhammaŋ rāja pāmado’ ti.

Tattha sabbāpīti, janinda, ahametaŋ ekakova paţicchādetvā ānessāmi,

tasmā ţhapetvā mamañca tuvañca aññā sabbāpi pajā imassa katassa ākāramattampi na jaññā na jānissanti. Bhusehīti tāya saddhiŋ abhiramanto attano

taņhāvanathaŋ bhusaŋ karohi vađđhehi manorathaŋ pūrehi. Sajāhīti manorathaŋ pana pūretvā sace te na ruccati, atha naŋ sajāhi mayhameva paţidehi. Kammakaranti, samma abhipāraka, yo manusso pāpakaŋ kammaŋ (p. 5.236)karonto, so pacchā mā idha aññe idaŋ pāpakammaŋ maññiŋsu mā jāna-ntūti maññati cinteti, ducintitametaŋ tassa. Kinkāraņā? Passanti bhūtāni karontametanti ye ca buddhā paccekabuddhā buddhaputtā iddhiyā yuttā, te ca naŋ passantiyeva. Na me piyāti, samma abhipāraka, añño nu te koci ‘idha lokasmiŋ sakalāyapi pathaviyā na me ummādantī piyā’ ti evaŋ sadda-heyya.

Sīhova selassa guhanti, mahārāja, sace tvaŋ taŋ idha na ānesi, atha yathā sīho kilesapariļāhe uppanne sīhapotikāya vasanaţţhānaŋ maņiguhaŋ upeti, evaŋ tassā vasanaţţhānaŋ gaccha, tattha attano patthanaŋ pūrehīti.

Sukhapphalanti, samma abhipāraka, paņđitā attano dukkhena phuţţhā

samānā na sukhavipākadāyakakammaŋ pariccajanti, sammohitā vāpi hutvā

mohena mūļhā sukhena mattā pāpakammaŋ nāma na samācaranti. Yathāsukhaŋ, sāmi, karohi kāmanti, sāmi sivirāja, attano dāsiŋ paricārentassa

garahā nāma natthi, tvaŋ yathāsukhaŋ yathājjhāsayaŋ kāmaŋ karohi,

attano icchaŋ pūrehīti. Na tena so jīvatīti, samma abhipāraka, yo ‘issaromhī’ti pāpaŋ karoti, katvā ca kiŋ maŋ devamanussā vakkhantīti na uttasati na

ottappati, so tena kammena na ca dīghakālaŋ jīvati, khippameva marati,

devatāpi pana ‘kiŋ imassa pāparañño rajjena, varamassa vāļukaghaţaŋ

gale bandhitvā maraņan’ ti lāmakena cakkhunā olokenti.

Aññātakanti, mahārāja, aññesaŋ santakaŋ tehi sāmikehi padinnaŋ dānaŋ

ye attano dhamme ţhitā paţicchanti, te tattha paţicchakā ca dāyakā ca

sabbepi sukhapphalameva kammaŋ karonti. Paţiggāhake hi paţiggaņhante

taŋ dānaŋ dāyakassa mahantaŋ vipākaŋ detīti. Yo attadukkhenāti, samma

abhipāraka, yo attano dukkhena pīļito taŋ parassa dahati, attano sarīrato apanetvā parassa sarīre khipati, parassa vā sukhena attano sukhaŋ dahati,

parassa sukhaŋ gahetvā attani pakkhipati, ‘attano dukkhaŋ harissāmī’ ti

paraŋ dukkhitaŋ karoti, ‘attānaŋ sukhessāmī’ ti paraŋ dukkhitaŋ karoti,

‘attānaŋ sukhessāmī’ ti parassa sukhaŋ nāseti, na so dhammaŋ jānāti. Yo pana evaŋ jānāti ‘yathevidaŋ mayhaŋ (p. 5.237) sukhadukkhaŋ, tathā pare-san’ ti, sa vedi dhammaŋ jānāti nāmāti ayametissā gāthāya attho.

Piyena te dammīti piyena kāraņabhūtena piyaŋ phalaŋ patthento

dammīti attho. Piyaŋ labhantīti saŋsāre saŋsarantā piyameva labhanti.

Kāmahetukanti, samma abhipāraka, kāmahetukaŋ ayuttaŋ katvā ‘attānaŋ vadhissāmī’ ti me parivitakko uppajjati. Mayha satinti mama santakaŋ. ‘Mayha satī’ tipi pāţho, mama santakāti evaŋ maññamāno sace tvaŋ taŋ na kāmesīti attho. Sabbajanassāti sabbā seniyo sannipātāpetvā tassa sabbaja-nassa ayaŋ mayhaŋ ahitāti pariccajissāmi. Tato avhayesīti tato taŋ apari-ggahitattā āneyyāsi. Adūsiyanti anaparādhaŋ. Katteti tameva aparena nāmena ālapati. So hi rañño hitaŋ karoti, tasmā ‘kattā’ ti vuccati. Na cāpi tyassāti evaŋ akiccakārīti nagare tava koci pakkhopi na bhaveyya.

Nindanti na kevalaŋ upavādameva, sacepi maŋ koci sammukhā nindissati vā pasaŋsissati vā, dosaŋ vā pana āropento garahissati, tampāhaŋ

nindaŋ pasaŋsaŋ garahañca sabbaŋ sahissāmi, sabbametaŋ mama āgacchatūti vadati. Tamhāti yo ete nindādayo na gaņhāti, tamhā purisā issariyasankhātā sirī ca paññāsankhātā lakkhī ca thalaţţhānato suvuţţhisankhāto āpo

viya apeti na patiţţhātīti. Ettoti ito mama tassā pariccattakāraņā. Dhammātisārañcāti dhammaŋ atikkamitvā pavattaŋ akusalaŋ vā yaŋ kiñci hoti. Paccuttarissāmīti sampaţicchissāmi dhārayissāmi. Thāvarānaŋ tasānanti yathā

mahāpathavī khīņāsavānañca puthujjanānañca kiñci sampaţicchati sabbaŋ

adhivāseti, tathevāhampi sabbametaŋ sampaţicchissāmi adhivāsessāmīti

dīpeti. Ekovimanti ahaŋ ekova imampi attano dukkhabhāraŋ hārayissāmi dhārayissāmi vahissāmi. Dhamme ţhitoti vinicchayadhamme paveņidhamme tividhasucaritadhamme ca ţhito hutvā.

Saggūpaganti, deva, puññakammaŋ nāmetaŋ saggūpagaŋ hoti. Yaññe dhananti yaññadhanaŋ, ayameva vā pāţho. SakhāTi ummādantīpi mama sahāyikā, tvampi (p. 5.238) sahāyako. Pitaroti brahmāno.

Sabbeti na kevalaŋ devabrahmānova, sabbe raţţhavāsinopi maŋ passatha,

‘bho, sahāyakassa bhariyā sahāyikā iminā gehe katā’ ti nindeyyuŋ. Na hetadhammanti na hi etaŋ adhammikaŋ. Yaŋ te mayāti yasmā mayā sā tuyhaŋ

dinnā, tasmā etaŋ adhammoti na vadissanti. Satanti santānaŋ buddhādīnaŋ

khantimettābhāvanāsīlācārasankhātāni dhammāni suvaņņitāni samuddavelāva duraccayāni, tasmā yathā samuddo velaŋ nātikkamati, evamahampi

sīlavelaŋ nātikkamissāmīti vadati.

Āhuneyyo mesīti, mahārāja, tvaŋ mama āhunapāhunasakkārassānucchaviko. Dhātā vidhātā casi kāmapāloti tvaŋ mama, deva, dhāraņato dhātā issariyasukhassa vidahanato vidhātā icchitapatthitānaŋ kāmānaŋ pālanato

kāmapālo. Tayī hutāti tuyhaŋ dinnā. Kāmena meti mama kāmena mama

patthanāya ummādantiŋ paţicchāti evaŋ abhipārako rañño deti. Rājā ‘na

mayhaŋ attho’ ti paţikkhipati. Bhūmiyaŋ patitaŋ sākuņikapacchiŋ piţţhipādena paharitvā aţaviyaŋ khipantā viya ubhopi naŋ jahanteva. Idāni rājā puna

akathanatthāya taŋ santajjento ‘addhā hī’ ti gāthamāha. Tattha kattuputtāti

pitāpissa kattāva, tena naŋ evaŋ ālapati. Idaŋ vuttaŋ hoti– addhā tvaŋ ito

pubbe mayhaŋ sabbadhammaŋ acari, hitameva vuđđhimeva akāsi, idāni

pana paţipakkho hutvā bahuŋ kathesi, ‘mā evaŋ vippalapasi, añño nu te

dvipado naro, ko idha jīvaloke aruņeyeva sotthikattā, sace hi ahaŋ viya añño

rājā tava bhariyāya paţibaddhacitto abhavissa, anto-aruņeyeva tava sīsaŋ

chindāpetvā taŋ attano ghare kareyya, ahaŋ pana akusalabhayeneva na

karomi, tuņhī hohi, na me etāya attho’ ti taŋ santajjesi.

So taŋ sutvā puna kiñci vattuŋ asakkonto rañño thutivasena ‘tuvaŋ nū’ ti gāthamāha. Tassattho– mahārāja, tvaññeva sakalajambudīpe sabbesaŋ narindānaŋ seţţho, tvaŋ anuttaro, tvaŋ vinicchayadhammapaveņidhamma-sucaritadhammānaŋ gopāyanena dhammagutto, tesaŋ viditattā dhammavidū tvaŋ sumedho, so tvaŋ yaŋ dhammaŋ gopesi, teneva gutto cīraŋ jīva, dhammañca me desehi dhammapālaka, dhammagopaka, rājavarāti.

Atha (p. 5.239) rājā dhammaŋ desento ‘tadinghā’ ti-ādimāha. Tattha

inghāti codanatthe nipāto, yasmā maŋ tvaŋ codesi, tasmāti attho. Satanti

buddhādīhi sappurisehi āsevitaŋ. Sādhūti sundaro pasattho. Vinicchayapaveņisucaritadhamme rocetīti dhammaruci. Tādiso hi jīvitaŋ jahantopi akiccaŋ

na karoti, tasmā sādhu. Paññāņavāti ñāņasampanno. Mittānamaddubbhoti

mittassa adussanabhāvo. Ṭhitadhammassāti patiţţhitatividhadhammassa.

Āsethāti āseyyuŋ nisīdeyyuŋ. Desanāsīsameva cetaŋ, cattāropi iriyāpathe sukhaŋ kappeyyunti ayaŋ panettha attho. Sītacchāyāyāti puttadārañātimi-ttānaŋ sītalāya chāyāya. Sanghareti sakaghare, attano geheti attho. Adha-mmabalidaņđādīhi anupaddutā sukhaŋ vaseyyunti dasseti. Na cāhametanti, samma abhipāraka, yametaŋ asamekkhitvā kataŋ asādhukammaŋ, etaŋ ahaŋ na rocayāmi. Ye vāpi ñatvānāti ye vā pana rājāno ñatvā tuletvā tīretvā sayaŋ karonti, tesāhaŋ kammaŋ rocemīti adhippāyo. Upamā imāti imasmiŋ panatthe tvaŋ mayhaŋ imā dve upamā suņohi.

Jimhanti vankaŋ. Netteti yo gāviyo neti, tasmiŋ jeţţhaka-usabhe. Page-vāti tasmiŋ adhammaŋ carante itarā pajā pageva carati, ativiya karotīti attho. Dhammikoti cattāri agatigamanāni pahāya dhammena rajjaŋ kārento. Amara-ttanti devattaŋ. Ratananti saviññāņakāviññāņakaratanaŋ. Vatthiyanti kāsika-vatthameva. Assitthiyoti vātasamagati-assepi uttamarūpadharā itthiyopi. Ratanaŋ maņikañcāti sattavidharatanañca mahagghabhaņđakañca. Abhipāla-yantīti ālokaŋ karontā rakkhanti. Na tassāti tassa cakkavattirajjassapi hetu na visamaŋ careyyaŋ. Usabhomhīti yasmā ahaŋ sivīnaŋ majjhe jeţţhaka-rājā hutvā jāto, tasmā cakkavattirajjakāraņampi na visamaŋ carāmīti attho.

Netāti mahājanaŋ kusale patiţţhāpetvā devanagaraŋ netā, hitakaraņena

tassa hitā, ‘sivirājā kira dhammacārī’ ti sakalajambudīpe ñātattā uggato,

samena raţţhapālanato raţţhapālo. Apacāyamānoti sivīnaŋ porāņakarājūnaŋ paveņidhammaŋ apacāyamāno. Soti so ahaŋ tameva dhammaŋ anuvicinta-yanto tasmā tena kāraņena attano cittassa vase na vattāmi.

Evaŋ (p. 5.240) mahāsattassa dhammakathaŋ sutvā abhipārako thutiŋ karonto ‘addhā’ ti-ādimāha. Nappamajjasīti attanā kathitadhammaŋ nappa-majjasi tattheva vattesi. Dhammaŋ pamajjāti dhammaŋ pamussitvā agativa-sena gantvā. Evaŋ so tassa thutiŋ katvā ‘dhammaŋ carā’ ti dhammacari-yāya niyyojento uttaripi dasa ovādagāthā abhāsi. Tāsamattho heţţhā tesakuņa-jātake (jā. 2.17.1 ādayo) vaņņitova.

Evaŋ abhipārakasenāpatinā rañño dhamme desite rājā ummādantiyā paţi-baddhacittaŋ vinodesi.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne so bhikkhu sotāpattiphale patiţţhāsi. Tadā suna-ndasārathi ānando ahosi, abhipārako sāriputto, ummādantī uppalavaņņā, sesaparisā buddhaparisā, sivirājā ahameva ahosinti.

Ummādantījātakavaņņanā dutiyā.

[528] 3. Mahābodhijātakavaņņanā

Kiŋ nu daņđaŋ kimajinanti idaŋ satthā jetavane viharanto paññāpāramiŋ ārabbha kathesi. Vatthu mahā-umangajātake (jā. 2.22.590 ādayo) āvi bhavi-ssati. Tadā pana satthā ‘na, bhikkhave, idāneva, pubbepi tathāgato paññavā parappavādappamaddanoyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto kāsiraţţhe asītikoţivibhavassa udiccabrāhmaņamahāsālassa kule nibbatti, ‘bodhikumārotissa nāmaŋ kariŋsu. So vayappatto takkasilāyaŋ uggahitasippo paccāgantvā agāramajjhe vasanto aparabhāge kāme pahāya himavantapadesaŋ

pavisitvā paribbājakapabbajjaŋ pabbajitvā tattheva vanamūlaphalāhāro ciraŋ

vasitvā vassārattasamaye himavantā oruyha cārikaŋ caranto anupubbena

bārāņasiŋ patvā rājuyyāne vasitvā punadivase paribbājakasāruppena

nagare bhikkhāya caranto rājadvāraŋ pāpuņi (p. 5.241) tamenaŋ sīhapañjare

ţhito rājā disvā tassa upasame pasīditvā taŋ attano bhavanaŋ pavesetvā

rājapallanke nisīdāpetvā katapaţisanthāro thokaŋ dhammakathaŋ sutvā

nānaggarasabhojanaŋ dāpesi. Mahāsatto bhattaŋ gahetvā cintesi– ‘idaŋ

rājakulaŋ nāma bahudosaŋ bahupaccāmittaŋ hoti, ko nu kho mama

uppannaŋ bhayaŋ nittharissatī’ ti. So avidūre ţhitaŋ rājavallabhaŋ ekaŋ

pingalasunakhaŋ disvā mahantaŋ bhattapiņđaŋ gahetvā tassa dātukāmatā-kāraŋ dassesi. Rājā ñatvā sunakhassa bhājanaŋ āharāpetvā bhattaŋ gāhā-petvā dāpesi. Mahāsattopi tassa datvā bhattakiccaŋ niţţhapesi. Rājāpissa paţiññaŋ gahetvā antonagare rājuyyāne paņņasālaŋ kāretvā pabbajitapari-kkhāre datvā taŋ tattha vāsāpesi, devasikañcassa dve tayo vāre upaţţhānaŋ agamāsi. Bhojanakāle pana mahāsatto niccaŋ rājapallankeyeva nisīditvā rājabhojanameva bhuñjati. Evaŋ dvādasa saŋvaccharāni atītāni.

Tassa pana rañño pañca amaccā atthañca dhammañca anusāsanti. Tesu eko ahetukavādī, eko issarakatavādī, eko pubbekatavādī, eko ucchedavādī, eko khattavijjavādī. Tesu ahetukavādī ‘ime sattā saŋsārasuddhikā’ ti mahā-janaŋ uggaņhāpesi. Issarakatavādī ‘ayaŋ loko issaranimmito’ ti mahājanaŋ uggaņhāpesi. Pubbekatavādī ‘imesaŋ sattānaŋ sukhaŋ vā dukkhaŋ vā uppajjamānaŋ pubbekateneva uppajjatī’ ti mahājanaŋ uggaņhāpesi. Ucche-davādī ‘ito paralokaŋ gato nāma natthi, ayaŋ loko ucchijjatī’ ti mahājanaŋ uggaņhāpesi. Khattavijjavādī ‘mātāpitaropi māretvā attanova attho kātabbo’-ti mahājanaŋ uggaņhāpesi. Te rañño vinicchaye niyuttā lañjakhādakā hutvā assāmikaŋ sāmikaŋ, sāmikaŋ assāmikaŋ karonti.

Athekadivasaŋ eko puriso kūţaţţaparājito mahāsattaŋ bhikkhāya carantaŋ

rājagehaŋ pavisantaŋ disvā vanditvā, ‘bhante, tumhe rājagehe bhuñjamānā

vinicchayāmacce lañjaŋ gahetvā lokaŋ vināsente kasmā ajjhupekkhatha,

idāni pañcahi amaccehi kūţaţţakārakassa hatthato lañjaŋ gahetvā sāmikova

samāno assāmiko kato’ ti paridevi. So (p. 5.242) tasmiŋ kāruññavasena vinicchayaŋ gantvā dhammena vinicchinitvā sāmikaññeva sāmikaŋ akāsi.

Mahājano ekappahāreneva mahāsaddena sādhukāraŋ adāsi. Rājā taŋ

saddaŋ sutvā ‘kiŋsaddo nāmāyan’ ti pucchitvā tamatthaŋ sutvā katabhatta-kiccaŋ mahāsattaŋ upanisīditvā pucchi– ‘bhante, ajja kira vo aţţo vinicchito’-ti. ‘Āma, mahārājā’ ti. ‘Bhante, tumhesu vinicchinantesu mahājanassa vuđđhi bhavissati, ito paţţhāya tumheva vinicchinathā’ ti. ‘Mahārāja, mayaŋ pabbajitā nāma, netaŋ kammaŋ amhākaŋ kamman’ ti. ‘Bhante, mahājane kāruññena kātuŋ vaţţati, tumhe sakaladivasaŋ mā vinicchinatha, uyyānato pana idhāgacchantā vinicchayaţţhānaŋ gantvā pātova cattāro aţţe vinicchi-natha, bhutvā uyyānaŋ gacchantā cattāro, evaŋ mahājanassa vuđđhi bhavi-ssatī’ ti. So tena punappunaŋ yāciyamāno ‘sādhū’ ti sampaţicchitvā tato paţţhāya tathā akāsi.

Kūţaţţakārakā okāsaŋ na labhiŋsu. Tepi amaccā lañjaŋ alabhantā

duggatā hutvā cintayiŋsu– ‘bodhiparibbājakassa vinicchinanakālato

paţţhāya mayaŋ kiñci na labhāma, handa naŋ “rājaveriko” ti vatvā rañño

antare paribhinditvā mārāpessāmā’ ti. Te rājānaŋ upasankamitvā, ‘mahārāja,

bodhiparibbājako tumhākaŋ anatthakāmo’ ti vatvā asaddahantena raññā

‘sīlavā esa ñāņasampanno, na evaŋ karissatī’ ti vutte, ‘mahārāja, tena sakalanagaravāsino attano hatthe katvā kevalaŋ amheyeva pañca jane kātuŋ na

sakkā, sace amhākaŋ vacanaŋ na saddahatha, tassa idhāgamanakāle

parisaŋ olokethā’ ti āhaŋsu. Rājā ‘sādhū’ ti sīhapañjare ţhito taŋ āgacchantaŋ olokento parivāraŋ disvā attano aññāņena aţţakārakamanusse

‘tassa parivārā’ ti maññamāno bhijjitvā te amacce pakkosāpetvā ‘kinti karo-mā’ ti pucchi. ‘Gaņhāpetha naŋ, devā’ ti. ‘Oļārikaŋ aparādhaŋ apassantā kathaŋ gaņhāmā’ ti. ‘Tena hi, mahārāja, pakatiparihāramassa hāpetha, taŋ parihāyantaŋ disvā paņđito paribbājako kassaci anārocetvā sayameva palā-yissatī’ ti.

Rājā ‘sādhū’ ti vatvā anupubbena tassa parihāraŋ parihāpesi. Paţhamadi-vasaŋ tāva naŋ tucchapallankeyeva nisīdāpesuŋ. So tucchapallankaŋ disvāva (p. 5.243) rañño paribhinnabhāvaŋ ñatvā sayameva uyyānaŋ gantvā taŋ divasameva pakkamitukāmo hutvāpi ‘ekantena ñatvā pakkamissāmī’ ti na pakkāmi. Athassa punadivase tucchapallanke nisinnassa raññopakatibha-ttañca aññañca gahetvā missakabhattaŋ adaŋsu. Tatiyadivase mahātalaŋ pavisituŋ adatvā sopānasīseyeva ţhapetvā missakabhattaŋ adaŋsu. So tampi ādāya uyyānaŋ gantvā bhattakiccaŋ akāsi. Catutthadivase heţţhāpā-sāde ţhapetvā kaņājakabhattaŋ adaŋsu. So tampi gahetvā uyyānaŋ gantvā bhattakiccaŋ akāsi. Rājā amacce pucchi– ‘bodhiparibbājako sakkāre parihā-pitepi na pakkamati, kinti naŋ karomā’ ti? ‘Deva, na so bhattatthāya carati, chattatthāya pana carati. Sace bhattatthāya careyya, paţhamadivasaŋyeva palāyeyyā’ ti. ‘Idāni kiŋ karomā’ ti? ‘Sve ghātāpetha naŋ, mahārājā’ ti. So ‘sādhū’ ti tesaññeva hatthe khagge ţhapetvā ‘sve antaradvāre ţhatvā pavisa-ntassevassa sīsaŋ chinditvā khaņđākhaņđikaŋ katvā kañci ajānāpetvā vaccakuţiyaŋ pakkhipitvā nhatvā āgaccheyyāthā’ ti āha. Te ‘sādhū’ ti sampa-ţicchitvā ‘sve āgantvā evaŋ karissāmā’ ti aññamaññaŋ vicāretvā evaŋ attano nivesanaŋ agamaŋsu.

Rājāpi sāyaŋ bhuttabhojano sirisayane nipajjitvā mahāsattassa guņe anussari. Athassa tāvadeva soko uppajji, sarīrato sedā

mucciŋsu, sayane assāsaŋ alabhanto aparāparaŋ parivatti. Athassa aggamahesī upanipajji, so tāya saddhiŋ sallāpamattampi na kari. Atha naŋ sā

‘kiŋ nu kho, mahārāja, sallāpamattampi na karotha, api nu kho me koci aparādho atthī’ ti pucchi. ‘Natthi devi, apica kho bodhiparibbājako kira amhākaŋ

paccatthiko jātoti tassa sve ghātanatthāya pañca amacce āņāpesiŋ, te pana

naŋ māretvā khaņđākhaņđikaŋ katvā vaccakūpe pakkhipissanti, so pana

amhākaŋ dvādasa saŋvaccharāni bahuŋ dhammaŋ desesi, ekāparādhopissa mayā paccakkhato na diţţhapubbo, parapattiyena hutvā tassa mayā

vadho āņatto, tena kāraņena socāmī’ ti. Atha naŋ sā ‘sace te deva so pacca-tthiko jāto, taŋ ghātento kiŋ socasi, paccatthikaŋ nāma puttampi ghātetvā attano sotthibhāvo kātabbova, mā socitthā’ ti assāsesi. So tassā vacanena paţiladdhassāso niddaŋ okkami.

Tasmiŋ (p. 5.244) khaņe koleyyako pingalasunakho taŋ kathaŋ sutvā ‘sve

mayā attano balenassa jīvitaŋ dātuŋ vaţţatī’ ti cintetvā punadivase pātova

pāsādā oruyha mahādvāraŋ āgantvā ummāre sīsaŋ katvā mahāsattassa

āgamanamaggaŋ olokentova nipajji. Tepi amaccā pātova khaggahatthā

āgantvā dvārantare aţţhaŋsu. Bodhisattopi velaŋ sallakkhetvā uyyānā

nikkhamma rājadvāraŋ āgañchi. Atha naŋ sunakho disvā mukhaŋ vivaritvā

catasso dāţhā dassetvā ‘kiŋ tvaŋ, bhante, jambudīpatale aññattha bhikkhaŋ

na labhasi, amhākaŋ rājā tava māraņatthāya pañca amacce khaggahatthe

dvārantare ţhapesi, mā tvaŋ nalāţena maccuŋ gahetvā āgami, sīghaŋ

pakkamā’ ti mahāsaddena viravi. So sabbarutaññutāya tamatthaŋ ñatvā

tatova nivattitvā uyyānaŋ gantvā pakkamanatthāya parikkhāre ādiyi. Rājā

sīhapañjare ţhito taŋ āgacchantaŋ gacchantañca disvā ‘sace ayaŋ mama

paccatthiko bhaveyya, uyyānaŋ gantvā balaŋ sannipātāpetvā kammasajjo

bhavissati. No ce, attano parikkhāre gahetvā gamanasajjo bhavissati, jānissāmi tāvassa kiriyan’ ti uyyānaŋ gantvā mahāsattaŋ attano parikkhāre

ādāya ‘gamissāmī’ ti paņņasālato nikkhantaŋ cankamanakoţiyaŋ disvāva

vanditvā ekamantaŋ ţhito paţhamaŋ gāthamāha–

124. ‘Kiŋ nu daņđaŋ kimajinaŋ, kiŋ chattaŋ kimupāhanaŋ;

kimankusañca pattañca, sanghāţiñcāpi brāhmaņa; taramānarūpohāsi, kiŋ nu patthayase disan’ ti.

Tassattho– bhante, pubbe tvaŋ amhākaŋ gharaŋ āgacchanto daņđādīni na gaņhāsi, ajja pana kena kāraņena daņđañca ajinañca chattūpāhanañca mattikapasibbakolambana-ankusañca mattikapattañca sanghāţiñcāti sabbe-pime parikkhāre taramānarūpo gaņhāsi, kataraŋ nu disaŋ patthesi, kattha gantukāmosīti pucchi.

Taŋ sutvā mahāsatto ‘ayaŋ attanā katakammaŋ na jānātīti maññati, jānā-pessāmi nan’ ti dve gāthā abhāsi–

125. ‘Dvādasetāni vassāni, vusitāni tavantike;

nābhijānāmi soņena, pingalenābhikūjitaŋ.

126. ‘Svāyaŋ (p. 5.245) dittova nadati, sukkadāţhaŋ vidaŋsayaŋ;

tava sutvā sabhariyassa, vītasaddhassa maŋ patī’ ti.

Tattha abhikūjitanti etena tava sunakhena evaŋ mahāviravena viravitaŋ na jānāmi. Ditto vāti dappito viya. Sabhariyassāti tava sabhariyassa mama māraņatthāya pañcannaŋ amaccānaŋ āņattabhāvaŋ kathentassa sutvā ‘kiŋ tvaŋ aññattha bhikkhaŋ na labhasi, raññā te vadho āņatto, idha māga-cchī’ ti dittova nadati. Vītasaddhassa maŋ patīti mamantare vigatasa-ddhassa tava vacanaŋ sutvā eva nadatīti āha.

Tato rājā attano dosaŋ sampaţicchitvā taŋ khamāpento catutthaŋ gātha-māha–

127. ‘Ahu esa kato doso, yathā bhāsasi brāhmaņa;

esa bhiyyo pasīdāmi, vasa brāhmaņa māgamā’ ti.

Tattha bhiyyoti saccaŋ mayā evaŋ āņattaŋ, ayaŋ me doso, esa panāhaŋ idāni adhikataraŋ tayi pasīdāmi, idheva vasa, mā aññattha gamīti.

Taŋ sutvā mahāsatto, ‘mahārāja, paņđitā nāma tādisena parapattiyena

apaccakkhakārinā saddhiŋ na vasantī’ ti vatvā tassa anācāraŋ pakāsento

āha–

128. ‘Sabbaseto pure āsi, tatopi sabalo ahu;

sabbalohitako dāni, kālo pakkamituŋ mama.

129. ‘Abbhantaraŋ pure āsi, tato majjhe tato bahi;

purā niddhamanā hoti, sayameva vajāmahaŋ.

130. ‘Vītasaddhaŋ na seveyya, upadānaŋvanodakaŋ;

sacepi naŋ anukhaņe, vāri kaddamagandhikaŋ.

131. ‘Pasannameva seveyya, appasannaŋ vivajjaye;

pasannaŋ payirupāseyya, rahadaŋvudakatthiko.

132. ‘Bhaje bhajantaŋ purisaŋ, abhajantaŋ na bhajjaye;

asappurisadhammo so, yo bhajantaŋ na bhajjati.

133. ‘Yo (p. 5.246) bhajantaŋ na bhajati, sevamānaŋ na sevati;

sa ve manussapāpiţţho, migo sākhassito yathā.

134. ‘Accābhikkhaņasaŋsaggā, asamosaraņena ca;

etena mittā jīranti, akāle yācanāya ca.

135. ‘Tasmā nābhikkhaņaŋ gacche, na ca gacche cirāciraŋ;

kālena yācaŋ yāceyya, evaŋ mittā na jīyare.

136. ‘Aticiraŋ nivāsena, piyo bhavati appiyo;

āmanta kho taŋ gacchāma, purā te homa appiyā’ ti.

Tattha sabbasetoti, mahārāja, paţhamameva tava nivesane mama odano

sabbaseto ahosi, yaŋ tvaŋ bhuñjasi, tameva dāpesīti attho. Tatoti tato

pacchā paribhedakānaŋ vacanaŋ gahetvā tava mayi virattakāle sabalo

missakodano jāto. Dānīti idāni sabbalohitako jāto. Kāloti aguņaññussa tava santikā idāni mama pakkamituŋ kālo. Abbhantaranti paţhamaŋ mama abbhantaraŋ āsanaŋ āsi, alankatamahātalamhi ussitasetacchatte rājapalla-nkeyeva maŋ nisīdāpesuŋ. Majjheti sopānamatthake. Purā niddhamanā hotīti yāva gīvāyaŋ gahetvā nikkađđhanā na hoti.

Anukhaņeti sacepi anudakaŋ udapānaŋ patto puriso udakaŋ apassanto kalalaŋ viyūhitvā anukhaņeyya, tathāpi taŋ vāri kaddamagandhikaŋ bhaveyya, amanuññatāya na piveyya, tatheva vītasaddhaŋ payirupāsantena laddhapaccayāpi parittā ceva lūkhā ca, amanuññā aparibhogārahāti attho. Pasannanti patiţţhitasaddhaŋ. Rahadanti gambhīraŋ mahārahadaŋ. Bhaja-ntanti attānaŋ bhajantameva bhajeyya. Abhajantanti paccatthikaŋ. Na bhajjayeti na bhajeyya. Na bhajjatīti yo puriso attānaŋ bhajantaŋ hitacittaŋ puggalaŋ na bhajati, so asappurisadhammo nāmāti. Manussapāpiţţhoti manussalāmako patikuţţho sabbapacchimako. Sākhassitoti makkaţo.

Accābhikkhaņasaŋsaggāti (p. 5.247) ativiya abhiņhasaŋsaggena. Akāleti ayuttappattakāle parassa piyabhaņđaŋ yācanāya mittā jīranti nāma, tvampi aticiraŋ nivāsena mayi mittiŋ bhindi. Tasmāti yasmā accābhikkhaņasaŋsa-ggena asamosaraņena ca mittā jīranti, tasmā. Cirāciranti cirakālaŋ vītinā-metvā ciraŋ na gacche na upasankameyya. Yācanti yācitabbaŋ bhaņđakaŋ yuttakāle yāceyya. Na jīyareti evaŋ mittā na jīranti. Purā te homa appiyāti yāva tava appiyā na homa, tāva āmantetvāva taŋ gacchāmāti.

Rājā āha–

137. ‘Evaŋ ce yācamānānaŋ, añjaliŋ nāvabujjhasi;

paricārakānaŋ sataŋ, vacanaŋ na karosi no; evaŋ taŋ abhiyācāma, puna kayirāsi pariyāyan’ ti.

Tattha nāvabujjhasīti sace, bhante, evaŋ yācantena mayā kataŋ añjaliŋ na jānāsi, na paţiggaņhasīti attho. Pariyāyanti puna idhāgamanāya ekavāraŋ kareyyāsīti yācati.

Bodhisatto āha–

138. ‘Evaŋ ce no viharataŋ, antarāyo na hessati;

tuyhaŋ vāpi mahārāja, mayhaŋ vā raţţhavaddhana; appeva nāma passema, ahorattānamaccaye’ ti.

Tattha evaŋ ce noti sace, mahārāja, evaŋ nānā hutvā viharantānaŋ amhākaŋ antarāyo na hessati, tuyhaŋ vā mayhaŋ vā jīvitaŋ pavattissatīti dīpeti. Passemāti api nāma passeyyāma.

Evaŋ vatvā mahāsatto rañño dhammaŋ desetvā ‘appamatto hohi, mahārājā’ ti vatvā uyyānā nikkhamitvā ekasmiŋ sabhāgaţţhāne bhikkhāya caritvā

bārāņasito nikkhamma anupubbena himavantokāsameva gantvā kiñci kālaŋ

vasitvā puna otaritvā ekaŋ paccantagāmaŋ nissāya araññe vasi. Tassa

pana gatakālato paţţhāya te amaccā puna vinicchaye nisīditvā vilopaŋ

karontā cintayiŋsu– ‘sace mahābodhiparibbājako punāgamissati, jīvitaŋ no natthi, kiŋ nu khvassa anāgamanakāraņaŋ kareyyāmā’ ti. Atha (p. 5.248) nesaŋ etadahosi– ‘ime sattā paţibaddhaţţhānaŋ nāma jahituŋ na sakkonti, kiŋ nu khvassa idha paţibaddhaţţhānan’ ti. Tato ‘rañño aggamahesī’ ti ñatvā ‘ţhānaŋ kho panetaŋ vijjati, yaŋ so imaŋ nissāya āgaccheyya, paţikacceva naŋ mārāpessāmā’ ti te rājānaŋ etadavocuŋ– ‘deva, imasmiŋ divase nagare ekā kathā sūyatī’ ti. ‘Kiŋ kathā nāmā’ ti? ‘Mahābodhiparibbājako ca kira devī ca aññamaññaŋ sāsanapaţisāsanaŋ pesentī’ ti. ‘Kinti katvā’ ti? Tena kira deviyā pesitaŋ ‘sakkā nu kho attano balena rājānaŋ mārāpetvā mama setacchattaŋ dātun’ ti. Tāyapissa pesitaŋ ‘rañño māraņaŋ nāma mama bhāro, mahābodhiparibbājako khippaŋ āgacchatū’ ti rājā tesaŋ puna-ppunaŋ kathentānaŋ saddahitvā ‘idāni kiŋ kattabban’ ti pucchitvā ‘deviŋ māretuŋ vaţţatī’ ti vutte anupaparikkhitvāva ‘tena hi naŋ tumheva māretvā khaņđākhaņđikaŋ chinditvā vaccakūpe khipathā’ ti āha. Te tathā kariŋsu. Tassā māritabhāvo sakalanagare pākaţo ahosi.

Athassā cattāro puttā ‘iminā no niraparādhā mātā māritā’ ti rañño pacca-tthikā ahesuŋ. Rājā mahābhayappatto ahosi. Mahāsatto paramparāya taŋ pavattiŋ sutvā cintesi– ‘ţhapetvā maŋ añño te kumāre saññāpetvā pitaraŋ khamāpetuŋ samattho nāma natthi, rañño ca jīvitaŋ dassāmi, kumāre ca pāpato mocessāmī’ ti. So punadivase paccantagāmaŋ pavisitvā manussehi dinnaŋ makkaţamaŋsaŋ khāditvā tassa cammaŋ yācitvā gahetvā assama-pade sukkhāpetvā niggandhaŋ katvā nivāsesipi pārupesipi aŋsepi ţhapesi.

Kinkāraņā? ‘Bahūpakāro me’ ti vacanatthāya. So taŋ cammaŋ ādāya anupubbena bārāņasiŋ gantvā kumāre upasankamitvā ‘pitughātakakammaŋ

nāma dāruņaŋ, taŋ vo na kātabbaŋ, ajarāmaro satto nāma natthi, ahaŋ

tumhe aññamaññaŋ samagge karissāmicceva āgato, tumhe mayā pahite

sāsane āgaccheyyāthā’ ti kumāre ovaditvā antonagare uyyānaŋ pavisitvā

makkaţacammaŋ attharitvā silāpaţţe nisīdi.

Atha naŋ uyyānapālako disvā vegena gantvā rañño ārocesi. Rājā sutvāva

sañjātasomanasso hutvā te amacce ādāya (p. 5.249) tattha gantvā mahāsattaŋ vanditvā ekamantaŋ nisīditvā paţisanthāraŋ kātuŋ ārabhi. Mahāsatto tena saddhiŋ asammoditvā makkaţacammameva parimajji. Atha naŋ

evamāha– ‘bhante, tumhe maŋ akathetvā makkaţacammameva parimajjatha,

kiŋ vo idaŋ mayā bahūpakārataran’ ti? ‘Āma mahārāja, bahūpakāro me esa

vānaro, ahamassa piţţhe nisīditvā vicariŋ, ayaŋ me pānīyaghaţaŋ āhari,

vasanaţţhānaŋ sammajji, ābhisamācārikavattapaţivattaŋ mama akāsi, ahaŋ

pana attano dubbalacittatāya assa maŋsaŋ khāditvā cammaŋ sukkhāpetvā

attharitvā nisīdāmi ceva nipajjāmi ca, evaŋ bahūpakāro esa mayhan’ ti. Iti so

tesaŋ vāde bhindanatthāya vānaracamme vānaravohāraŋ āropetvā taŋ taŋ

pariyāyaŋ sandhāya imaŋ kathaŋ kathesi. So hi tassa nivutthapubbattā

‘piţţhe nisīditvā vicarin’ ti āha; taŋ aŋse katvā pānīyaghaţassa āhaţapubbattā ‘pānīyaghaţaŋ āharī’ ti āha; tena cammena bhūmiyaŋ sammaţţhapu-bbattā ‘vasanaţţhānaŋ sammajjī’ ti āha; nipannakāle tena cammena piţţhiyā, akkantakāle pādānaŋ phuţţhapubbattā ‘vattapaţivattaŋ me akāsī’ ti āha. Chātakāle pana tassa maŋsaŋ labhitvā khāditattā ‘ahaŋ pana attano dubba-lacittatāya tassa maŋsaŋ khādin’ ti āha.

Taŋ sutvā te amaccā ‘pāņātipāto tena kato’ ti saññāya ‘passatha, bho, pabbajitassa kammaŋ, makkaţaŋ kira māretvā maŋsaŋ khāditvā cammaŋ gahetvā vicaratī’ ti pāņiŋ paharitvā parihāsamakaŋsu. Mahāsatto te tathā karonte disvā ‘ime attano vādabhedanatthāya mama cammaŋ ādāya āgata-bhāvaŋ na jānanti, jānāpessāmi ne’ ti ahetukavādiŋ tāva āmantetvā pucchi–

‘āvuso, tvaŋ kasmā maŋ parihasasī’ ti? ‘Mittadubbhikammassa ceva pāņā-tipātassa ca katattā’ ti. Tato mahāsatto ‘yo pana gatiyā ceva diţţhiyā ca te saddahitvā evaŋ kareyya, tena kiŋ dukkaţan’ ti tassa vādaŋ bhindanto āha–

139. ‘Udīraņā ce saŋgatyā, bhāvāyamanuvattati;

akāmā akaraņīyaŋ vā, karaņīyaŋ vāpi kubbati; akāmakaraņīyamhi, kvidha pāpena lippati.

140. ‘So (p. 5.250) ce attho ca dhammo ca, kalyāņo na ca pāpako;

bhoto ce vacanaŋ saccaŋ, suhato vānaro mayā.

141. ‘Attano ce hi vādassa, aparādhaŋ vijāniyā;

na maŋ tvaŋ garaheyyāsi, bhoto vādo hi tādiso’ ti.

Tattha udīraņāti kathā. Saŋgatyāti saŋgatiyā channaŋ abhijātīnaŋ taŋ

taŋ abhijātiŋ upagamanena. Bhāvāyamanuvattatīti bhāvena anuvattati, karaņatthe sampadānaŋ. Akāmāti akāmena anicchāya. Akaraņīyaŋ vā karaņīyaŋ

vāpīti akattabbaŋ pāpaŋ vā kattabbaŋ kusalaŋ vā. Kubbatīti karoti.

Kvidhāti ko idha. Idaŋ vuttaŋ hoti– tvaŋ ahetukavādī ‘natthi hetu natthi

paccayo sattānaŋ sankilesāyā’ ti-ādidiţţhiko, ayaŋ loko saŋgatiyā ceva

sabhāvena ca anuvattati pariņamati, tattha tattha sukhadukkhaŋ paţisaŋvedeti. Akāmakova pāpaŋ vā puññaŋ vā karotīti vadasi, ayaŋ tava udīraņā

sace tathā, evaŋ sante akāmakaraņīyasmiŋ attano dhammatāya pavattamāne pāpe ko idha satto pāpena lippati, sace hi attanā akatena pāpena

lippati, na koci na lippeyyāti.

So ceti so ahetukavādasankhāto tava bhāsitattho ca atthajotako dhammo

ca kalyāņo na ca pāpako. ‘Ahetū appaccayā sattā sankilissanti, sukhadukkhaŋ paţisaŋvediyantī’ ti idaŋ bhoto vacanaŋ saccaŋ ce, suhato vānaro

mayā, ko ettha mama dosoti attho. Vijāniyāti, samma, sace hi tvaŋ attano

vādassa aparādhaŋ jāneyyāsi, na maŋ garaheyyāsi. Kinkāraņā? Bhoto vādo

hi tādiso, tasmā ayaŋ mama vādaŋ karotīti maŋ pasaŋseyyāsi, attano

pana vādaŋ ajānanto maŋ garahasīti.

Evaŋ mahāsatto taŋ niggaņhitvā appaţibhāņaŋ akāsi. Sopi rājaparisati

mankubhūto pattakkhandho nisīdi. Mahāsattopi tassa vādaŋ bhinditvā issarakatavādiŋ āmantetvā ‘tvaŋ, āvuso, maŋ kasmā parihasasi, yadi issaranimmitavādaŋ sārato paccesī’ ti vatvā āha–

142. ‘Issaro sabbalokassa, sace kappeti jīvitaŋ;

iddhiŋ byasanabhāvañca, kammaŋ kalyāņapāpakaŋ;

niddesakārī puriso, issaro tena lippati.

143. ‘So (p. 5.251) ce attho ca dhammo ca, kalyāņo na ca pāpako;

bhoto ce vacanaŋ saccaŋ, suhato vānaro mayā.

144. ‘Attano ce hi vādassa, aparādhaŋ vijāniyā;

na maŋ tvaŋ garaheyyāsi, bhoto vādo hi tādiso’ ti.

Tattha kappeti jīvitanti sace brahmā vā añño vā koci issaro ‘tvaŋ kasiyā

jīva, tvaŋ gorakkhenā’ ti evaŋ sabbalokassa jīvitaŋ saŋvidahati vicāreti.

Iddhiŋ byasanabhāvañcāti issariyādibhedā iddhiyo ca ñātivināsādikaŋ

byasanabhāvañca sesañca kalyāņapāpakaŋ kammaŋ sabbaŋ yadi issarova kappeti karoti. Niddesakārīti yadi tassa niddesaŋ āņattimeva seso yo koci puriso karoti, evaŋ sante yo koci puriso pāpaŋ karoti, tassa issarena katattā issarova tena pāpena lippati. Sesaŋ purimanayeneva veditabbaŋ. Yathā ca idha, evaŋ sabbattha.

Iti so ambatova muggaraŋ gahetvā ambaŋ pātento viya issarakaraņeneva issarakatavādaŋ bhinditvā pubbekatavādiŋ āmantetvā ‘tvaŋ, āvuso, maŋ kiŋ parihasasi, yadi pubbekatavādaŋ saccaŋ maññasī’ ti vatvā āha–

145. ‘Sace pubbekatahetu, sukhadukkhaŋ nigacchati;

porāņakaŋ kataŋ pāpaŋ, tameso muccate iņaŋ; porāņaka iņamokkho, kvidha pāpena lippati.

146. ‘So ce attho ca dhammo ca, kalyāņo na ca pāpako;

bhoto ce vacanaŋ saccaŋ, suhato vānaro mayā.

147. ‘Attano ce hi vādassa, aparādhaŋ vijāniyā;

na maŋ tvaŋ garaheyyāsi, bhoto vādo hi tādiso’ ti.

Tattha pubbekatahetūti pubbakatahetu purimabhave katakammakāraņe-neva. Tameso muccate iņanti yo vadhabandhādīhi dukkhaŋ pāpuņāti, yadi so yaŋ tena porāņakaŋ kataŋ pāpaŋ, taŋ idāni iņaŋ muccati, evaŋ sante mamapi esa porāņaka-iņato mokkho, anena hi makkaţena pubbe (p. 5.252)

paribbājakena hutvā ahaŋ makkaţo samāno māretvā khādito bhavissāmi,

svāyaŋ idha makkaţattaŋ patto mayā paribbājakattaŋ pattena māretvā

khādito bhavissati, ko idha pāpena lippatīti.

Iti so tassapi vādaŋ bhinditvā ucchedavādiŋ abhimukhaŋ katvā ‘tvaŋ, āvuso, “itthi dinnan” ti-ādīni vatvā “idheva sattā ucchijjanti, paralokaŋ gatā nāma natthī” ti maññamāno kasmā maŋ parihasasī’ ti santajjetvā āha–

148. ‘Catunnaŋyevupādāya, rūpaŋ sambhoti pāņinaŋ;

yato ca rūpaŋ sambhoti, tatthevānupagacchati; idheva jīvati jīvo, pecca pecca vinassati.

149. ‘Ucchijjati ayaŋ loko, ye bālā ye ca paņđitā;

ucchijjamāne lokamhi, kvidha pāpena lippati.

150. ‘So ce attho ca dhammo ca, kalyāņo na ca pāpako;

bhoto ce vacanaŋ saccaŋ, suhato vānaro mayā.

151. ‘Attano ce hi vādassa, aparādhaŋ vijāniyā;

na maŋ tvaŋ garaheyyāsi, bhoto vādo hi tādiso’ ti.

Tattha catunnanti pathavī-ādīnaŋ bhūtānaŋ. Rūpanti rūpakkhandho. Tatthe-vāti yato taŋ rūpaŋ sambhoti, nirujjhanakālepi tattheva anupagacchati. Iminā tassa ‘cātumahābhūtiko ayaŋ puriso yadā kālaŋ karoti, tadā pathavī pathavīkāyaŋ anupeti anupagacchati, āpo… tejo… vāyo vāyokāyaŋ anupeti anupagacchati, ākāsaŋ indriyāni sankamanti, āsandhipañcamā purisā mataŋ ādāya gacchanti, yāva āļāhanā padāni paññāyanti, kāpotakāni aţţhīni bhavanti, bhasmantā āhutiyo, dattupaññattaŋ yadidaŋ dānaŋ, tesaŋ tucchā musā vilāpo, ye keci atthikavādaŋ vadanti, bāle ca paņđite ca kāyassa bhedā ucchijjanti vinassanti, na honti paraŋ maraņā’ ti imaŋ diţţhiŋ patiţţhā-pesi. Idhevāti imasmiŋyeva loke jīvo jīvati. Pecca pecca vinassatīti paraloke nibbatto satto gativasena idha anāgantvā tattheva paraloke vinassati (p. 5.253) ucchijjati. Evaŋ ucchijjamāne lokasmiŋ ko idha pāpena lippatīti.

Iti so tassapi vādaŋ bhinditvā khattavijjavādiŋ āmantetvā ‘tvaŋ, āvuso, “mātāpitaropi māretvā attano attho kātabbo” ti imaŋ laddhiŋ ukkhipitvā vica-ranto kasmā maŋ parihasasī’ ti vatvā āha–

152. ‘Āhu khattavidā loke, bālā paņđitamānino;

mātaraŋ pitaraŋ haññe, atho jeţţhampi bhātaraŋ; haneyya puttadāre ca, attho ce tādiso siyā’ ti.

Tattha khattavidāti khattavijjā, ayameva vā pāţho. Khattavijjācariyānaŋ etaŋ nāmaŋ. Bālā paņđitamāninoTi bālā samānāpi ‘paņđitā mayaŋ attano paņđitabhāvaŋ pakāsemā’ ti maññamānā paņđitamānino hutvā evamāhu. Attho ceti sace attano yathārūpo koci attho siyā, na kiñci parivajjeyya, sabbaŋ haneyyevāti vadanti, tvampi nesaŋ aññataroti.

Evaŋ tassa laddhiŋ patiţţhapetvā attano laddhiŋ pakāsento āha–

153. ‘Yassa rukkhassa chāyāya, nisīdeyya sayeyya vā;

na tassa sākhaŋ bhañjeyya, mittadubbho hi pāpako.

154. ‘Atha atthe samuppanne, samūlamapi abbahe;

attho me sambalenāpi, suhato vānaro mayā.

155. ‘So ce attho ca dhammo ca, kalyāņo na ca pāpako;

bhoto ce vacanaŋ saccaŋ, suhato vānaro mayā.

156. ‘Attano ce hi vādassa, aparādhaŋ vijāniyā;

na maŋ tvaŋ garaheyyāsi, bhoto vādo hi tādiso’ ti.

Tattha ambho khattavida amhākaŋ pana ācariyā evaŋ vaņņayanti. Attanā paribhuttacchāyassa rukkhassapi sākhaŋ vā paņņaŋ vā na bhañjeyya.

Kinkāraņā? Mittadubbho hi pāpako. Tvaŋ pana evaŋ vadesi– ‘atha atthe

samuppanne samūlamapi (p. 5.254) abbahe’ ti, mama ca pātheyyena attho

ahosi, tasmā sacepesa mayā hato, tathāpi attho me sambalenāpi, suhato

vānaro mayā.

Evaŋ so tassapi vādaŋ bhinditvā pañcasu tesu apaţibhānesu nisinnesu rājānaŋ āmantetvā, ‘mahārāja, tvaŋ ime pañca raţţhavilopake mahācore gahetvā vicarasi, aho bālo, evarūpānañhi saŋsaggena puriso diţţhadhammi-kampi samparāyikampi mahādukkhaŋ pāpuņeyyā’ ti vatvā rañño dhammaŋ desento āha–

157. ‘Ahetuvādo puriso, yo ca issarakuttiko;

pubbekatī ca ucchedī, yo ca khattavido naro.

158. ‘Ete asappurisā loke, bālā paņđitamānino;

kareyya tādiso pāpaŋ, atho aññampi kāraye; asappurisasaŋsaggo, dukkhanto kaţukudrayo’ ti.

Tattha tādisoti, mahārāja, yādisā ete pañca diţţhigatikā, tādiso puriso

sayampi pāpaŋ kareyya. Yvāssa vacanaŋ suņāti, taŋ aññampi kāraye.

Dukkhantoti evarūpehi asappurisehi saddhiŋ saŋsaggo idhalokepi paralokepi dukkhanto kaţukudrayova hoti. Imassa panatthassa pakāsanatthaŋ

‘yāni kānici, bhikkhave, bhayāni uppajjanti, sabbāni tāni bālato’ ti suttaŋ (a. ni. 3.1) āharitabbaŋ. Godhajātaka- (jā. 1.1.138) sañjīvajātaka- (jā. 1.1.150) akittijātakādīhi (jā. 1.13.83 ādayo) cāyamattho dīpetabbo.

Idānī opammadassanavasena dhammadesanaŋ vađđhento āha–

159. ‘Urabbharūpena vakassu pubbe, asankito ajayūthaŋ upeti;

hantvā uraņiŋ ajikaŋ ajañca, utrāsayitvā yenakāmaŋ paleti.

160. ‘Tathāvidheke (p. 5.255) samaņabrāhmaņāse, chadanaŋ katvā vañca-yanti manusse;

anāsakā thaņđilaseyyakā ca, rajojallaŋ ukkuţikappadhānaŋ; pariyāyabhattañca apānakattā, pāpācārā arahanto vadānā. 161. ‘Ete asappurisā loke, bālā paņđitamānino;

kareyya tādiso pāpaŋ, atho aññampi kāraye; asappurisasaŋsaggo, dukkhanto kaţukudrayo.

162. ‘Yamāhu natthi vīriyanti, ahetuñca pavadanti ye;

parakāraŋ attakārañca, ye tucchaŋ samavaņņayuŋ.

163. ‘Ete asappurisā loke, bālā paņđitamānino;

kareyya tādiso pāpaŋ, atho aññampi kāraye; asappurisasaŋsaggo, dukkhanto kaţukudrayo.

164. ‘Sace hi vīriyaŋ nāssa, kammaŋ kalyāņapāpakaŋ;

na bhare vađđhakiŋ rājā, napi yantāni kāraye.

165. ‘Yasmā ca vīriyaŋ atthi, kammaŋ kalyāņapāpakaŋ;

tasmā yantāni kāreti, rājā bharati vađđhakiŋ.

166. ‘Yadi vassasataŋ devo, na vasse na himaŋ pate;

ucchijjeyya ayaŋ loko, vinasseyya ayaŋ pajā.

167. ‘Yasmā ca vassatī devo, himañcānuphusāyati;

tasmā sassāni paccanti, raţţhañca pālite ciraŋ.

168. ‘Gavaŋ ce taramānānaŋ, jimhaŋ gacchati pungavo;

sabbā tā jimhaŋ gacchanti, nette jimhaŋ gate sati.

169. ‘Evameva (p. 5.256) manussesu, yo hoti seţţhasammato;

so ce adhammaŋ carati, pageva itarā pajā; sabbaŋ raţţhaŋ dukhaŋ seti, rājā ce hoti adhammiko.

170. ‘Gavaŋ ce taramānānaŋ, ujuŋ gacchati pungavo;

sabbā gāvī ujuŋ yanti, nette ujuŋ gate sati.

171. ‘Evameva manussesu, yo hoti seţţhasammato;

so sace dhammaŋ carati, pageva itarā pajā; sabbaŋ raţţhaŋ sukhaŋ seti, rājā ce hoti dhammiko.

172. ‘Mahārukkhassa phalino, āmaŋ chindati yo phalaŋ;

rasañcassa na jānāti, bījañcassa vinassati.

173. ‘Mahārukkhūpamaŋ raţţhaŋ, adhammena pasāsati;

rasañcassa na jānāti, raţţhañcassa vinassati.

174. ‘Mahārukkhassa phalino, pakkaŋ chindati yo phalaŋ;

rasañcassa vijānāti, bījañcassa na nassati.

175. ‘Mahārukkhūpamaŋ raţţhaŋ, dhammena yo pasāsati;

rasañcassa vijānāti, raţţhañjassa na nassati.

176. ‘Yo ca rājā janapadaŋ, adhammena pasāsati;

sabbosadhīhi so rājā, viruddho hoti khattiyo.

177. ‘Tatheva negame hiŋsaŋ, ye yuttā kayavikkaye;

ojadānabalīkāre, sa kosena virujjhati.

178. ‘Pahāravarakhettaññū, sangāme katanissame;

ussite hiŋsayaŋ rājā, sa balena virujjhati.

179. ‘Tatheva isayo hiŋsaŋ, saññate brahmacārino;

adhammacārī khattiyo, so saggena virujjhati.

180. ‘Yo (p. 5.257) ca rājā adhammaţţho, bhariyaŋ hanti adūsikaŋ;

luddhaŋ pasavate ţhānaŋ, puttehi ca virujjhati.

181. ‘Dhammaŋ care jānapade, negamesu balesu ca;

isayo ca na hiŋseyya, puttadāre samaŋ care.

182. ‘Sa tādiso bhūmipati, raţţhapālo akodhano;

sapatte sampakampeti, indova asurādhipo’ ti.

Tattha vakassūti vako assu, assūti nipātamattaŋ. Idaŋ vuttaŋ hoti– mahā-rāja, pubbe eko urabbharūpo vako ahosi, tassa nanguţţhamattameva dīghaŋ, taŋ pana so antarasattimhi pakkhipitvā urabbharūpena asankito ajayūthaŋ upeti. Tattha uraņikañca ajikañca ajañca hantvā yenakāmaŋ paleti. Tathāvi-dheketi tathāvidhā eke samaņabrāhmaņā pabbajjālingena chadanaŋ katvā attānaŋ chādetvā madhuravacanādīhi hitakāmā viya hutvā lokaŋ vañcenti. ‘Anāsakā’ ti-ādi tesaŋ chadanassa dassanatthaŋ vuttaŋ. Ekacce hi ‘mayaŋ anāsakā na kiñci āhāremā’ ti manusse vañcenti, apare ‘mayaŋ thaņđilase-yyakā’ ti. Aññesaŋ pana rajojallaŋ chadanaŋ, aññesaŋ ukkuţikappadhānaŋ, te gacchantāpi uppatitvā ukkuţikāva gacchanti. Aññesaŋ sattāhadasāhādivā-rabhojanasankhātaŋ pariyāyabhattachadanaŋ, apare apānakattā honti, ‘mayaŋ pānīyaŋ na pivāmā’ ti vadanti. Arahanto vadānāti pāpācārā hutvāpi ‘mayaŋ arahanto’ ti vadantā vicaranti. Eteti, mahārāja, ime vā pañca janā hontu aññe vā, yāvanto diţţhigatikā nāma, sabbepi ete asappurisā. Yamāhūti ye āhu, ye vadanti.

Sace hi vīriyaŋ nāssāti, mahārāja, sace ñāņasampayuttaŋ kāyikacetasika-vīriyaŋ na bhaveyya. Kammanti kalyāņapāpakaŋ kammampi yadi na bhaveyya. Na bhareti evaŋ sante vađđhakiŋ vā aññe vā kārake rājā na poseyya, napi yantānīti napi tehi sattabhūmikapāsādādīni yantāni kāreyya. Kinkāraņā? Vīriyassa ceva kammassa ca abhāvā. Ucchijjeyyāti, mahārāja, yadi ettakaŋ kālaŋ neva devo vasseyya, na himaŋ pateyya (p. 5.258), atha kappuţţhānakālo viya ayaŋ loko ucchijjeyya. Ucchedavādinā kathitaniyā-mena pana ucchedo nāma natthi. Pāliteti pālayati.

‘Gavaŋ ce’ ti catasso gāthā rañño dhammadesanāyameva

vuttā, tathā ‘mahārukkhassā’ ti-ādikā. Tattha mahārukkhassāti madhura-ambarukkhassa. Adhammenāti agatigamanena. Rasañcassa na jānātīti adhammiko rājā raţţhassa rasaŋ ojaŋ na jānāti, āyasampattiŋ na labhati. Vinassatīti suññaŋ hoti, manussā gāmanigame chađđetvā paccantaŋ pabbatavisamaŋ bhajanti, sabbāni āyamukhāni pacchijjanti. Sabbosadhīhīti sabbehi

mūlatacapattapupphaphalādīhi ceva sappinavanītādīhi ca osadhehi virujjhati, tāni na sampajjanti. Adhammikarañño hi pathavī nirojā hoti, tassā nirojatāya osadhānaŋ ojā na hoti, tāni rogañca vūpasametuŋ na sakkonti. Iti so tehi viruddho nāma hoti.

Negameti nigamavāsikuţumbike. Hiŋsanti hiŋsanto pīļento. Ye yuttāti ye kayavikkaye yuttā āyānaŋ mukhā thalajalapathavāņijā, te ca hiŋsanto. Ojadā-nabalīkāreti tato tato bhaņđāharaņasunkadānavasena ojadānañceva chabhā-gadasabhāgādibhedaŋ baliñca karonte. Sa kosenāti so ete hiŋsanto adha-mmikarājā dhanadhaññehi parihāyanto kosena virujjhati nāma. Pahāravara-khettaññūTi ‘imasmiŋ ţhāne vijjhituŋ vaţţatī’ ti evaŋ pahāravarānaŋ khettaŋ jānante dhanuggahe. Sangāme katanissameti yuddhe sukatakamme mahā-yodhe. Ussiteti uggate paññāte mahāmatte. Hi sayanti evarūpe sayaŋ vā hiŋsanto parehi vā hiŋsāpento. Balenāti balakāyena. Tathāvidhañhi rājānaŋ ‘ayaŋ bahukāre attano rajjadāyakepi hiŋsati, kimangaŋ pana amhe’ ti avase-sāpi yodhā vijahantiyeva. Iti so balena viruddho nāma hoti.

Tatheva isayo hiŋsanti yathā ca negamādayo, tatheva esitaguņe pabbajite akkosanapaharaņādīhi hiŋsanto adhammacārī rājā kāyassa bhedā apāya-meva upeti, sagge nibbattituŋ na sakkotīti (p. 5.259) saggena viruddho nāma hoti. Bhariyaŋ hanti adūsikanti attano bāhucchāyāya vađđhitaŋ puttadhī-tāhi saŋvađđhaŋ sīlavatiŋ bhariyaŋ mittapatirūpakānaŋ corānaŋ vacanaŋ gahetvā māreti. Luddhaŋ pasavate ţhānanti so attano nirayūpapattiŋ pasa-vati nipphādeti. Puttehi cāti imasmiññeva attabhāve attano puttehi saddhiŋ virujjhatīti.

Evamassa so tesaŋ pañcannaŋ janānaŋ kathaŋ gahetvā deviyā māritabhāvañca puttānaŋ viruddhabhāvañca sandhimukhe coraŋ cūļāyaŋ

gaņhanto viya kathesi. Mahāsatto hi tesaŋ amaccānaŋ niggaņhanañca

dhammadesanañca deviyā tehi māritabhāvassa āvikaraņatthañca tattha anu-pubbena kathaŋ āharitvā okāsaŋ katvā etamatthaŋ kathesi. Rājā tassa vacanaŋ sutvā attano aparādhaŋ jāni. Atha naŋ mahāsatto ‘ito paţţhāya, mahārāja, evarūpānaŋ pāpānaŋ kathaŋ gahetvā mā puna evamakāsī’ ti vatvā ovadanto ‘dhammaŋ care’ ti-ādimāha.

Tattha dhammaŋ careti, mahārāja, rājā nāma janapadaŋ adhammikena

balinā apīļento janapade dhammaŋ careyya, sāmike asāmike akaronto negamesu dhammaŋ careyya, aţţhāne akilamento balesu dhammaŋ careyya.

Vadhabandha-akkosaparibhāse pariharanto paccaye ca nesaŋ dadanto

isayo na vihiŋseyya, dhītaro yuttaţţhāne patiţţhāpento putte ca sippāni

sikkhāpetvā sammā pariharanto bhariyaŋ issariyavossagga-alankāradānasa-mmānanādīhi anuggaņhanto puttadāre samaŋ careyya. Sa tādisoTi so tādiso rājā paveņiŋ abhinditvā dhammena samena rajjaŋ kārento rājāņāya rājatejena sapatte sampakampeti tāseti cāleti. ‘Indovā’ ti idaŋ upamatthaŋ vuttaŋ. Yathā asure jetvā abhibhavitvā ţhitakālato paţţhāya asurādhipoti sankhyaŋ gato indo attano sapattabhūte asure kampesi, tathā kampetīti.

Evaŋ mahāsatto rañño dhammaŋ desetvā cattāropi kumāre pakkosā-petvā ovaditvā rañño katakammaŋ pakāsetvā rājānaŋ khamāpetvā ‘mahā-rāja, ito paţţhāya atuletvā paribhedakānaŋ kathaŋ gahetvā mā evarūpaŋ sāhasikakammaŋ akāsi, tumhepi kumārā mā rañño (p. 5.260) dubbhitthā’ ti sabbesaŋ ovādaŋ adāsi. Atha naŋ rājā āha– ‘ahaŋ, bhante, tumhesu ca deviyā ca aparajjhanto ime nissāya etesaŋ kathaŋ gahetvā etaŋ pāpa-kammaŋ kariŋ, ime pañcapi māremī’ ti. Na labbhā, mahārāja, evaŋ kātunti. Tena hi tesaŋ hatthapāde chedāpemīti. Idampi na labbhā kātunti. Rājā ‘sādhu, bhante’ ti sampaţicchitvā te sabbasaŋharaņe katvā pañcacūļākaraņa-gaddūlabandhanagomayāsiñcanehi avamānetvā raţţhā pabbājesi. Bodhi-satto tattha katipāhaŋ vasitvā ‘appamatto hohī’ ti rājānaŋ ovaditvā himava-ntaŋyeva gantvā jhānābhiññā nibbattetvā yāvajīvaŋ brahmavihāre bhāvetvā brahmalokūpago ahosi.

Satthā imaŋ desanaŋ āharitvā ‘na, bhikkhave, idāneva, pubbepi tathāgato paññavāyeva parappavādappamaddanoyevā’ ti vatvā jātakaŋ samodhānesi ‘tadā pañca diţţhigatikā pūraņakassapamakkhaligosālapakudhakaccāna-ajitakesakambalanigaņţhanāţaputtā ahesuŋ, pingalasunakho ānando,

mahābodhiparibbājako pana ahameva ahosin’ ti.

Mahābodhijātakavaņņanā tatiyā.

Jātakuddānaŋ–

Saniļīnikamavhayano paţhamo, dutiyo pana sa-ummadantivaro; tatiyo pana bodhisirīvhayano, kathitā pana tīņi jinena subhāti.

Paņņāsanipātavaņņanā niţţhitā.

19. Saţţhinipāto

[529] 1. Soņakajātakavaņņanā

Kassa (p. 5.261) sutvā sataŋ dammīti idaŋ satthā jetavane viharanto nekkhammapāramiŋ ārabbha kathesi. Tadā hi bhagavā dhammasabhāyaŋ nekkhammapāramiŋ vaņņayantānaŋ bhikkhūnaŋ majjhe nisīditvā ‘na, bhikkhave, idāneva, pubbepi tathāgato mahābhinikkhamanaŋ nikkhantoyevā’-ti vatvā atītaŋ āhari.

Atīte rājagahe magadharājā nāma rajjaŋ kāresi. Bodhisatto tassa aggamahesiyā kucchismiŋ nibbatti, nāmaggahaņadivase cassa ‘arindamakumāro’ ti

nāmaŋ kariŋsu. Tassa jātadivaseyeva purohitassapi putto jāyi, ‘soņakakumāro’ tissa nāmaŋ kariŋsu. Te ubhopi ekatova vađđhitvā vayappattā uttamarūpadharā rūpena nibbisesā hutvā takkasilaŋ gantvā uggahitasippā tato

nikkhamitvā ‘sabbasamayasippañca desacārittañca jānissāmā’ ti anupubbena cārikaŋ carantā bārāņasiŋ patvā rājuyyāne vasitvā punadivase

nagaraŋ pavisiŋsu. Taŋ divasañca ekacce manussā ‘brāhmaņavācanakaŋ

karissāmā’ ti pāyāsaŋ paţiyādetvā āsanāni paññāpetvā āgacchante te

kumāre disvā gharaŋ pavesetvā paññattāsane nisīdāpesuŋ. Tattha bodhisattassa paññattāsane suddhavatthaŋ atthataŋ ahosi, soņakassa rattakambalaŋ. So taŋ nimittaŋ disvāva ‘ajja me piyasahāyo arindamakumāro

bārāņasirājā bhavissati, mayhaŋ pana senāpatiţţhānaŋ dassatī’ ti aññāsi. Te ubhopi katabhattakiccā uyyānameva agamaŋsu.

Tadā bārāņasirañño kālakatassa sattamo divaso hoti, aputtakaŋ rājakulaŋ.

Amaccādayo pātova sasīsaŋ nhātā sannipatitvā ‘rajjārahassa santikaŋ

gamissatī’ ti phussarathaŋ yojetvā vissajjesuŋ. So nagarā nikkhamitvā anupubbena rājuyyānaŋ gantvā uyyānadvāre nivattitvā ārohaņasajjo hutvā

aţţhāsi. Bodhisatto mangalasilāpaţţesasīsaŋ pārupitvā nipajji, soņakakumāro tassa santike nisīdi. So tūriyasaddaŋ sutvā ‘arindamassa phussaratho

āgacchati, ajjesa rājā (p. 5.262) hutvā mama senāpatiţţhānaŋ dassati, na kho

pana mayhaŋ issariyenattho, etasmiŋ gate nikkhamitvā pabbajissāmī’ ti

cintetvā ekamante paţicchanne aţţhāsi. Purohito uyyānaŋ pavisitvā mahāsattaŋ nipannakaŋ disvā tūriyāni paggaņhāpesi. Mahāsatto pabujjhitvā pari-vattitvā thokaŋ nipajjitvā uţţhāya silāpaţţe pallankena nisīdi. Atha naŋ puro-hito añjaliŋ paggaņhitvā āha– ‘rajjaŋ te, deva, pāpuņātī’ ti. ‘Kiŋ aputtakaŋ rājakulan’ ti? ‘Evaŋ, devā’ ti. ‘Tena hi sādhū’ ti. Atha naŋ te tattheva abhisi-ñcitvā rathaŋ āropetvā mahantena parivārena nagaraŋ pavesesuŋ. So nagaraŋ padakkhiņaŋ katvā pāsādaŋ abhirūhi. So yasamahantatāya soņa-kakumāraŋ na sari.

Sopi tasmiŋ nagaraŋ paviţţhe pacchā āgantvā silāpaţţe nisīdi. Athassa purato bandhanā pavuttaŋ sālarukkhato paņđupalāsaŋ pati. So taŋ disvāva ‘yathevetaŋ, tathā mamapi sarīraŋ jaraŋ patvā patissatī’ ti aniccādivasena vipassanaŋ paţţhapetvā paccekabodhiŋ pāpuņi. Tankhaņaññevassa gihi-lingaŋ antaradhāyi, pabbajitalingaŋ pāturahosi. So ‘natthi dāni punabbhavo’-ti udānaŋ udānento nandamūlakapabbhāraŋ agamāsi. Mahāsattopi cattālī-samattānaŋ saŋvaccharānaŋ accayena saritvā ‘kahaŋ nu kho me sahāyo soņako’ ti soņakaŋ punappunaŋ sarantopi ‘mayā suto vā diţţho vā’ ti vattāraŋ alabhitvā alankatamahātale rājapallanke nisinno gandhabbanāţaka-naccagītādīhi parivuto sampattimanubhavanto ‘yo me kassaci santike sutvā “asukaţţhāne nāma soņako vasatī” ti ācikkhissati, tassa sataŋ dassāmi, yo me sāmaŋ disvā ārocessati, tassa sahassan’ ti ekaŋ udānaŋ abhisankha-ritvā gītavasena udānento paţhamaŋ gāthamāha–

‘Kassa sutvā sataŋ dammi, sahassaŋ diţţha soņakaŋ; ko me soņakamakkhāti, sahāyaŋ paŋsukīļitan’ ti.

Athassa mukhato luñcantī viya gahetvā ekā nāţakītthī taŋ gāyi. Athaññā

athaññāti ‘amhākaŋ rañño piyagītan’ ti sabbā orodhā gāyiŋsu. Anukkamena

nagaravāsinopi jānapadāpi tameva gītaŋ gāyiŋsu. Rājāpi (p. 5.263) punappunaŋ tameva gītaŋ gāyati. Paņņāsamattānaŋ saŋvaccharānaŋ accayena panassa bahū puttadhītaro ahesuŋ, jeţţhaputto dīghāvukumāro nāma

ahosi. Tadā soņakapaccekabuddho ‘arindamarājā maŋ daţţhukāmo, ahaŋ

tattha gantvā kāmesu ādīnavaŋ nekkhamme cānisaŋsaŋ kathetvā pabbajjanākāraŋ karomī’ ti cintetvā iddhiyā ākāsenāgantvā uyyāne nisīdi. Tadā eko

sattavassiko pañcacūļakakumārako mātarā pahito gantvā uyyānavane

dārūni uddharanto punappunaŋ tameva gītaŋ gāyi. Atha naŋ so pakkositvā

‘kumāraka, tvaŋ aññaŋ agāyitvā ekameva gītaŋ gāyasi, kiŋ aññaŋ na jānāsī’ ti pucchi. ‘Jānāmi, bhante, amhākaŋ pana rañño idameva piyaŋ, tena naŋ

punnappunaŋ gāyāmī’ ti. ‘Etassa pana te gītassa paţigītaŋ gāyanto koci

diţţhapubbo’ ti. ‘Na diţţhapubbo, bhante’ ti. ‘Ahaŋ taŋ sikkhāpessāmi,

sakkhissasi rañño santikaŋ gantvā paţigītaŋ gāyitun’ ti. ‘Āma, bhante’ ti.

Athassa so paţigītaŋ ācikkhanto ‘mayhaŋ sutvā’ ti-ādimāha. Uggaņhāpetvā ca pana taŋ uyyojesi– ‘gaccha, kumāraka, imaŋ paţigītaŋ raññā saddhiŋ gāyāhi, rājā te mahantaŋ issariyaŋ dassati, kiŋ te dārūhi, vegena yāhī’ ti.

So ‘sādhū’ ti taŋ paţigītaŋ uggaņhitvā vanditvā, ‘bhante, yāvāhaŋ rājānaŋ

ānemi, tāva idheva hothā’ ti vatvā vegena mātu santikaŋ gantvā, ‘amma,

khippaŋ maŋ nhāpetvā alankarotha, ajja taŋ daliddabhāvato mocessāmī’ ti

vatvā nhātamaņđito rājadvāraŋ gantvā ‘ayya dovārika, “eko dārako tumhehi

saddhiŋ paţigītaŋ gāyissāmīti āgantvā dvāre ţhito” ti rañño arocehī’ ti āha. So

vegena gantvā rañño ārocesi. Rājā ‘āgacchatū’ ti pakkosāpetvā, ‘tāta, tvaŋ

mayā saddhiŋ paţigītaŋ gāyissasī’ ti āha. ‘Āma, devā’ ti. ‘Tena hi gāyassū’ ti. ‘Deva, imasmiŋ ţhāne na gāyāmi, nagare pana bheriŋ carāpetvā

mahājanaŋ sannipātāpetha, mahājanamajjhe gāyissāmī’ ti. Rājā tathā

kāretvā alankatamaņđape pallankamajjhe nisīditvā tassānurūpaŋ āsanaŋ

dāpetvā ‘idāni tava gītaŋ gāyassū’ ti āha. ‘Deva, tumhe tāva gāyatha,

athāhaŋ paţigītaŋ gāyissāmī’ ti. Tato rājā paţhamaŋ gāyanto gāthamāha–

1. ‘Kassa (p. 5.264) sutvā sataŋ dammi, sahassaŋ diţţha soņakaŋ;

so me soņakamakkhāti, sahāyaŋ paŋsukīļitan’ ti.

Tattha sutvāti ‘asukaţţhāne nāma te piyasahāyo soņako vasatī’ ti tassa

vasanaţţhānaŋ sutvā ārocentassa kassa sataŋ dammi. Diţţhāti ‘asukaţţhāne nāma mayā diţţho’ ti disvā ārocentassa kassa sahassaŋ dammīti.

Evaŋ raññā paţhamaŋ udānagāthāya gītāya pañcacūļakadārakena paţigī-tabhāvaŋ pakāsento satthā abhisambuddho hutvā dīyađđhagāthā abhāsi–

2. ‘Athabravī māņavako, daharo pañcacūļako;

mayhaŋ sutvā sataŋ dehi, sahassaŋ diţţha soņakaŋ; ahaŋ te soņakakkhissaŋ, sahāyaŋ paŋsukīļitan’ ti.

Tena vuttagāthāya pana ayamattho– mahārāja, yaŋ tvaŋ ‘sutvā āroce-ntassa sataŋ dammī’ ti vadasi, tampi mameva dehi, yaŋ ‘disvā ārocentassa sahassaŋ dammī’ ti vadasi, tampi mayhameva dehi, ahaŋ te piyasahāyaŋ idāneva paccakkhatova ‘ayaŋ soņako’ ti ācikkhissanti.

Ito paraŋ suviññeyyā sambuddhagāthā pāļinayeneva veditabbā–

3. ‘Katamasmiŋ so janapade, raţţhesu nigamesu ca;

kattha soņakamaddakkhi, taŋ me akkhāhi pucchito.

4. ‘Taveva deva vijite, tavevuyyānabhūmiyaŋ;

ujuvaŋsā mahāsālā, nīlobhāsā manoramā.

5. ‘ tiţţhanti meghasamānā, rammā aññoññanissitā;

tesaŋ mūlamhi soņako, jhāyatī anupādano; upādānesu lokesu, đayhamānesu nibbuto.

6. ‘Tato (p. 5.265) ca rājā pāyāsi, senāya caturangiyā;

kārāpetvā samaŋ maggaŋ, agamā yena soņako.

7. ‘Uyyānabhūmiŋ gantvāna, vicaranto brahāvane;

āsīnaŋ soņakaŋ dakkhi, đayhamānesu nibbutan’ ti.

Tattha ujuvaŋsāTi ujukkhandhā. Mahāsālāti mahārukkhā. Meghasamānāti nīlameghasadisā. RammāTi ramaņīyā. AññoññanissitāTi sākhāhi

sākhaŋ, mūlena mūlaŋ saŋsibbitvā ţhitā. Tesanti tesaŋ evarūpānaŋ tava

uyyānavane sālānaŋ heţţhā. Jhāyatīti lakkhaņūpanijjhāna-ārammaņūpanijjhānasankhātehi jhānehi jhāyati. Anupādanoti kāmupādānādivirahito. Đayhamānesūti ekādasahi aggīhi đayhamānesu sattesu. Nibbutoti te aggī nibbāpetvā

sītalena hadayena jhāyamāno tava uyyāne mangalasālarukkhamūle silāpaţţe

nisinno esa te sahāyo kañcanapaţimā viya sobhamāno paţimānetīti. Tato

cāti, bhikkhave, tato so arindamo rājā tassa vacanaŋ sutvāva ‘soņakapaccekabuddhaŋ passissāmī’ ti caturanginiyā senāya pāyāsi nikkhami. Vicarantoti ujukameva agantvā tasmiŋ mahante vanasaņđe vicaranto tassa

santikaŋ gantvā taŋ āsīnaŋ addakkhi.

So taŋ avanditvā ekamantaŋ nisīditvā attano kilesābhiratattā taŋ ‘kapa-ņo’ ti maññamāno imaŋ gāthamāha–

8. ‘Kapaņo vatayaŋ bhikkhu, muņđo sanghāţipāruto;

amātiko apitiko, rukkhamūlasmi jhāyatī’ ti.

Tattha jhāyatīti nimmātiko nippitiko kāruññappatto jhāyati.

9. ‘Imaŋ vākyaŋ nisāmetvā, soņako etadabravi;

na rāja kapaņo hoti, dhammaŋ kāyena phassayaŋ.

10. ‘Yo ca dhammaŋ nirankatvā, adhammamanuvattati;

sa rāja kapaņo hoti, pāpo pāpaparāyaņo’ ti.

Tattha (p. 5.266) imanti tassa kilesābhiratassa pabbajjaŋ arocentassa imaŋ

pabbajjāgarahavacanaŋ sutvā. Etadabravīti pabbajjāya guņaŋ pakāsento

etaŋ abravi. Phassayanti phassayanto yena ariyamaggadhammo nāmakāyena phassito, so kapaņo nāma na hotīti dassento evamāha. Nirankatvāti attabhāvato nīharitvā. Pāpo pāpaparāyaņoti sayaŋ pāpānaŋ karaņena pāpo, aññesampi karontānaŋ patiţţhābhāvena pāpaparāyaņoti.

Evaŋ so bodhisattaŋ garahi. So attano garahitabhāvaŋ ajānanto viya hutvā nāmagottaŋ kathetvā tena saddhiŋ paţisanthāraŋ karonto gāthamāha–

11. ‘Arindamoti me nāmaŋ, kāsirājāti maŋ vidū;

kacci bhoto sukhasseyyā, idha pattassa soņakā’ ti.

Tattha kaccīti amhākaŋ tāva na kiñci aphāsukaŋ, bhoto pana kacci idha pattassa imasmiŋ uyyāne vasato sukhavihāroti pucchati.

Atha naŋ paccekabuddho, ‘mahārāja, na kevalaŋ idha, aññatrāpi vasa-ntassa me asukhaŋ nāma natthī’ ti vatvā tassa samaņabhadragāthāyo nāma ārabhi–

12. ‘Sadāpi bhadramadhanassa, anāgārassa bhikkhuno;

na tesaŋ koţţhe openti, na kumbhiŋ na kaļopiyaŋ; paraniţţhitamesānā, tena yāpenti subbatā.

13. ‘Dutiyampi bhadramadhanassa, anāgārassa bhikkhuno;

anavajjapiņđo bhottabbo, na ca kocūparodhati.

14. ‘Tatiyampi bhadramadhanassa, anāgārassa bhikkhuno;

nibbuto piņđo bhottabbo, na ca kocūparodhati.

15. ‘Catutthampi bhadramadhanassa, anāgārassa bhikkhuno;

muttassa raţţhe carato, sango yassa na vijjati.

16. ‘Pañcamampi (p. 5.267) bhadramadhanassa, anāgārassa bhikkhuno;

nagaramhi đayhamānamhi, nāssa kiñci ađayhatha.

17. ‘Chaţţhampi bhadramadhanassa, anāgārassa bhikkhuno;

raţţhe vilumpamānamhi, nāssa kiñci ahīratha.

18. ‘Sattamampi bhadramadhanassa, anāgārassa bhikkhuno;

corehi rakkhitaŋ maggaŋ, ye caññe paripanthikā; pattacīvaramādāya, sotthiŋ gacchati subbato.

19. ‘Aţţhamampi bhadramadhanassa, anāgārassa bhikkhuno;

yaŋ yaŋ disaŋ pakkamati, anapekkhova gacchatī’ ti.

Tattha anāgārassāti, mahārāja, gharāvāsaŋ pahāya anāgāriyabhāvaŋ

pattassa adhanassa akiñcanassa bhikkhuno sabbakālaŋ bhadrameva. Na

tesanti, mahārāja, tesaŋ adhanānaŋ bhikkhūnaŋ na koţţhāgāre dhanadhaññāni openti, na kumbhiyaŋ, na pacchiyaŋ, te pana subbatā paraniţţhitaŋ

paresaŋ ghare pakkaŋ āhāraŋ sanghāţiŋ pārupitvā kapālamādāya gharapaţipāţiyā esānā pariyesantā tena tato laddhena piņđena taŋ āhāraŋ

navannaŋ pāţikulyānaŋ vasena paccavekkhitvā paribhuñjitvā jīvitavuttiŋ

yāpenti.

Anavajjapiņđo bhottabboTi vejjakammādikāya anesanāya vā kuhanā

lapanā nemittikatā nippesikatā lābhena lābhaŋ nijigīsanatāti evarūpena

micchājīvena vā uppāditā cattāro paccayā, dhammena uppāditāpi apaccave-kkhitvā paribhuttā sāvajjapiņđo nāma. Anesanaŋ pana pahāya micchājīvaŋ vajjetvā dhammena samena uppāditā ‘paţisankhā yoniso cīvaraŋ paţisevā-mī’ ti vuttanayeneva paccavekkhitvā paribhuttā anavajjapiņđo nāma. Yena evarūpo anavajjapiņđo bhottabbo paribhuñjitabbo, yañca evarūpaŋ anavajjaŋ piņđaŋ bhuñjamānānaŋ paccaye nissāya koci appamattakopi kileso na uparo-dhati na pīļeti, tassa dutiyampi bhadraŋ adhanassa anāgārassa bhikkhuno.

Nibbutoti puthujjanabhikkhuno dhammena uppannapiņđopi paccavekkhitvā paribhuñjiyamāno nibbutapiņđo nāma, ekantato pana khīņāsavassa piņđova nibbutapiņđo nāma. Kinkāraņā? So hi theyyaparibhogo, iņaparibhogo (p. 5.268), dāyajjaparibhogo, sāmiparibhogoti imesu catūsu paribhogesu sāmiparibhoga-vasena taŋ bhuñjati, taņhādāsabyaŋ atīto sāmī hutvā paribhuñjati, na taŋ tappaccayā koci appamattakopi kileso uparodhati.

Muttassa raţţhe caratoti upaţţhākakulādīsu alaggamānasassa chinnavalā-hakassa viya rāhumukhā pamuttassa vimalacandamaņđalassa viya ca yassa gāmanigamādīsu carantassa rāgasangādīsu ekopi sango natthi. Ekacco hi kulehi saŋsaţţho viharati sahasokī sahanandī, ekacco mātāpitūsupi alagga-mānaso vicarati korunagaragāmavāsī daharo viya, evarūpassa puthujjana-ssapi bhadrameva.

Nāssa kiñcīti yo hi bahuparikkhāro hoti, so ‘mā me corā parikkhāre hariŋsū’ ti atirekāni ca cīvarādīni antonagare upaţţhākakule nikkhipati, atha nagaramhi đayhamāne ‘asukakule nāma aggi uţţhito’ ti sutvā socati kilamati, evarūpassa bhadraŋ nāma natthi. Yo pana, mahārāja, sakuņavattaŋ pūreti,

kāyapaţibaddhaparikkhārova hoti, tassa tādisassa na kiñci ađayhatha,

tenassa pañcamampi bhadrameva.

Vilumpamānamhīti viluppamānamhi, ayameva vā pāţho. Ahīrathāti yathā pabbatagahanādīhi nikkhamitvā raţţhaŋ vilumpamānesu coresu bahupari-kkhārassa antogāme ţhapitaŋ vilumpati harati, tathā yassa adhanassa kāya-paţibaddhaparikkhārassa na kiñci ahīratha tassa chaţţhampi bhadrameva.

Ye caññe paripanthikāti ye ca aññepi tesu tesu ţhānesu sunkagahaņa-tthāya ţhapitā paripanthikā, tehi ca rakkhitaŋ. Pattacīvaranti corānaŋ anupa-kāraŋ sunkikānaŋ asunkārahaŋ mattikāpattañceva katadaļhīkammaparibhaņđaŋ paŋsukūlacīvarañca appa-gghāni kāyabandhanaparissāvanasūcivāsipattatthavikāni cāti sabbepi aţţha parikkhāre kāyapaţibaddhe katvā maggappaţipanno kenaci aviheţhiyamāno sotthiŋ gacchati. Subbatoti lobhanīyāni hi cīvarādīni disvā corā haranti, sunkikāpi ‘kiŋ nu kho etassa hatthe’ ti (p. 5.269) pattatthavikādīni sodhenti, subbato pana sallahukavutti tesaŋ passantānaññeva sotthiŋ gacchati, tenassa sattamampi bhadrameva.

Anapekkhova gacchatīti kāyapaţibaddhato atirekassa vihāre paţisāmitassa kassaci parikkhārassa abhāvā vasanaţţhānaŋ nivattitvāpi na oloketi. Yaŋ yaŋ disaŋ gantukāmo hoti, taŋ taŋ gacchantto anapekkhova gacchati anu-rādhapurā nikkhamitvā thūpārāme pabbajitānaŋ dvinnaŋ kulaputtānaŋ vuđđhataro viya.

Iti soņakapaccekabuddho aţţha samaņabhadrakāni kathesi. Tato uttariŋ

pana satampi sahassampi aparimāņāni samaņabhadrakāni esa kathetuŋ

samatthoyeva. Rājā pana kāmābhiratattā tassa kathaŋ pacchinditvā

‘mayhaŋ samaņabhadrakehi attho natthī’ ti attano kāmādhimuttataŋ pakāsento āha–

20. ‘Bahūni samaņabhadrāni, ye tvaŋ bhikkhu pasaŋsasi;

ahañca giddho kāmesu, kathaŋ kāhāmi soņaka.

21. ‘Piyā me mānusā kāmā, atho dibyāpi me piyā;

atha kena nu vaņņena, ubho loke labhāmase’ ti.

Tattha vaņņenāti kāraņena.

Atha naŋ paccekabuddho āha–

22. ‘Kāme giddhā kāmaratā, kāmesu adhimuccitā;

narā pāpāni katvāna, upapajjanti duggatiŋ.

23. ‘Ye ca kāme pahantvāna, nikkhantā akutobhayā;

ekodibhāvādhigatā, na te gacchanti duggatiŋ.

24. ‘Upamaŋ te karissāmi, taŋ suņohi arindama;

upamāya midhekacce, atthaŋ jānanti paņđitā.

25. ‘Gangāya kuņapaŋ disvā, vuyhamānaŋ mahaņņave;

vāyaso samacintesi, appapañño acetaso.

26. ‘Yānañca (p. 5.270) vatidaŋ laddhaŋ, bhakkho cāyaŋ anappako;

tattha rattiŋ tattha divā, tattheva nirato mano.

27. ‘Khādaŋ nāgassa maŋsāni, pivaŋ bhāgīrathodakaŋ;

sampassaŋ vanacetyāni, na palettha vihangamo.

28. ‘Tañca otaraņī gangā, pamattaŋ kuņape rataŋ;

samuddaŋ ajjhagāhāsi, agatī yattha pakkhinaŋ.

29. ‘So ca bhakkhaparikkhīņo, udapatvā vihangamo;

na pacchato na purato, nuttaraŋ nopi dakkhiņaŋ.

30. ‘Dīpaŋ so najjhagāgañchi, agatī yattha pakkhinaŋ;

so ca tattheva pāpattha, yathā dubbalako tathā.

31. ‘Tañca sāmuddikā macchā, kumbhīlā makarā susū;

pasayhakārā khādiŋsu, phandamānaŋ vipakkhakaŋ.

32. ‘Evameva tuvaŋ rāja, ye caññe kāmabhogino;

giddhā ce na vamissanti, kākapaññāva te vidū.

33. ‘Esā te upamā rāja, atthasandassanī katā;

tvañca paññāyase tena, yadi kāhasi vā na vā’ ti.

Tattha pāpānīti, mahārāja, tvaŋ kāmagiddho, narā ca kāme nissāya kāya-duccaritādīni pāpāni katvā yattha supinantepi dibbā ca mānusikā ca kāmā na labbhanti, taŋ duggatiŋ upapajjantīti attho. Pahantvānāti kheļapiņđaŋ viya pahāya. Akutobhayāti rāgādīsu kutoci anāgatabhayā. Ekodibhāvādhigatāti ekodibhāvaŋ ekavihārikataŋ adhigatā. Na teti te evarūpā pabbajitā duggatiŋ na gacchanti.

Upamaŋ teti, mahārāja, dibbamānusake kāme patthentassa hatthikuņape paţibaddhakākasadisassa tava ekaŋ upamaŋ karissāmi, taŋ suņohīti attho.

Kuņapanti hatthikaļevaraŋ. Mahaņņaveti gambhīraputhule udake (p. 5.271).

Eko kira mahāvāraņo gangātīre caranto gangāyaŋ patitvā uttarituŋ asakkento tattheva mato gangāya vuyhi, taŋ sandhāyetaŋ vuttaŋ. Vāyasoti ākāsena gacchanto eko kāko. Yānañca vatidanti so evaŋ cintetvā tattha nilīyitvā

‘idaŋ mayā hatthiyānaŋ laddhaŋ, ettha nilīno sukhaŋ carissāmi, ayameva

ca me anappako bhakkho bhavissati, idāni mayā aññattha gantuŋ na vaţţatī’ti sanniţţhānamakāsi. Tattha rattinti tattha rattiñca divā ca tattheva mano

abhirato ahosi. Na paletthāti na uppatitvā pakkāmi.

Otaraņīti samuddābhimukhī otaramānā. ‘Ohāriņī’ tipi pāţho, sā samuddābhimukhī avahāriņīti attho. Agatī yatthāti samuddamajjhaŋ sandhāyāha.

Bhakkhaparikkhīņoti parikkhīņabhakkho. Udapatvāti khīņe camme ca maŋse

ca aţţhisanghāto ūmivegena bhinno udake nimujji. Atha so kāko udake patiţţhātuŋ asakkonto uppati, evaŋ uppatitvāti attho. Agatī yattha pakkhinanti

yasmiŋ samuddamajjhe pakkhīnaŋ agati, tattha so evaŋ uppatito

pacchimaŋ disaŋ gantvā tattha patiţţhaŋ alabhitvā puratthimaŋ, tato

uttaraŋ, tato dakkhiņanti catassopi disā gantvā attano patiţţhānaŋ na

ajjhagā nāgañchīti attho. Atha vā vāyaso evaŋ uppatitvā pacchimādīsu

ekekaŋ disaŋ āgañchi, dīpaŋ pana najjhāgamāti evamettha attho daţţhabbo. Pāpatthāti papatito. Yathā dubbalakoti yathā dubbalako pateyya, tatheva patito. Susūti susunāmakā caņđamacchā. Pasayhakārāti anicchamānakaŋ-yeva balakkārena. Vipakkhakanti viddhastapakkhakaŋ.

Giddhā ce na vamissantīTi yadi giddhā hutvā kāme na vamissanti, na

chađđessanti. Kākapaññāva teti kākassa samānapaññā iti te buddhādayo

paņđitā vidū vidanti, jānantīti attho. Atthasandassanīti atthappakāsikā. Tvañca paññāyaseti tvañca paññāyissasi. Idaŋ vuttaŋ hoti– mahārāja, mayā hitakā-mena tava ovādo dinno, taŋ pana tvaŋ yadi kāhasi, devaloke nibbattissasi, yadi na kāhasi, kāmapanke nimuggo jīvitapariyosāne niraye nibbattissasīti evaŋ tvameva tena (p. 5.272) kāraņena vā akāraņena vā sagge vā niraye vā paññāyissasi. Ahaŋ pana sabbabhavehi mutto appaţisandhikoti.

Imaŋ pana ovādaŋ dentena paccekabuddhena nadī dassitā, tāya vuyhamānaŋ hatthikuņapaŋ dassitaŋ, kuņapakhādako kāko dassito, tassa

kuņapaŋ khāditvā pānīyapivanakālo dassito, ramaņīyavanasaņđadassanakālo dassito, kuņapassa nadiyā vuyhamānassa samuddapaveso dassito,

samuddamajjhe kākassa hatthikuņape patiţţhaŋ alabhitvā vināsaŋ pattakālo dassito. Tattha nadī viya anamataggo saŋsāro daţţhabbo, nadiyā vuyha-mānaŋ hatthikuņapaŋ viya saŋsāre pañca kāmaguņā, kāko viya bālaputhu-jjano, kākassa kuņapaŋ khāditvā pānīyapivanakālo viya puthujjanassa kāma-guņe paribhuñjitvā somanassikakālo, kākassa kuņape laggasseva ramaņīya-vanasaņđadassanaŋ viya puthujjanassa kāmaguņesu laggasseva savanava-sena aţţhatiŋsārammaņadassanaŋ, kuņape samuddaŋ paviţţhe kākassa patiţţhaŋ labhituŋ asakkontassa vināsaŋ pattakālo viya bālaputhujjanassa kāmaguņagiddhassa pāpaparāyaņassa kusaladhamme patiţţhaŋ labhituŋ asakkontassa mahāniraye mahāvināsapatti daţţhabbāti.

Evamassa so imāya upamāya ovādaŋ datvā idāni tameva ovādaŋ thiraŋ katvā patiţţhapetuŋ gāthamāha–

34. ‘Ekavācampi dvivācaŋ, bhaņeyya anukampako;

tatuttariŋ na bhāseyya, dāsovayyassa santike’ ti.

Tattha na bhāseyyāti vacanaŋ aggaņhantassa hi tato uttariŋ bhāsamāno sāmikassa santike dāso viya hoti. Dāso hi sāmike kathaŋ gaņhantepi agga-ņhantepi kathetiyeva. Tena vuttaŋ ‘tatuttariŋ na bhāseyyā’ ti.

35. ‘Idaŋ vatvāna pakkāmi, soņako amitabuddhimā;

vehāse antalikkhasmiŋ, anusāsitvāna khattiyan’ ti.–

Ayaŋ abhisambuddhagāthā.

Tattha (p. 5.273) idaŋ vatvānāTi, bhikkhave, so paccekabuddho amitāya lokuttarabuddhiyā amitabuddhimā idaŋ vatvā iddhiyā uppatitvā ‘sace pabba-jissasi, taveva, no ce pabbajissasi, taveva, dinno te mayā ovādo, appamatto hohī’ ti evaŋ anusāsitvāna khattiyaŋ pakkāmi.

Bodhisattopi taŋ ākāsena gacchantaŋ yāva dassanapathā olokento ţhatvā tasmiŋ cakkhupathe atikkante saŋvegaŋ paţilabhitvā cintesi– ‘ayaŋ brāhmaņo hīnajacco samāno asambhinne khattiyavaŋse jātassa mama matthake attano pādarajaŋ okiranto ākāsaŋ uppatitvā gato, mayāpi ajjeva nikkhamitvā pabbajituŋ vaţţatī’ ti. So rajjaŋ niyyādetvā pabbajitukāmo gāthā-dvayamāha–

36. ‘Ko nume rājakattāro, suddā veyyattamāgatā;

rajjaŋ niyyādayissāmi, nāhaŋ rajjena matthiko.

37. ‘Ajjeva pabbajissāmi, ko jaññā maraņaŋ suve;

māhaŋ kākova dummedho, kāmānaŋ vasamanvagan’ ti.

Tattha ko numeti kuhiŋ nu ime. Rājakattāroti ye rājārahaŋ abhisiñcitvā rājānaŋ karonti. Suddā veyyattamāgatāti suddā ca ye ca aññe byattabhāvaŋ āgatā mukhamangalikā. Rajjena matthikoti rajjena atthiko. Ko jaññā maraņaŋ suveti maraņaŋ ajja vā suve vāti idaŋ ko jānituŋ samattho.

Evaŋ rajjaŋ niyyādentassa sutvā amaccā āhaŋsu–

38. ‘Atthi te daharo putto, dīghāvu raţţhavađđhano;

taŋ rajje abhisiñcassu, so no rājā bhavissatī’ ti.

Tato paraŋ raññā vuttagāthamādiŋ katvā udānasambandhagāthā pāļina-yeneva veditabbā–

39. ‘Khippaŋ kumāramānetha, dīghāvuŋ raţţhavađđhanaŋ;

taŋ rajje abhisiñcissaŋ, so vo rājā bhavissati.

40. ‘Tato (p. 5.274) kumāramānesuŋ, dīghāvuŋ raţţhavađđhanaŋ;

taŋ disvā ālapī rājā, ekaputtaŋ manoramaŋ.

41. ‘Saţţhi gāmasahassāni, paripuņņāni sabbaso;

te putta paţipajjasu, rajjaŋ niyyādayāmi te.

42. ‘Ajjeva pabbajissāmi, ko jaññā maraņaŋ suve;

māhaŋ kāko va dummedho, kāmānaŋ vasamanvagaŋ.

43. ‘Saţţhi nāgasahassāni, sabbālankārabhūsitā;

suvaņņakacchā mātangā, hemakappanavāsasā.

44. ‘Ārūļhā gāmaņīyebhi, tomarankusapāņibhi;

te putta paţipajjassu, rajjaŋ niyyādayāmi te.

45. ‘Ajjeva pabbajissāmi, ko jaññā maraņaŋ suve;

māhaŋ kākova dummedho, kāmānaŋ vasamanvagaŋ.

46. ‘Saţţhi assasahassāni, sabbālankārabhūsitā;

ājānīyāva jātiyā, sindhavā sīghavāhino.

47. ‘Ārūļhā gāmaņīyebhi, illiyācāpadhāribhi;

te putta paţipajjassu, rajjaŋ niyyādayāmi te.

48. ‘Ajjeva pabbajissāmi, ko jaññā maraņaŋ suve;

māhaŋ kākova dummedho, kāmānaŋ vasamanvagaŋ.

49. ‘Saţţhi rathasahassāni, sannaddhā ussitaddhajā;

dīpā athopi veyyagghā, sabbālankārabhūsitā.

50. ‘Ārūļhā gāmaņīyebhi, cāpahatthehi vammibhi;

te putta paţipajjassu, rajjaŋ niyyādayāmi te.

51. ‘Ajjeva pabbajissāmi, ko jaññā maraņaŋ suve;

māhaŋ kākova dummedho, kāmānaŋ vasamanvagaŋ.

52. ‘Saţţhi dhenusahassāni, rohaññā pungavūsabhā;

tā putta paţipajjassu, rajjaŋ niyyādayāmi te.

53. ‘Ajjeva (p. 5.275) pabbajissāmi, ko jaññā maraņaŋ suve;

māhaŋ kākova dummedho, kāmānaŋ vasamanvagaŋ.

54. ‘Soļasitthisahassāni, sabbālankārabhūsitā;

vicitravatthābharaņā, āmuttamaņikuņđalā; tā putta paţipajjassu, rajjaŋ niyyādayāmi te.

55. ‘Ajjeva pabbajissāmi, ko jaññā maraņaŋ suve;

māhaŋ kākova dummedho, kāmānaŋ vasamanvagaŋ.

56. ‘Daharasseva me tāta, mātā matāti me sutaŋ;

tayā vinā ahaŋ tāta, jīvitumpi na ussahe.

57. ‘Yathā āraññakaŋ nāgaŋ, poto anveti pacchato;

jessantaŋ giriduggesu, samesu visamesu ca.

58. ‘Evaŋ taŋ anugacchāmi, pattamādāya pacchato;

subharo te bhavissāmi, na te hessāmi dubbharo.

59. ‘Yathā sāmuddikaŋ nāvaŋ, vāņijānaŋ dhanesinaŋ;

vohāro tattha gaņheyya, vāņijā byasanī siyā.

60. ‘Evamevāyaŋ puttakali, antarāyakaro mama;

imaŋ kumāraŋ pāpetha, pāsādaŋ rativađđhanaŋ.

61. ‘Tattha kambusahatthāyo, yathā sakkaŋva accharā;

tā naŋ tattha ramessanti, tāhi ceso ramissati.

62. ‘Tato kumāraŋ pāpesuŋ, pāsādaŋ rativađđhanaŋ;

taŋ disvā avacuŋ kaññā, dīghāvuŋ raţţhavađđhanaŋ.

63. ‘Devatānusi gandhabbo, adu sakko purindado;

ko vā tvaŋ kassa vā putto, kathaŋ jānemu taŋ mayaŋ.

64. ‘Namhi (p. 5.276) devo na gandhabbo, nāpi sakko purindado;

kāsirañño ahaŋ putto, dīghāvu raţţhavađđhano; mamaŋ bharatha bhaddaŋ vo, ahaŋ bhattā bhavāmi vo.

65. ‘Taŋ tattha avacuŋ kaññā, dīghāvuŋ raţţhavađđhanaŋ;

kuhiŋ rājā anuppatto, ito rājā kuhiŋ gato.

66. ‘Pankaŋ rājā atikkanto, thale rājā patiţţhito;

akaņđakaŋ agahanaŋ, paţipanno mahāpathaŋ.

67. ‘Ahañca paţipannosmi, maggaŋ duggatigāminaŋ;

sakaņţakaŋ sagahanaŋ, yena gacchanti duggatiŋ.

68. ‘Tassa te svāgataŋ rāja, sīhasseva giribbajaŋ;

anusāsa mahārāja, tvaŋ no sabbāsamissaro’ ti.

Tattha khippanti tena hi naŋ sīghaŋ ānetha. Ālapīti ‘saţţhi gāmasahassānī’ ti-ādīni vadanto ālapi. Sabbālankārabhūsitāti te nāgā sabbehi sīsūpagādīhi alankārehi bhūsitā. Hemakappanavāsasāti suvaņņakhacitena kappanena paţicchannasarīrā. Gāmaņīyebhīti hatthācariyehi. Ājānīyāvāti kāraņākāraņavijānanakā va. Jātiyāti sindhavajātiyā sindhuraţţhe sindhunadītīre jātā.

Gāmaņīyebhīti assācariyehi. Illiyā cāpadhāribhīti illiyāvudhañca cāpāvudhañca dhārentehi. Dīpā athopi veyyagghāti dīpicammabyagghacammapari-vārā. Gāmaņīyebhīti rathikehi. Vammibhīti sannaddhavammehi. Rohaññāti rattavaņņā. Pungavūsabhāti usabhasankhātena jeţţhakapungavena sama-nnāgatā.

Daharasseva me, tātāti atha naŋ kumāro, tāta, mama daharasseva sato mātā matā iti mayā sutaŋ, sohaŋ tayā vinā jīvituŋ na sakkhissāmīti āha.

Pototi taruņapotako. Jessantanti vicarantaŋ. Sāmuddikanti samudde vicarantaŋ. Dhanesinanti dhanaŋ pariyesantānaŋ. Vohāroti vicitravohāro

heţţhākađđhanako vāļamaccho vā udakarakkhaso vā āvaţţo vā. Tatthāti

tasmiŋ samudde. Vāņijā byasanī siyāti atha te vāņijā byasanappattā

bhaveyyuŋ. ‘Siyyunti’pi pāţho (p. 5.277). Puttakalīti puttalāmako puttakāļakaņņī. Kumāro puna kiñci vattuŋ na visahi. Atha rājā amacce āņāpento ‘iman’-ti-ādimāha. Tattha kambusahatthāyoti kambusaŋ vuccati suvaņņaŋ, suva-ņņābharaņabhūsitahatthāyoti attho. Yathāti yathā icchanti, tathā karonti.

Evaŋ vatvā mahāsatto tattheva taŋ abhisiñcāpetvā nagaraŋ pāhesi. Sayaŋ pana ekakova uyyānā nikkhamitvā himavantaŋ pavisitvā ramaņīye bhūmibhāge paņņasālaŋ māpetvā isipabbajjaŋ pabbajitvā vanamūlaphalā-hāro yāpesi. Mahājanopi kumāraŋ bārāņasiŋ pavesesi. So nagaraŋ pada-kkhiņaŋ katvā pāsādaŋ abhiruhi. Tamatthaŋ pakāsento satthā ‘tato’ ti-ādi-māha. Taŋ disvā avacuŋ kaññāTi taŋ mahantena parivārena sirisobha-ggena āgataŋ disvā ‘asuko nāmeso’ ti ajānantiyova tā nāţakitthiyo gantvā avocuŋ. Mamaŋ bharathāti mamaŋ icchatha. Pankanti rāgādikilesapankaŋ. Thaleti pabbajjāya. Akaņţakanti rāgakaņţakādivirahitaŋ. Teheva gahanehi agahanaŋ. Mahāpathanti saggamokkhagāminaŋ mahāmaggaŋ paţipanno.

Yenāti yena micchāmaggena duggatiŋ gacchanti, taŋ ahaŋ paţipannoti

vadati. Tato tā cintesuŋ– ‘rājā tāva amhe pahāya pabbajito, ayampi kāmesu

virattacittarūpo, sace naŋ nābhiramessāma, nikkhamitvā pabbajeyya, abhiramanākāramassa karissāmā’ ti. Atha naŋ abhinandantiyo osānagāthamāhaŋsu. Tattha giribbajanti sīhapotakānaŋ vasanaţţhānaŋ kañcanaguhaŋ

kesarasīhassa āgataŋ viya tassa tava āgataŋ su-āgataŋ. Tvaŋ noti tvaŋ sabbāsampi amhākaŋ issaro, sāmīti.

Evañca pana vatvā sabbā tūriyāni paggaņhiŋsu, nānappakārāni naccagītāni pavattiŋsu. Yaso mahā ahosi, so yasamadamatto pitaraŋ na sari,

dhammena rajjaŋ kāretvā yathākammaŋ gato. Bodhisattopi jhānābhiññā

nibbattetvā āyupariyosāne brahmalokūpago ahosi.

Satthā imaŋ dhammadesanaŋ āharitvā ‘na, bhikkhave, idāneva, pubbepi tathāgato mahābhinikkhamanaŋ nikkhantoyevā’ ti vatvā jātakaŋ samodhā-nesi– ‘tadā paccekabuddho parinibbāyi, putto rāhulakumāro ahosi (p. 5.278), sesaparisā buddhaparisā, arindamarājā pana ahameva ahosin’ ti.

Soņakajātakavaņņanā paţhamā.

[530] 2. Sankiccajātakavaņņanā

Disvā nisinnaŋ rājānanti idaŋ satthā jīvakambavane viharanto ajātasattussa pitughātakammaŋ ārabbha kathesi. So hi

devadattaŋ nissāya tassa vacanena pitaraŋ ghātāpetvā devadattassa

sanghabhedāvasāne bhinnaparisassa roge uppanne ‘tathāgataŋ khamāpessāmī’ ti mañcasivikāya sāvatthiŋ gacchantassa jetavanadvāre pathaviŋ

paviţţhabhāvaŋ sutvā ‘devadatto sammāsambuddhassa paţipakkho hutvā

pathaviŋ pavisitvā avīciparāyaņo jāto, mayāpi taŋ nissāya pitā dhammiko dhammarājā ghātito, ahampi nu kho pathaviŋ pavisissāmī’ ti bhīto rajjasiriyā cittassādaŋ na labhi, ‘thokaŋ niddāyissāmī’ ti niddaŋ upagatamattova nava-yojanabahalāyaŋ ayamahāpathaviyaŋ pātetvā ayasūlehi koţţiyamāno viya sunakhehi luñjitvā khajjamāno viya bheravaravena viravanto uţţhāti.

Athekadivasaŋ komudiyā cātumāsiniyā amaccagaņaparivuto attano yasaŋ oloketvā ‘mama pitu yaso ito mahantataro, tathārūpaŋ nāma ahaŋ dhamma-rājānaŋ devadattaŋ nissāya ghātesin’ ti cintesi. Tassevaŋ cintentasseva kāye đāho uppajji, sakalasarīraŋ sedatintaŋ ahosi. Tato ‘ko nu kho me imaŋ bhayaŋ vinodetuŋ sakkhissatī’ ti cintetvā ‘ţhapetvā dasabalaŋ añño natthī’-ti ñatvā ‘ahaŋ tathāgatassa mahāparādho, ko nu kho maŋ netvā dassessatī’-ti cintento ‘na añño koci aññatra jīvakā’ ti sallakkhetvā tassa gahetvā gamanū-pāyaŋ karonto ‘ramaņīyā vata, bho, dosinā rattī’ ti udānaŋ udānetvā ‘kaŋ nu khvajja samaņaŋ vā brāhmaņaŋ vā payirupāseyyāmī’ ti vatvā pūraņasāva-kādīhi pūraņādīnaŋ guņe kathite tesaŋ vacanaŋ anādiyitvā jīvakaŋ paţipu-cchitvā tena tathāgatassa guņaŋ kathetvā ‘taŋ devo bhagavantaŋ payirupā-satū’ ti vutto hatthiyānāni (p. 5.279) kappāpetvā jīvakambavanaŋ gantvā tathā-gataŋ upasankamitvā vanditvā tathāgatena katapaţisanthāro sandiţţhikaŋ sāmaññaphalaŋ pucchitvā tathāgatassa madhuraŋ sāmaññaphaladhamma-desanaŋ (dī. ni. 1.150 ādayo) sutvā suttapariyosāne upāsakattaŋ paţive-ditvā tathāgataŋ khamāpetvā pakkāmi. So tato paţţhāya dānaŋ dento sīlaŋ rakkhanto tathāgatena saddhiŋ saŋsaggaŋ katvā madhuradhammakathaŋ suņanto kalyāņamittasaŋsaggena pahīnabhayo vigatalomahaŋso hutvā cittassādaŋ paţilabhitvā sukhena cattāro iriyāpathe kappesi.

Athekadivasaŋ dhammasabhāyaŋ kathaŋ samuţţhāpesuŋ– ‘āvuso, ajāta-sattu pitughātakammaŋ katvā bhayappatto ahosi, rajjasiriŋ nissāya citta-ssādaŋ alabhanto sabba-iriyāpathesu dukkhaŋ anubhoti, so dāni tathāgataŋ āgamma kalyāņamittasaŋsaggena vigatabhayo issariyasukhaŋ anubhotī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepesa pitughā-takammaŋ katvā maŋ nissāya sukhaŋ sayī’ ti vatvā atītaŋ āhari.

Atīte bārāņasiyaŋ brahmadatto rajjaŋ kārento brahmadattakumāraŋ

nāma puttaŋ paţilabhi. Tadā bodhisatto purohitassa gehe paţisandhiŋ

gaņhi, jātassevassa ‘sankiccakumāro’ ti nāmaŋ kariŋsu. Te ubhopi rājanivesane ekatova vađđhiŋsu. Aññamaññaŋ sahāyakā hutvā vayappattā takkasilaŋ gantvā sabbasippāni uggaņhitvā paccāgamiŋsu. Atha rājā puttassa

uparajjaŋ adāsi. Bodhisattopi uparājasseva santike ahosi. Athekadivasaŋ

uparājā pitu uyyānakīļaŋ gacchantassa mahantaŋ yasaŋ disvā tasmiŋ

lobhaŋ uppādetvā ‘mayhaŋ pitā mama bhātikasadiso, sace etassa maraņaŋ

olokessāmi, mahallakakāle rajjaŋ labhissāmi, tadā laddhenapi rajjena ko

attho, pitaraŋ māretvā rajjaŋ gaņhissāmī’ ti cintetvā bodhisattassa

tamatthaŋ ārocesi. Bodhisatto, ‘samma, pitughātakammaŋ nāma bhāriyaŋ, nirayamaggo, na sakkā etaŋ kātuŋ, mā karī’ ti paţibāhi. So punappunampi kathetvā yāvatatiyaŋ tena paţibāhito pādamūlikehi saddhiŋ mantesi. Tepi sampaţicchitvā rañño (p. 5.280) māraņūpāyaŋ vīmaŋsiŋsu. Bodhisatto taŋ pavattiŋ ñatvā ‘nāhaŋ etehi saddhiŋ ekato bhavissāmī’ ti mātāpitaro anāpu-cchitvāva aggadvārena nikkhamitvā himavantaŋ pavisitvā isipabbajjaŋ pabbajitvā jhānābhiññā nibbattetvā vanamūlaphalāhāro vihāsi.

Rājakumāropi tasmiŋ gate pitaraŋ mārāpetvā mahantaŋ yasaŋ anubhavi. ‘Sankiccakumāro kira isipabbajjaŋ pabbajito’ ti sutvā bahū kulaputtā

nikkhamitvā tassa santike pabbajiŋsu. So mahatā isigaņena parivuto tattha

vasi. Sabbepi samāpattilābhinoyeva. Rājāpi pitaraŋ māretvā appamattakaŋyeva kālaŋ rajjasukhaŋ anubhavitvā tato paţţhāya bhīto cittassādaŋ alabhanto niraye kammakaraņappatto viya ahosi. So bodhisattaŋ anussaritvā

‘sahāyo me “pitughātakammaŋ bhāriyaŋ, mā karī” ti paţisedhetvā maŋ

attano kathaŋ gāhāpetuŋ asakkonto attānaŋ niddosaŋ katvā palāyi. Sace

so idha abhavissa, na me pitughātakammaŋ kātuŋ adassa, idampi me

bhayaŋ hareyya, kahaŋ nu kho so etarahi viharati. Sace tassa vasanaţţhānaŋ jāneyyaŋ, pakkosāpeyyaŋ, ko nu kho me tassa vasanaţţhānaŋ āro-ceyyā’ ti cintesi. So tato paţţhāya antepure ca rājasabhāyañca bodhisatta-sseva vaņņaŋ bhāsati.

Evaŋ addhāne gate bodhisatto ‘rājā maŋ sarati, mayā tattha gantvā tassa

dhammaŋ desetvā taŋ nibbhayaŋ katvā āgantuŋ vaţţatī’ ti paņņāsa

vassāni himavante vasitvā pañcasatatāpasaparivuto ākāsenāgantvā dāyapasse nāma uyyāne otaritvā isigaņaparivuto silāpaţţe nisīdi. Uyyānapālo taŋ disvā ‘bhante, gaņasatthā konāmo’ ti pucchitvā ‘sankiccapaņđito nāmā’ ti ca sutvā sayampi sañjānitvā ‘bhante, yāvāhaŋ rājānaŋ ānemi, tāva idheva hotha, amhākaŋ rājā tumhe daţţhukāmo’ ti vatvā vegena rājakulaŋ gantvā tassa āgatabhāvaŋ rañño ārocesi. Rājā tassa santikaŋ gantvā kattabbayu-ttakaŋ upahāraŋ katvā pañhaŋ pucchi. Tamatthaŋ pakāsento satthā āha–

69. ‘Disvā nisinnaŋ rājānaŋ, brahmadattaŋ rathesabhaŋ;

athassa paţivedesi, yassāsi anukampako.

70. ‘Sankiccāyaŋ (p. 5.281) anuppatto, isīnaŋ sādhusammato;

taramānarūpo niyyāhi, khippaŋ passa mahesinaŋ.

71. ‘Tato ca rājā taramāno, yuttamāruyha sandanaŋ;

mittāmaccaparibyūļho, agamāsi rathesabho.

72. ‘Nikkhippa pañca kakudhāni, kāsīnaŋ raţţhavađđhano;

vālabījanimuņhīsaŋ, khaggaŋ chattañcupāhanaŋ.

73. ‘Oruyha rājā yānamhā, ţhapayitvā paţicchadaŋ;

āsīnaŋ dāyapassasmiŋ, sankiccamupasankami.

74. ‘Upasankamitvā so rājā, sammodi isinā saha;

taŋ kathaŋ vītisāretvā, ekamantaŋ upāvisi.

75. ‘Ekamantaŋ nisinnova, atha kālaŋ amaññatha;

tato pāpāni kammāni, pucchituŋ paţipajjatha.

76. ‘Isiŋ pucchāma sankiccaŋ, isīnaŋ sādhusammataŋ;

āsīnaŋ dāyapassasmiŋ, isisanghapurakkhataŋ.

77. ‘Kaŋ gatiŋ pecca gacchanti, narā dhammāticārino;

aticiņņo mayā dhammo, taŋ me akkhāhi pucchito’ ti.

Tattha disvāti, bhikkhave, so uyyānapālo rājānaŋ rājasabhāyaŋ nisinnaŋ disvā athassa paţivedesi, ‘yassāsī’ ti vadanto ārocesīti attho. Yassāsīti, mahā-rāja, yassa tvaŋ anukampako muducitto ahosi, yassa abhiņhaŋ vaņņaŋ payirudāhāsi, so ayaŋ sankicco isīnaŋ antare sādhu laddhakoti sammato anuppatto tava uyyāne silāpaţţe isigaņaparivuto kañcanapaţimā viya nisinno. Taramānarūpoti, mahārāja, pabbajitā nāma kule vā gaņe vā alaggā tumhākaŋ gacchantānaññeva pakkameyyuŋ, tasmā taramānarūpo khippaŋ niyyāhi, mahantānaŋ sīlādiguņānaŋ esitattā passa mahesinaŋ.

Tatoti, bhikkhave, so rājā tassa vacanaŋ sutvā tato tassa vacanato ananta-rameva. Nikkhippāti nikkhipitvā tassa kira uyyānadvāraŋ (p. 5.282) patvāva etadahosi– ‘pabbajitā nāma garuţţhāniyā, sankiccatāpasassa santikaŋ uddhatavesena gantuŋ ayuttan’ ti. So maņicittasuvaņņadaņđaŋ vālabījaniŋ, kañcanamayaŋ uņhīsapaţţaŋ, suparikkhittaŋ mangalakhaggaŋ, seta-cchattaŋ, sovaņņapādukāti imāni pañca rājakakudhabhaņđāni apanesi. Tena vuttaŋ ‘nikkhippā’ ti. Paţicchadanti tameva rājakakudhabhaņđaŋ ţhapayitvā bhaņđāgārikassa hatthe datvā. Dāyapassasminti evaŋnāmake uyyāne. Atha kālaŋ amaññathāti atha so idāni me pañhaŋ pucchituŋ kāloti jāni. Pāļiyaŋ pana ‘yathākālan’ ti āgataŋ, tassa kālānurūpena pañhapucchanaŋ amañña-thāti attho. Paţipajjathāti paţipajji. Peccāti paţigantvā, paralokassa vā nāmetaŋ, tasmā paraloketi attho. Mayāti, bhante, mayā sucaritadhammo ati-ciņņo pitughātakammaŋ kataŋ, taŋ me akkhāhi, kaŋ gatiŋ pitughātakā gacchanti, katarasmiŋ niraye paccantīti pucchati.

Taŋ sutvā bodhisatto ‘tena hi, mahārāja, suņohī’ ti vatvā ovādaŋ tāva adāsi. Satthā tamatthaŋ pakāsento āha–

78. ‘Isī avaca sankicco, kāsīnaŋ raţţhavađđhanaŋ;

āsīnaŋ dāyapassasmiŋ, mahārāja suņohi me.

79. ‘Uppathena vajantassa, yo maggamanusāsati;

tassa ce vacanaŋ kayirā, nāssa maggeyya kaņţako.

80. ‘Adhammaŋ paţipannassa, yo dhammamanusāsati;

tassa ce vacanaŋ kayirā, na so gaccheyya duggatin’ ti.

Tattha uppathenāti corehi pariyuţţhitamaggena. Maggamanusāsatīti

khemamaggaŋ akkhāti. Nāssa maggeyya kaņţakoti tassa ovādakarassa

purisassa mukhaŋ corakaņţako na passeyya. Yo dhammanti yo sucaritadhammaŋ. Na soti so puriso nirayādibhedaŋ duggatiŋ na gaccheyya. Uppathasadiso hi, mahārāja, adhammo, khemamaggasadiso sucaritadhammo,

tvaŋ pana pubbe ‘pitaraŋ ghātetvā rājā homī’ ti mayhaŋ kathetvā mayā

paţibāhito mama vacanaŋ akatvā pitaraŋ ghātetvā idāni (p. 5.283) socasi,

paņđitānaŋ ovādaŋ akaronto nāma coramaggapaţipanno viya mahābyasanaŋ pāpuņātīti.

Evamassa ovādaŋ datvā upari dhammaŋ desento āha–

81. ‘Dhammo patho mahārāja, adhammo pana uppatho;

adhammo nirayaŋ neti, dhammo pāpeti suggatiŋ.

82. ‘Adhammacārino rāja, narā visamajīvino;

yaŋ gatiŋ pecca gacchanti, niraye te suņohi me.

83. ‘Sañjīvo kāļasutto ca, sanghāto dve ca roruvā;

athāparo mahāvīci, tāpano ca patāpano.

84. ‘Iccete aţţha nirayā, akkhātā duratikkamā;

ākiņņā luddakammehi, paccekā soļasussadā.

85. ‘Kadariyatāpanā ghorā, accimanto mahabbhayā;

lomahaŋsanarūpā ca, bhesmā paţibhayā dukhā.

86. ‘Catukkaņņā catudvārā, vibhattā bhāgaso mitā;

ayopākārapariyantā, ayasā paţikujjitā.

87. ‘Tesaŋ ayomayā bhūmi, jalitā tejasā yutā;

samantā yojanasataŋ, phuţā tiţţhanti sabbadā.

88. ‘Ete patanti niraye, uddhaŋpādā avaŋsirā;

isīnaŋ ativattāro, saññatānaŋ tapassinaŋ.

89. ‘Te bhūnahuno paccanti, macchā bilakatā yathā;

saŋvacchare asankheyye, narā kibbisakārino.

90. ‘Đayhamānena gattena, niccaŋ santarabāhiraŋ;

nirayā nādhigacchanti, dvāraŋ nikkhamanesino.

91. ‘Puratthimena dhāvanti, tato dhāvanti pacchato;

uttarenapi dhāvanti, tato dhāvanti dakkhiņaŋ; yaŋ yañhi dvāraŋ gacchanti, taŋ tadeva pidhīyare.

92. ‘Bahūni (p. 5.284) vassasahassāni, janā nirayagāmino;

bāhā paggayha kandanti, patvā dukkhaŋ anappakaŋ.

93. ‘Āsīvisaŋva kupitaŋ, tejassiŋ duratikkamaŋ;

na sādhurūpe āsīde, saññatānaŋ tapassinaŋ.

94. ‘Atikāyo mahissāso, ajjuno kekakādhipo;

sahassabāhu ucchinno, isimāsajja gotamaŋ.

95. ‘Arajaŋ rajasā vacchaŋ, kisaŋ avakiriya daņđakī;

tālova mūlato chinno, sa rājā vibhavangato.

96. ‘Upahacca manaŋ majjho, mātangasmiŋ yasassine;

sapārisajjo ucchinno, majjhāraññaŋ tadā ahu.

97. ‘Kaņhadīpāyanāsajja, isiŋ andhakaveņđayo;

aññoññaŋ musalā hantvā, sampattā yamasādhanaŋ.

98. ‘Athāyaŋ isinā satto, antalikkhacaro pure;

pāvekkhi pathaviŋ cecco, hīnatto pattapariyāyaŋ.

99. ‘Tasmā hi chandāgamanaŋ, nappasaŋsanti paņđitā;

aduţţhacitto bhāseyya, giraŋ saccūpasaŋhitaŋ.

100. ‘Manasā ce paduţţhena, yo naro pekkhate muniŋ;

vijjācaraņasampannaŋ, gantā so nirayaŋ adho.

101. ‘Ye vuđđhe paribhāsanti, pharusūpakkamā janā;

anapaccā adāyādā, tālavatthu bhavanti te.

102. ‘Yo ca pabbajitaŋ hanti, katakiccaŋ mahesinaŋ;

sa kāļasutte niraye, cirarattāya paccati.

103. ‘Yo ca rājā adhammaţţho, raţţhaviddhaŋsano mago;

tāpayitvā janapadaŋ, tāpane pecca paccati.

104. ‘So ca vassasahassāni, sataŋ dibbāni paccati;

accisanghapareto so, dukkhaŋ vedeti vedanaŋ.

105. ‘Tassa (p. 5.285) aggisikhā kāyā, niccharanti pabhassarā;

tejobhakkhassa gattāni, lomehi ca nakhehi ca.

106. ‘Đayhamānena gattena, niccaŋ santarabāhiraŋ;

dukkhābhitunno nadati, nāgo tuttaţţito yathā.

107. ‘Yo lobhā pitaraŋ hanti, dosā vā purisādhamo;

sa kāļasutte niraye, cirarattāya paccati.

108. ‘Sa tādiso paccati lohakumbhiyaŋ, pakkañca sattīhi hananti nittacaŋ.

andhaŋ karitvā muttakarīsabhakkhaŋ, khāre nimujjanti tathāvidhaŋ naraŋ.

109. ‘Tattaŋ pakkuthitamayoguļañca, dīghe ca phāle cirarattatāpite;

vikkhambhamādāya vibandharajjubhi, vivaţe mukhe sampavisanti rakkhasā.

110. ‘Sāmā ca soņā sabalā ca gijjhā, kākolasanghā ca dijā ayomukhā;

sangamma khādanti vipphandamānaŋ, jivhaŋ vibhajja vighāsaŋ salo-hitaŋ.

111. ‘Taŋ dađđhatālaŋ paribhinnagattaŋ, nippothayantā anuvicaranti rakkhasā;

ratī hi tesaŋ dukhino panītare, etādisasmiŋ niraye vasanti; ye keci loke idha pettighātino.

112. ‘Putto ca mātaraŋ hantvā, ito gantvā yamakkhayaŋ;

bhusamāpajjate dukkhaŋ, attakammaphalūpago.

113. ‘Amanussā atibalā, hantāraŋ janayantiyā;

ayomayehi vālehi, pīļayanti punappunaŋ.

114. ‘Tamassavaŋ (p. 5.286) sakā gattā, rudhiraŋ attasambhavaŋ;

tambalohavilīnaŋva, tattaŋ pāyenti mattighaŋ.

115. ‘Jigucchaŋ kuņapaŋ pūtiŋ, duggandhaŋ gūthakaddamaŋ;

pubbalohitasankāsaŋ, rahadamogayha tiţţhati.

116. ‘Tamenaŋ kimayo tattha, atikāyā ayomukhā;

chaviŋ bhetvāna khādanti, saŋgiddhā maŋsalohite.

117. ‘So ca taŋ nirayaŋ patto, nimuggo sataporisaŋ;

pūtikaŋ kuņapaŋ vāti, samantā satayojanaŋ.

118. ‘Cakkhumāpi hi cakkhūhi, tena gandhena jīyati;

etādisaŋ brahmadatta, mātugho labhate dukhaŋ.

119. ‘Khuradhāramanukkamma, tikkhaŋ durabhisambhavaŋ;

patanti gabbhapātiyo, duggaŋ vetaraņiŋ nadiŋ.

120. ‘Ayomayā simbaliyo, soļasangulakaņţakā;

ubhato abhilambanti, duggaŋ vetaraņiŋ nadiŋ.

121. ‘Te accimanto tiţţhanti, aggikkhandhāva ārakā;

ādittā jātavedena, uddhaŋ yojanamuggatā.

122. ‘Ete vajanti niraye, tatte tikhiņakaņţake;

nāriyo ca aticārā, narā ca paradāragū.

123. ‘Te patanti adhokkhandhā, vivattā vihatā puthū;

sayanti vinividdhangā, dīghaŋ jagganti sabbadā.

124. ‘Tato ratyā vivasāne, mahatiŋ pabbatūpamaŋ;

lohakumbhiŋ pavajjanti, tattaŋ aggisamūdakaŋ.

125. ‘Evaŋ divā ca ratto ca, dussīlā mohapārutā;

anubhonti sakaŋ kammaŋ, pubbe dukkaţamattano.

126. ‘Yā ca bhariyā dhanakkītā, sāmikaŋ atimaññati;

sassuŋ vā sasuraŋ vāpi, jeţţhaŋ vāpi nanandaraŋ.

127. ‘Tassā (p. 5.287) vankena jivhaggaŋ, nibbahanti sabandhanaŋ;

sa byāmamattaŋ kiminaŋ, jivhaŋ passati attani; viññāpetuŋ na sakkoti, tāpane pecca paccati.

128. ‘Orabbhikā sūkarikā, macchikā migabandhakā;

corā goghātakā luddā, avaņņe vaņņakārakā.

129. ‘Sattīhi lohakūţehi, nettiŋsehi usūhi ca;

haññamānā khāranadiŋ, papatanti avaŋsirā.

130. ‘Sāyaŋ pāto kūţakārī, ayokūţehi haññati;

tato vantaŋ durattānaŋ, paresaŋ bhuñjare sadā.

131. ‘Dhankā bheraņđakā gijjhā, kākolā ca ayomukhā;

vipphandamānaŋ khādanti, naraŋ kibbisakārakaŋ.

132. ‘Ye migena migaŋ hanti, pakkhiŋ vā pana pakkhinā;

asanto rajasā channā, gantā te nirayussadan’ ti.

Tattha dhammo pathoti dasakusalakammapathadhammo khemo appaţibhayo sugatimaggo. Visamajīvinoti adhammena kappitajīvikā. Niraye teTi te

etesaŋ nibbattaniraye kathemi. Suņohi meti mahāsatto raññā pitughātakānaŋ nibbattanirayaŋ pucchitopi pathamaŋ taŋ adassetvā aţţha mahāniraye soļasa ca ussadaniraye dassetuŋ evamāha. Kinkāraņā? Paţhamañhi

tasmiŋ dassiyamāne rājā phalitena hadayena tattheva mareyya, imesu pana

nirayesu paccamānasatte disvā diţţhānugatiko hutvā ‘ahaŋ viya aññepi

bahū pāpakammino atthi, ahaŋ etesaŋ antare paccissāmī’ ti sañjātupatthambho arogo bhavissatīti te pana niraye dassento mahāsatto paţhamaŋ iddhibalena pathaviŋ dvidhā katvā pacchā dassesi.

Tesaŋ vacanattho– nirayapālehi pajjalitāni nānāvudhāni gahetvā khaņđākhaņđikaŋ chinnā hīraŋ hīraŋ katā nerayikasattā punappunaŋ sañjīvanti

etthāti sañjīvo. Nirayapālā punappunaŋ nadantā vaggantā pajjalitāni nānāvudhāni gahetvā jalitāya lohapathaviyaŋ nerayike satte aparāparaŋ anubandhitvā paharitvā jalitapathaviyaŋ patite jalitakāļasuttaŋ pātetvā jalitapharasuŋ (p. 5.288) gahetvā sayaŋ unnadantā mahantena aţţassarena viravante aţţhaŋse soļasaŋse karontā ettha tacchantīti kāļasutto. Mahantā jalita-aya-pabbatā ghātenti etthāti sanghāto. Tattha kira satte navayojanāya jalitāya ayapathaviyā yāva kaţito pavesetvā niccale karonti. Atha puratthimato jalito ayapabbato samuţţhāya asani viya viravanto āgantvā te satte saņhakara-ņiyaŋ tile pisanto viya gantvā pacchimadisāya tiţţhati, pacchimadisato samu-ţţhitopi tatheva gantvā puratthimadisāya tiţţhati. Dve pana ekato samāgantvā ucchuyante ucchukhaņđāni viya pīļenti. Evaŋ tattha bahūni vassasatasaha-ssāni dukkhaŋ anubhonti.

Dve ca roruvāti jālaroruvo, dhūmaroruvo cāti dve. Tattha jālaroruvo

kappena saņţhitāhi rattalohajālāhi puņņo, dhūmaroruvo khāradhūmena

puņņo. Tesu jālaroruve paccantānaŋ navahi vaņņamukhehi jālā pavisitvā

sarīraŋ dahanti, dhūmaroruve paccantānaŋ navahi vaņamukhehi khāradhūmo pavisitvā piţţhaŋ viya sarīraŋ sedeti. Ubhayatthapi paccantā sattā

mahāviravaŋ viravantīti dvepi ‘roruvā’ ti vuttā. Jālānaŋ vā paccanasattānaŋ

vā tesaŋ dukkhassa vā vīci antaraŋ natthi etthāti avīci, mahanto avīci mahāvīci. Tattha hi puratthimādīhi bhittīhi jālā uţţhahitvā pacchimādīsu paţihaññati, tā ca bhittiyo vinivijjhitvā purato yojanasataŋ gaņhāti. Heţţhā uţţhitā

jālā upari paţihaññati, upari uţţhitā heţţhā paţihaññati. Evaŋ tāvettha jālānaŋ

vīci nāma natthi. Tassa pana anto yojanasataŋ ţhānaŋ khīravallipiţţhassa

pūritanāļi viya sattehi nirantaraŋ pūritaŋ catūhi iriyāpathehi paccantānaŋ

sattānaŋ pamāņaŋ natthi, na ca aññamaññaŋ byābādhenti, sakaţţhāneyeva

paccanti. Evamettha sattānaŋ vīci nāma natthi. Yathā pana jivhagge cha

madhubindūni sattamassa tambalohabinduno anudahanabalavatāya abbohārikāni honti, tathā tattha anudahanabalavatāya sesā cha akusalavipākupekkhā abbohārikā honti, dukkhameva nirantaraŋ paññāyati. Evamettha

dukkhassa vīci nāma natthi. Svāyaŋ saha bhittīhi vikkhambhato aţţhārasā-dhikatiyojanasato, āvaţţato pana catupaņņāsādhikanavayojanasato, saha ussadehi dasa yojanasahassāni. Evamassa mahantatā veditabbā.

Niccale (p. 5.289) satte tapatīti tāpano. Ativiya tāpetīti patāpano. Tattha

tāpanasmiŋ tāva satte tālakkhandhappamāņe jalita-ayasūle nisīdāpenti.

Tato heţţhā pathavī jalati, sūlāni jalanti, sattā jalanti. Evaŋ so nirayo niccale satte tapati. Itarasmiŋ pana nibbattasatte jalantehi āvudhehi paharitvā jalitaŋ ayapabbataŋ āropenti. Tesaŋ pabbatamatthake ţhitakāle kammapaccayo vāto paharati. Te tattha saņţhātuŋ asakkontā uddhaŋpādā adhosirā patanti. Atha heţţhā ayapathavito jalitāni ayasūlāni uţţhahanti. Te tāni matthakeneva paharitvā tesu vinividdhasarīrā jalantā paccanti. Evamesa ativiya tāpetīti.

Bodhisatto pana ete niraye dassento paţhamaŋ sañjīvaŋ dassetvā tattha paccante nerayikasatte disvā mahājanassa mahābhaye uppanne taŋ antara-dhāpetvā puna pathaviŋ dvidhā katvā kāļasuttaŋ dassesi, tatthapi pacca-māne satte disvā mahājanassa mahābhaye uppanne tampi antaradhāpesīti evaŋ paţipāţiyā dassesi. Tato rājānaŋ āmantetvā, ‘mahārāja, tayā imesu aţţhasu mahānirayesu paccamāne satte disvā appamādaŋ kātuŋ vaţţatī’ ti vatvā puna tesaññeva mahānirayānaŋ kiccaŋ kathetuŋ ‘iccete’ ti-ādimāha. Tattha akkhātāti mayā ca tuyhaŋ kathitā, porāņakehi ca kathitāyeva. Āki-ņņāTi paripuņņā. Paccekā soļasussadāti etesaŋ nirayānaŋ ekekassa catūsu dvāresu ekekasmiŋ cattāro cattāro katvā soļasa soļasa ussadanirayāti sabbepi sataŋ aţţhavīsati ca ussadanirayā aţţha ca mahānirayāti chattiŋsa-nirayasataŋ. Kadariyatāpanāti sabbete kadariyānaŋ tāpanā. Balavadukkha-tāya ghorā. Kammanibbattānaŋ accīnaŋ atthitāya accimanto. Bhayassa mahantatāya mahabbhayā. Diţţhamattā vā sutamattā vā lomāni haŋsantīti lomahaŋsanarūpā ca. Bhīsanatāya bhesmā. Bhayajananatāya paţibhayā. Sukhābhāvena dukhā. Catukkaņņāti sabbepi caturassamañjūsasadisā. Vibha-ttāti catudvāravasena vibhattā. Bhāgaso mitāti dvāravīthīnaŋ vasena koţţhāse ţhapetvā mitā. Ayasā paţikujjitāti sabbepi (p. 5.290) navayojanikena ayakapālena paţicchannā. Phuţā tiţţhantīti sabbepi ettakaŋ ţhānaŋ anupha-ritvā tiţţhanti.

Uddhaŋpādā avaŋsirāti evaŋ tesu tesu nirayesu samparivattitvā punappunaŋ patamāne sandhāyāha. Ativattāroti pharusavācāhi atikkamitvā

vattāro. Mahānirayesu kira yebhuyyena dhammikasamaņabrāhmaņesu katāparādhāva paccanti, tasmā evamāha. Te bhūnahunoti te isīnaŋ ativattāro

attano vuđđhiyā hatattā bhūnahuno koţţhāsakatā macchā viya paccanti. Asankheyyeti gaņetuŋ asakkuņeyye. Kibbisakārinoti dāruņakammakārino.

Nikkhamanesinoti nirayā nikkhamanaŋ esantāpi gavesantāpi nikkhamanadvāraŋ nādhigacchanti. Puratthimenāti yadā taŋ dvāraŋ apārutaŋ hoti,

atha tadabhimukhā dhāvanti, tesaŋ tattha chavi-ādīni jhāyanti. Dvārasamīpaŋ pattānañca tesaŋ taŋ pidhīyati, pacchimadvāraŋ apārutaŋ viya

khāyati. Esa nayo sabbattha. Na sādhurūpeti vuttappakāraŋ sappaŋ viya sādhurūpe isayo na āsīde, na pharusavacanena kāyakammena vā ghaţţento upagaccheyya. Kinkāraņā? Saññatānaŋ tapassīnaŋ āsāditattā aţţhasu mahānirayesu mahādukkhassa anubhavitabbattā.

Idāni ye rājāno tathārūpe āsādetvā taŋ dukkhaŋ pattā, te dassetuŋ ‘atikā-yo’ ti-ādimāha. Tattha atikāyoti balasampanno mahākāyo. Mahissāsoti mahā-dhanuggaho. Kekakādhipoti kekakaraţţhādhipati. Sahassabāhūti pañcahi dhanuggahasatehi bāhusahassena āropetabbaŋ dhanuŋ āropanasamattha-tāya sahassabāhu. Vibhavangatoti vināsaŋ patto. Vatthūni pana sarabhanga-jātake (jā. 2.17.50 ādayo) vitthāritāni. Upahacca mananti attano cittaŋ padū-setvā. Mātangasminti mātangapaņđite. Vatthu mātangajātake (jā. 1.15.1 ādayo) vaņņitaŋ. Kaņhadīpāyanāsajjāti kaņhadīpāyanaŋ āsajja. Yamasādha-nanti nirayapālakarañño āņāpavattaţţhānaŋ. Vatthu ghaţapaņđitajātake (jā.

1.10.165 ādayo) vitthāritaŋ. Isināti kapilatāpasena. Pāvekkhīti paviţţho.

Ceccoti cetiyarājā. Hīnattoti parihīnattabhāvo antarahita-iddhi. Pattapariyāyanti pariyāyaŋ maraņakālaŋ patvā. Vatthu cetiyajātake (jā. 1.8.45 ādayo) kathitaŋ.

Tasmā (p. 5.291) hīti yasmā cittavasiko hutvā isīsu aparajjhitvā aţţhasu mahānirayesu paccati, tasmā hi. Chandāgamananti chandādicatubbidhampi agatigamanaŋ. Paduţţhenāti kuddhena. Gantā so nirayaŋ adhoti so tena adhogamaniyena kammena adhonirayameva gacchati. Pāļiyaŋ pana ‘nirayu-ssadan’ ti likhitaŋ, tassa ussadanirayaŋ gacchatīti attho. Vuđđheti vayo-vuđđhe ca guņavuđđhe ca. Anapaccāti bhavantarepi apaccaŋ vā dāyādaŋ vā na labhantīti attho. Tālavatthūti diţţhadhammepi chinnamūlatālo viya mahāvināsaŋ patvā niraye nibbattanti. Yo ca pabbajitaŋ hantīti yo bālajano samaņaŋ hanati. Cirarattāyāti ciraŋ kālaŋ.

Evaŋ mahāsatto isiviheţhakānaŋ paccananiraye dassetvā upari adhammikarājūnaŋ paccananiraye dassento ‘yo cā’ ti-ādimāha. Tattha raţţhaviddhaŋsanoti chandādivasena gantvā raţţhassa viddhaŋsano. Accisanghaparetoti accisamūhaparikkhitto. Tejobhakkhassāti aggimeva khādantassa. Gattānīti tigāvute sarīre sabbangapaccangāni. Lomehi ca nakhehi cāti etehi

saddhiŋ sabbāni ekajālāni honti. Tuttaţţītoti āneñjakāraņaŋ kāriyamāno

tuttehi viddho nāgo yathā nadati.

Evaŋ mahāsatto adhammikarājūnaŋ paccananiraye dassetvā idāni pitughātakādīnaŋ paccananiraye dassetuŋ ‘yo lobhā’ ti-ādimāha. Tattha

lobhāti yasadhanalobhena. Dosā vāti duţţhacittatāya vā. Nittacanti lohakumbhiyaŋ bahūni vasasahassāni pakkaŋ nīharitvā tigāvutamassa sarīraŋ

nittacaŋ katvā jalitāya lohapathaviyaŋ pātetvā tiņhehi ayasūlehi koţţetvā

cuņavicuņņaŋ karonti. Andhaŋ karitvāti, mahārāja, taŋ pitughātakaŋ nirayapālā jalitalohapathaviyaŋ uttānaŋ pātetvā jalitehi ayasūlehi akkhīni bhinditvā

andhaŋ karitvā mukhe uņhaŋ muttakarīsaŋ pakkhipitvā palālapīţhaŋ viya

naŋ parivattetvā kappena saņţhite khāre loha-udake nimujjāpenti. Tattaŋ

pakkuthitamayoguļañcāti puna pakkuthitaŋ gūthakalalañceva jalita-ayoguļañca khādāpenti. So pana taŋ āhariyamānaŋ disvā mukhaŋ pidheti.

Athassa dīghe ciratāpite jalamāne phāle ādāya mukhaŋ vikkhambhetvā vivaritvā rajjubaddhaŋ ayabalisaŋ (p. 5.292) khipitvā jivhaŋ nīharitvā tasmiŋ

vivaţe mukhe taŋ ayoguļaŋ sampavisanti pakkhipanti. Rakkhasāti nirayapālā.

Sāmā cāti, mahārāja, tassa pitughātakassa jivhaŋ balisena nikkađđhitvā

ayasankūhi pathaviyaŋ nīhataŋ jivhaŋ sāmā soņā sabalavaņņā sunakhā ca

lohatuņđā gijjhā ca kākolasanghā ca aññe ca nānappakārā sakuņā samāgantvā āvudhehi chindantā viya vibhajja kākapadākārena koţţhāse katvā

vipphandamānaŋ salohitaŋ vighāsaŋ khādantā viya satte bhakkhayantīti

attho. Taŋ dađđhatālanti taŋ pitughātakaŋ jhāyamānatālaŋ viya jalitasarīraŋ. Paribhinnagattanti tattha tattha paribhinnagattaŋ. Nippothayantāti

jalitehi ayamuggarehi paharantā. Ratī hi tesanti tesaŋ nirayapālānaŋ sā rati kīļā hoti. Dukhino panītareti itare pana nerayikasattā dukkhitā honti. Pettighā-tinoti pitughātakā. Iti imaŋ pitughātakānaŋ paccananirayaŋ disvā rājā bhīta-tasito ahosi.

Atha naŋ mahāsatto samassāsetvā mātughātakānaŋ paccananirayaŋ

dassesi. Yamakkhayanti yamanivesanaŋ, nirayanti attho. Attakammaphalūpagoti attano kammaphalena upagato. Amanussāti nirayapālā. Hantāraŋ janayantiyāti mātughātakaŋ. Vālehīti ayamakacivālehi veţhetvā ayayantena pīļayanti. Tanti taŋ mātughātakaŋ. Pāyentīti tassa pīļiyamānassa ruhiraŋ

gaļitvā ayakapallaŋ pūreti. Atha naŋ yantato nīharanti, tāvadevassa sarīraŋ

pākatikaŋ hoti. Taŋ pathaviyaŋ uttānaŋ nipajjāpetvā vilīnaŋ tambalohaŋ

viya pakkuthitaŋ lohitaŋ pāyenti. Ogayha tiţţhatīti taŋ bahūni vassasahassāni ayayantehi pīļetvā jegucche duggandhe paţikūle mahante gūthakalala-āvāţe khipanti, so taŋ rahadaŋ ogayha ogāhitvā tiţţhati. Atikāyāti ekadoņikanāvappamāņasarīrā. Ayomukhāti ayasūcimukhā. Chaviŋ bhetvānāti

chavimādiŋ katvā yāva aţţhimpi bhetvā aţţhimiñjampi khādanti. Saŋgiddhāti gadhitā mucchitā. Na kevalañca khādanteva, adhomaggādīhi pana pavisitvā mukhādīhi (p. 5.293) nikkhamanti, vāmapassādīhi pavisitvā dakkhiņapassādīhi nikkhamanti, saka-lampi sarīraŋ chiddāvachiddaŋ karonti, so tattha atidukkhapareto viravanto paccati. So cāti so mātughātako ca taŋ sataporisaŋ nirayaŋ patto sasīsako nimuggova hoti, tañca kuņapaŋ samantā yojanasataŋ pūtikaŋ hutvā vāyati. Mātughoti mātughātako.

Evaŋ mahāsatto mātughātakānaŋ paccananirayaŋ dassetvā puna

gabbhapātakānaŋ paccananirayaŋ dassento gāthamāha. Khuradhāramanukkammāti khuradhāranirayaŋ atikkamitvā. Tattha kira nirayapālā mahantamahante khure upari dhāre katvā santharanti, tato yāhi gabbhapātanakharabhesajjāni pivitvā gabbhā pātitā, tā gabbhapātiniyo itthiyo jalitehi āvudhehi

pothentā anubandhanti, tā tikhiņakhuradhārāsu khaņđākhaņđikā hutvā punappunaŋ uţţhāya taŋ durabhisambhavaŋ khuradhāranirayaŋ akkamantiyo

atikkamitvā nirayapālehi anubaddhā duggaŋ duratikkamaŋ visamaŋ vetaraņiŋ nadiŋ patanti. Tattha kammakāraņaŋ nimijātake (jā. 2.22.421 ādayo)

āvi bhavissati.

Evaŋ gabbhapātinīnaŋ nirayaŋ dassetvā mahāsatto yattha paradārikā ca

aticāriniyo ca patantā paccanti, taŋ kaņţakasimbalinirayaŋ dassento ‘ayomayā’ ti-ādimāha. Tattha ubhato abhilambantīti vetaraņiyā ubhosu tīresu tāsaŋ

simbalīnaŋ sākhā olambanti. Te accimantoti te pajjalitasarīrā sattā accimanto hutvā tiţţhanti. Yojananti tigāvutaŋ tesaŋ sarīraŋ, tato uţţhitajālāya

pana saddhiŋ yojana-ubbedhā honti. Ete vajantīti te paradārikā sattā nānāvidhehi āvudhehi koţţiyamānā ete simbaliniraye abhiruhanti. Te patantīti te

bahūni vassasahassāni rukkhaviţapesu laggā jhāyitvā puna nirayapālehi āvudhehi vihatā vivattā hutvā parivattitvā adhosīsakā patanti. Puthūti bahū. Vinividdhangāti tesaŋ tato patanakāle heţţhā ayapathavito sūlāni uţţhahitvā

tesaŋ matthakaŋ paţicchanti, tāni tesaŋ adhomaggena nikkhamanti, te

evaŋ sūlesu viddhasarīrā cirarattā sayanti. Dīghanti supinepi niddaŋ alabhantā dīgharattaŋ jaggantīti attho. Ratyā vivasāneti rattīnaŋ accayena, cira-kālātikkamenāti attho (p. 5.294). Pavajjantīti saţţhiyojanikaŋ jalitaŋ loha-kumbhiŋ kappena saņţhitaŋ jalitatambaloharasapuņņaŋ lohakumbhiŋ nira-yapālehi khittā paccanti. Dussīlāti paradārikā.

Evaŋ mahāsatto paradārika-aticārikānaŋ paccanasimbalinirayaŋ dassetvā ito paraŋ sāmikavattasassusasuravattādīni apūrentīnaŋ paccana-ţţhānaŋ pakāsento ‘yā cā’ ti-ādimāha. Tattha atimaññatīti bhisajātake (jā. 1.

14.78 ādayo) vuttaŋ sāmikavattaŋ akarontī atikkamitvā maññati. Jeţţhaŋ

vāti sāmikassa jeţţhabhātaraŋ. Nanandaranti sāmikassa bhaginiŋ. Etesampi hi aññatarassa hatthapādapiţţhiparikammanhāpanabhojanādibhedaŋ

vattaŋ apūrentī tesu hirottappaŋ anupaţţhapentī te atimaññati nāma, sāpi

niraye nibbatti. Vankenāti tassā sāmikavattādīnaŋ aparipūrikāya sāmikādayo akkositvā paribhāsitvā niraye nibbattāya lohapathaviyaŋ nipajjāpetvā

ayasankunā mukhaŋ vivaritvā balisena jivhaggaŋ nibbahanti, rajjubandhanena sabandhanaŋ kađđhanti. Kiminanti kimibharitaŋ. Idaŋ vuttaŋ hoti–

mahārāja, so nerayikasatto evaŋ nikkađđhitaŋ attano byāmena byāmamattaŋ jivhaŋ āvudhehi koţţitakoţţitaţţhāne sañjātehi mahādoņippamāņehi

kimīhi bharitaŋ passati. Viññāpetuŋ na sakkotīti nirayapāle yācitukāmopi

kiñci vattuŋ na sakkoti. Tāpaneti evaŋ sā tattha bahūni vassasahassāni

paccitvā puna tāpanamahāniraye paccati.

Evaŋ mahāsatto sāmikavattasassusasuravattādīni apūrentīnaŋ paccana-nirayaŋ dassetvā idāni sūkarikādīnaŋ paccananiraye dassento ‘orabbhikā’-ti-ādimāha. Tattha avaņņe vaņņakārakāti pesuññakārakā. Khāranadinti ete orabbhikādayo etehi satti-ādīhi haññamānā vetaraņiŋ nadiŋ patantīti attho.

Sesāni orabbhikādīnaŋ paccanaţţhānāni nimijātake āvi bhavissanti. Kuţakārīti kūţavinicchayassa ceva tulākūţādīnañca kārake sandhāyetaŋ vuttaŋ.

Tattha kūţavinicchayakūţaţţakārakakūţa-agghāpanikānaŋ paccananirayā

nimijātake āvi bhavissanti. Vantanti vamitakaŋ. Durattānanti duggatattabhāvānaŋ. Idaŋ vuttaŋ hoti– mahārāja, te durattabhāvā sattā ayakūţehi

matthake bhijjamāne vamanti, tato taŋ vantaŋ jalita-ayakapallehi tesu ekaccānaŋ mukhe khipanti (p. 5.295), iti te paresaŋ vantaŋ bhuñjanti nāma.

Bheraņđakāti singālā. Vipphandamānanti adhomukhaŋ nipajjāpitaŋ nikkađđhitajivhaŋ ito cito ca vipphandamānaŋ. Migenāti okacārakamigena.

Pakkhināti tathārūpeneva. Gantā teti gantāro te. Nirayussadanti ussadanirayaŋ. Pāļiyaŋ pana ‘nirayaŋ adho’ ti likhitaŋ. Ayaŋ pana nirayo nimijā-take āvi bhavissatīti.

Iti mahāsatto ettake niraye dassetvā idāni devalokavivaraņaŋ katvā rañño devaloke dassento āha–

133. ‘Santo ca uddhaŋ gacchanti, suciņņenidha kammunā;

suciņņassa phalaŋ passa, sa-indā devā sabrahmakā.

134. ‘Taŋ taŋ brūmi mahārāja, dhammaŋ raţţhapatī cara;

tathā rāja carāhi dhammaŋ, yathā taŋ suciņņaŋ nānutappeyya pacchā’-ti.

Tattha santoti kāyādīhi upasantā. Uddhanti devalokaŋ. Sa-indāti tattha

tattha indehi saddhiŋ. Mahāsatto hissa cātumahārājādike deve dassento,

‘mahārāja, cātumahārājike deve passa, cattāro mahārājāno passa, tāvatiŋse

passa, sakkaŋ passā’ ti evaŋ sabbepi sa-indake sabrahmake ca deve

dassento ‘idampi suciņņassa phalaŋ idampi phalan’ ti dassesi. Taŋ taŋ

brūmīti tasmā taŋ bhaņāmi. Dhammanti ito paţţhāya pāņātipātādīni pañca verāni pahāya dānādīni puññāni karohīti. Yathā taŋ suciņņaŋ nānutappe-yyāti yathā taŋ dānādipuññakammaŋ suciņņaŋ pitughātakammapaccayaŋ vippaţisāraŋ paţicchādetuŋ samatthatāya taŋ nānutappeyya, tathā taŋ suciņņaŋ cara, bahuŋ puññaŋ karohīti attho.

So mahāsattassa dhammakathaŋ sutvā tato paţţhāya assāsaŋ paţilabhi.

Bodhisatto pana kiñci kālaŋ tattha vasitvā attano vasanaţţhānaññeva gato.

Satthā (p. 5.296) imaŋ dhammadesanaŋ āharitvā ‘na, bhikkhave, idāneva, pubbepesa mayā assāsitoyevā’ ti vatvā jātakaŋ samodhānesi ‘tadā rājā ajāta-sattu ahosi, isigaņo buddhaparisā, sankiccapaņđito pana ahameva ahosin’ ti.

Sankiccajātakavaņņanā dutiyā.

Jātakuddānaŋ–

Atha saţţhinipātamhi, suņātha mama bhāsitaŋ; jātakasavhayano pavaro, soņaka-arindamasavhayano; tathā vuttarathesabhakiccavaroti.

Saţţhinipātavaņņanā niţţhitā.

20. Sattatinipāto

[531] 1. Kusajātakavaņņanā

Idaŋ te raţţhanti idaŋ satthā jetavane viharanto ukkaņţhitabhikkhuŋ

ārabbha kathesi. Eko kira sāvatthivāsī kulaputto sāsane uraŋ datvā pabbajito ekadivasaŋ sāvatthiyaŋ piņđāya caranto ekaŋ alankata-itthiŋ disvā

subhanimittaggāhavasena oloketvā kilesābhibhūto anabhirato vihāsi dīghakesanakho kiliţţhacīvaro uppaņđuppaņđukajāto dhamanīsanthatagatto. Yathā

hi devalokā cavanadhammānaŋ devaputtānaŋ pañca pubbanimittāni paññāyanti, mālā milāyanti, vatthāni kilissanti, sarīre dubbaņņiyaŋ okkamati,

ubhohi kacchehi sedā muccanti, devo devāsane nābhiramati, evameva

sāsanā cavanadhammānaŋ ukkaņţhitabhikkhūnaŋ pañca pubbanimittāni

paññāyanti, saddhāpupphāni milāyanti, sīlavatthāni kilissanti, sarīre manku-tāya ceva ayasavasena ca dubbaņņiyaŋ okkamati, kilesasedā muccanti, ara-ññarukkhamūlasuññāgāresu nābhiramanti. Tassapi tāni paññāyiŋsu. Atha naŋ bhikkhū satthu santikaŋ netvā ‘ayaŋ, bhante, ukkaņţhito’ ti dassesuŋ.

Satthā ‘saccaŋ kira tvaŋ, bhikkhu, ukkaņţhitosī’ ti taŋ pucchitvā ‘saccaŋ,

bhante’ ti vutte ‘mā, bhikkhu, kilesavasiko hohi, mātugāmo nāmesa pāpo,

tasmiŋ paţibaddhacittataŋ vinodehi, sāsane abhirama, mātugāme paţibaddhacittatāya hi tejavantopi porāņakapaņđitā nittejā hutvā anayabyasanaŋ pāpuņiŋsū’ ti vatvā atītaŋ āhari.

Atīte mallaraţţhe kusāvatīrājadhāniyaŋ okkāko nāma rājā dhammena

samena rajjaŋ kāresi. Tassa soļasannaŋ itthisahassānaŋ jeţţhikā (p. 5.297)

sīlavatī nāma aggamahesī ahosi, sā neva puttaŋ, na dhītaraŋ labhi. Athassa

nāgarā ceva raţţhavāsino ca rājanivesanadvāre sannipatitvā ‘raţţhaŋ nassissati, raţţhaŋ nassissatī’ ti upakkosiŋsu. Rājā sīhapañjaraŋ ugghāţetvā

‘mayi rajjaŋ kārente adhammakāro nāma natthi, kasmā upakkosathā’ ti

pucchi. ‘Saccaŋ, deva, adhammakāro nāma natthi, apica vaŋsānurakkhako

(p. 5.298) pana vo putto natthi, añño rajjaŋ gahetvā raţţhaŋ nāsessati, tasmā

dhammena rajjaŋ kāretuŋ samatthaŋ puttaŋ patthethā’ ti. ‘Puttaŋ

patthento kiŋ karomī’ ti? ‘Paţhamaŋ tāva ekaŋ sattāhaŋ cullanāţakaŋ

dhammanāţakaŋ katvā vissajjetha, sace sā puttaŋ labhissati, sādhu, no ce, atha majjhimanāţakaŋ vissajjetha, tato jeţţhanāţakaŋ, avassaŋ ettakāsu itthīsu ekā puññavatī puttaŋ labhissatī’ ti. Rājā tesaŋ vacanena tathā katvā satta divase yathāsukhaŋ abhiramitvā āgatāgataŋ pucchi– ‘kacci vo putto laddho’ ti? Sabbā ‘na labhāma, devā’ ti āhaŋsu. Rājā ‘na me putto uppajjissa-tī’ ti anattamano ahosi. Nāgarā puna tatheva upakkosiŋsu. Rājā ‘kiŋ upakko-satha, mayā tumhākaŋ vacanena nāţakāni vissaţţhāni, ekāpi puttaŋ na labhati, idāni kiŋ karomā’ ti āha. ‘Deva, etā dussīlā bhavissanti nippuññā, natthi etāsaŋ puttalābhāya puññaŋ, tumhe etāsu puttaŋ alabhantīsupi mā appossukkataŋ āpajjatha, aggamahesī vo sīlavatī devī sīlasampannā, taŋ vissajjetha, tassā putto uppajjissatī’ ti.

So ‘sādhū’ ti sampaţicchitvā ‘ito kira sattame divase rājā sīlavatiŋ deviŋ dhammanāţakaŋ katvā vissajjessati, purisā sannipatantū’ ti bheriŋ carā-petvā sattame divase deviŋ alankārāpetvā rājanivesanā otāretvā vissajjesi.

Tassā sīlatejena sakkassa bhavanaŋ uņhākāraŋ dassesi. Sakko ‘kiŋ nu

kho’ ti āvajjento deviyā puttapatthanabhāvaŋ ñatvā ‘etissā mayā puttaŋ

dātuŋ vaţţati, atthi nu kho devaloke etissā anucchaviko putto’ ti upadhārento bodhisattaŋ addasa. So kira tadā tāvatiŋsabhavane āyuŋ khepetvā uparide-valoke nibbattitukāmo ahosi. Sakko tassa vimānadvāraŋ gantvā taŋ pakko-sitvā, ‘mārisa, tayā manussalokaŋ gantvā okkākarañño aggamahesiyā kucchimhi paţisandhiŋ gaņhituŋ vaţţatī’ ti sampaţicchāpetvā aparampi deva-puttaŋ ‘tvampi etissā eva putto bhavissasī’ ti vatvā ‘mā kho panassā koci sīlaŋ bhindatū’ ti mahallakabrāhmaņavesena rañño nivesanadvāraŋ aga-māsi.

Mahājanopi nhāto alankato ‘ahaŋ deviŋ gaņhissāmi, ahaŋ deviŋ gaņhissāmī’ ti rājadvāre sannipatitvā sakkañca disvā ‘tvaŋ kasmā āgatosī’ ti (p. 5.299)

parihāsamakāsi. Sakko ‘kiŋ maŋ tumhe garahatha, sacepi me sarīraŋ

jiņņaŋ, rāgo pana na jīrati, sace sīlavatiŋ labhissāmi, ādāya naŋ gamissāmīti āgatomhī’ ti vatvā attano ānubhāvena sabbesaŋ puratova aţţhāsi. Añño

koci tassa tejena purato bhavituŋ nāsakkhi. So taŋ sabbālankārapaţimaņđitaŋ nivesanā nikkhamantiññeva hatthe gahetvā pakkāmi. Atha naŋ

tattha tattha ţhitā garahiŋsu ‘passatha, bho, mahallakabrāhmaņo evaŋ utta-marūpadharaŋ deviŋ ādāya gacchati, attano yuttaŋ na jānātī’ ti. Devīpi ‘mahallako maŋ gahetvā gacchatī’ ti na aţţīyati na harā-yati. Rājāpi vātapāne ţhatvā ‘ko nu kho deviŋ gahetvā gacchatī’ ti olokento taŋ disvā anattamano ahosi.

Sakko taŋ ādāya nagaradvārato nikkhamitvā dvārasamīpe ekaŋ gharaŋ

māpesi vivaţadvāraŋ paññattakaţţhattharikaŋ. Atha naŋ sā ‘idaŋ te nivesanan’ ti pucchi. So ‘āma, bhadde, pubbe panāhaŋ eko, idānimhā mayaŋ dve

janā, ahaŋ bhikkhāya caritvā taņđulādīni āharissāmi, tvaŋ imissā kaţţhattharikāya nipajjāhī’ ti vatvā taŋ mudunā hatthena parāmasanto dibbasamphassaŋ pharāpetvā tattha nipajjāpesi. Sā dibbasamphassapharaņena

saññaŋ vissajjesi. Atha naŋ attano ānubhāvena tāvatiŋsabhavanaŋ netvā

alankatavimāne dibbasayane nipajjāpesi. Sā sattame divase pabujjhitvā taŋ

sampattiŋ disvā ‘na so brāhmaņo manusso, sakko bhavissatī’ ti aññāsi.

Sakkopi tasmiŋ samaye pāricchattakamūle dibbanāţakaparivuto nisinno

ahosi. Sā sayanā uţţhāya tassa santikaŋ gantvā vanditvā ekamantaŋ

aţţhāsi. Atha naŋ sakko ‘varaŋ te, devi, dadāmi, gaņhāhī’ ti āha. ‘Tena hi, deva, ekaŋ puttaŋ me dehī’ ti. ‘Devi, tiţţhatu eko putto, ahaŋ te dve putte dassāmi. Tesu pana eko paññavā bhavissati virūpavā, eko rūpavā na paññavā. Tesu kataraŋ paţhamaŋ icchasī’ ti? ‘Paññavantaŋ, devā’ ti. So ‘sādhū’ ti vatvā tassā kusatiņaŋ dibbavatthaŋ dibbacandanaŋ pāricchattaka-pupphaŋ kokanudañca nāma vīņaŋ datvā taŋ ādāya rañño sayanagharaŋ pavisitvā raññā saddhiŋ ekasayane nipajjāpetvā anguţţhakena tassā nābhiŋ parāmasi. Tasmiŋ khaņe (p. 5.300) bodhisatto tassā kucchimhi paţisandhiŋ gaņhi. Sakkopi sakaţţhānameva gato. Paņđitā devī gabbhassa patiţţhita-bhāvaŋ jāni.

Atha naŋ pabuddho rājā disvā, ‘devi, kena nītāsī’ ti pucchi. ‘Sakkena, devā’-ti. ‘Ahaŋ paccakkhato ekaŋ mahallakabrāhmaņaŋ taŋ ādāya gacchantaŋ addasaŋ, kasmā maŋ vañcesī’ ti? ‘Saddahatha, deva, sakko maŋ gahetvā devalokaŋ nesī’ ti. ‘Na saddahāmi, devī’ ti. Athassa sā sakkadattiyaŋ kusa-tiņaŋ dassetvā ‘saddahathā’ ti āha. Rājā ‘kusatiņaŋ nāma yato kutoci labbhatī’ ti na saddahi. Athassa sā dibbavatthādīni dassesi. Rājā tāni disvā saddahitvā, ‘bhadde, sakko tāva taŋ netu, putto pana te laddho’ ti pucchi. ‘Laddho mahārāja, gabbho me patiţţhito’ ti. So tuţţho tassā gabbhaparihāraŋ adāsi. Sā dasamāsaccayena puttaŋ vijāyi, tassa aññaŋ nāmaŋ akatvā kusa-tiņanāmameva akaŋsu. Kusakumārassa padasā gamanakāle itaro deva-putto tassā kucchiyaŋ paţisandhiŋ gaņhi. Sā dasamāse paripuņņe puttaŋ vijāyi, tassa ‘jayampatī’ ti nāmaŋ kariŋsu. Te mahantena yasena vađđhiŋsu. Bodhisatto paññavā ācariyassa santike kiñci sippaŋ anuggahetvā attanova paññāya sabbasippesu nipphattiŋ pāpuņi.

Athassa soļasavassakāle rājā rajjaŋ dātukāmo deviŋ āmantetvā ‘bhadde,

puttassa te rajjaŋ datvā nāţakāni upaţţhapessāma, mayaŋ jīvantāyeva naŋ

rajje patiţţhitaŋ passissāma, sakalajambudīpe kho pana yassa rañño

dhītaraŋ icchati, tamassa ānetvā aggamahesiŋ karissāma, cittamassa

jānāhi, kataraŋ rājadhītaraŋ rocesī’ ti āha. Sā ‘sādhū’ ti sampaţicchitvā

‘kumārassa imaŋ pavattiŋ ārocetvā cittaŋ jānāhī’ ti ekaŋ paricārikaŋ

pesesi. Sā gantvā tassa taŋ pavattiŋ ārocesi. Taŋ sutvā mahāsatto cintesi–

‘ahaŋ na rūpavā, rūpasampannā rājadhītā ānītāpi maŋ disvā “kiŋ me iminā

virūpenā” ti palāyissati iti no lajjitabbakaŋ bhavissati, kiŋ me gharāvāsena,

dharamāne mātāpitaro upaţţhahitvā tesaŋ accayena nikkhamitvā pabbajissāmī’ ti. So ‘mayhaŋ neva rajjenattho, na nāţakehi, ahaŋ mātāpitūnaŋ accayena pabbajissāmī’ ti āha. Sā gantvā tassa kathaŋ deviyā ārocesi, devīpi

rañño ārocesi. Rājā anattamano hutvā puna katipāhaccayena sāsanaŋ

pesesi. Sopi (p. 5.301) paţibāhatiyeva. Evaŋ yāvatatiyaŋ paţibāhitvā catuttha-vāre cintesi– ‘mātāpitūhi saddhiŋ ekantena paţipakkhabhāvo nāma na yutto, ekaŋ upāyaŋ karissāmī’ ti.

So kammārajeţţhakaŋ pakkosāpetvā bahuŋ suvaņņaŋ datvā ‘ekaŋ itthirūpakaŋ karohī’ ti uyyojetvā tasmiŋ pakkante aññaŋ suvaņņaŋ gahetvā

sayampi itthirūpakaŋ akāsi. Bodhisattānañhi adhippāyo nāma samijjhati.

Taŋ suvaņņarūpakaŋ jivhāya avaņņanīyasobhaŋ ahosi. Atha naŋ mahāsatto khomaŋ nivāsāpetvā sirigabbhe ţhapāpesi. So kammārajeţţhakena

ābhatarūpakaŋ disvā taŋ garahitvā ‘gaccha amhākaŋ sirigabbhe ţhapitarū-pakaŋ āharā’ ti āha. So sirigabbhaŋ paviţţho taŋ disvā ‘kumārena saddhiŋ abhiramituŋ ekā devaccharā, āgatā bhavissatī’ ti hatthaŋ pasāretuŋ avisa-hanto nikkhamitvā ‘deva, sirigabbhe ayyā ekikāva ţhitā, upagantuŋ na sakko-mī’ ti āha. ‘Tāta, gaccha, suvaņņarūpakaŋ etaŋ, āharā’ ti puna pesito āhari. Kumāro kammārena kataŋ rūpakaŋ suvaņņagabbhe nikkhipāpetvā attanā kataŋ alankārāpetvā rathe ţhapāpetvā ‘evarūpaŋ labhanto gaņhāmī’ ti mātu santikaŋ pahiņi.

Sā amacce pakkosāpetvā, ‘tātā, mayhaŋ putto mahāpuñño sakkadattiyo

anucchavikaŋ kumārikaŋ labhissati, tumhe evarūpaŋ labhantā gaņhissatha,

imaŋ rūpakaŋ paţicchannayāne ţhapetvā sakalajambudīpaŋ carantā yassa

rañño evarūpaŋ dhītaraŋ passatha, tassetaŋ datvā “okkākarājā tumhehi

saddhiŋ āvāhaŋ karissatī” ti divasaŋ vavatthapetvā āgacchathā’ ti āha. Te

‘sādhū’ ti taŋ ādāya mahantena parivārena nikkhamitvā vicarantā yaŋ rājadhāniŋ pāpuņanti, tattha sāyanhasamaye mahājanassa samosaraņaţţhāne

taŋ rūpakaŋ vatthapupphālankārehi alankaritvā suvaņņasivikaŋ āropetvā

titthamagge ţhapetvā amaccā sayaŋ paţikkamitvā āgatāgatānaŋ kathāsavanatthaŋ ekamante tiţţhanti. Mahājano taŋ oloketvā ‘suvaņņarūpakan’ ti

saññaŋ akatvā ‘ayaŋ manussitthī samānāpi devaccharapaţibhāgā ativiya

sobhati, kiŋ nu kho ettha ţhitā, kuto vā āgatā, amhākaŋ nagare evarūpā natthī’ ti vaņņento pakkamati. Taŋ sutvā amaccā ‘sace idha evarūpā dārikā bhaveyya, “asukā rājadhītā viya (p. 5.302) asukā amaccadhītā viyā” ti vadeyyuŋ, addhā idha evarūpā natthī’ ti taŋ ādāya aññaŋ nagaraŋ gacchanti.

Te evaŋ vicarantā anupubbena maddaraţţhe sāgalanagaraŋ sampāpuņiŋsu. Tattha maddarañño aţţha dhītaro uttamarūpadharā devaccharapaţibhāgā, tāsaŋ sabbajeţţhikā pabhāvatī nāma. Tassā sarīrato bālasūriyassa

pabhā viya pabhā niccharanti, andhakārepi catuhatthe antogabbhe padīpakiccaŋ natthi, sabbo gabbho ekobhāsova hoti. Dhātī panassā khujjā, sā

pabhāvatiŋ bhojetvā tassā sīsanhāpanatthaŋ aţţhahi vaņņadāsīhi aţţha

ghaţe gāhāpetvā sāyanhasamaye udakatthāya gacchantī titthamagge ţhitaŋ taŋ rūpakaŋ disvā ‘pabhāvatī’ ti saññāya ‘ayaŋ dubbinītā “sīsaŋ nhāyissā-mī” ti amhe udakatthāya pesetvā paţhamataraŋ āgantvā titthamagge ţhitā’ ti kujjhitvā ‘are kulalajjāpanike amhehi purimataraŋ āgantvā kasmā idha ţhitāsi, sace rājā jānissati, nāsessati no’ ti vatvā hatthena gaņđapasse pahari, hatthatalaŋ bhijjamānaŋ viya jātaŋ. Tato ‘suvaņņarūpakan’ ti ñatvā hasa-mānā tāsaŋ vaņņadāsīnaŋ santikaŋ gacchantī ‘passathetaŋ me kammaŋ, mama dhītātisaññāya pahāraŋ adāsiŋ, ayaŋ mama dhītu santike kima-gghati, kevalaŋ me hattho dukkhāpito’ ti āha.

Atha naŋ rājadūtā gahetvā ‘tvaŋ “mama dhītā ito abhirūpatarā” ti vadantī kaŋ nāma kathesī’ ti āhaŋsu. ‘Maddarañño dhītaraŋ pabhāvatiŋ, idaŋ rūpakaŋ tassā soļasimpi kalaŋ na agghatī’ ti. Te tuţţhamānasā rājadvāraŋ gantvā ‘okkākarañño dūtā dvāre ţhitā’ ti paţihāresuŋ. Rājā āsanā vuţţhāya ţhitakova ‘pakkosathā’ ti āha. Te pavisitvā rājānaŋ vanditvā ‘mahārāja, amhākaŋ rājā tumhākaŋ ārogyaŋ pucchatī’ ti vatvā katasakkārasammānā ‘kimatthaŋ āgatatthā’ ti puţţhā ‘amhākaŋ rañño sīhassaro putto kusaku-māro nāma, rājā tassa rajjaŋ dātukāmo amhe tumhākaŋ santikaŋ pahiņi, tumhākaŋ kira dhītā pabhāvatī, taŋ tassa detha, imañca suvaņņarūpakaŋ deyyadhammaŋ gaņhathā’ ti taŋ rūpakaŋ tassa adaŋsu. Sopi ‘evarūpena mahārājena saddhiŋ vivāhamangalaŋ bhavissatī’ ti tuţţhacitto sampaţicchi. Atha naŋ dūtā āhaŋsu– ‘mahārāja, amhehi (p. 5.303) na sakkā papañcaŋ kātuŋ, kumārikāya laddhabhāvaŋ rañño ārocessāma, atha naŋ so āgantvā ādāya gamissatī’ ti. So ‘sādhū’ ti vatvā tesaŋ sakkāraŋ katvā vissajjesi. Te gantvā rañño ca deviyā ca ārocesuŋ. Rājā mahantena parivārena kusāvatito nikkhamitvā anupubbena sāgalanagaraŋ pāpuņi. Maddarājā paccuggantvā taŋ nagaraŋ pavesetvā mahantaŋ sakkāramakāsi.

Sīlavatī devī paņđitattā ‘ko jānāti, kiŋ bhavissatī’ ti ekāhadvīhaccayena

maddarājānaŋ āha– ‘mahārāja, suņisaŋ daţţhukāmāmhī’ ti. So ‘sādhū’ ti

sampaţicchitvā taŋ pakkosāpesi. Pabhāvatī sabbālankārapaţimaņđitā dhāti-gaņaparivutā āgantvā sassuŋ vandi. Sā taŋ disvā cintesi– ‘ayaŋ kumārikā abhirūpā, mayhaŋ putto virūpo. Sace esā taŋ passissati, ekāhampi avasitvā palāyissati, upāyaŋ karissāmī’ ti. Sā maddarājānaŋ āmantetvā, ‘mahārāja, suņisā me puttassa anucchavikā, apica kho pana amhākaŋ kulapaveņiyā āgataŋ cārittaŋ atthi, sace ayaŋ tasmiŋ cāritte vattissati, nessāmi nan’ ti āha. ‘Kiŋ pana vo cārittan’ ti. ‘Amhākaŋ vaŋse yāva ekassa gabbhassa patiţţhānaŋ hoti, tāva divā sāmikaŋ passituŋ na labhati. Sace esā tathā karissati, nessāmi nan’ ti. Rājā ‘kiŋ, amma, sakkhissasi evaŋ vattitun’ ti dhītaraŋ pucchi. Sā ‘āma tātā’ ti āha. Tato okkākarājā maddarañño bahuŋ dhanaŋ datvā taŋ ādāya pakkāmi. Maddarājāpi mahantena parivārena dhītaraŋ uyyojesi.

Okkāko kusāvatiŋ gantvā nagaraŋ alankārāpetvā sabbabandhanāni

mocetvā puttassa abhisekaŋ katvā rajjaŋ datvā pabhāvatiŋ aggamahesiŋ

kāretvā nagare ‘kusarājassa āņā’ ti bheriŋ carāpesi. Sakalajambudīpatale

rājāno yesaŋ dhītaro atthi, te kusarañño dhītaro pahiņiŋsu. Yesaŋ puttā

atthi, te tena saddhiŋ mittabhāvaŋ ākankhantā putte upaţţhāke katvā pahi-ņiŋsu. Bodhisattassa nāţakaparivāro mahā ahosi, mahantena yasena rajjaŋ kāresi. So pabhāvatiŋ divā passituŋ na labhati, sāpi taŋ divā passituŋ na labhati, ubhinnaŋ rattidassanameva hoti. Tattha pabhāvatiyā sarīrappa-bhāpi abbohārikā ahosi. Bodhisatto sirigabbhato rattiŋyeva nikkhamati.

So (p. 5.304) katipāhaccayena pabhāvatiŋ divā daţţhukāmo mātuyā āro-cesi. Sā ‘mā te tāta, rucci, yāva ekaŋ puttaŋ labhasi, tāva āgamehī’ ti, paţi-kkhipi. So punappunaŋ yāciyeva. Atha naŋ sā āha– ‘tena hi hatthisālaŋ gantvā hatthimeņđavesena tiţţha, ahaŋ taŋ tattha ānessāmi, atha naŋ akkhīni pūretvā olokeyyāsi, mā ca attānaŋ jānāpehī’ ti. So ‘sādhū’ ti sampaţi-cchitvā hatthisālaŋ agamāsi. Athassa mātā hatthisālaŋ alankārāpetvā pabhāvatiŋ ‘ehi sāmikassa hatthino passāmā’ ti tattha netvā ‘ayaŋ hatthī asuko nāma, ayaŋ hatthī asuko nāmā’ ti tassā dassesi. Tattha taŋ rājā mātu pacchato gacchantiŋ disvā hatthigopakavesena hatthichakaņapiņđena piţţhiyaŋ pahari. Sā kuddhā ‘rañño kathetvā te hatthaŋ chindāpessāmī’ ti vatvā deviŋ ujjhāpesi. Rājamātā ‘mā amma kujjhī’ ti suņisaŋ saññāpetvā piţţhiŋ parimajji. Punapi rājā taŋ daţţhukāmo hutvā assasālāya assagopaka-vesena taŋ disvā tatheva assachakaņapiņđena pahari. Tadāpi taŋ kuddhaŋ sassu saññāpesi.

Punekadivase pabhāvatī mahāsattaŋ passitukāmā hutvā sassuyā āro-cetvā ‘alaŋ mā te ruccī’ ti paţikkhittāpi punappunaŋ yāci. Atha naŋ sā āha–

‘tena hi sve mama putto nagaraŋ padakkhiņaŋ karissati, tvaŋ sīhapañjaraŋ vivaritvā taŋ passeyyāsī’ ti. Evañca pana vatvā punadivase nagaraŋ alankā-rāpetvā jayampatikumāraŋ rājavesaŋ gāhāpetvā hatthipiţţhe nisīdāpetvā bodhisattaŋ pacchimāsane nisīdāpetvā nagaraŋ padakkhiņaŋ kārāpesi. Sā pabhāvatiŋ ādāya sīhapañjare ţhatvā ‘passa tava sāmikassa sirisobhaggan’-ti āha. Sā ‘anucchaviko me sāmiko laddho’ ti attamanā ahosi. Taŋ divasaŋ pana mahāsatto hatthimeņđavesena jayampatissa pacchimāsane nisīditvā yathādhippāyena pabhāvatiŋ olokento hatthavikārādivasena cittaruciyā keļiŋ dassesi. Hatthimhi atikkante rājamātā pabhāvatiŋ pucchi– ‘diţţho te, amma, sāmiko’ ti. ‘Āma ayye, pacchimāsane panassa nisinno hatthimeņđo ativiya dubbinīto, mayhaŋ hatthavikārādīni dassesi, kasmā evarūpaŋ (p. 5.305) ala-kkhikaŋ rañño pacchimāsane nisīdāpesuŋ, nīharāpehi nan’ ti? ‘Amma, rañño pacchimāsane rakkhā nāma icchitabbā’ ti.

Sā cintesi– ‘ayaŋ hatthimeņđo ativiya nibbhayo, rājānaŋ “rājā” tipi na maññati, kiŋ nu kho esova kusarājā, addhā hi eso ativiya virūpo eva bhavi-ssati, teneva maŋ na dassentī’ ti. Sā khujjaŋ kaņņamūle āha– ‘amma, gaccha tāva jānāhi, kiŋ purimāsane nisinnako rājā, udāhu pacchimāsane’ ti? ‘Kathaŋ panāhaŋ jānissāmī’ ti. ‘Sace hi so rājā bhavissati, paţhamataraŋ hatthipiţţhito otarissati, imāya saññāya jānāhī’ ti. Sā gantvā ekamante ţhitā paţhamaŋ mahāsattaŋ otarantaŋ addasa, pacchā jayampatikumāraŋ. Mahāsattopi ito cito ca olokento khujjaŋ disvā ‘iminā nāma kāraņena esā āgatā bhavissatī’ ti ñatvā taŋ pakkosāpetvā ‘imaŋ antaraŋ pabhāvatiyā mā kathehī’ ti daļhaŋ vatvā uyyojesi. Sā gantvā ‘purimāsane nisinno paţhamaŋ otarī’ ti āha. Pabhāvatī tassā vacanaŋ saddahi.

Mahāsattopi puna daţţhukāmo hutvā mātaraŋ yāci. Sā paţikkhipituŋ asakkontī ‘tena hi aññātakavesena uyyānaŋ gacchāhī’ ti āha. So uyyānaŋ

gantvā pokkharaņiyaŋ galappamāņaŋ udakaŋ pavisitvā paduminipattena

sīsaŋ chādetvā pupphitapadumena mukhaŋ āvaritvā aţţhāsi. Mātāpissa

pabhāvatiŋ uyyānaŋ netvā sāyanhasamaye ‘ime rukkhe passa, sakuņe

passa, mige passā’ ti palobhayamānā pokkharaņītīraŋ pāyāsi. Sā pañcavidhapadumasañchannaŋ pokkharaņiŋ disvā nhāyitukāmā paricārikāhi

saddhiŋ pokkharaņiŋ otaritvā kīļantī taŋ padumaŋ disvā vicinitukāmā

hatthaŋ pasāresi. Atha naŋ rājā paduminipattaŋ apanetvā ‘ahaŋ kusarājā’ti vatvā hatthe gaņhi. Sā tassa mukhaŋ disvā ‘yakkho maŋ gaņhī’ ti viravitvā

tattheva visaññitaŋ pattā. Athassā rājā hatthaŋ muñci. Sā saññaŋ paţilabhitvā ‘kusarājā kira maŋ hatthe gaņhi, imināvāhaŋ hatthisālāya hatthichakaņapiņđena, assasālāya assachakaņapiņđena pahaţā, ayameva maŋ

hatthissa pacchimāsane nisīditvā uppaņđesi, kiŋ me evarūpena dummukhena patinā, imaŋ jahitvā ahaŋ jīvantī aññaŋ patiŋ labhissāmī’ ti cintetvā attanā saddhiŋ āgate amacce pakkosāpetvā ‘mama yānavāhanaŋ sajjaŋ karotha, ajjeva gamissāmī’ ti āhaŋ (p. 5.306). Te rañño ārocesuŋ. Rājā cintesi– ‘sace gantuŋ na labhissati, hadayamassā phalissati, gacchatu puna taŋ attano balena ānessāmī’ ti cintetvā athassā gamanaŋ anujāni. Sā pituna-garameva agamāsi.

Mahāsattopi uyyānato nagaraŋ pavisitvā alankatapāsādaŋ abhiruhi. Bodhisattañhi sā pubbapatthanāvasena na icchi, sopi pubbakammavaseneva virūpo ahosi. Atīte kira bārāņasiyaŋ dvāragāme uparimavīthiyā ca heţţhima-vīthiyā ca dve kulāni vasiŋsu. Ekassa kulassa dve puttā ahesuŋ. Ekassa ekāva dhītā ahosi. Dvīsu puttesu bodhisatto kaniţţho. Taŋ kumārikaŋ jeţţha-kassa adaŋsu. Kaniţţho adārabharaņo bhātu santikeyeva vasi. Athekadi-vasaŋ tasmiŋ ghare atirasakapūve paciŋsu. Bodhisatto araññaŋ gato hoti.

Tassa pūvaŋ ţhapetvā avasese bhājetvā khādiŋsu. Tasmiŋ khaņe paccekabuddho bhikkhāya gharadvāraŋ agamāsi. Bodhisattassa bhātujāyā ‘cūļapatino aññaŋ pūvaŋ pacissāmī’ ti taŋ gahetvā paccekabuddhassa adāsi. Sopi

taŋ khaņaññeva araññato āgacchi. Atha naŋ sā āha– ‘sāmi, cittaŋ pasādehi, tava koţţhāso paccekabuddhassa dinno’ ti. So ‘tava koţţhāsaŋ khāditvā

mama koţţhāsaŋ desi, ahaŋ kiŋ khādissāmī’ ti kuddho paccekabuddhaŋ

anugantvā pattato pūvaŋ gaņhi. Sā mātu gharaŋ gantvā navavilīnaŋ campakapupphavaņņaŋ sappiŋ āharitvā paccekabuddhassa pattaŋ pūresi, taŋ

obhāsaŋ muñci. Sā taŋ disvā patthanaŋ paţţhapesi– ‘bhante, iminā dānabalena nibbattanibbattaţţhāne me sarīraŋ obhāsajātaŋ hotu, uttamarūpadharā

ca bhaveyyaŋ, iminā ca me asappurisena saddhiŋ ekaţţhāne vāso mā ahosī’ ti. Iti sā imissā pubbapatthanāya vasena taŋ na icchi. Bodhisattopi taŋ

pūva tasmiŋ sappipatte osīdāpetvā patthanaŋ paţţhapesi– ‘bhante, imaŋ

yojanasate vasantimpi ānetvā mama pādaparicārikaŋ kātuŋ samattho

bhaveyyan’ ti. Tattha yaŋ so kuddho gantvā pūvaŋ gaņhi, tassa pubbaka-mmassa vasena virūpo ahosi, pubbapatthanāya sā ca taŋ na icchīti.

So pabhāvatiyā gatāya sokappatto ahosi, nānākārehi paricārayamānāpi naŋ sesitthiyo olokāpetumpi nāsakkhiŋsu, (p. 5.307), pabhāvatirahitamassa sakalampi nivesanaŋ tucchaŋ viya khāyi. So ‘idāni sāgalanagaraŋ pattā bhavissatī’ ti paccūsasamaye mātu santikaŋ gantvā, ‘amma, ahaŋ pabhā-vatiŋ ānessāmi, tumhe rajjaŋ anusāsathā’ ti vadanto paţhamaŋ gāthamāha–

1. ‘Idaŋ te raţţhaŋ sadhanaŋ sayoggaŋ, sakāyuraŋ sabbakāmūpa-pannaŋ;

idaŋ te rajjaŋ anusāsa amma, gacchāmahaŋ yattha piyā pabhāvatī’ ti.

Tattha sayogganti hatthiyoggādisahitaŋ. Sakāyuranti sapañcarājakakudhabhaņđaŋ. Anusāsa, ammāti so kira purisassa rajjaŋ datvā puna gaņhanaŋ nāma na yuttanti pitu vā bhātu vā aniyyādetvā mātu niyyādento evamāha.

Sā tassa kathaŋ sutvā ‘tena hi, tāta, appamatto bhaveyyāsi, mātugāmo nāma aparisuddhahadayo’ ti vatvā nānaggarasabhojanassa suvaņņakaroţiŋ pūretvā ‘idaŋ antarāmagge bhuñjeyyāsī’ ti vatvā uyyojesi. So taŋ ādāya mātaraŋ vanditvā tikkhattuŋ padakkhiņaŋ katvā ‘jīvanto puna tumhe passi-ssāmī’ ti vatvā sirigabbhaŋ pavisitvā pañcāvudhaŋ sannayhitvā bhattakaro-ţiyā saddhiŋ kahāpaņasahassaŋ pasibbake katvā kokanudañca vīņaŋ ādāya nagarā nikkhamitvā maggaŋ paţipajjitvā mahabbalo mahāthāmo yāva majjhanhikā paņņāsa yojanāni gantvā bhattaŋ bhuñjitvā sesadivasabhāgena puna paņņāsa yojanāni gantvā ekāheneva yojanasatikaŋ maggaŋ khepetvā sāyanhasamaye nhatvā sāgalanagaraŋ pāvisi. Tasmiŋ paviţţhamatteyeva tassa tejena pabhāvatī sayanapiţţhe saņţhātuŋ asakkontī otaritvā bhūmiyaŋ nipajji. Bodhisattaŋ kilantindriyaŋ vīthiyā gacchantaŋ aññatarā itthī disvā pakkosāpetvā nisīdāpetvā pāde dhovāpetvā sayanaŋ dāpesi. So kilantakāyo nipajjitvā niddaŋ okkami.

Atha sā tasmiŋ niddamupagate bhattaŋ sampādetvā taŋ pabodhetvā

bhattaŋ bhojesi. So tuţţho tassā saddhiŋ bhattakaroţiyā kahāpaņasahassaŋ (p. 5.308)

adāsi. So pañcāvudhaŋ tattheva ţhapetvā ‘gantabbaţţhānaŋ me atthī’ ti

vatvā vīņaŋ ādāya hatthisālaŋ gantvā ‘ajja me idha vasituŋ detha,

gandhabbaŋ vo karissāmī’ ti vatvā hatthigopakehi anuññāto ekamante nipajjitvā thokaŋ niddāyitvā paţippassaddhadaratho uţţhāya vīņaŋ muñcitvā

‘sāgalanagaravāsino imaŋ saddaŋ suņantū’ ti vīņaŋ vādento gāyi. Pabhāvatī bhūmiyaŋ nipannā taŋ saddaŋ sutvāva ‘ayaŋ na aññassa vīņāsaddo,

nissaŋsayaŋ kusarājā mamatthāya āgato’ ti aññāsi. Maddarājāpi taŋ

saddaŋ sutvā ‘ativiya madhuraŋ vādeti, sve etaŋ pakkosāpetvā mama

gandhabbaŋ kāressāmī’ ti cintesi.

Bodhisatto ‘na sakkā idha vasamānena pabhāvatī daţţhuŋ, aţţhānametan’ti pātova nikkhamitvā sāyaŋ bhuttageheyeva pātarāsaŋ bhuñjitvā vīņaŋ

ţhapetvā rājakumbhakārassa santikaŋ gantvā tassa antevāsikabhāvaŋ upagantvā ekadivaseneva gharaŋ mattikāya pūretvā ‘bhājanāni karomi ācariyā’ti vatvā, ‘āma, kārohī’ ti vutte ekaŋ mattikāpiņđaŋ cakke ţhapetvā cakkaŋ

āviñchi, sakiŋ āviddhameva yāva majjhanhikātikkamā bhamiyeva. So nānāvaņņāni khuddakamahantāni bhājanāni katvā pabhāvatiyā atthāya bhājanaŋ

karonto nānārūpāni samuţţhāpesi. Bodhisattānañhi adhippāyo nāma samijjhati, ‘tāni rūpāni pabhāvatīyeva passatū’ ti adhiţţhāsi. So sabbabhājanāni

sukkhāpetvā pacitvā gehaŋ pūresi. Kumbhakāro nānābhājanāni gahetvā rāja-kulaŋ agamāsi. Rājā disvā ‘kenimāni katānī’ ti pucchi. ‘Mayā, devā’ ti. ‘Ahaŋ tayā katāni jānāmi, kathehi, kena katānī’ ti? ‘Antevāsikena me devā’ ti. ‘Na te so antevāsī, ācariyo te so, tvaŋ tassa santike sippaŋ sikkha, ito paţţhāya ca so mama dhītānaŋ bhājanāni karotu, imañcassa sahassaŋ dehī’ ti sahassaŋ dāpetvā ‘nānāvaņņāni imāni khuddakabhājanāni mama dhītānaŋ dehī’ ti āha.

So tāni tāsaŋ santikaŋ netvā ‘imāni vo kīļanatthāya khuddakabhājanānī’ ti āha. Tā sabbā āgamiŋsu. Kumbhakāro mahāsattena pabhāvatiyā

atthāya katabhājanameva tassā adāsi. Sā ca bhājanaŋ gahetvā (p. 5.309)

tattha attano ca mahāsattassa ca khujjāya ca rūpaŋ passitvā ‘idaŋ na

aññena kataŋ, kusarājeneva katan’ ti ñatvā kujjhitvā bhūmiyaŋ khipitvā

‘iminā mayhaŋ attho natthi, icchantānaŋ dehī’ ti āha. Athassā bhaginiyo

kuddhabhāvaŋ ñatvā ‘khuddakabhājanaŋ kusaraññā katanti maññasi, idaŋ tena na kataŋ, kumbhakāreneva kataŋ, gaņhāhi nan’ ti avahasiŋsu. Sā tena katabhāvaŋ tassa ca āgatabhāvaŋ tāsaŋ na kathesi. Kumbhakāro sahassaŋ bodhisattassa datvā ‘tāta, rājā te tuţţho, ito kira paţţhāya rājadhī-tānaŋ bhājanāni kareyyāsi, ahaŋ tāsaŋ harissāmī’ ti āha.

So ‘idhāpi vasantena na sakkā pabhāvatī daţţhun’ ti taŋ sahassaŋ

tasseva datvā rājupaţţhākassa naļakārassa santikaŋ gantvā tassa antevāsiko hutvā pabhāvatiyā atthāya tālavaņţaŋ katvā tattheva setacchattañca

āpānabhūmiñca vatthaŋ gahetvā ţhitaŋ pabhāvatiñcāti nānārūpāni dassesi.

Naļakāro tañca aññañca tena katabhaņđakaŋ ādāya rājakulaŋ agamāsi. Rājā disvā ‘kenimāni katānī’ ti pucchitvā purimanayeneva sahassaŋ datvā ‘imāni naļakārabhaņđāni mama dhītānaŋ dehī’ ti āha. Sopi bodhisattena pabhāvatiyā atthāya kataŋ tālavaņţaŋ tassāyeva adāsi. Tatrapi rūpāni añño jano na passati, pabhāvatī pana disvā kusaraññā katabhāvaŋ ñatvā ‘gaņhitu-kāmā gaņhantū’ ti kuddhā bhūmiyaŋ khipi. Atha naŋ sesā avahasiŋsu. Naļa-kāro sahassaŋ āharitvā bodhisattassa datvā taŋ pavattiŋ ārocesi.

So ‘idampi mayhaŋ avasanaţţhānan’ ti sahassaŋ tasseva datvā rājamālā-kārassa santikaŋ gantvā antevāsikabhāvaŋ upagantvā nānāvidhaŋ mālāvi-katiŋ ganthitvā pabhāvatiyā atthāya nānārūpavicitraŋ ekaŋ cumbaţakaŋ akāsi. Mālākāro taŋ sabbaŋ ādāya rājakulaŋ agamāsi. Rājā disvā ‘keni-māni ganthitānī’ ti pucchi. ‘Mayā, devā’ ti. ‘Ahaŋ tayā ganthitāni jānāmi, kathehi, kena ganthitānī’ ti? ‘Antevāsikena me (p. 5.310), devā’ ti. ‘Na so ante-vāsī, ācariyo te so, tvaŋ tassa santike sippaŋ sikkha, ito paţţhāya ca so mama dhītānaŋ pupphāni ganthatu, imañcassa sahassaŋ dehī’ ti sahassaŋ datvā ‘imāni pupphāni mama dhītānaŋ dehī’ ti āha. Sopi bodhisattena pabhā-vatiyā atthāya kataŋ cumbaţakaŋ tassāyeva adāsi. Sā tattha attano ca rañño ca rūpehi saddhiŋ nānārūpāni disvā tena katabhāvaŋ ñatvā kujjhitvā bhūmiyaŋ khipi. Sesā bhaginiyo taŋ tatheva avahasiŋsu. Mālākāropi sahassaŋ āharitvā bodhisattassa datvā taŋ pavattiŋ ārocesi.

So ‘idampi mayhaŋ avasanaţţhānan’ ti sahassaŋ tasseva datvā rañño

sūdassa santikaŋ gantvā antevāsikabhāvaŋ upagacchi. Athekadivasaŋ

sūdo rañño bhojanavikatiŋ haranto attano atthāya pacituŋ bodhisattassa

aţţhimaŋsaŋ adāsi. So taŋ tathā sampādesi, yathāssa gandho sakalanagaraŋ avatthari. Rājā taŋ ghāyitvā ‘kiŋ te mahānase aññampi maŋsaŋ

pacasī’ ti pucchi. ‘Natthi, deva, apica kho pana me antevāsikassa aţţhimaŋsaŋ pacanatthāya dinnaŋ, tasseva so gandho bhavissatī’ ti. Rājā āharāpetvā tato thokaŋ jivhagge ţhapesi, tāvadeva satta rasaharaņisahassāni

khobhentaŋ phari. Rājā rasataņhāya bajjhitvā sahassaŋ datvā ‘ito paţţhāya

tava antevāsinā mama ca dhītānañca me bhattaŋ pacāpetvā tvaŋ mayhaŋ

āhara, so me dhītānaŋ haratū’ ti āha. Sūdo gantvā tassa ārocesi. So taŋ

sutvā ‘idāni me manoratho matthakaŋ patto, idāni panāhaŋ pabhāvatiŋ

daţţhuŋ labhissāmī’ ti tuţţho taŋ sahassaŋ tasseva datvā punadivase

bhattaŋ sampādetvā rañño bhattabhājanāni pesetvā rājadhītānaŋ bhattakājaŋ sayaŋ gahetvā pabhāvatiyā vasanapāsādaŋ abhiruhi. Sā taŋ bhatta-kājaŋ ādāya pāsādaŋ abhiruhantaŋ disvā cintesi– ‘ayaŋ attano ananuccha-vikaŋ dāsakammakarehi kattabbaŋ karoti. Sace panāhaŋ katipāhaŋ tuņhī bhavissāmi, “idāni maŋ esā rocatī” ti saññī hutvā katthaci agantvā maŋ olo-kento idheva vasissati, idāneva taŋ akkositvā paribhāsitvā muhuttampi idha vasituŋ adatvā palāpessāmī’ ti. Sā dvāraŋ ađđhavivaţaŋ katvā ekaŋ hatthaŋ kavāţe laggetvā ekena hatthena aggaļaŋ uppīļetvā dutiyaŋ gātha-māha–

2. ‘Anujjubhūtena (p. 5.311) haraŋ mahantaŋ, divā ca ratto ca nisīthakāle.

paţigaccha tvaŋ khippaŋ kusāvatiŋ kusa, nicchāmi dubbaņņamahaŋ

vasantan’ ti.

Tassattho– mahārāja, tvaŋ bhattakārako hutvā ujukena cittena yopi te sīsaŋ bhindeyya, tassapetaŋ kammaŋ na karosi, anujubhūtena pana cittena mamatthāya etaŋ mahantaŋ kājaŋ haranto divā ca ratto ca nisīthakāle ca mahantaŋ dukkhaŋ anubhavissasi, kiŋ te tena anubhūtena dukkhena, tvaŋ attano nagaraŋ kusāvatimeva paţigaccha, aññaŋ attanā sadisiŋ atirasaka-pūvasaņţhānamukhiŋ yakkhiniŋ aggamahesiŋ katvā rajjaŋ kārehīti. Nicchāmi dubbaņņamahaŋ vasantanti ahaŋ pana taŋ dubbaņņaŋ dussa-ņţhitaŋ idha vasantaŋ na icchāmīti.

So ‘pabhāvatiyā me santikā kathā laddhā’ ti tuţţhacitto tisso gāthā abhāsi–

3. ‘Nāhaŋ gamissāmi ito kusāvatiŋ, pabhāvatī vaņņapalobhito tava;

ramāmi maddassa niketaramme, hitvāna raţţhaŋ tava dassane rato.

4. ‘Pabhāvatī vaņņapalobhito tava, sammūļharūpo vicarāmi mediniŋ;

disaŋ na jānāmi kutomhi āgato, tayamhi matto migamandalocane.

5. ‘Suvaņņacīravasane, jātarūpasumekhale;

sussoņi tava kāmā hi, nāhaŋ rajjena matthiko’ ti.

Tattha ramāmīti abhiramāmi na ukkaņţhāmi. Sammūļharūpoti kilesasa-mmūļho hutvā. Tayamhi mattoti tayi mattomhi, tayā vā mattomhi. Suvaņņacī-ravasaneTi suvaņņakhacitavatthavasane. Nāhaŋ rajjena matthikoti na ahaŋ rajjena atthiko.

Evaŋ (p. 5.312) vutte sā cintesi– ‘ahaŋ etaŋ “vippaţisārī bhavissatī” ti paribhāsāmi, ayaŋ pana rajjitvāva katheti, sace kho pana maŋ “ahaŋ kusarājā” ti vatvā hatthe gaņheyya, ko taŋ nivāreyya, koci no imaŋ kathaŋ suņeyyā’ti dvāraŋ thaketvā sūciŋ datvā anto aţţhāsi. Sopi bhattakājaŋ āharitvā

bhattaŋ vađđhetvā rājadhītaro bhojesi. Pabhāvatī ‘gaccha kusarājena pakkabhattaŋ āharā’ ti khujjaŋ pesesi. Sā āharitvā ‘bhuñjāhī’ ti āha. Nāhaŋ tena

pakkabhattaŋ bhuñjāmi, tvaŋ bhuñjitvā attano laddhanivāpaŋ gahetvā

bhattaŋ pacitvā āhara, kusarañño āgatabhāvañca mā kassaci ārocesīti.

Khujjā tato paţţhāya tassā koţţhāsaŋ āharitvā sayaŋ bhuñjati, attano

koţţhāsaŋ tassā upaneti. Kusarājāpi tato paţţhāya taŋ passituŋ alabhanto cintesi– ‘atthi nu kho pabhāvatiyā mayi sineho, udāhu natthi, vīmaŋsissāmi nan’ ti. So pana rājadhītaro bhojetvā bhattakājaŋ ādāya nikkhanto tassā gabbhadvāre pāsādatalaŋ pādena paharitvā bhājanāni ghaţţetvā nitthunitvā visaññī hutvā viya avakujjo pati. Sā tassa nitthunitasaddena dvāraŋ vivaritvā taŋ bhattakājena otthataŋ disvā cintesi– ‘ayaŋ sakalajambudīpe aggarājā maŋ nissāya rattindivaŋ dukkhaŋ anubhoti, sukhumālatāya bhattakājena avatthato patati, jīvati nu kho, no vā’ ti. Sā gabbhato nikkhamitvā tassa nāsa-vātaŋ upadhāretuŋ gīvaŋ pasāretvā mukhaŋ olokesi. So mukhapūraŋ kheļaŋ gahetvā tassā sarīre pātesi. Sā taŋ paribhāsitvā gabbhaŋ pavisitvā dvāraŋ ađđhavivaţaŋ thaketvā ţhitā gāthamāha–

6. ‘Abbhūti tassa bho hoti, yo anicchantamicchati;

akāmaŋ rāja kāmesi, akantaŋ kantumicchasī’ ti.

Tattha abbhūtīti abhūti, avuđđhīti attho.

So pana paţibaddhacittatāya akkosiyamānopi paribhāsiyamānopi vippaţisāraŋ anuppādetvāva anantaraŋ gāthamāha–

7. ‘Akāmaŋ vā sakāmaŋ vā, yo naro labhate piyaŋ;

lābhamettha pasaŋsāma, alābho tattha pāpako’ ti.

Sāpi (p. 5.313) tasmiŋ evaŋ kathentepi anosakkitvā thaddhataravacanaŋ vatvā palāpetukāmā itaraŋ gāthamāha–

8. ‘Pāsāņasāraŋ khaņasi, kaņikārassa dārunā;

vātaŋ jālena bādhesi, yo anicchantamicchasī’ ti.

Tattha kaņikārassa dārunāti kaņikārakaţţhena. Bādhesīti bandhasīti.

Taŋ sutvā rājā tisso gāthāyo abhāsi–

9. ‘Pāsāņo nūna te hadaye, ohito mudulakkhaņe;

yo te sātaŋ na vindāmi, tirojanapadāgato.

10. ‘Yadā maŋ bhakuţiŋ katvā, rājaputtī udikkhati;

āļāriko tadā homi, rañño maddassantepure.

11. ‘Yadā umhayamānā maŋ, rājaputtī udikkhati;

nāļāriko tadā homi, rājā homi tadā kuso’ ti.

Tattha mudulakkhaņeti mudunā itthilakkhaņena samannāgate. Yoti yo ahaŋ tiroraţţhā āgato tava santike vasanto paţisanthāramattampi sātaŋ na labhāmi, so evaŋ maññāmi, mayi sinehuppattinivāraņāya nūna tava hadaye pāsāņo ţhapito. Bhakuţiŋ katvāti kodhavasena valivisamaŋ nalāţaŋ katvā. Āļārikoti bhattakārako. Tasmiŋ khaņe ahaŋ maddarañño antepure bhattakā-rakadāso viya homīti vadati. Umhayamānāti pahaţţhākāraŋ dassetvā hasa-mānā. Rājā homīti tasmiŋ khaņe ahaŋ kusāvatīnagare rajjaŋ kārento rājā viya homi, kasmāsi evaŋ pharusā, ito paţţhāya mā evarūpaŋ kari, bhaddeti.

Sā tassa vacanaŋ sutvā cintesi– ‘ayaŋ ativiya allīyitvā katheti, musā-vādaŋ katvā upāyena naŋ ito palāpessāmī’ ti gāthamāha–

12. ‘Sace (p. 5.314) hi vacanaŋ saccaŋ, nemittānaŋ bhavissati;

neva me tvaŋ patī assa, kāmaŋ chindantu sattadhā’ ti.

Tassattho– mahārāja, mayā ‘ayaŋ kusarājā mayhaŋ pati bhavissati, na bhavissatī’ ti bahū nimittapāţhakā pucchitā, te ‘kāmaŋ kira maŋ sattadhā chindantu, neva me tvaŋ pati bhavissasī’ ti vadiŋsūti.

Taŋ sutvā rājā taŋ paţibāhanto ‘bhadde, mayāpi attano raţţhe nemittakā pucchitā, te “aññatra sīhassarakusarājato tava pati nāma añño natthī” ti byāka-riŋsu, ahampi attano ñāņabalanimittena evameva kathesin’ ti vatvā ana-ntaraŋ gāthamāha–

13. ‘Sace hi vacanaŋ saccaŋ, aññesaŋ yadi vā mama;

neva tuyhaŋ patī atthi, añño sīhassarā kusā’ ti.

Tassattho– yadi hi aññesaŋ nemittānaŋ vacanaŋ saccaŋ, yadi vā mama vacanaŋ saccaŋ, tava añño pati nāma natthīti.

Sā tassa vacanaŋ sutvā ‘na sakkā imaŋ lajjāpetuŋ vā palāpetuŋ vā, kiŋ

me iminā’ ti dvāraŋ pidhāya attānaŋ na dassesi. Sopi kājaŋ gahetvā otari,

tato paţţhāya taŋ daţţhuŋ na labhati, bhattakārakakammaŋ karonto ativiya

kilamati, bhuttapātarāso dārūni phāleti, bhājanāni dhovati, kājena udakaŋ

āharati, sayanto ambaņapiţţhe sayati, pāto vuţţhāya yāgu-ādīni pacati harati

bhojeti, nandirāgaŋ nissāya atidukkhaŋ anubhoti. So ekadivasaŋ bhattagehadvārena gacchantiŋ khujjaŋ disvā pakkosi. Sā pabhāvatiyā bhayena

tassa santikaŋ gantuŋ avisahantī turitaturitā viya gacchati. Atha naŋ

vegena upagantvā ‘khujje’ ti āha.

Sā nivattitvā ţhitā ‘ko eso’ ti vatvā ‘tumhākaŋ saddaŋ na suņāmī’ ti āha. Atha naŋ ‘khujje tvampi sāminīpi te ubhopi ativiya thaddhā, ettakaŋ kālaŋ tumhākaŋ santike vasanto ārogyasāsanamattampi na labhāmi, deyya-dhammaŋ pana kiŋ dassatha, tiţţhatu tāvetaŋ, api me pabhāvatiŋ mudukaŋ katvā dassetuŋ sakkhissasī’ ti āha (p. 5.315). Sā ‘sādhū’ ti sampaţicchi. Atha naŋ ‘sace me taŋ dassetuŋ sakkhissasi, khujjabhāvaŋ te ujukaŋ katvā gīveyyakaŋ dassāmī’ ti palobhento pañca gāthāyo abhāsi–

14. ‘Nekkhaŋ gīvaŋ te kāressaŋ, patvā khujje kusāvatiŋ;

sace maŋ nāganāsūrū, olokeyya pabhāvatī.

15. ‘Nekkhaŋ gīvaŋ te kāressaŋ, patvā khujje kusāvatiŋ;

sace maŋ nāganāsūrū, ālapeyya pabhāvatī.

16. ‘Nekkhaŋ gīvaŋ te kāressaŋ, patvā khujje kusāvatiŋ;

sace maŋ nāganāsūrū, umhāyeyya pabhāvatī.

17. ‘Nekkhaŋ gīvaŋ te kāressaŋ, patvā khujje kusāvatiŋ;

sace maŋ nāganāsūrū, pamhāyeyya pabhāvatī.

18. ‘Nekkhaŋ gīvaŋ te kāressaŋ, patvā khujje kusāvatiŋ;

sace maŋ nāganāsūrū, pāņīhi upasamphuse’ ti.

Tattha nekkhaŋ gīvaŋ teti tava gīveyyaŋ sabbasuvaņņamayameva kāressāmīti attho. ‘Nekkhaŋ gīvaŋ te karissāmī’ tipi pāţho, tava gīvāya nekkhamayaŋ piļandhanaŋ piļandhessāmīti attho. Olokeyyāti sace tava vacanena

maŋ pabhāvatī olokeyya, sace maŋ tāya olokāpetuŋ sakkhissasīti attho.

‘Ālapeyyā’ ti-ādīsupi eseva nayo. Ettha pana umhāyeyyāti mandahasitavasena parihāseyya. Pamhāyeyyāti mahāhasitavasena parihāseyya.

Sā tassa vacanaŋ sutvā ‘gacchatha tumhe, deva, katipāhaccayena naŋ

tumhākaŋ vase karissāmi, passatha me parakkaman’ ti vatvā taŋ karaņīyaŋ

tīretvā pabhāvatiyā santikaŋ gantvā tassā vasanagabbhaŋ sodhentī viya

paharaņayoggaŋ leđđukhaņđampi asesetvā antamaso pādukāpi nīharitvā

sakalagabbhaŋ sammajjitvā gabbhadvāre ummāraŋ antaraŋ katvā uccāsanaŋ paññapetvā pabhāvatiyā ekaŋ nīcapīţhakaŋ attharitvā ‘ehi, amma, sīse te (p. 5.316) ūkā vicinissāmī’ ti taŋ tattha pīţhake nisīdāpetvā attano ūru-antare tassā sīsaŋ ţhapetvā thokaŋ kaņđuyitvā ‘aho imissā sīse bahū ūkā’ ti sakasīsato ūkā gahetvā tassā hatthe ţhapetvā ‘passa kittakā te sīse ūkā’ ti piyakathaŋ kathetvā mahāsattassa guņaŋ kathentī gāthamāha–

19. ‘Na hi nūnāyaŋ rājaputtī, kuse sātampi vindati;

āļārike bhate pose, vetanena anatthike’ ti.

Tassattho– ekaŋsena ayaŋ rājaputtī pubbe kusāvatīnagare kusanarindassa santike mālāgandhavilepanavatthālankāravasena appamattakampi

sātaŋ na vindati na labhati, tambūlamattampi etena etissā dinnapubbaŋ na

bhavissati. Kinkāraņā? Itthiyo nāma ekadivasampi ankaŋ avattharitvā nipannasāmikamhi hadayaŋ bhindituŋ na sakkonti, ayaŋ pana āļārike bhate

pose āļārikattañca bhatakattañca upagate etasmiŋ purise mūlenapi anatthike kevalaŋ taŋyeva nissāya rajjaŋ pahāya āgantvā evaŋ dukkhaŋ anu-bhavante paţisanthāramattampi na karoti, sacepi te, amma, tasmiŋ sineho natthi, sakalajambudīpe aggarājā maŋ nissāya kilamatīti tassa kiñcideva dātuŋ arahasīti.

Sā taŋ sutvā khujjāya kujjhi. Atha naŋ khujjā gīvāyaŋ gahetvā anto-gabbhe khipitvā sayaŋ bahi hutvā dvāraŋ pidhāya āviñchanarajjumhi ola-mbantī aţţhāsi. Pabhāvatī taŋ gahetuŋ asakkontī dvāramūle ţhatvā akko-santī itaraŋ gāthamāha–

20. ‘Na hi nūnāyaŋ sā khujjā, labhati jivhāya chedanaŋ;

sunisitena satthena, evaŋ dubbhāsitaŋ bhaņan’ ti.

Tattha sunisitenāti suţţhu nisitena tikhiņasatthena. Evaŋ dubbhāsitanti evaŋ asotabbayuttakaŋ dubbhāsitaŋ bhaņantī.

Atha khujjā āviñcanarajjuŋ gahetvā ţhitāva ‘nippaññe dubbinīte tava rūpaŋ

kiŋ karissati, kiŋ mayaŋ tava rūpaŋ khāditvā yāpessāmā’ ti vatvā terasahi (p. 5.317)

gāthāhi bodhisattassa guņaŋ pakāsentī khujjāgajjitaŋ nāma gajji–

21. ‘Mā naŋ rūpena pāmesi, ārohena pabhāvati;

mahāyasoti katvāna, karassu rucire piyaŋ.

22. ‘Mā naŋ rūpena pāmesi, ārohena pabhāvati;

mahaddhanoti katvāna, karassu rucire piyaŋ.

23. ‘Mā naŋ rūpena pāmesi, ārohena pabhāvati;

mahabbaloti katvāna, karassu rucire piyaŋ.

24. ‘Mā naŋ rūpena pāmesi, ārohena pabhāvati;

mahāraţţhoti katvāna, karassu rucire piyaŋ.

25. ‘Mā naŋ rūpena pāmesi, ārohena pabhāvati;

mahārājāti katvāna, karassu rucire piyaŋ.

26. ‘Mā naŋ rūpena pāmesi, ārohena pabhāvati;

sīhassaroti katvāna, karassu rucire piyaŋ.

27. ‘Mā naŋ rūpena pāmesi, ārohena pabhāvati;

vaggussaroti katvāna, karassu rucire piyaŋ.

28. ‘Mā naŋ rūpena pāmesi, ārohena pabhāvati;

bindussaroti katvāna, karassu rucire piyaŋ.

29. ‘Mā naŋ rūpena pāmesi, ārohena pabhāvati;

mañjussaroti katvāna, karassu rucire piyaŋ.

30. ‘Mā naŋ rūpena pāmesi, ārohena pabhāvati;

madhussaroti katvāna, karassu rucire piyaŋ.

31. ‘Mā naŋ rūpena pāmesi, ārohena pabhāvati;

satasippoti katvāna, karassu rucire piyaŋ.

32. ‘Mā naŋ rūpena pāmesi, ārohena pabhāvati;

khattiyotipi katvāna, karassu rucire piyaŋ.

33. ‘Mā (p. 5.318) naŋ rūpena pāmesi, ārohena pabhāvati;

kusarājāti katvāna, karassu rucire piyan’ ti.

Tattha mā naŋ rūpena pāmesi, ārohena, pabhāvatīti are pabhāvati, mā

tvaŋ etaŋ kusanarindaŋ attano rūpena ārohapariņāhena pamini, evaŋ

pamāņaŋ gaņhi. Mahāyasoti mahānubhāvo soti evaŋ hadaye katvāna rucire

piyadassane karassu tassa piyaŋ. Ānubhāvoyeva hissa rūpanti vadati. Esa

nayo sabbattha. Api ca mahāyasoti mahāparivāro. Mahaddhanoti mahābhogo. Mahabbaloti mahāthāmo. Mahāraţţhoti vipularaţţho. Mahārājāti sakalajambudīpe aggarājā. Sīhassaroti sīhasaddasamānasaddo. Vaggussaroti

līlāyuttassaro. Bindussaroti sampiņđitaghanassaro. Mañjussaroti sundarassaro. Madhussaroti madhurayuttassaro. Satasippoti paresaŋ santike asi-kkhitvā attano baleneva nipphanna-anekasatasippo. Khattiyoti okkākapave-ņiyaŋ jāto asambhinnakhattiyo. Kusarājāti sakkadattiyakusatiņasamāna-nāmo rājā. Evarūpo hi añño rājā nāma natthīti jānitvā etassa piyaŋ karohīti khujjā ettakāhi gāthāhi tassa guņaŋ kathesi.

Pabhāvatī tassā vacanaŋ sutvā ‘khujje ativiya gajjasi, hatthena pāpuņantī

sasāmikabhāvaŋ te jānāpessāmī’ ti khujjaŋ tajjesi. Sāpi taŋ ‘ahaŋ taŋ

rakkhamānā pituno te kusarājassa āgatabhāvaŋ nārocesiŋ, hotu, ajja rañño

ārocessāmī’ ti mahantena saddena bhāyāpesi. Sāpi ‘kocideva suņeyyā’ ti

khujjaŋ saññāpesi. Bodhisattopi taŋ passituŋ alabhanto satta māse dubbhojanena dukkhaseyyāya kilamanto cintesi– ‘ko me etāya attho, satta māse

vasanto etaŋ passitumpi na labhāmi, ativiya kakkhaļā sāhasikā, gantvā mātāpitaro passissāmī’ ti. Tasmiŋ khaņe sakko āvajjento tassa ukkaņţhitabhāvaŋ

ñatvā ‘rājā satta māse pabhāvatiŋ daţţhumpi na labhi, labhanākāramassa

karissāmī’ ti maddarañño dūte katvā sattannaŋ (p. 5.319) rājūnaŋ dūtaŋ

pāhento ‘pabhāvatī, kusarājaŋ chađđetvā āgatā, āgacchantu pabhāvatiŋ

gaņhantū’ ti ekekassa visuŋ visuŋ sāsanaŋ pahiņi. Te mahāparivārena

gantvā nagaraŋ patvā aññamaññassa āgatakāraņaŋ na jānanti. Te ‘tvaŋ

kasmā āgato, tvaŋ kasmā āgatosī’ ti pucchitvā tamatthaŋ ñatvā kujjhitvā

‘ekaŋ kira dhītaraŋ sattannaŋ dassati, passathassa anācāraŋ, uppaņđeti

no, gaņhatha nan’ ti ‘sabbesampi amhākaŋ pabhāvatiŋ detu yuddhaŋ vā’ ti

sāsanāni pahiņitvā nagaraŋ parivārayiŋsu. Maddarājā sāsanaŋ sutvā bhītatasito amacce āmantetvā ‘kiŋ karomā’ ti pucchi. Atha naŋ amaccā ‘deva,

sattapi rājāno pabhāvatiŋ nissāya āgatā, “sace na dassati, pākāraŋ

bhinditvā nagaraŋ pavisitvā jīvitakkhayaŋ pāpetvā taŋ gaņhissāmā” ti

vadanti, pākāre abhinneyeva tesaŋ pabhāvatiŋ pesessāmā’ ti vatvā gātha-māhaŋsu–

34. ‘Ete nāgā upatthaddhā, sabbe tiţţhanti vammitā;

purā maddanti pākāraŋ, ānentetaŋ pabhāvatin’ ti.

Tattha upatthaddhāti atithaddhā dappitā. Ānentetaŋ pabhāvatinti ānentu etaŋ pabhāvatinti sāsanāni pahiņiŋsu. Tasmā yāva ete nāgā pākāraŋ na maddanti, tāva nesaŋ pabhāvatiŋ pesehi, mahārājāti.

Taŋ sutvā rājā ‘sacāhaŋ ekassa pabhāvatiŋ pesessāmi, sesā yuddhaŋ

karissanti, na sakkā ekassa dātuŋ, sakalajambudīpe aggarājānaŋ “virūpo” ti

chađđetvā āgatā āgamanassa phalaŋ labhatu, vadhitvāna naŋ satta

khaņđāni katvā sattannaŋ khattiyānaŋ pesessāmī’ ti vadanto anantaraŋ

gāthamāha–

35. ‘Satta bile karitvāna, ahametaŋ pabhāvatiŋ;

khattiyānaŋ padassāmi, ye maŋ hantuŋ idhāgatā’ ti.

Tassa sā kathā sakalanivesane pākaţā ahosi. Paricārikā gantvā ‘rājā kira taŋ satta khaņđāni katvā sattannaŋ rājūnaŋ pesessatī’ ti pabhāvatiyā āro-cesuŋ. Sā maraņabhayabhītā āsanā vuţţhāya bhaginīhi parivutā mātu siri-gabbhaŋ agamāsi. Tamatthaŋ pakāsento satthā āha–

36. ‘Avuţţhahi (p. 5.320) rājaputtī, sāmā koseyyavāsinī;

assupuņņehi nettehi, dāsīgaņapurakkhatā’ ti.

Tattha sāmāti suvaņņavaņņā. Koseyyavāsinīti suvaņņakhacitakoseyyaniva-sanā.

Sā mātu santikaŋ gantvā mātaraŋ vanditvā paridevamānā āha–

37. ‘Taŋ nūna kakkūpanisevitaŋ mukhaŋ, ādāsadantātharupaccavekkhitaŋ;

subhaŋ sunettaŋ virajaŋ anangaņaŋ, chuddhaŋ vane ţhassati khatti-yehi.

38. ‘Te nūna me asite vellitagge, kese mudū candanasāralitte;

samākule sīvathikāya majjhe, pādehi gijjhā parikađđhissanti.

39. ‘Tā nūna me tambanakhā sulomā, bāhā mudū candanasāralittā;

chinnā vane ujjhitā khattiyehi, gayha dhanko gacchati yenakāmaŋ.

40. ‘Te nūna tālūpanibhe alambe, nisevite kāsikacandanena;

thanesu me lambissati singālo, mātūva putto taruņo tanūjo.

41. ‘Taŋ nūna soņiŋ puthulaŋ sukoţţitaŋ, nisevitaŋ kañcanamekhalāhi;

chinnaŋ vane khattiyehī avatthaŋ, singālasanghā parikađđhissanti.

42. ‘Soņā dhankā singālā ca, ye caññe santi dāţhino;

ajarā nūna hessanti, bhakkhayitvā pabhāvatiŋ.

43. ‘Sace (p. 5.321) maŋsāni hariŋsu, khattiyā dūragāmino;

aţţhīni amma yācitvā, anupathe dahātha naŋ.

44. ‘Khettāni amma kāretvā, kaņikārettha ropaya;

yadā te pupphitā assu, hemantānaŋ himaccaye; sareyyātha mamaŋ amma, evaŋvaņņā pabhāvatī’ ti.

Tattha kakkūpanisevitantila kakkūpanisevitanti sāsapakakkaloņakakkamattikakakkatilakakkahaliddikakkamukhacuņņakehi imehi pañcahi kakkehi upanisevitaŋ. Ādāsadantātharupaccavekkhitanti dantamayatharumhi ādāse

paccavekkhitaŋ tattha oloketvā maņđitaŋ. Subhanti subhamukhaŋ. Virajanti vigatarajaŋ nimmalaŋ. Anangaņanti gaņđapiļakādidosarahitaŋ.

Chuddhanti amma evarūpaŋ mama mukhaŋ addhā idāni khattiyehi

chađđitaŋ vane araññe ţhassatīti paridevati. Asiteti kāļake. Vellitaggeti unnatagge. Sīvathikāyāti susānamhi. Parikađđhissantīti evarūpe mama kese

manussamaŋsakhādakā gijjhā pādehi paharitvā nūna parikađđhissanti.

Gayha dhanko gacchati yenakāmanti amma mama evarūpaŋ bāhaŋ nūna dhanko gahetvā luñjitvā khādanto yenakāmaŋ gacchissati.

Tālūpanibheti suvaņņatālaphalasadise. Kāsikacandanenāti sukhumacanda-nena nisevite. Thanesu meti amma mama susāne patitāya evarūpe thane disvā mukhena đaŋsitvā tesu me thanesu attano tanujo mātu taruņaputto viya nūna singālo lambissati. Soņinti kaţiŋ. Sukoţţitanti gohanukena paha-ritvā suvađđhitaŋ. Avatthanti chađđitaŋ. Bhakkhayitvāti amma ete ettakā nūna mama maŋsaŋ khāditvā ajarā bhavissanti.

Sace maŋsāni hariŋsūti amma sace te khattiyā mayiŋ paţibaddhacittā mama maŋsāni hareyyuŋ, atha tumhe aţţhīni yācitvā anupathe dahāthanaŋ, janghamaggamahāmaggānaŋ antare daheyyāthāti vadati. Khettānīti amma mama jhāpitaţţhāne mālādivatthūni kāretvā ettha etesu khettesu kaņikāra-rukkhe ropaya. Himaccayeti himapātātikkame phagguņamāse. Sareyyāthāti tesaŋ pupphānaŋ suvaņņacankoţakaŋ pūretvā ūrūsu ţhapetvā mama dhītā pabhāvatī evaŋvaņņāti sareyyātha.

Iti (p. 5.322) sā maraņabhayatajjitā mātu santike vilapi. Maddarājāpi ‘pharasuñca gaņđikañca gahetvā coraghātako idheva āgacchatū’ ti āņāpesi. Tassa

āgamanaŋ sakalarājagehe pākaţaŋ ahosi. Athassa āgatabhāvaŋ sutvā

pabhāvatiyā mātā uţţhāyāsanā sokasamappitā rañño santikaŋ agamāsi.

Tamatthaŋ pakāsento satthā āha–

45. ‘Tassā mātā udaţţhāsi, khattiyā devavaņņinī;

disvā asiñca sūnañca, rañño maddassantepure’ ti.

Tattha udaţţhāsīTi āsanā uţţhāya rañño santikaŋ gantvā aţţhāsi. Disvā

asiñca sūnañcāTi antepuramhi alankatamahātale rañño purato nikkhittaŋ

pharasuñca gaņđikañca disvā vilapantī gāthamāha–

46. ‘Iminā nūna asinā, susaññaŋ tanumajjhimaŋ;

dhītaraŋ madda hantvāna, khattiyānaŋ padassasī’ ti.

Tattha asināti pharasuŋ sandhāyāha. So hi imasmiŋ ţhāne asi nāma jāto.

Susaññaŋ tanumajjhimanti suţţhu saññātaŋ tanumajjhimaŋ.

Atha naŋ rājā saññāpento āha– ‘devi, kiŋ kathesi, tava dhītā sakalajambu-dīpe aggarājānaŋ “virūpo” ti chađđetvā gatamagge padavalañje avinaţţhe-yeva maccuŋ nalāţenādāya āgatā, idāni attano rūpaŋ nissāya īdisaŋ phalaŋ labhatū’ ti. Sā tassa vacanaŋ sutvā dhītu santikaŋ gantvā vilapantī āha–

47. ‘Na me akāsi vacanaŋ, atthakāmāya puttike;

sājja lohitasañchannā, gacchasi yamasādhanaŋ.

48. ‘Evamāpajjatī poso, pāpiyañca nigacchati;

yo ve hitānaŋ vacanaŋ, na karoti atthadassinaŋ.

49. ‘Sace ca ajja dhāresi, kumāraŋ cārudassanaŋ;

kusena jātaŋ khattiyaŋ, suvaņņamaņimekhalaŋ; pūjitaŋ ñātisanghehi, na gacchasi yamakkhayaŋ.

50. ‘Yatthassu (p. 5.323) bherī nadati, kuñjaro ca nikūjati;

khattiyānaŋ kule bhadde, kinnu sukhataraŋ tato.

51. ‘Asso ca sisati dvāre, kumāro uparodati;

khattiyānaŋ kule bhadde, kinnu sukhataraŋ tato.

52. ‘Mayūrakoñcābhirude, kokilābhinikūjite;

khattiyānaŋ kule bhadde, kinnu sukhataraŋ tato’ ti.

Tattha puttiketi taŋ ālapati. Idaŋ vuttaŋ hoti– amma, idha kiŋ karissasi, sāmikassa santikaŋ gaccha, mā rūpamadena majjīti evaŋ yācantiyāpi me vacanaŋ na akāsi, sā tvaŋ ajja lohitasañchannā gacchasi yamasādhanaŋ, maccurājassa bhavanaŋ gamissasīti. Pāpiyañcāti ito pāpatarañca niga-cchati. Sace ca ajja dhāresīti, amma, sace tvaŋ cittassa vasaŋ agantvā kusa-narindaŋ paţicca laddhaŋ attano rūpena sadisaŋ cārudassanaŋ kumāraŋ ajja dhārayissasi. Yamakkhayanti evaŋ sante yamanivesanaŋ na gacche-yyāsi. Tato yamhi khattiyakule ayaŋ vibhūti, tamhā nānābherisaddena ceva mattavāraņakoñcanādena ca ninnāditā kusāvatīrājakulā kiŋ nu sukhataraŋ disvā idhāgatāsīti attho. Sisatīti hasati. Kumāroti susikkhito gandhabbaku-māro. Uparodatīti nānātūriyāni gahetvā upahāraŋ karoti. KokilābhinikūjiteTi kusarājakule sāyaŋ pāto pavattanaccagītavāditūpahāraŋ paţippharantī viya kokilehi abhinikūjite.

Iti sāpi ettakāhi gāthāhi tāya saddhiŋ sallapitvā ‘sace ajja kusanarindo idha assa, ime satta rājāno palāpetvā mama dhītaraŋ dukkhā pamocetvā ādāya gaccheyyā’ ti cintetvā gāthamāha–

53. ‘Kahaŋ nu kho sattumaddano, pararaţţhappamaddano;

kuso soļārapaññāņo, yo no dukkhā pamocaye’ ti.

Tattha soļārapaññāņoti uļārapañño.

Tato (p. 5.324) pabhāvatī ‘mama mātu kusassa vaņņaŋ bhaņantiyā

mukhaŋ nappahoti, ācikkhissāmi tāvassā tassa idheva āļārikakammaŋ

katvā vasanabhāvan’ ti cintetvā gāthamāha–

54. ‘Idheva so sattumaddano, pararaţţhappamaddano;

kuso soļārapaññāņo, yo te sabbe vadhissatī’ ti.

Athassā mātā ‘ayaŋ maraņabhayabhītā vippalapatī’ ti cintetvā gāthamāha–

55. ‘Ummattikā nu bhaņasi, andhabālā pabhāsasi;

kuso ce āgato assa, kiŋ na jānemu taŋ mayan’ ti.

Tattha andhabālāti sammūļhā aññāņā hutvā. Kiŋ na jānemūti kena kāra-ņena taŋ na jāneyyāma. So hi antarāmagge ţhitova amhākaŋ sāsanaŋ peseyya, samussitaddhajā caturanginīsenā paññāyetha, tvaŋ pana maraņa-bhayena kathesīti.

Sā evaŋ vutte ‘na me mātā saddahati, tassa idhāgantvā satta māse vasa-nabhāvaŋ na jānāti, dassessāmi nan’ ti cintetvā mātaraŋ hatthe gahetvā sīhapañjaraŋ vivaritvā hatthaŋ pasāretvā dassentī gāthamāha–

56. ‘Eso āļāriko poso, kumārīpuramantare;

daļhaŋ katvāna saŋvelliŋ, kumbhiŋ dhovati oņato’ ti.

Tattha kumārīpuramantareti vātapāne ţhitā tava dhītānaŋ kumārīnaŋ vasa-naţţhānantare naŋ olokehi. Saŋvellinti kacchaŋ bandhitvā kumbhiŋ dhovati.

So kira tadā ‘ajja me manoratho matthakaŋ pāpuņissati, addhā maraņa-bhayatajjitā, pabhāvatī, mama āgatabhāvaŋ kathessati, bhājanāni dhovitvā paţisāmessāmī’ ti udakaŋ āharitvā bhājanāni dhovituŋ ārabhi. Atha naŋ mātā paribhāsantī gāthamāha–

57. ‘Veņī tvamasi caņđālī, adūsi kulagandhinī;

kathaŋ maddakule jātā, dāsaŋ kayirāsi kāmukan’ ti.

Tattha (p. 5.325) veņīti tacchikā. Adūsi kulagandhinīti udāhu tvaŋ kuladū-sikā. Kāmukanti kathaŋ nāma tvaŋ evarūpe kule jātā attano sāmikaŋ dāsaŋ kareyyāsīti.

Tato pabhāvatī ‘mama mātā imassa maŋ nissāya evaŋ vasanabhāvaŋ na jānāti maññe’ ti cintetvā itaraŋ gāthamāha–

58. ‘Namhi veņī na caņđālī, na camhi kulagandhinī;

okkākaputto bhaddante, tvaŋ nu dāsoti maññasī’ ti.

Tattha okkākaputtoti, amma, esa okkākaputto, tvaŋ pana ‘dāso’ ti maññasi, kasmā naŋ ahaŋ ‘dāso’ ti kathessāmīti.

Idānissa yasaŋ vaņņentī āha–

59. ‘Yo brāhmaņasahassāni, sadā bhojeti vīsatiŋ;

okkākaputto bhaddante, tvaŋ nu dāsoti maññasi.

60. Yassa nāgasahassāni, sadā yojenti vīsatiŋ;

okkākaputto bhaddante, tvaŋ nu dāsoti maññasi.

61. ‘Yassa assasahassāni, sadā yojenti vīsatiŋ;

okkākaputto bhaddante, tvaŋ nu dāsoti maññasi.

62. ‘Yassa rathasahassāni, sadā yojenti vīsatiŋ;

Okkākaputto bhaddante, tvaŋ nu dāsoti maññasi.

Yassa usabhasahassāni, sadā yojenti vīsatiŋ; okkākaputto bhaddante, tvaŋ nu dāsoti maññasi.

63. ‘Yassa dhenusahassāni, sadā duhanti vīsatiŋ;

okkākaputto bhaddante, tvaŋ nu dāsoti maññasī’ ti.

Evaŋ tāya pañcahi gāthāhi mahāsattassa yaso vaņņito. Athassā mātā

‘ayaŋ asambhitā kathaŋ katheti, addhā evametan’ ti saddahitvā rañño

santikaŋ gantvā tamatthaŋ ārocesi. So vegena pabhāvatiyā santikaŋ (p. 5.326) gantvā ‘saccaŋ kira, amma, kusarājā idhāgato’ ti. ‘Āma tāta, ajjassa satta māsā atikkantā tava dhītānaŋ āļārikattaŋ karontassā’ ti. So tassā asadda-hanto khujjaŋ pucchitvā yathābhūtaŋ sutvā dhītaraŋ garahanto gāthamāha–

64. ‘Taggha te dukkaţaŋ bāle, yaŋ khattiyaŋ mahabbalaŋ;

nāgaŋ maņđūkavaņņena, na taŋ akkhāsidhāgatan’ ti.

Tattha tagghāti ekaŋseneva.

So dhītaraŋ garahitvā vegena tassa santikaŋ gantvā katapaţisanthāro

añjaliŋ paggayha attano accayaŋ dassento gāthamāha–

65. ‘Aparādhaŋ mahārāja, tvaŋ no khama rathesabha;

yaŋ taŋ aññātavesena, nāññāsimhā idhāgatan’ ti.

Taŋ sutvā mahāsatto ‘sacāhaŋ pharusaŋ vakkhāmi, idhevassa hadayaŋ phalissati, assāsessāmi nan’ ti cintetvā bhājanantare ţhitova itaraŋ gātha-māha–

66. ‘Mādisassa na taŋ channaŋ, yohaŋ āļāriko bhave;

tvaññeva me pasīdassu, natthi te deva dukkaţan’ ti.

Rājā tassa santikā paţisanthāraŋ labhitvā pāsādaŋ abhiruhitvā pabhā-vatiŋ pakkosāpetvā khamāpanatthāya pesetuŋ gāthamāha–

67. ‘Gaccha bāle khamāpehi, kusarājaŋ mahabbalaŋ;

khamāpito kuso rājā, so te dassati jīvitan’ ti.

Sā pitu vacanaŋ sutvā bhaginīhi ceva paricārikāhi ca parivutā tassa

santikaŋ agamāsi. Sopi kammakāravesena ţhitova tassā attano santikaŋ

āgamanaŋ ñatvā ‘ajja pabhāvatiyā mānaŋ bhinditvā pādamūle naŋ kalale nipajjāpessāmī’ ti sabbaŋ attanā ābhataŋ udakaŋ chađđetvā khalamaņđala-mattaŋ ţhānaŋ madditvā ekakalalaŋ akāsi. Sā tassa santikaŋ gantvā tassa pādesu nipatitvā kalalapiţţhe nipannā taŋ khamāpesi. Tamatthaŋ pakāsento satthā āha–

68. ‘Pitussa (p. 5.327) vacanaŋ sutvā, devavaņņī pabhāvatī;

sirasā aggahī pāde, kusarājaŋ mahabbalan’ ti.

Tattha sirasāti sirasā nipatitvā kusarājānaŋ pāde aggahesīti.

Gahetvā ca pana naŋ khamāpentī tisso gāthāyo abhāsi–

69. ‘Yāmā ratyo atikkantā, tāmā deva tayā vinā;

vande te sirasā pāde, mā me kujjha rathesabha.

70. ‘Sabbaŋ te paţijānāmi, mahārāja suņohi me;

na cāpi appiyaŋ tuyhaŋ, kareyyāmi ahaŋ puna.

71. ‘Evaŋ ce yācamānāya, vacanaŋ me na kāhasi;

idāni maŋ tāto hantvā, khattiyānaŋ padassatī’ ti.

Tattha ratyoti rattiyo. Tāmāti tā imā sabbāpi tayā vinā atikkantā. Sabbaŋ te

paţijānāmīti, mahārāja, ettakaŋ kālaŋ mayā tava appiyameva kataŋ, idaŋ

te ahaŋ sabbaŋ paţijānāmi, aparampi suņohi me, ito paţţhāyāhaŋ puna

tuyhaŋ appiyaŋ na karissāmi. Evaŋ ceti sace evaŋ yācamānāya mama

tvaŋ vacanaŋ na karissasīti.

Taŋ sutvā rājā ‘sacāhaŋ “imaŋ tvañceva jānissasī” ti vakkhāmi, hadaya-massā phalissati, assāsessāmi nan’ ti cintetvā āha–

72. ‘Evaŋ te yācamānāya, kiŋ na kāhāmi te vaco;

vikuddho tyasmi kalyāņi, mā tvaŋ bhāyi pabhāvati.

73. ‘Sabbaŋ te paţijānāmi, rājaputti suņohi me;

na cāpi appiyaŋ tuyhaŋ, kareyyāmi ahaŋ puna.

74. ‘Tava kāmā hi sussoņi, pahu dukkhaŋ titikkhisaŋ;

bahuŋ maddakulaŋ hantvā, nayituŋ taŋ pabhāvatī’ ti.

Tattha kiŋ na kāhāmīti kinkāraņā tava vacanaŋ na karissāmi. Vikuddho tyasmīti vikuddho nikkopo te asmiŋ. Sabbaŋ teti vikuddhabhāvañca idāni appiyakaraņañca ubhayaŋ te idaŋ sabbameva paţijānāmi. Tava kāmāti tava (p. 5.328) kāmena taŋ icchamāno. Titikkhisanti adhivāsemi. Bahuŋ madda-kulaŋ hantvā nayituŋ tanti bahumaddarājakulaŋ hanitvā balakkārena taŋ netuŋ samatthoti.

Atha so sakkassa devarañño paricārikaŋ viya taŋ attano paricārikaŋ disvā khattiyamānaŋ uppādetvā ‘mayi kira dharamāneyeva mama bhariyaŋ aññe gahetvā gamissantī’ ti sīho viya rājangaņe vijambhamāno ‘sakalanaga-ravāsino me āgatabhāvaŋ jānantū’ ti vagganto nadanto seļento apphoţento ‘idāni te jīvaggāhaŋ gahessāmi, rathādayo me yojentū’ ti anantaraŋ gātha-māha–

75. ‘Yojayantu rathe asse, nānācitte samāhite;

atha dakkhatha me vegaŋ, vidhamantassa sattavo’ ti.

Tattha nānācitteti nānālankāravicitte. Samāhiteti asse sandhāya vuttaŋ,

susikkhite nibbisevaneti attho. Atha dakkhatha me veganti atha me parakkamaŋ passissathāti.

Sattūnaŋ gaņhanaŋ nāma mayhaŋ bhāro, gaccha tvaŋ nhatvā alankaritvā pāsādaŋ āruhāti taŋ uyyojesi. Maddarājāpissa parihārakaraņatthaŋ

amacce pahiņi. Te tassa mahānasadvāreyeva sāņiŋ parikkhipitvā kappake

upaţţhapesuŋ. So katamassukammo sīsaŋnhāto sabbālankārapaţimaņđito

amaccādīhi parivuto ‘pāsādaŋ abhiruhissāmī’ ti disā viloketvā apphoţesi.

Olokita-olokitaţţhānaŋ vikampi. So ‘idāni me parakkamaŋ passissathā’ ti

āha. Tamatthaŋ pakāsento satthā anantaraŋ gāthamāha–

76. ‘Tañca tattha udikkhiŋsu, rañño maddassantepure;

vijambhamānaŋ sīhaŋva, phoţentaŋ diguņaŋ bhujan’ ti.

Tassattho– tañca tattha vijambhantaŋ apphoţentaŋ rañño antepure vāta-pānāni vivaritvā itthiyo udikkhiŋsūti.

Athassa maddarājā kata-āneñjakāraņaŋ alankatavaravāraņaŋ pesesi. So

samussitasetacchattaŋ hatthikkhandhaŋ āruyha ‘pabhāvatiŋ ānethā’ ti

tampi pacchato nisīdāpetvā caturanginiyā senāya parivuto pācīnadvārena (p. 5.329)

nikkhamitvā parasenaŋ oloketvā ‘ahaŋ kusarājā, jīvitatthikā urena nipajjantū’ti tikkhattuŋ sīhanādaŋ naditvā sattumaddanaŋ akāsi. Tamatthaŋ pakāsento satthā āha–

77. ‘Hatthikkhandhañca āruyha, āropetvā pabhāvatiŋ;

sangāmaŋ otaritvāna, sīhanādaŋ nadī kuso.

78. ‘Tassa taŋ nadato sutvā, sīhassevitare migā;

khattiyā vipalāyiŋsu, kusasaddabhayaţţitā.

79. ‘Hatthārohā anīkaţţhā, rathikā pattikārakā;

aññamaññassa chindanti, kusasaddabhayaţţitā.

80. ‘Tasmiŋ sangāmasīsasmiŋ, passitvā haţţhamānaso;

kusassa rañño devindo, adā verocanaŋ maņiŋ.

81. ‘So taŋ vijjhitvā sangāmaŋ, laddhā verocanaŋ maņiŋ;

hatthikkhandhagato rājā, pāvekkhi nagaraŋ puraŋ.

82. ‘Jīvaggāhaŋ gahetvāna, bandhitvā satta khattiye;

sasurassūpanāmesi, ime te deva sattavo.

83. ‘Sabbeva te vasaŋ gatā, amittā vihatā tava;

kāmaŋ karohi te tayā, muñca vā te hanassu vā’ ti.

Tattha vipalāyiŋsūti satiŋ paccupaţţhāpetuŋ asakkontā vipallatthacittā

bhijjiŋsu. Kusasaddabhayaţţitāti kusarañño saddaŋ nissāya jātena bhayena upaddutā mūļhacittā. Aññamaññassa chindantīti aññamaññaŋ chindanti maddanti. ‘Bhindiŋsū’ tipi pāţho. Tasminti evaŋ bodhisattassa saddasavane-neva sangāme bhinne tasmiŋ sangāmasīse taŋ mahāsattassa parakkamaŋ passitvā tuţţhahadayo sakko verocanaŋ nāma maņikkhandhaŋ tassa adāsi. Nagaraŋ puranti nagarasankhātaŋ puraŋ. Bandhitvāti tesaññeva uttari sāţa-kena pacchābāhaŋ bandhitvā. Kāmaŋ karohi te tayāti tvaŋ attano kāmaŋ icchaŋ ruciŋ karohi, ete hi tayā dāsā katāyevāti.

Rājā (p. 5.330) āha–

84. ‘Tuyheva sattavo ete, na hi te mayha sattavo;

tvaññeva no mahārāja, muñca vā te hanassu vā’ ti.

Tattha tvaññeva noti, mahārāja, tvaŋyeva amhākaŋ issaroti.

Evaŋ vutte mahāsatto ‘kiŋ imehi māritehi, mā tesaŋ āgamanaŋ niratthakaŋ hotu, pabhāvatiyā kaniţţhā satta maddarājadhītaro atthi, tā nesaŋ dāpessāmī’ ti cintetvā gāthamāha–

85. ‘Imā te dhītaro satta, devakaññūpamā subhā;

dadāhi nesaŋ ekekaŋ, hontu jāmātaro tavā’ ti.

Atha naŋ rājā āha–

86. ‘Amhākañceva tāsañca, tvaŋ no sabbesamissaro;

tvaññeva no mahārāja, dehi nesaŋ yadicchasī’ ti.

Tattha tvaŋ no sabbesanti, mahārāja kusanarinda, kiŋ vadesi, tvaññeva etesañca sattannaŋ rājūnaŋ mamañca imāsañca sabbesaŋ no issaro. Yadi-cchasīTi yadi icchasi, yassa vā yaŋ dātuŋ icchasi, tassa taŋ dehīti.

Evaŋ vutte so tā sabbāpi alankārāpetvā ekekassa rañño ekekaŋ adāsi.

Tamatthaŋ pakāsento satthā pañca gāthāyo abhāsi–

87. ‘Ekamekassa ekekaŋ, adā sīhassaro kuso;

khattiyānaŋ tadā tesaŋ, rañño maddassa dhītaro.

88. ‘Pīņitā tena lābhena, tuţţhā sīhassare kuse;

sakaraţţhāni pāyiŋsu, khattiyā satta tāvade.

89. ‘Pabhāvatiñca ādāya, maņiŋ verocanaŋ subhaŋ;

kusāvatiŋ kuso rājā, agamāsi mahabbalo.

90. ‘Tyassu ekarathe yantā, pavisantā kusāvatiŋ;

samānā vaņņarūpena, nāññamaññātirocisuŋ.

91. ‘Mātā (p. 5.331) puttena saŋgacchi, ubhayo ca jayampatī;

samaggā te tadā āsuŋ, phītaŋ dharaņimāvasun’ ti.

Tattha pīņitāti santappitā. Pāyiŋsūti idāni appamattā bhaveyyāthāti kusa-narindena ovaditā agamaŋsu. Agamāsīti katipāhaŋ vasitvā ‘amhākaŋ raţţhaŋ gamissāmā’ ti sasuraŋ āpucchitvā gato. Ekarathe yantāti dvepi eka-rathaŋ abhiruyha gacchantā. Samānā vaņņarūpenāti vaņņena ca rūpena ca samānā hutvā. Nāññamaññātirocisunti eko ekaŋ nātikkami. Maņiratanānu-bhāvena kira mahāsatto abhirūpo ahosi suvaņņavaņņo sobhaggappatto, so kira pubbe paccekabuddhassa piņđapātanissandena buddhapaţimākaraņani-ssandena ca evaŋ tejavanto ahosi. Saŋgacchīti athassa mātā mahāsattassa āgamanaŋ sutvā nagare bheriŋ carāpetvā mahāsattassa bahuŋ paņņā-kāraŋ ādāya paccuggamanaŋ katvā samāgacchi. Sopi mātarā saddhiŋyeva nagaraŋ padakkhiņaŋ katvā sattāhaŋ chaņakīļaŋ kīļitvā alankatapāsāda-talaŋ abhiruhi. Tepi ubho jayampatikā samaggā ahesuŋ, tato paţţhāya yāva-jīvaŋ samaggā sammodamānā phītaŋ dharaņiŋ ajjhāvasiŋsūti.

Satthā imaŋ dhammadesanaŋ āharitvā saccāni pakāsetvā jātakaŋ samodhānesi, saccapariyosāne ukkaņţhitabhikkhu sotāpattiphale patiţţhahi. Tadā

mātāpitaro mahārājakulāni ahesuŋ, kaniţţho ānando, khujjā khujjuttarā,

pabhāvatī rāhulamātā, parisā buddhaparisā, kusarājā pana ahameva ahosinti.

Kusajātakavaņņanā paţhamā.

[532] 2. Soņanandajātakavaņņanā

Devatā nusi gandhabboti idaŋ satthā jetavane viharanto mātuposaka-bhikkhuŋ ārabbha kathesi. Vatthu sāmajātake (jā. 2.22.296 ādayo) vatthusa-disaŋ. Tadā pana satthā ‘mā, bhikkhave, imaŋ bhikkhuŋ ujjhāyittha, porāņa-kapaņđitā sakalajambudīpe rajjaŋ labhamānāpi taŋ aggahetvā mātāpitaro posiŋsuyevā’ ti vatvā atītaŋ āhari.

Atīte (p. 5.332) bārāņasī brahmavađđhanaŋ nāma nagaraŋ ahosi. Tattha manojo nāma rājā rajjaŋ kāresi. Tattha aññataro asītikoţivibhavo brāhmaņa-mahāsālo aputtako ahosi. Tassa brāhmaņī teneva ‘bhoti puttaŋ patthehī’ ti vuttā patthesi. Atha bodhisatto brahmalokā cavitvā tassā kucchismiŋ paţi-sandhiŋ gaņhi, jātassa cassa ‘soņakumāro’ ti nāmaŋ kariŋsu. Tassa padasā gamanakāle aññopi satto brahmalokā cavitvā tassāyeva kucchimhi paţisandhiŋ gaņhi, tassa jātassa ‘nandakumāro’ ti nāmaŋ kariŋsu. Tesaŋ uggahitavedānaŋ sabbasippesu nipphattiŋ pattānaŋ vayappattānaŋ rūpa-sampadaŋ disvā brāhmaņo brāhmaņiŋ āmantetvā ‘bhoti puttaŋ soņaku-māraŋ gharabandhanena bandhissāmā’ ti āha. Sā ‘sādhū’ ti sampaţicchitvā puttassa tamatthaŋ ācikkhi. So ‘alaŋ, amma, mayhaŋ gharāvāsena, ahaŋ yāvajīvaŋ tumhe paţijaggitvā tumhākaŋ accayena himavantaŋ pavisitvā pabbajissāmī’ ti āha. Sā brāhmaņassa etamatthaŋ ārocesi.

Te punappunaŋ kathentāpi tassa cittaŋ alabhitvā nandakumāraŋ āmantetvā ‘tāta, tena hi tvaŋ kuţumbaŋ paţipajjāhī’ ti vatvā ‘nāhaŋ bhātarā

chađđitakheļaŋ sīsena ukkhipāmi, ahampi tumhākaŋ accayena bhātarāva

saddhiŋ pabbajissāmī’ ti vutte tesaŋ vacanaŋ sutvā ‘ime dve evaŋ taruņāva kāme pajahanti, kimangaŋ pana mayaŋ, sabbeyeva pabbajissāmā’ ti

cintetvā, ‘tātā, kiŋ vo amhākaŋ accayena pabbajjāya, idāneva sabbe mayaŋ

pabbajissāmā’ ti rañño ārocetvā sabbaŋ dhanaŋ dānamukhe vissajjetvā

dāsajanaŋ bhujissaŋ katvā ñātīnaŋ dātabbayuttakaŋ datvā cattāropi janā

brahmavađđhananagarā nikkhamitvā himavantapadese pañcapadumasañchannaŋ saraŋ nissāya ramaņīye vanasaņđe assamaŋ māpetvā pabbajitvā tattha vasiŋsu. Ubhopi bhātaro mātāpitaro paţijaggiŋsu, tesaŋ pātova dantakaţţhañca mukhadhovanañca datvā paņņasālañca pariveņañca samma-jjitvā pānīyaŋ paribhojanīyaŋ upaţţhapetvā araññato madhuraphalāphalāni āharitvā mātāpitaro khādāpenti, uņhena vā sītena vā vārinā nhāpenti, jaţā sodhenti, pādaparikammādīni tesaŋ karonti.

Evaŋ (p. 5.333) addhāne gate nandapaņđito ‘mayā ābhataphalāphalāneva paţhamaŋ mātāpitaro khādāpessāmī’ ti purato gantvā hiyyo ca parahiyyo ca gahitaţţhānato yāni vā tāni vā pātova āharitvā mātāpitaro khādāpesi. Te tāni khāditvā mukhaŋ vikkhāletvā uposathikā bhavanti. Soņapaņđito pana dūraŋ gantvā madhuramadhurāni supakkasupakkāni āharitvā upanāmesi. Atha naŋ, ‘tāta, kaniţţhena te ābhatāni mayaŋ pātova khāditvā uposathikā jātā, na idāni no attho’ ti vadanti. Iti tassa phalāphalāni paribhogaŋ na labhanti vina-ssanti, punadivasesupi tathevāti. Evaŋ so pañcābhiññatāya dūraŋ gantvāpi āharati, te pana na khādanti.

Atha mahāsatto cintesi– ‘mātāpitaro me sukhumālā, nando ca yāni vā tāni vā apakkaduppakkāni phalāphalāni āharitvā khādāpeti, evaŋ sante ime na cīraŋ pavattissanti, vāressāmi nan’ ti. Atha naŋ so āmantetvā ‘nanda, ito paţţhāya phalāphalaŋ āharitvā mamāgamanaŋ paţimānehi, ubhopi ekatova khādāpessāmā’ ti āha. So evaŋ vuttepi attano puññaŋ paccāsīsanto na tassa vacanamakāsi. Mahāsatto ‘nando mama vacanaŋ akaronto ayuttaŋ karoti, palāpessāmi naŋ, tato ekakova mātāpitaro paţijaggissāmī’ ti cintetvā ‘nanda, tvaŋ anovādako paņđitānaŋ vacanaŋ na karosi, ahaŋ jeţţho, mātā-pitaro mameva bhāro, ahameva nesaŋ paţijaggissāmi, tvaŋ idha vasituŋ na lacchasi, aññattha yāhī’ ti tassa accharaŋ pahari.

So tena palāpito tassa santike ţhātuŋ asakkonto taŋ vanditvā mātāpitaro

upasankamitvā tamatthaŋ ārocetvā attano paņņasālaŋ pavisitvā kasiņaŋ

oloketvā taŋ divasameva pañca abhiññāyo aţţha samāpattiyo nibbattetvā

cintesi– ‘ahaŋ sīnerupādato ratanavālukā āharitvā mama bhātu paņņasālāya

pariveņe okiritvā bhātaraŋ khamāpetuŋ pahomi, evampi na sobhissati, anotattato udakaŋ āharitvā mama bhātu paņņasālāya pariveņe osiñcitvā

bhātaraŋ khamāpetuŋ pahomi, evampi na sobhissati, sace me bhātaraŋ

devatānaŋ vasena khamāpeyyaŋ, cattāro ca mahārājāno sakkañca ānetvā bhātaraŋ khamāpetuŋ pahomi, evampi na sobhissati (p. 5.334), sakalajambu-dīpe manojaŋ aggarājānaŋ ādiŋ katvā rājāno ānetvā khamāpessāmi, evaŋ sante mama bhātu guņo sakalajambudīpe avattharitvā gamissati, candimasū-riyo viya paññāyissatī’ ti. So tāvadeva iddhiyā gantvā brahmavađđhanana-gare tassa rañño nivesanadvāre otaritvā ţhito ‘eko kira vo tāpaso daţţhukā-mo’ ti rañño ārocāpesi. Rājā ‘kiŋ pabbajitassa mayā diţţhena, āhāratthāya āgato bhavissatī’ ti bhattaŋ pahiņi, so bhattaŋ na icchi. Taņđulaŋ pahiņi, taņđulaŋ na icchi. Vatthāni pahiņi, vatthāni na icchi. Tambūlaŋ pahiņi, tambūlaŋ na icchi. Athassa santike dūtaŋ pesesi, ‘kimatthaŋ āgatosī’ ti. So dūtena puţţho ‘rājānaŋ upaţţhahituŋ āgatomhī’ ti āha. Rājā taŋ sutvā ‘bahū mama upaţţhākā, attanova tāpasadhammaŋ karotū’ ti pesesi. So taŋ sutvā ‘ahaŋ tumhākaŋ attano balena sakalajambudīpe rajjaŋ gahetvā dassāmī’ ti āha.

Taŋ sutvā rājā cintesi– ‘pabbajitā nāma paņđitā, kiñci upāyaŋ jānissantī’ ti taŋ pakkosāpetvā āsane nisīdāpetvā vanditvā ‘bhante, tumhe kira

mayhaŋ sakalajambudīparajjaŋ gahetvā dassathā’ ti pucchi. ‘Āma mahārājā’-ti. ‘Kathaŋ gaņhissathā’ ti? ‘Mahārāja, antamaso khuddakamakkhikāya piva-namattampi lohitaŋ kassaci anuppādetvā tava dhanacchedaŋ akatvā attano iddhiyāva gahetvā dassāmi, apica kevalaŋ papañcaŋ akatvā ajjeva nikkha-mituŋ vaţţatī’ ti. So tassa vacanaŋ saddahitvā senangaparivuto nagarā nikkhami. Sace senāya uņhaŋ hoti, nandapaņđito attano iddhiyā chāyaŋ katvā sītaŋ karoti, deve vassante senāya upari vassituŋ na deti, sītaŋ vā uņhaŋ vā vāreti, magge khāņukaņţakādayo sabbaparissaye antaradhāpeti, maggaŋ kasiņamaņđalaŋ viya samaŋ katvā sayaŋ ākāse cammakhaņđaŋ pattharitvā pallankena nisinno senāya parivuto gacchati.

Evaŋ senaŋ ādāya paţhamaŋ kosalaraţţhaŋ gantvā nagarassāvidūre

khandhāvāraŋ nivāsāpetvā ‘yuddhaŋ vā no detu setacchattaŋ vā’ ti kosalarañño dūtaŋ pāhesi. So kujjhitvā ‘kiŋ ahaŋ na rājā’ ti ‘yuddhaŋ dammī’ ti

senāya purakkhato nikkhami. Dve senā yujjhituŋ ārabhiŋsu. Nandapaņđito

dvinnampi antare attano nisīdanaŋ ajinacammaŋ mahantaŋ katvā pasāretvā dvīhipi (p. 5.335) senāhi khittasare cammeneva sampaţicchi. Ekasenāyapi koci kaņđena viddho nāma natthi, hatthagatānaŋ pana kaņđānaŋ

khayena dvepi senā nirussāhā aţţhaŋsu. Nandapaņđito manojarājassa

santikaŋ gantvā ‘mā bhāyi, mahārājā’ ti assāsetvā kosalassa santikaŋ

gantvā ‘mahārāja, mā bhāyi, natthi te paripantho, tava rajjaŋ taveva bhavissati, kevalaŋ manojarañño vasavattī hohī’ ti āha. So tassa saddahitvā

‘sādhū’ ti sampaţicchi. Atha naŋ manojassa santikaŋ netvā ‘mahārāja, kosalarājā te vase vattati, imassa rajjaŋ imasseva hotū’ ti āha. So ‘sādhū’ ti

sampaţicchitvā taŋ attano vase vattetvā dve senā ādāya angaraţţhaŋ

gantvā angaŋ gahetvā tato magadharaţţhanti etenupāyena sakalajambudīpe rājāno attano vase vattetvā tato tehi parivuto brahmavađđhananagarameva gato. Rajjaŋ gaņhanto panesa sattannaŋ saŋvaccharānaŋ upari sattadiva-sādhikehi sattamāsehi gaņhi. So ekekarājadhānito nānappakāraŋ khajjabho-janaŋ āharāpetvā ekasatarājāno gahetvā tehi saddhiŋ sattāhaŋ mahāpānaŋ pivi.

Nandapaņđito ‘yāva rājā sattāhaŋ issariyasukhaŋ anubhoti, tāvassa

attānaŋ na dassessāmī’ ti uttarakurumhi piņđāya caritvā himavante kañcanaguhādvāre sattāhaŋ vasi. Manojopi sattame divase attano mahantaŋ sirivibhavaŋ oloketvā ‘ayaŋ yaso na mayhaŋ mātāpitūhi, na aññehi dinno,

nandatāpasaŋ nissāya uppanno, taŋ kho

pana me apassantassa ajja sattamo divaso, kahaŋ nu kho me yasadāyako’ ti nandapaņđitaŋ sari. So tassa anussaraņabhāvaŋ ñatvā āgantvā purato

ākāse aţţhāsi. Rājā taŋ disvā cintesi– ‘ahaŋ imassa tāpasassa devatābhāvaŋ vā manussabhāvaŋ vā na jānāmi, sace esa manusso bhaveyya,

sakalajambudīparajjaŋ etasseva dassāmi. Atha devo, sakkāramassa karissā-mī’ ti. So taŋ vīmaŋsanto paţhamaŋ gāthamāha–

92. ‘Devatā nuti gandhabbo, adu sakko purindado;

manussabhūto iddhimā, kathaŋ jānemu taŋ mayan’ ti.

So tassa vacanaŋ sutvā sabhāvameva kathento dutiyaŋ gāthamāha–

93. ‘Nāpi (p. 5.336) devo na gandhabbo, nāpi sakko purindado;

manussabhūto iddhimā, evaŋ jānāhi bhāradhā’ ti.

Tattha bhāradhāti raţţhabhāradhāritāya naŋ evaŋ ālapati.

Taŋ sutvā rājā ‘manussabhūto kirāyaŋ mayhaŋ evaŋ bahupakāro, mahantena yasena naŋ santappessāmī’ ti cintetvā āha–

94. ‘Katarūpamidaŋ bhoto, veyyāvaccaŋ anappakaŋ;

devamhi vassamānamhi, anovassaŋ bhavaŋ akā.

95. ‘Tato vātātape ghore, sītacchāyaŋ bhavaŋ akā;

tato amittamajjhesu, saratāņaŋ bhavaŋ akā.

96. ‘Tato phītāni raţţhāni, vasino te bhavaŋ akā;

tato ekasataŋ khatye, anuyante bhavaŋ akā.

97. ‘Patītāssu mayaŋ bhoto, vada taŋ bhañjamicchasi;

hatthiyānaŋ assarathaŋ, nāriyo ca alankatā; nivesanāni rammāni, mayaŋ bhoto dadāmase.

98. ‘Atha vange vā magadhe, mayaŋ bhoto dadāmase;

atha vā assakāvantī, sumanā damma te mayaŋ.

99. ‘Upađđhaŋ vāpi rajjassa, mayaŋ bhoto dadāmase;

sace te attho rajjena, anusāsa yadicchasī’ ti.

Tattha katarūpamidanti katasabhāvaŋ. Veyyāvaccanti kāyaveyyāvatika-kammaŋ. Anovassanti avassaŋ, yathā devo na vassati, tathā katanti attho. Sītacchāyanti sītalaŋ chāyaŋ. Vasino teti te raţţhavāsino amhākaŋ vasava-ttino. Khatyeti khattiye, aţţhakathāyaŋ pana ayameva pāţho. Patītāssu mayanti tuţţhā mayaŋ. Vada taŋ bhañjamicchasīti bhañjanti ratanassetaŋ nāmaŋ, varaŋ te dadāmi, yaŋ ratanaŋ icchasi, taŋ vadehīti attho. ‘Hatthiyā-nan’ ti-ādīhi sarūpato taŋ taŋ ratanaŋ dasseti (p. 5.337). AssakāvantīAssaka-raţţhaŋ vā avantiraţţhaŋ vā. Rajjenāti sacepi te sakalajambudīparajjena attho, tampi te datvā ahaŋ phalakāvudhahattho tumhākaŋ rathassa purato gamissāmīti dīpeti. Yadicchasīti etesu mayā vuttappakāresu yaŋ icchasi, taŋ anusāsa āņāpehīti.

Taŋ sutvā nandapaņđito attano adhippāyaŋ āvikaronto āha–

100. ‘Na me atthopi rajjena, nagarena dhanena vā;

athopi janapadena, attho mayhaŋ na vijjatī’ ti.

‘Sace te mayi sineho atthi, ekaŋ me vacanaŋ karohī’ ti vatvā gāthādvaya-māha–

101. ‘Bhotova raţţhe vijite, araññe atthi assamo;

pitā mayhaŋ janettī ca, ubho sammanti assame.

102. ‘Tesāhaŋ pubbācariyesu, puññaŋ na labhāmi kātave;

bhavantaŋ ajjhāvaraŋ katvā, soņaŋ yācemu saŋvaran’ ti.

Tattha raţţheti rajje. Vijiteti āņāpavattiţţhāne. Assamoti himavantāraññe eko assamo atthi. Sammantīti tasmiŋ assame vasanti. Tesāhanti tesu ahaŋ.

Kātaveti vattapaţivattaphalāphalāharaņasankhātaŋ puññaŋ kātuŋ na

labhāmi, bhātā me soņapaņđito nāma mamekasmiŋ aparādhe mā idha

vasīti maŋ palāpesi. Ajjhāvaranti adhi-āvaraŋ te mayaŋ bhavantaŋ sapari-vāraŋ katvā soņapaņđitaŋ saŋvaraŋ yācemu, āyatiŋ saŋvaraŋ yācāmāti attho. ‘Yācemimaŋ varan’ tipi pāţho, mayaŋ tayā saddhiŋ soņaŋ yāce-yyāma khamāpeyyāma, imaŋ varaŋ tava santikā gaņhāmīti attho.

Atha naŋ rājā āha–

103. ‘Karomi te taŋ vacanaŋ, yaŋ maŋ bhaņasi brāhmaņa;

etañca kho no akkhāhi, kīvanto hontu yācakā’ ti.

Tattha (p. 5.338) karomīti ahaŋ sakalajambudīparajjaŋ dadamāno ettakaŋ kiŋ na karissāmi, karomīti vadati. KīvantoTi kittakā.

Nandapaņđito āha–

104. ‘Parosataŋ jānapadā, mahāsālā ca brāhmaņā;

ime ca khattiyā sabbe, abhijātā yasassino; bhavañca rājā manojo, alaŋ hessanti yācakā’ ti.

Tattha jānapadāti gahapatī. Mahāsālā ca brāhmaņāti sārappattā brāhmaņā ca parosatāyeva. Alaŋ hessantīti pariyattā bhavissanti. Yācakāti mama-tthāya soņapaņđitassa khamāpakā.

Atha naŋ rājā āha–

105. ‘Hatthī asse ca yojentu, rathaŋ sannayha sārathi;

ābandhanāni gaņhātha, pādāsussārayaddhaje; assamaŋ taŋ gamissāmi, yattha sammati kosiyo’ ti.

Tattha yojentūti hatthārohā hatthī, assārohā ca asse kappentu. Rathaŋ

sannayha sārathīti sammasārathi tvampi rathaŋ sannayha. ĀbandhanānīTi

hatthi-assarathesu ābandhitabbāni bhaņđāni ca gaņhatha. Pādāsussārayaddhajeti rathe ţhapitadhajapādāsu dhaje ussārayantu ussāpentu. Kosiyoti

yasmiŋ assame kosiyagotto vasatīti.

106. ‘Tato ca rājā pāyāsi, senāya caturanginī;

agamā assamaŋ rammaŋ, yattha sammati kosiyo’ ti.– ayaŋ abhisa-mbuddhagāthā;

Tattha tato cāti, bhikkhave, evaŋ vatvā tato so rājā ekasatakhattiye

gahetvā mahatiyā senāya parivuto nandapaņđitaŋ purato katvā nagarā

nikkhami. Caturangīnīti caturanginiyā senāya agamāsi, antaramagge vatta-mānopi avassaŋ gāmitāya evaŋ vutto. Catuvīsati-akkhobhaņisankhātena balakāyena saddhiŋ maggaŋ paţipannassa tassa nandapaņđito iddhānubhā-vena aţţhusabhavitthataŋ maggaŋ samaŋ māpetvā (p. 5.339) ākāse camma-khaņđaŋ pattharitvā tattha pallankena nisīditvā senāya parivuto alankataha-tthikkhandhe nisīditvā gacchantena raññā saddhiŋ dhammayuttakathaŋ kathento sīta-uņhādiparissaye vārento agamāsi.

Athassa assamaŋ pāpuņanadivase soņapaņđito ‘mama kaniţţhassa atire-kasattamāsasattadivasādhikāni satta vassāni nikkhantassā’ ti āvajjetvā ‘kahaŋ nu kho so etarahī’ ti dibbena cakkhunā olokento ‘catuvīsati-akkhobha-ņiparivārena saddhiŋ ekasatarājāno gahetvā mamaññeva khamāpetuŋ āga-cchatī’ ti disvā cintesi– ‘imehi rājūhi ceva parisāhi ca mama kaniţţhassa bahūni pāţihāriyāni diţţhāni, mamānubhāvaŋ ajānitvā “ayaŋ kūţajaţilo attano pamāņaŋ na jānāti, amhākaŋ ayyena saddhiŋ payojesī” ti maŋ vambhentā kathentā avīciparāyaņā bhaveyyuŋ, iddhipāţihāriyaŋ nesaŋ dassessāmī’ ti.

So caturangulamattena aŋsaŋ aphusantaŋ ākāse kājaŋ ţhapetvā anotattato udakaŋ āharituŋ rañño avidūre ākāsena pāyāsi. Nandapaņđito taŋ

āgacchantaŋ disvā attānaŋ dassetuŋ avisahanto nisinnaţţhāneyeva antara-dhāyitvā palāyitvā himavantaŋ pāvisi. Manojarājā pana taŋ ramaņīyena isi-vesena tathā āgacchantaŋ disvā gāthamāha–

107. ‘Kassa kādambayo kājo, vehāsaŋ caturangulaŋ;

aŋsaŋ asamphusaŋ eti, udahārāya gacchato’ ti.

Tattha kādambayoti kadambarukkhamayo. Aŋsaŋ asamphusaŋ etīti aŋsaŋ asamphusanto sayameva āgacchati. Udahārāyāti udakaŋ āharituŋ gacchantassa kassa esa kājo evaŋ eti, ko nāma tvaŋ, kuto vā āgacchasīti.

Evaŋ vutte mahāsatto gāthādvayamāha–

108. ‘Ahaŋ soņo mahārāja, tāpaso sahitabbato;

bharāmi mātāpitaro, rattindivamatandito.

109. ‘Vane phalañca mūlañca, āharitvā disampati;

posemi mātāpitaro, pubbe katamanussaran’ ti.

Tattha (p. 5.340) sahitabbatoti sahitavato sīlācārasampanno eko tāpaso ahanti vadati. Bharāmīti posemi. Atanditoti analaso hutvā. Pubbe katamanu-ssaranti tehi pubbe kataŋ mayhaŋ guņaŋ anussarantoti.

Taŋ sutvā rājā tena saddhiŋ vissāsaŋ kattukāmo anantaraŋ gāthamāha–

110. ‘Icchāma assamaŋ gantuŋ, yattha sammati kosiyo;

maggaŋ no soņa akkhāhi, yena gacchemu assaman’ ti.

Tattha assamanti tumhākaŋ assamapadaŋ.

Atha mahāsatto attano ānubhāvena assamapadagāmimaggaŋ māpetvā

gāthamāha–

111. ‘Ayaŋ ekapadī rāja, yenetaŋ meghasannibhaŋ;

koviļārehi sañchannaŋ, ettha sammati kosiyo’ ti.

Tassattho– mahārāja, ayaŋ ekapadiko janghamaggo, iminā gacchatha,

yena disābhāgena etaŋ meghavaņņaŋ supupphitakoviļārasañchannaŋ

vanaŋ dissati, ettha mama pitā kosiyagotto vasati, etassa so assamoti.

112. ‘Idaŋ vatvāna pakkāmi, taramāno mahā-isi;

vehāse antalikkhasmiŋ, anusāsitvāna khattiye.

113. ‘Assamaŋ parimajjitvā, paññāpetvāna āsanaŋ;

paņņasālaŋ pavisitvā, pitaraŋ patibodhayi.

114. ‘Ime āyanti rājāno, abhijātā yasassino;

assamā nikkhamitvāna, nisīda tvaŋ mahā-ise.

115. ‘Tassa taŋ vacanaŋ sutvā, taramāno mahā-isi;

assamā nikkhamitvāna, sadvāramhi upāvisī’ ti.– imā abhisambuddha-gāthā;

Tattha (p. 5.341) pakkāmīti anotattaŋ agamāsi. Assamaŋ parimajjitvāti,

bhikkhave, so isi vegena anotattaŋ gantvā pānīyaŋ ādāya tesu rājūsu

assamaŋ asampattesuyeva āgantvā pānīyaghaţe pānīyamāļake ţhapetvā

‘mahājano pivissatī’ ti vanakusumehi vāsetvā sammajjaniŋ ādāya assamaŋ sammajjitvā paņņasāladvāre pitu āsanaŋ paññāpetvā pavisitvā pitaraŋ jānā-pesīti attho. Upāvisīti uccāsane nisīdi.

Bodhisattassa mātā pana tassa pacchato nīcaţţhāne ekamantaŋ nisīdi. Mahāsatto nīcāsane nisīdi. Nandapaņđitopi bodhisattassa anotattato pānīyaŋ ādāya assamaŋ āgatakāle rañño santikaŋ āgantvā assamassa avidūre khandhāvāraŋ nivāsesi. Atha rājā nhatvā sabbālankārapaţimaņđito ekasata-rājaparivuto nandapaņđitaŋ gahetvā mahantena sirisobhaggena bodhisattaŋ khamāpetuŋ assamaŋ pāvisi. Atha naŋ tathā āgacchantaŋ bodhisattassa pitā disvā bodhisattaŋ pucchi, sopissa ācikkhi. Tamatthaŋ pakāsento satthā āha–

116. ‘Tañca disvāna āyantaŋ, jalantaŋriva tejasā;

khatyasanghaparibyūļhaŋ, kosiyo etadabravi.

117. ‘Kassa bherī mudingā ca, sankhā paņavadindimā;

purato paţipannāni, hāsayantā rathesabhaŋ.

118. ‘Kassa kañcanapaţţena, puthunā vijjuvaņņinā;

yuvā kalāpasannaddho, ko eti siriyā jalaŋ.

119. ‘Ukkāmukhapahaţţhaŋva, khadirangārasannibhaŋ;

mukhañca rucirā bhāti, ko eti siriyā jalaŋ.

120. ‘Kassa paggahitaŋ chattaŋ, sasalākaŋ manoramaŋ;

ādiccaraŋsāvaraņaŋ, ko eti siriyā jalaŋ.

121. ‘Kassa angaŋ pariggayha, vālabījanimuttamaŋ;

caranti varapuññassa, hatthikkhandhena āyato.

122. ‘Kassa (p. 5.342) setāni chattāni, ājānīyā ca vammitā;

samantā parikīrenti, ko eti siriyā jalaŋ.

123. ‘Kassa ekasataŋ khatyā, anuyantā yasassino;

samantānupariyanti, ko eti siriyā jalaŋ.

124. ‘Hatthi-assarathapatti, senā ca caturanginī;

samantānupariyanti, ko eti siriyā jalaŋ.

125. ‘Kassesā mahatī senā, piţţhito anuvattati;

akkhobhaņī apariyantā, sāgarasseva ūmiyo.

126. ‘Rājābhirājā manojo, indova jayataŋ pati;

nandassajjhāvaraŋ eti, assamaŋ brahmacārinaŋ.

127. ‘Tassesā mahatī senā, piţţhito anuvattati;

akkhobhaņī apariyantā, sāgarasseva ūmiyo’ ti.

Tattha jalantaŋrivāti jalantaŋ viya. PaţipannānīTi etāni tūriyāni kassa

purato āgacchantīti attho. Hāsayantāti tosentā. Kañcanapaţţenāti, tāta,

kassa kañcanamayena vijjuvaņņena uņhīsapaţţena nalāţanto parikkhittoti

pucchati. Yuvāti taruņo. Kalāpasannaddhoti sannaddhasaratūņīro. Ukkāmukhapahaţţhaŋ vāti kammārānaŋ uddhane pahaţţhaŋ suvaņņaŋ viya. Khadirangārasannibhanti vītaccitakhadirangāravaņņaŋ. Ādiccaraŋsāvaraņanti-ādiccaraŋsīnaŋ āvaraņaŋ. Angaŋ pariggayhāti angaŋ pariggahetvā, sarīraŋ

parikkhipitvāti attho. Vālabījanimuttamanti vālabījaniŋ uttamaŋ. Carantīti

sañcaranti. Chattānīti ājānīyapiţţhe nisinnānaŋ dhāritachattāni. Parikīrentīti

tassa samantā sabbadisābhāgesu parikīrayanti. Caturanginīti etehi hatthi-ādīhi catūhi angehi samannāgatā. Akkhobhaņīti khobhetuŋ na sakkā. Sāgarassevāti sāgarassa ūmiyo viya apariyantā. Rājābhirājāti ekasatarājūnaŋ pūjito,

tesaŋ vā adhiko rājāti rājābhirājā. Jayataŋ patīti jayappattānaŋ tāvatiŋsānaŋ jeţţhako. Ajjhāvaranti mamaŋ khamāpanatthāya nandassa parisabhāvaŋ upagantvā eti.

Satthā (p. 5.343) āha–

128. ‘Anulittā candanena, kāsikuttamadhārino;

sabbe pañjalikā hutvā, isīnaŋ ajjhupāgamun’ ti.

Tattha isīnaŋ ajjhupāgamunti, bhikkhave, sabbepi te rājāno surabhicanda-nena anulittā uttamakāsikavatthadhārino sirasi patiţţhāpita-añjalī hutvā isīnaŋ santikaŋ upagatā.

Tato manojo rājā taŋ vanditvā ekamantaŋ nisinno paţisanthāraŋ karonto gāthādvayamāha–

129. ‘Kacci nu bhoto kusalaŋ, kacci bhoto anāmayaŋ;

kacci uñchena yāpetha, kacci mūlaphalā bahū.

130. ‘Kacci đaŋsā makasā ca, appameva sarīsapā;

vane vāļamigākiņņe, kacci hiŋsā na vijjatī’ ti.

Tato paraŋ ubhinnaŋ tesaŋ vacanapaţivacanavasena kathitagāthā honti–

131. ‘Kusalañceva no rāja, atho rāja anāmayaŋ;

atho uñchena yāpema, atho mūlaphalā bahū.

132. ‘Atho đaŋsā makasā ca, appameva sarīsapā;

vane vāļamigākiņņe, hiŋsā mayhaŋ na vijjati.

133. ‘Bahūni vassapūgāni, assame sammataŋ idha;

nābhijānāmi uppannaŋ, ābādhaŋ amanoramaŋ.

134. ‘Svāgataŋ te mahārāja, atho te adurāgataŋ;

issarosi anuppatto, yaŋ idhatthi pavedaya.

135. ‘ tindukāni piyālāni, madhuke kāsumāriyo;

phalāni khuddakappāni, bhuñja rāja varaŋ varaŋ.

136. ‘Idampi pānīyaŋ sītaŋ, ābhataŋ girigabbharā;

tato piva mahārāja, sace tvaŋ abhikankhasi.

137. ‘Paţiggahitaŋ (p. 5.344) yaŋ dinnaŋ, sabbassa agghiyaŋ kataŋ;

nandassāpi nisāmetha, vacanaŋ so pavakkhati.

138. ‘Ajjhāvaramhā nandassa, bhoto santikamāgatā;

suņātu bhavaŋ vacanaŋ, nandassa parisāya cā’ ti.

Imā yebhuyyena pākaţasambandhāyeva, yaŋ panettha apākaţaŋ, tadeva vakkhāma. Pavedayāti yaŋ imasmiŋ ţhāne tava abhirucitaŋ atthi, taŋ no kathehīti vadati. Khuddakappānīti etāni nānārukkhaphalāni khuddakamadhu-paţibhāgāni madhurāni. Varaŋ varanti ito uttamuttamaŋ gahetvā bhuñja.

Girigabbharāti anotattato. Sabbassa agghiyanti yena mayaŋ āpucchitā, taŋ

amhehi paţiggahitaŋ nāma tumhehi ca dinnameva nāma, ettāvatā imassa

janassa sabbassa agghiyaŋ tumhehi kataŋ. NandassāpīTi amhākaŋ tāva

sabbaŋ kataŋ, idāni pana nandapaņđito kiñci vattukāmo, tassapi tāva

vacanaŋ suņātha. Ajjhāvaramhāti mayañhi na aññena kammena āgatā,

nandassa pana parisā hutvā tumhākaŋ khamāpanatthāya āgatāti vadati.

Bhavanti bhavaŋ soņapaņđito suņātu.

Evaŋ vutte nandapaņđito uţţhāyāsanā mātāpitaro ca bhātarañca vanditvā sakaparisāya saddhiŋ sallapanto āha–

139. ‘Parosataŋ jānapadā, mahāsālā ca brāhmaņā;

ime ca khattiyā sabbe, abhijātā yasassino; bhavañca rājā manojo, anumaññantu me vaco.

140. ‘Ye ca santi samītāro, yakkhāni idha massame;

araññe bhūtabhabyāni, suņantu vacanaŋ mama.

141. ‘Namo katvāna bhūtānaŋ, isiŋ vakkhāmi subbataŋ;

so tyāhaŋ dakkhiņā bāhu, tava kosiya sammato.

142. ‘Pitaraŋ me janettiñca, bhattukāmassa me sato;

vīra puññamidaŋ ţhānaŋ, mā maŋ kosiya vāraya.

143. ‘Sabbhi (p. 5.345) hetaŋ upaññātaŋ, mametaŋ upanissaja;

uţţhānapāricariyāya, dīgharattaŋ tayā kataŋ; dhātāpitūsu puññāni, mama lokadado bhava.

144. ‘Tatheva santi manujā, dhamme dhammapadaŋ vidū;

maggo saggassa lokassa, yathā jānāsi tvaŋ ise.

145. ‘Uţţhānapāricariyāya, mātāpitusukhāvahaŋ;

taŋ maŋ puññā nivāreti, ariyamaggāvaro naro’ ti.

Tattha anumaññantūti anubujjhantu, sādhukaŋ sutvā paccakkhaŋ karontūti attho. SamītāroTi samāgatā. Araññe bhūtabhabyānīti asmiŋ himavantāraññe yāni bhūtāni ceva vuđđhimariyādappattāni bhabyāni ca taruņadevatāni, tānipi sabbāni mama vacanaŋ suņantūti attho. ‘Namo katvānā’ ti idaŋ

so parisāya saññaŋ datvā tasmiŋ vanasaņđe nibbattadevatānaŋ namakkāraŋ katvā āha. Tassattho– ajja bahūhi devatāhi mama bhātikassa

dhammakathāsavanatthaŋ āgatāhi bhavitabbaŋ, ahaŋ vo namakkāro,

tumhepi mayhaŋ sahāyā hothāti. So devatānaŋ añjaliŋ paggahetvā parisaŋ jānāpetvā ‘isiŋ vakkhāmī’ ti-ādimāha. Tattha isinti soņapaņđitaŋ sandhāya vadati. Sammatoti bhātaro nāma angasamā honti, tasmā so te ahaŋ dakkhiņā bāhūti sammato. Tena me khamituŋ arahathāti dīpeti.

Vīrāti vīriyavanta mahāparakkama. Puññamidaŋ ţhānanti idaŋ mātāpitu-u-paţţhānaŋ nāma puññaŋ saggasaŋvattanikakāraņaŋ, taŋ karontaŋ maŋ mā vārayāti vadati. Sabbhi hetanti etañhi mātāpitu-upaţţhānaŋ nāma paņđi-tehi upaññātaŋ upagantvā ñātañceva vaņņitañca. Mametaŋ upanissajāti idaŋ tvaŋ mayhaŋ nissaja vissajjehi dehi. Uţţhānapāricariyāyāti uţţhānena ca pāricariyāya ca. Katanti dīgharattaŋ tayā kusalaŋ kataŋ. Puññānīti idāni ahaŋ mātāpitūsu puññāni kattukāmo. Mama lokadadoti tassa mama tvaŋ saggalokadado hoti, ahañhi tesaŋ vattaŋ upaţţhānaŋ katvā devaloke apari-māņaŋ yasaŋ labhissāmi, tassa me tvaŋ dāyako hohīti vadati.

Tathevāti (p. 5.346) yathā tvaŋ jānāsi, tatheva aññepi manujā imissaŋ parisāyaŋ santi, te nānappakāre dhamme idaŋ jeţţhāpacāyikabhāvasankhātaŋ

dhammakoţţhāsaŋ vadanti. Kinti? Maggo saggassa lokassāTi. Sukhāvahanti uţţhānena ca pāricariyāya ca mātāpitūnaŋ sukhāvahaŋ. Taŋ manti

taŋ maŋ evaŋ sammāpaţipannampi bhātā soņapaņđito tamhā puññā abhi-vāreti. Ariyamaggāvaroti so evaŋ vārento ayaŋ naro mama piyadassana-tāya ariyasankhātassa vedalokassa maggāvaraņo nāma hotīti.

Evaŋ nandapaņđitena vutte mahāsatto ‘imassa tāva tumhehi vacanaŋ sutaŋ, idāni mamapi suņāthā’ ti sāvento āha–

146. ‘Suņantu bhonto vacanaŋ, bhāturajjhāvarā mama;

kulavaŋsaŋ mahārāja, porāņaŋ parihāpayaŋ; adhammacārī jeţţhesu, nirayaŋ sopapajjati.

147. ‘Ye ca dhammassa kusalā, porāņassa disampati;

cārittena ca sampannā, na te gacchanti duggatiŋ.

148. ‘Mātā pitā ca bhātā ca, bhaginī ñāti bandhavā;

sabbe jeţţhassa te bhārā, evaŋ jānāhi bhāradha.

149. ‘Ādiyitvā garuŋ bhāraŋ, nāviko viya ussahe;

dhammañca nappamajjāmi, jeţţho casmi rathesabhā’ ti.

Tattha bhāturajjhāvarāti mama bhātu parisā hutvā āgatā bhonto sabbepi rājāno mamapi tāva vacanaŋ suņantu. Parihāpayanti parihāpento. Dhamma-ssāti jeţţhāpacāyanadhammassa paveņīdhammassa. Kusalāti chekā. Cāri-ttena cāti ācārasīlena sampannā. Bhārāti sabbe ete jeţţhena vahitabbā paţija-ggitabbāti tassa bhārā nāma. Nāviko viyāti yathā nāvāya garuŋ bhāraŋ ādi-yitvā samuddamajjhe nāvaŋ sotthinā netuŋ nāviko ussaheti vāyamati, saha nāvāya sabbabhaņđañca jano ca tasseva bhāro hoti, tathā mameva sabbe ñātakā bhāroti (p. 5.347), ahañca te ussahāmi paţijaggituŋ sakkomi, tañca jeţţhāpacāyanadhammaŋ nappamajjāmi, na kevalañca etesaññeva, sakala-ssapi lokassa jeţţho ca asmi, tasmā ahameva saddhiŋ nandena paţijaggituŋ yuttoti.

Taŋ sutvā sabbepi te rājāno attamanā hutvā ‘jeţţhabhātikassa kira ava-sesā bhārāti ajja amhehi ñātan’ ti nandapaņđitaŋ pahāya mahāsattaŋ sanni-ssitā hutvā tassa thutiŋ karontā dve gāthā abhāsiŋsu–

150. ‘Adhigamā tame ñāņaŋ, jālaŋva jātavedato;

evameva no bhavaŋ dhammaŋ, kosiyo pavidaŋsayi.

151. ‘Yathā udayamādicco, vāsudevo pabhankaro;

pāņīnaŋ pavidaŋseti, rūpaŋ kalyāņapāpakaŋ; evameva no bhavaŋ dhammaŋ, kosiyo pavidaŋsayī’ ti.

Tattha adhigamāti mayaŋ ito pubbe jeţţhāpacāyanadhammapaţicchādake

tame vattamānā na jānāma, ajja jātavedato jālaŋva ñāņaŋ adhigatā. Evameva noti yathā mahandhakāre pabbatamatthake jalito jātavedo samantā

ālokaŋ pharanto rūpāni dasseti, tathā no bhavaŋ kosiyagotto dhammaŋ

pavidaŋsayīti attho. Vāsudevoti vasudevo vasujotano, dhanapakāsanoti

attho.

Iti mahāsatto ettakaŋ kālaŋ nandapaņđitassa pāţihāriyāni disvā tasmiŋ

pasannacitte te rājāno ñāņabalena tasmiŋ pasādaŋ bhinditvā attano kathaŋ

gāhāpetvā sabbeva attano mukhaŋ ullokite akāsi. Atha nandapaņđito ‘bhātā

me paņđito byatto dhammakathiko sabbepime rājāno bhinditvā attano

pakkhe kari, ţhapetvā imaŋ añño mayhaŋ paţisaraņaŋ natthi, imameva

yācissāmī’ ti cintetvā gāthamāha–

152. ‘Evaŋ me yācamānassa, añjaliŋ nāvabujjhatha;

tava baddhacaro hessaŋ, vuţţhito paricārako’ ti.

Tassatthā (p. 5.348)– sace tumhe mama evaŋ yācamānassa khamāpana-tthāya paggahitaŋ añjaliŋ nāvabujjhatha na paţiggaņhatha, tumheva mātāpi-taro upaţţhahatha, ahaŋ pana tumhākaŋ baddhacaro veyyāvaccakaro hessaŋ, rattindivaŋ analasabhāvena vuţţhito paricārako ahaŋ tumhe paţija-ggissāmīti.

Mahāsattassa pakatiyāpi nandapaņđite doso vā veraŋ vā natthi, ati-thaddhaŋ vacanaŋ kathentassa panassa mānahāpanatthaŋ niggahavasena tathā katvā idānissa vacanaŋ sutvā tuţţhacitto tasmiŋ pasādaŋ uppādetvā ‘idāni te khamāmi, mātāpitaro ca paţijaggituŋ labhissasī’ ti tassa guņaŋ pakāsento āha–

153. ‘Addhā nanda vijānāsi, saddhammaŋ sabbhi desitaŋ;

ariyo ariyasamācāro, bāļhaŋ tvaŋ mama ruccasi.

154. ‘Bhavantaŋ vadāmi bhotiñca, suņātha vacanaŋ mama;

nāyaŋ bhāro bhāramato, ahu mayhaŋ kudācanaŋ.

155. ‘Taŋ maŋ upaţţhitaŋ santaŋ, mātāpitu sukhāvahaŋ;

nando ajjhāvaraŋ katvā, upaţţhānāya yācati.

156. ‘Yo ve icchati kāmena, santānaŋ brahmacārinaŋ;

nandaŋ vo varatha eko, kaŋ nando upatiţţhatū’ ti.

Tattha ariyoti sundaro. Ariyasamācāroti sundarasamācāropi jāto. Bāļhanti

idāni tvaŋ mama ativiya ruccasi. Suņāthāti amma tātā tumhe mama

vacanaŋ suņātha. Nāyaŋ bhāroti ayaŋ tumhākaŋ paţijagganabhāro na

kadāci mama bhāramato ahu. Taŋ manti taŋ bhāroti amaññitvāva maŋ

tumhe upaţţhitaŋ samānaŋ. Upaţţhānāya yācatīti tumhe upaţţhātuŋ maŋ yācati. Yo ve icchatīti mayhañhi tvaŋ me mātaraŋ vā pitaraŋ vā upaţţha-hāti vattuŋ na yuttaŋ, tumhākaŋ pana santānaŋ brahmacārīnaŋ yo eko icchati, taŋ vadāmi kāmena nandaŋ vo varatha, taŋ mama kaniţţhaŋ nandaŋ rocetha, tumhesu kaŋ esa upaţţhātu, ubhopi hi mayaŋ tumhākaŋ puttāyevāti.

Athassa (p. 5.349) mātā āsanā vuţţhāya, ‘tāta soņapaņđita, cirappavuttho te kaniţţho, evaŋ cirāgatampi taŋ yācituŋ na visahāmi, mayañhi taŋ nissitā, idāni pana tayā anuññātā ahaŋ etaŋ brahmacārinaŋ bāhāhi upagūhitvā sīse upasinghāyituŋ labheyyan’ ti imamatthaŋ pakāsentī gāthamāha–

157. ‘Tayā tāta anuññātā, soņa taŋ nissitā mayaŋ;

upaghātuŋ labhe nandaŋ, muddhani brahmacārinan’ ti.

Atha mahāsatto ‘tena hi, amma, anujānāmi, tvaŋ gaccha, puttaŋ nandaŋ

ālingitvā sīse ghāyitvā cumbitvā tava hadaye sokaŋ nibbāpehī’ ti āha. Sā

tassa santikaŋ gantvā nandapaņđitaŋ parisamajjheyeva ālingitvā sīsaŋ

ghāyitvā cumbitvā hadaye sokaŋ nibbāpetvā mahāsattena saddhiŋ sallapantī āha–

158. ‘Assatthasseva taruņaŋ, pavāļaŋ māluteritaŋ;

cirassaŋ nandaŋ disvāna, hadayaŋ me pavedhati.

159. ‘Yadā suttāpi supine, nandaŋ passāmi āgataŋ;

udaggā sumanā homi, nando no āgato ayaŋ.

160. ‘Yadā ca paţibujjhitvā, nandaŋ passāmi nāgataŋ;

bhiyyo āvisatī soko, domanassañcanappakaŋ.

161. ‘Sāhaŋ ajja cirassampi, nandaŋ passāmi āgataŋ;

bhattucca mayhañca piyo, nando no pāvisī gharaŋ.

162. ‘Pitupi nando suppiyo, yaŋ nando nappavase gharā;

labhatū tāta nando taŋ, maŋ nando upatiţţhatū’ ti.

Tattha māluteritanti yathā vātāhataŋ assatthassa pallavaŋ kampati, evaŋ

cirassaŋ nandaŋ disvā ajja mama hadayaŋ kampatīti vadati. Suttāti, tāta

soņa, yadāhaŋ suttāpi supine nandaŋ āgataŋ passāmi, tadāpi udaggā

homi. Bhattuccāti sāmikassa ca me mayhañca piyo. Nando no pāvisī

gharanti, tāta, putto no nando paņņasālaŋ pavisatu. Yanti yasmā pitupi

suţţhu piyo, tasmā puna imamhā gharā na vippavaseyya. Nando (p. 5.350) tanti, tāta, nando yaŋ icchati, taŋ labhatu. Maŋ nandoti, tāta soņa, tava pitaraŋ tvaŋ upaţţhaha, maŋ nando upaţţhātu.

Mahāsatto ‘evaŋ hotū’ ti mātu vacanaŋ sampaţicchitvā ‘nanda, tayā jeţţhakakoţţhāso laddho, mātā nāma atiguņakārikā, appamatto hutvā paţija-ggeyyāsī’ ti ovaditvā mātu guņaŋ pakāsento dve gāthā abhāsi–

163. ‘Anukampikā patiţţhā ca, pubbe rasadadī ca no;

maggo saggassa lokassa, mātā taŋ varate ise.

164. ‘Pubbe rasadadī gottī, mātā puññūpasaŋhitā;

maggo saggassa lokassa, mātā taŋ varate ise’ ti.

Tattha anukampikāti muduhadayā. Pubbe rasadadīti paţhamameva attano khīrasankhātassa rasassa dāyikā. Mātā tanti mama mātā maŋ na icchati, taŋ varati icchati. Gottīti gopāyikā. Puññūpasaŋhitāti puññūpanissitā puñña-dāyikā.

Evaŋ mahāsatto dvīhi gāthāhi mātu guņaŋ kathetvā punāgantvā tassā

āsane nisinnakāle ‘nanda, tvaŋ dukkarakārikaŋ mātaraŋ labhasi, ubhopi

mayaŋ mātarā dukkhena saŋvađđhitā, taŋ idāni tvaŋ appamatto paţijaggāhi, amadhurāni phalāphalāni mā khādāpehī’ ti vatvā parisamajjheyeva

mātu dukkarakārikataŋ pakāsento āha–

165. ‘Ākankhamānā puttaphalaŋ, devatāya namassati;

nakkhattāni ca pucchati, utusaŋvaccharāni ca.

166. ‘Tassā utumhi nhātāya, hoti gabbhassa vokkamo;

tena dohaļinī hoti, suhadā tena vuccati.

167. ‘Saŋvaccharaŋ vā ūnaŋ vā, pariharitvā vijāyati;

tena sā janayantīti, janetti tena vuccati.

168. ‘Thanakhīrena gītena, angapāvuraņena ca;

rodantaŋ puttaŋ toseti, tosentī tena vuccati.

169. ‘Tato (p. 5.351) vātātape ghore, mamaŋ katvā udikkhati;

dārakaŋ appajānantaŋ, posentī tena vuccati.

170. ‘Yañca mātudhanaŋ hoti, yañca hoti pituddhanaŋ;

ubhayampetassa gopeti, api puttassa no siyā.

171. ‘Evaŋ putta aduŋ putta, iti mātā vihaññati;

pamattaŋ paradāresu, nisīthe pattayobbane; sāyaŋ puttaŋ anāyantaŋ, iti mātā vihaññati.

172. ‘Evaŋ kicchā bhato poso, mātu aparicārako;

mātari micchā caritvāna, nirayaŋ sopapajjati.

173. ‘Evaŋ kicchā bhato poso, pitu aparicārako;

pitari micchā caritvāna, nirayaŋ sopapajjati.

174. ‘Dhanāpi dhanakāmānaŋ, nassati iti me sutaŋ;

mātaraŋ aparicaritvāna, kicchaŋ vā so nigacchati.

175. ‘Dhanāpi dhanakāmānaŋ, nassati iti me sutaŋ;

pitaraŋ aparicaritvāna, kicchaŋ vā so nigacchati.

176. ‘Ānando ca pamodo ca, sadā hasitakīļitaŋ;

mātaraŋ paricaritvāna, labbhametaŋ vijānato.

177. ‘Ānando ca pamodo ca, sadā hasitakīļitaŋ;

pitaraŋ paricaritvāna, labbhametaŋ vijānato.

178. ‘Dānañca piyavācā ca, atthacariyā ca yā idha;

samānattatā ca dhammesu, tattha tattha yathārahaŋ; ete kho sangahā loke, rathassāņīva yāyato.

179. ‘Ete ca sangahā nāssu, na mātā puttakāraņā;

labhetha mānaŋ pūjaŋ vā, pitā vā puttakāraņā.

180. ‘Yasmā ca sangahā ete, sammapekkhanti paņđitā;

tasmā mahattaŋ papponti, pāsaŋsā ca bhavanti te.

181. ‘Brahmāti (p. 5.352) mātāpitaro, pubbācariyāti vuccare;

āhuneyyā ca puttānaŋ, pajāya anukampakā.

182. ‘Tasmā hi ne namasseyya, sakkareyya ca paņđito;

annena atho pānena, vatthena sayanena ca; ucchādanena nhāpanena, pādānaŋ dhovanena ca.

183. ‘Tāya naŋ pāricariyāya, mātāpitūsu paņđitā;

idheva naŋ pasaŋsanti, pecca sagge pamodatī’ ti.

Tattha puttaphalanti puttasankhātaŋ phalaŋ. Devatāya namassatīti ‘putto

me uppajjatū’ ti devatāya namakkāraŋ karoti āyācati. Pucchatīti ‘katarena

nakkhattena jāto putto dīghāyuko hoti, katarena appāyuko’ ti evaŋ nakkhattāni ca pucchati. Utusaŋvaccharāni cāti ‘channaŋ utūnaŋ katarasmiŋ

utumhi jāto dīghāyuko hoti, katarasmiŋ utumhi appāyuko, kativassāya vā

mātuyā jāto putto dīghāyuko hoti, kativassāya appāyuko’ ti evaŋ utusaŋva-ccharāni ca pucchati. Utumhi nhātāyāti pupphe uppanne utumhi nhātāya. Vokkamoti tiņņaŋ sannipātā gabbhāvakkanti hoti, kucchiyaŋ gabbho pati-ţţhāti. Tenāti tena gabbhena sā dohaļinī hoti. Tenāti tadā tassā kucchimhi nibbattapajāya sineho uppajjati, tena kāraņena ‘suhadā’ ti vuccati. Tenāti tena kāraņena sā ‘janayantī’ ti ca ‘janettī’ ti ca vuccati.

Angapāvuraņena cāti thanantare nipajjāpetvā sarīrasamphassaŋ pharāpentī angasankhāteneva pāvuraņena. Tosentīti saññāpentī hāsentī. Mamaŋ

katvā udikkhatīti ‘puttassa me upari vāto paharati, ātapo pharatī’ ti evaŋ

mamankāraŋ katvā siniddhena hadayena udikkhati. Ubhayampetassāti

ubhayampi etaŋ dhanaŋ etassa puttassa atthāya aññesaŋ adassetvā sāra-gabbhādīsu mātā gopeti. Evaŋ putta, aduŋ puttāTi ‘andhabāla putta, evaŋ rājakulādīsu appamatto hohi, aduñca kammaŋ mā karohī’ ti sikkhāpentī iti mātā vihaññati kilamati. Pattayobbaneti (p. 5.353) putte pattayobbane taŋ puttaŋ nisīthe paradāresu pamattaŋ sāyaŋ anāgacchantaŋ ñatvā assupu-ņņehi nettehi maggaŋ olokentī vihaññati kilamati.

Kicchā bhatoti kicchena bhato paţijaggito. Micchā caritvānāti mātaraŋ apa-ţijaggitvā. DhanāpīTi dhanampi, ayameva vā pāţho. Idaŋ vuttaŋ hoti– dhana-kāmānaŋ uppannaŋ dhanampi mātaraŋ apaţijaggantānaŋ nassatīti me sutanti. Kicchaŋ vā soti iti dhanaŋ vā tassa nassati, dukkhaŋ vāso puriso nigacchati. Labbhametanti etaŋ idhaloke ca paraloke ca ānandādisukhaŋ mātaraŋ paricaritvā vijānato paņđitassa labbhaŋ, sakkā laddhuŋ tādisenāti attho.

Dānañcāti mātāpitūnaŋ dānaŋ dātabbaŋ, piyavacanaŋ bhaņitabbaŋ, uppannakiccasādhanavasena attho caritabbo. Dhammesūti jeţţhāpacāyana-dhammesu tattha tattha parisamajjhe vā rahogatānaŋ vā abhivādanādiva-sena samānattatā kātabbā, na raho abhivādanādīni katvā parisati na kāta-bbāni, sabbattha samāneneva bhavitabbaŋ. Ete ca sangahā nāssūti sace ete cattāro sangahā na bhaveyyuŋ. Sammapekkhantīti sammā nayena kāra-ņena pekkhanti. Mahattanti seţţhattaŋ. Brahmāti puttānaŋ brahmasamā uttamā seţţhā. Pubbācariyāti paţhamācariyā. Āhuneyyāti āhunapaţiggāhakā yassa kassaci sakkārassa anucchavikā. Annena athoti annena ceva attho pānena ca. Peccāti kālakiriyāya pariyosāne ito gantvā sagge pamodatīti.

Evaŋ mahasatto sineruŋ pavaţţento viya dhammadesanaŋ niţţhāpesi. Taŋ sutvā sabbepi te rājāno balakāyā ca pasīdiŋsu. Atha ne pañcasu sīlesu patiţţhāpetvā ‘dānādīsu appamattā hothā’ ti ovaditvā uyyojesi. Sabbepi dhammena rajjaŋ kāretvā āyupariyosāne devanagaraŋ pūrayiŋsu. Soņapa-ņđitanandapaņđitāpi yāvatāyukaŋ mātāpitaro paricaritvā brahmalokaparā-yaņā ahesuŋ.

Satthā imaŋ dhammadesanaŋ āharitvā saccāni pakāsetvā jātakaŋ samodhānesi, saccapariyosāne mātuposakabhikkhu sotāpattiphale patiţţhahi.

Tadā mātāpitaro māhārājakulāni ahesuŋ, nandapaņđito ānando (p. 5.354),

manojarājā sāriputto, ekasatarājāno asītimahātherā ceva aññataratherā ca, catuvīsati akkhobhaņiyo buddhaparisā, soņapaņđito pana ahameva ahosinti.

Soņanandajātakavaņņanā dutiyā.

Jātakuddānaŋ–

Atha sattatimamhi nipātavare, sabhāvantu kusāvatirājavaro; atha soņasunandavaro ca puna, abhivāsitasattatimamhi suteti.

Sattatinipātavaņņanā niţţhitā.

21. Asītinipāto

[533] 1. Cūļahaŋsajātakavaņņanā

Sumukhāti (p. 5.355) idaŋ satthā veļuvane viharanto āyasmato ānandassa jīvitapariccāgaŋ ārabbha kathesi. Devadattena hi tathāgataŋ jīvitā voro-petuŋ payojitesu dhanuggahesu sabbapaţhamaŋ pesitena āgantvā ‘nāhaŋ, bhante, sakkomi taŋ bhagavantaŋ jīvitā voropetuŋ, mahiddhiko so bhagavā mahānubhāvo’ ti vutte devadatto ‘alaŋ, āvuso, mā tvaŋ samaņaŋ gotamaŋ jīvitā voropehi, ahameva samaņaŋ gotamaŋ jīvitā voropessāmī’ ti vatvā tathāgate gijjhakūţapabbatassa pacchimachāyāya cankamante sayaŋ gijjha-kūţaŋ pabbataŋ abhiruhitvā yantavegena mahatiŋ silaŋ pavijjhi, ‘imāya silāya samaņaŋ gotamaŋ jīvitā voropessāmī’ ti. Tadā dve pabbatakūţā samā-gantvā taŋ silaŋ sampaţicchiŋsu. Tato papaţikā uppatitvā bhagavato pādaŋ paharitvā ruhiraŋ uppādesi, balavavedanā pavattiŋsu. Jīvako tathāgatassa pādaŋ satthakena phāletvā duţţhalohitaŋ vametvā pūtimaŋsaŋ apanetvā dhovitvā bhesajjaŋ ālimpitvā nirogamakāsi. Satthā purimasadisameva bhikkhusanghaparivuto mahatiyā buddhalīlāya vicari.

Atha naŋ disvā devadatto cintesi– ‘samaņassa gotamassa rūpasobhaggappattaŋ sarīraŋ disvā koci manussabhūto upasankamituŋ na sakkoti, rañño

kho pana nāļāgiri nāma hatthī caņđo pharuso manussaghātako buddhadhammasanghaguņe na jānāti, so taŋ jīvitakkhayaŋ pāpessatī’ ti. So gantvā

rañño tamatthaŋ ārocesi. Rājā ‘sādhū’ ti sampaţicchitvā hatthācariyaŋ

pakkosāpetvā ‘samma, sve nāļāgiriŋ mattaŋ katvā pātova samaņena gota-mena paţipannavīthiyaŋ vissajjehī’ ti āha. Devadattopi naŋ ‘aññesu diva-sesu hatthī kittakaŋ suraŋ pivatī’ ti pucchitvā ‘aţţha ghaţe, bhante’ ti vutte ‘tena hi sve tvaŋ taŋ soļasa ghaţe (p. 5.356) pāyetvā samaņena gotamena paţipannavīthiyaŋ abhimukhaŋ kareyyāsī’ ti āha. So ‘sādhū’ ti sampaţicchi.

Rājā nagare bheriŋ carāpesi– ‘sve nāļāgiriŋ mattaŋ katvā nagare vissajjessati, nāgarā pātova sabbakiccāni katvā antaravīthiŋ mā paţipajjiŋsū’ ti.

Devadattopi rājanivesanā oruyha hatthisālaŋ gantvā hatthigopake āmantetvā ‘mayaŋ bhaņe uccaţţhāniyaŋ nīcaţţhāne, nīcaţţhāniyaŋ vā uccaţţhāne kātuŋ samatthā, sace vo yasena attho, sve pātova nāļāgiriŋ tikhiņasu-rāya soļasa ghaţe pāyetvā samaņassa gotamassa āgamanavelāya tuttatoma-rehi vijjhitvā kujjhāpetvā hatthisālaŋ bhindāpetvā samaņena gotamena paţi-pannavīthiyaŋ abhimukhaŋ katvā samaņaŋ gotamaŋ jīvitakkhayaŋ pāpe-thā’ ti āha. Te ‘sādhū’ ti sampaţicchiŋsu.

Sā pavatti sakalanagare vitthārikā ahosi. Buddhadhammasanghamāmakā

upāsakā taŋ sutvā satthāraŋ upasankamitvā ‘bhante, devadatto raññā

saddhiŋ ekato hutvā sve tumhehi paţipannavīthiyaŋ nāļāgiriŋ vissajjāpessati, sve piņđāya apavisitvā idheva hotha, mayaŋ vihāreyeva buddhappamukhassa bhikkhusanghassa bhikkhaŋ dassāmā’ ti vadiŋsu. Satthāpi ‘sve

piņđāya na pavisissāmī’ ti avatvāva ‘ahaŋ sve nāļāgiriŋ dametvā pāţihāriyaŋ katvā titthiye madditvā rājagahe piņđāya acaritvāva bhikkhusanghapa-rivuto nagarā nikkhamitvā veļuvanameva āgamissāmi, rājagahavāsinopi bahūni bhattabhājanāni gahetvā veļuvanameva āgamissanti, sve vihāreyeva bhattaggaŋ bhavissatī’ ti iminā kāraņena tesaŋ adhivāsesi. Te tathāgatassa adhivāsanaŋ viditvā bhattabhājanāni āharitvā ‘vihāreyeva dānaŋ dassāmā’-ti pakkamiŋsu.

Satthāpi paţhamayāme dhammaŋ desetvā majjhimayāme devatānaŋ

pañhaŋ vissajjetvā pacchimayāmassa paţhamakoţţhāse sīhaseyyaŋ

kappetvā dutiyakoţţhāse phalasamāpattiyā vītināmetvā tatiyakoţţhāse mahākaruņāsamāpattiŋ samāpajjitvā vuţţhāya bodhaneyyabandhave olokento

nāļāgiridamane caturāsītiyā pāņasahassānaŋ dhammābhisamayaŋ disvā

vibhātāya rattiyā katasarīrapaţijaggano hutvā āyasmantaŋ ānandaŋ āmantetvā (p. 5.357), ‘ānanda, ajja rājagahaparivattakesu aţţhārasasu mahāvihāresu sabbesampi bhikkhūnaŋ mayāsaddhiŋ rājagahaŋ pavisituŋ ārocehī’ ti

āha. Thero tathā akāsi. Sabbepi bhikkhū veļuvane sannipatiŋsu. Satthā

mahābhikkhusanghaparivuto rājagahaŋ pāvisi. Atha hatthimeņđā yathānusiţţhaŋ paţipajjiŋsu, mahanto samāgamo ahosi. Saddhāsampannā manussā

‘ajja kira buddhanāgassa tiracchānanāgena sangāmo bhavissati, anūpamāya

buddhalīlāya nāļāgiridamanaŋ passissāmā’ ti pāsādahammiyagehacchadanādīni abhiruhitvā aţţhaŋsu. Asaddhā pana micchādiţţhikā ‘ayaŋ nāļāgiri

caņđo pharuso manussaghātako buddhādīnaŋ guņaŋ na jānāti, so ajja sama-ņassa gotamassa suvaņņavaņņaŋ sarīraŋ viddhaŋsetvā jīvitakkhayaŋ pāpessati, ajja paccāmittassa piţţhiŋ passissāmā’ ti pāsādādīsu aţţhaŋsu.

Hatthīpi bhagavantaŋ āgacchantaŋ disvā manusse tāsento gehāni

viddhaŋsento sakaţāni saŋcuņņento soņđaŋ ussāpetvā pahaţţhakaņņavālo

pabbato viya ajjhottharanto yena bhagavā tenābhidhāvi. Taŋ āgacchantaŋ

disvā bhikkhū bhagavantaŋ etadavocuŋ– ‘ayaŋ, bhante, nāļāgiri caņđo

pharuso manussaghātako imaŋ racchaŋ paţipanno, na kho panāyaŋ

buddhādiguņaŋ jānāti, paţikkamatu, bhante, bhagavā, paţikkamatu sugato’ ti.

Mā, bhikkhave, bhāyittha, paţibalo ahaŋ nāļāgiriŋ dametunti. Athāyasmā

sāriputto satthāraŋ yāci– ‘bhante, pitu uppannakiccaŋ nāma jeţţhaputtassa

bhāro, ahameva taŋ damemī’ ti. Atha naŋ satthā, ‘sāriputta, buddhabalaŋ

nāma aññaŋ, sāvakabalaŋ aññaŋ, tiţţha tvan’ ti paţibāhi. Evaŋ yebhuyyena

asīti mahātherā yāciŋsu. Satthā sabbepi paţibāhi. Atha āyasmā ānando

satthari balavasinehena adhivāsetuŋ asakkonto ‘ayaŋ hatthī paţhamaŋ

maŋ māretū’ ti tathāgatassatthāya jīvitaŋ pariccajitvā gantvā satthu purato aţţhāsi. Atha naŋ satthā ‘apehi, ānanda, mā me purato aţţhāsī’ ti āha. ‘Bhante, ayaŋ hatthī caņđo pharuso manussaghātako kappuţţhānaggisadiso paţhamaŋ maŋ māretvā pacchā tumhākaŋ santikaŋ āgacchatū’ ti thero avaca. Yāvatatiyaŋ vuccamānopi tatheva aţţhāsi na paţikkami. Atha naŋ bhagavā iddhibalena paţikkamāpetvā bhikkhūnaŋ antare ţhapesi.

Tasmiŋ (p. 5.358) khaņe ekā itthī nāļāgiriŋ disvā maraņabhayabhītā palāyamānā ankena gahitaŋ dārakaŋ hatthino ca tathāgatassa ca antare

chađđetvā palāyi. Hatthī taŋ anubandhitvā nivattitvā dārakassa santikaŋ

agamāsi. Tadā dārako mahāravaŋ ravi. Satthā nāļāgiriŋ odissakamettāya

pharitvā sumadhuraŋ brahmassaraŋ nicchāretvā ‘ambho nāļāgiri taŋ

soļasa surāghaţe pāyetvā mattaŋ karontā na “aññaŋ gaņhissatī” ti kariŋsu,

“maŋ gaņhissatī” ti pana kariŋsu, mā akāraņena janghāyo kilamento vicari,

ito ehī’ ti pakkosi. So satthu vacanaŋ sutvā akkhīni ummīletvā bhagavato

rūpasiriŋ oloketvā paţiladdhasaŋvego buddhatejena pacchinnasurāmado

soņđaŋ olambento kaņņe cālento āgantvā tathāgatassa pādesu pati. Atha

naŋ satthā, ‘nāļāgiri, tvaŋ tiracchānahatthī, ahaŋ buddhavāraņo, ito

paţţhāya mā caņđo pharuso manussaghātako bhava, sabbasattesu mettacittaŋ paţilabhā’ ti vatvā dakkhiņahatthaŋ pasāretvā kumbhe parāmasitvā–

‘Mā kuñjara nāgamāsado, dukkho hi kuñjara nāgamāsado; na hi nāgahatassa kuñjara, sugati hoti ito paraŋ yato. ‘Mā ca mado mā ca pamādo, na hi pamattā sugatiŋ vajanti te; tvaññeva tathā karissasi, yena tvaŋ sugatiŋ gamissasī’ ti. (cūļava. 342)–

Dhammaŋ desesi.

Tassa sakalasarīraŋ pītiyā nirantaraŋ phuţaŋ ahosi. Sace kira tiracchānagato nābhavissā, sotāpattiphalaŋ adhigamissā. Manussā taŋ pāţihāriyaŋ

disvā unnadiŋsu apphoţiŋsu, sañjātasomanassā nānābharaņāni khipiŋsu,

tāni hatthissa sarīraŋ paţicchādayiŋsu. Tato paţţhāya nāļāgiri dhanapālako nāma jāto. Tasmiŋ kho pana dhanapālakasamāgame caturāsīti pāņasaha-ssāni amataŋ piviŋsu. Satthā dhanapālakaŋ pañcasu (p. 5.359) sīlesu pati-ţţhāpesi. So soņđāya bhagavato pāde paŋsūni gahetvā upari muddhani āki-ritvā paţikuţitova paţikkamitvā dassanūpacāre ţhito dasabalaŋ vanditvā niva-ttitvā hatthisālaŋ pāvisi. Tato paţţhāya dantasudanto hutvā na kañci vihe-ţheti. Satthā nipphannamanoratho ‘yehi yaŋ dhanaŋ khittaŋ, tesaññeva taŋ hotū’ ti adhiţţhāya ‘ajja mayā mahantaŋ pāţihāriyaŋ kataŋ, imasmiŋ nagare piņđāya caraņaŋ appaţirūpan’ ti titthiye madditvā bhikkhusanghaparivuto jayappatto viya khattiyo nagarā nikkhamitvā veļuvanameva gato. Nagaravā-sino bahuŋ annapānakhādanīyaŋ ādāya vihāraŋ gantvā mahādānaŋ pava-ttayiŋsu.

Taŋ divasaŋ sāyanhasamaye dhammasabhaŋ pūretvā sannisinnā bhikkhū kathaŋ samuţţhāpesuŋ– ‘āvuso, āyasmatā ānandena tathāgatassa-tthāya attano jīvitaŋ pariccajantena dukkaraŋ kataŋ, nāļāgiriŋ disvā satthārā tikkhattuŋ paţibāhiyamānopi nāpagato, aho dukkarakārako, āvuso, āyasmā ānando’ ti. Satthā ‘ānandassa guņakathā pavattati, gantabbaŋ mayā etthā’ ti gandhakuţito nikkhamitvā āgantvā ‘kāya nuttha, bhikkhave, eta-rahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idā-neva, pubbepi ānando tiracchānayoniyaŋ nibbattopi mamatthāya jīvitaŋ pariccajiyevā’ ti vatvā tehi yācito atītaŋ āhari.

Atīte mahiŋsakaraţţhe sāgalanagare sāgalo nāma rājā dhammena rajjaŋ

kāresi. Tadā nagarato avidūre ekasmiŋ nesādagāmake aññataro nesādo

pāsehi sakuņe bandhitvā nagare vikkiņanto jīvikaŋ kappesi. Nagarato ca avidūre āvaţţato dvādasayojano mānusiyo nāma padumasaro ahosi pañcavaņņapadumasañchanno. Tattha nānappakāro sakuņasangho otari. So nesādo

tattha aniyāmena pāse ođđesi. Tasmiŋ kāle dhataraţţho haŋsarājā channavutihaŋsasahassaparivāro cittakūţapabbate suvaņņaguhāyaŋ vasati,

sumukho nāmassa senāpati ahosi. Athekadivasaŋ tato haŋsayūthā katipayā suvaņņahaŋsā mānusiyaŋ saraŋ gantvā pahūtagocare tasmiŋ yathā-sukhaŋ vicaritvā suhitā cittakūţaŋ āgantvā dhataraţţhassa ārocesuŋ–

‘mahārāja, manussapathe (p. 5.360) mānusiyo nāma padumasaro sampannagocaro, tattha gocaraŋ gaņhituŋ gacchāmā’ ti. So ‘manussapatho nāma

sāsanko sappaţibhayo, mā vo ruccitthā’ ti paţikkhipitvāpi tehi punappunaŋ

vuccamāno ‘sace tumhākaŋ ruccati, gacchāmā’ ti saparivāro taŋ saraŋ agamāsi. So ākāsā otaranto pādaŋ pāse pavesentoyeva otari. Athassa pāso

pādaŋ ayapaţţakena kađđhanto viya ābandhitvā gaņhi. Athassa ‘chindissāmi nan’ ti ākađđhantassa paţhamavāre cammaŋ chijji, dutiyavāre

maŋsaŋ chijji, tatiyavāre nhāru chijji, pāso aţţhiŋ āhacca aţţhāsi, lohitaŋ pagghari, balavavedanā pavattiŋsu.

So cintesi– ‘sacāhaŋ baddharavaŋ ravissāmi, ñātakā me utrastā hutvā

gocaraŋ aggaņhitvā chātajjhattāva palāyantā dubbalatāya mahāsamudde

patissantī’ ti. So vedanaŋ adhivāsetvā ñātīnaŋ yāvadatthaŋ caritvā

haŋsānaŋ kīļanakāle mahantena saddena baddharavaŋ ravi. Taŋ sutvā te

haŋsā maraņabhayatajjitā vaggavaggā hutvā cittakūţābhimukhā pakkamiŋsu. Tesu pakkantesu sumukho haŋsasenāpati ‘kacci nu kho idaŋ

bhayaŋ mahārājassa uppannaŋ, jānissāmi nan’ ti vegena pakkhanditvā

purato gacchantassa haŋsagaņassa antare mahāsattaŋ adisvā majjhimahaŋsagaņaŋ vicini, tatthapi adisvā pacchimahaŋsagaņaŋ vicini, tatthapi

adisvā ‘nissaŋsayaŋ tassevedaŋ bhayaŋ uppannan’ ti nivattitvā āgacchanto mahāsattaŋ pāse baddhaŋ lohitamakkhitaŋ dukkhāturaŋ pankapiţţhe nipannaŋ disvā ‘mā bhāyi, mahārāja, ahaŋ mama jīvitaŋ pariccajitvā tumhe pāsato mocessāmī’ ti vadanto otaritvā mahāsattaŋ assāsentova pankapiţţhe nisīdi. Atha naŋ vīmaŋsanto mahāsatto paţhamaŋ gāthamāha–

1. ‘Sumukha anupacinantā, pakkamanti vihangamā;

gaccha tuvampi mā kankhi, natthi baddhe sahāyatā’ ti.

Tattha anupacinantāTi sinehena ālayavasena anolokentā. Pakkamantīti

ete channavuti haŋsasahassā ñātivihangamā maŋ chađđetvā gacchanti,

tvampi gaccha, mā idha vāsaŋ ākankhi, evañhi pāsena baddhe mayi sahāyatā nāma natthi, na hi te ahaŋ idāni kiñci sahāya-kiccaŋ kātuŋ (p. 5.361) sakkhissāmi, kiŋ te mayā nirūpakārena, papañcaŋ akatvā gacchevāti vadati.

Ito paraŋ–

2. ‘Gacche vāhaŋ na vā gacche, na tena amaro siyaŋ;

sukhitaŋ taŋ upāsitvā, dukkhitaŋ taŋ kathaŋ jahe.

3. ‘Maraņaŋ vā tayā saddhiŋ, jīvitaŋ vā tayā vinā;

tadeva maraņaŋ seyyo, yañce jīve tayā vinā.

4. ‘Nesa dhammo mahārāja, yaŋ taŋ evaŋ gataŋ jahe;

yā gati tuyhaŋ sā mayhaŋ, ruccate vihagādhipa.

5. ‘Kā nu pāsena baddhassa, gati aññā mahānasā;

sā kathaŋ cetayānassa, muttassa tava ruccati.

6. ‘Kaŋ vā tvaŋ passase atthaŋ, mama tuyhañca pakkhima;

ñātīnaŋ vāvasiţţhānaŋ, ubhinnaŋ jīvitakkhaye.

7. ‘Yaŋ na kañcanadepiñcha, andhena tamasā gataŋ;

tādise sañcajaŋ pāņaŋ, kamatthamabhijotaye.

8. ‘Kathaŋ nu patataŋ seţţha, dhamme atthaŋ na bujjhasi;

dhammo apacito santo, atthaŋ dasseti pāņinaŋ.

9. ‘Sohaŋ dhammaŋ apekkhāno, dhammā catthaŋ samuţţhitaŋ;

bhattiñca tayi sampassaŋ, nāvakankhāmi jīvitaŋ.

10. ‘Addhā eso sataŋ dhammo, yo mitto mittamāpade.

na caje jīvitassāpi, hetudhammamanussaraŋ.

11. ‘Svāyaŋ dhammo ca te ciņņo, bhatti ca viditā mayi;

kāmaŋ karassu mayhetaŋ, gacchevānumato mayā.

12. ‘Api tvevaŋ gate kāle, yaŋ khaņđaŋ ñātinaŋ mayā;

tayā taŋ buddhisampannaŋ, assa paramasaŋvutaŋ.

13. ‘Iccevaŋ (p. 5.362) mantayantānaŋ, ariyānaŋ ariyavuttinaŋ;

paccadissatha nesādo, āturānamivantako.

14. ‘Te sattumabhisañcikkha, dīgharattaŋ hitā dijā;

tuņhīmāsittha ubhayo, na sañcalesumāsanā.

15. ‘Dhataraţţhe ca disvāna, samuđđente tato tato;

abhikkhamatha vegena, dijasattu dijādhipe.

16. ‘So ca vegenabhikkamma, āsajja parame dije;

paccakamittha nesādo, baddhā iti vicintayaŋ.

17. ‘Ekaŋva baddhamāsīnaŋ, abaddhañca punāparaŋ;

āsajja baddhamāsīnaŋ, pekkhamānamadīnavaŋ.

18. ‘Tato so vimatoyeva, paņđare ajjhabhāsatha;

pavađđhakāye āsīne, dijasanghagaņādhipe.

19. ‘Yaŋ nu pāsena mahatā, baddho na kurute disaŋ;

atha kasmā abaddho tvaŋ, balī pakkhi na gacchasi.

20. ‘Kiŋ nu tyāyaŋ dijo hoti, mutto baddhaŋ upāsasi;

ohāya sakuņā yanti, kiŋ eko avahīyasi.

21. ‘Rājā me so dijāmitta, sakhā pāņasamo ca me;

neva naŋ vijahissāmi, yāva kālassa pariyāyaŋ.

22. ‘Kathaŋ panāyaŋ vihango, nāddasa pāsamođđitaŋ;

padañhetaŋ mahantānaŋ, boddhumarahanti āpadaŋ.

23. ‘Yadā parābhavo hoti, poso jīvitasankhaye;

atha jālañca pāsañca, āsajjāpi na bujjhati.

24. ‘Api tveva mahāpañña, pāsā bahuvidhā tatā;

guyhamāsajja bajjhanti, athevaŋ jīvitakkhaye’ ti.–

Imāsaŋ gāthānaŋ sambandho pāļinayeneva veditabbo.

Tattha (p. 5.363) gacche vāTi, mahārāja, ahaŋ ito gaccheyyaŋ vā na vā,

nāhaŋ tena gamanena vā agamanena vā amaro siyaŋ, ahañhi ito gatopi agatopi maraņato amuttova, ito pubbe pana sukhitaŋ taŋ upāsitvā idāni

dukkhitaŋ taŋ kathaŋ jaheyyanti vadati. Maraņaŋ vāti mama agacchantassa vā tayā saddhiŋ maraņaŋ bhaveyya, gacchantassa vā tayā vinā

jīvitaŋ. Tesu dvīsu yaŋ tayā saddhiŋ maraņaŋ, tadeva me varaŋ, yaŋ tayā vinā jīveyyaŋ, na me taŋ varanti attho. Ruccateti yā tava gati nipphatti, sāva mayhaŋ ruccati. Sā kathanti samma sumukha mama tāva daļhena vālapā-sena baddhassa parahatthaŋ gatassa sā gati ruccatu, tava pana cetayānassa-sacetanassa paññavato muttassa kathaŋ ruccati.

Pakkhimāti pakkhasampanna. Ubhinnanti amhākaŋ dvinnaŋ jīvitakkhaye

sati tvaŋ mama vā tava vā avasiţţhañātīnaŋ vā kaŋ atthaŋ passasi. Yaŋ

nāti ettha na-kāro upamāne. Kañcanadepiñchāti kañcanadvepiñcha, ayameva vā pāţho, kañcanasadisa-ubhayapakkhāti attho. Tamasāti tamasi.

Gatanti kataŋ, ayameva vā pāţho. Purimassa na-kārassa iminā sambandho, ‘na katan’ ti kataŋ viyāti attho. Idaŋ vuttaŋ hoti– tayi pāņaŋ cajantepi acaja-ntepi mama jīvitassa abhāvā yaŋ tava pāņasañcajanaŋ, taŋ andhena tamasi kataŋ viya kiñcideva rūpakammaŋ apaccakkhaguņaŋ, tādise tava apaccakkhaguņe pāņasañcajane tvaŋ pāņaŋ sañcajanto kamatthaŋ joteyyā-sīti.

Dhammo apacito santoti dhammo pūjito mānito samāno. Atthaŋ dassetīti

vuddhiŋ dasseti. Apekkhānoti apekkhanto. Dhammā catthanti dhammato ca

atthaŋ samuţţhitaŋ passanto. Bhattinti sinehaŋ. Sataŋ dhammoti paņđitānaŋ sabhāvo. Yo mittoti yo mitto āpadāsu mittaŋ na caje, tassa acajantassa mittassa esa sabhāvo nāma addhā sataŋ dhammo. Viditāti pākaţā jātā. Kāmaŋ karassūti etaŋ mama kāmaŋ mayā icchitaŋ mama vacanaŋ karassu. Api tvevaŋ gate kāleti api tu evaŋ gate kāle mayi imasmiŋ ţhāne pāsena baddhe. Paramasaŋvutanti paramaparipuņņaŋ.

Iccevaŋ mantayantānanti ‘gaccha, na gacchāmī’ ti evaŋ kathentānaŋ ariyā-nanti ācāra-ariyānaŋ. Paccadissathāti kāsāyāni nivāsetvā rattamālaŋ piļa-ndhitvā (p. 5.364) muggaraŋ ādāya āgacchanto adissatha. Āturānanti gilā-nānaŋ maccu viya. Abhisañcikkhāti, bhikkhave, te ubhopi sattuŋ āyantaŋ passitvā. Hitāti dīgharattaŋ aññamaññassa hitā muducittā. Na sañcalesumā-sanāti āsanato na caliŋsu, yathānisinnāva ahesuŋ. Sumukho pana ‘ayaŋ nesādo āgantvā paharanto maŋ paţhamaŋ paharatū’ ti cintetvā mahāsattaŋ pacchato katvā nisīdi.

Dhataraţţheti haŋse. Samuđđenteti maraņabhayena ito cito ca uppatante disvā. Āsajjāti itare dve jane upagantvā. Paccakamitthāti ‘baddhā, na baddhā’-ti cintento upadhārento akamittha, vegaŋ hāpetvā saņikaŋ agamāsi. Āsajja baddhamāsīnanti baddhaŋ mahāsattaŋ upagantvā nisinnaŋ sumukhaŋ. Adī-navanti-ādīnavameva hutvā mahāsattaŋ olokentaŋ disvā. Vimatoti kiŋ nu kho abaddho baddhassa santike nisinno, kāraņaŋ pucchissāmīti vimatijāto hutvāti attho. Paņđareti haŋse, atha vā parisuddhe nimmale, sampahaţţhaka-ñcanavaņņeti attho. Pavađđhakāyeti vađđhitakāye mahāsarīre. Yaŋ nūti yaŋ tāva eso mahāpāsena baddho. Na kurute disanti palāyanatthāya ekaŋ disaŋ na bhajati, taŋ yuttanti adhippāyo. Balīti balasampanno hutvāpi. Pakkhīti taŋ ālapati. Ohāyāti chađđetvā. Yantīti sesasakuņā gacchanti. Avahīyasīti ohī-yasi.

Dijāmittāti dijānaŋ amitta. Yāva kālassa pariyāyanti yāva maraņassa vāro āgacchati. Kathaŋ panāyanti tvaŋ rājā me soti vadasi, rājāno ca nāma paņđitā honti, itipi paņđito samāno kena kāraņena ođđitaŋ pāsaŋ na addasa. Padaŋ hetanti yasamahattaŋ vā ñāņamahattaŋ vā pattānaŋ attano āpada-bujjhanaŋ nāma padaŋ kāraņaŋ, tasmā te āpadaŋ boddhumarahanti. Parā-bhavoti avađđhi. Āsajjāpīti upagantvāpi na bujjhati. Tatāti vitatā ođđitā. Guyha-māsajjāti tesu pāsesu yo guļho paţicchanno pāso, taŋ āsajja bajjhanti. Athe-vanti atha evaŋ jīvitakkhaye bajjhantevāti attho.

Iti (p. 5.365) naŋ so kathāsallāpena muduhadayaŋ katvā mahāsattassa jīvitaŋ yācanto gāthamāha–

25. ‘Api nāyaŋ tayā saddhiŋ, saŋvāsassa sukhudrayo;

api no anumaññāsi, api no jīvitaŋ dade’ ti.

Tattha api nāyanti api nu ayaŋ. Sukhudrayoti sukhaphalo. Api no anuma-ññāsīti cittakūţaŋ gantvā ñātake passituŋ tvaŋ api no anujāneyyāsi. Api no jīvitaŋ dadeti api no imāya kathāya uppannavissāso na māreyyāsīti.

So tassa madhurakathāya bajjhitvā gāthamāha–

26. ‘Na ceva me tvaŋ baddhosi, napi icchāmi te vadhaŋ;

kāmaŋ khippamito gantvā, jīva tvaŋ anigho ciran’ ti.

Tato sumukho catasso gāthā abhāsi–

27. ‘Nevāhametamicchāmi, aññatretassa jīvitā;

sace ekena tuţţhosi, muñcetaŋ mañca bhakkhaya.

28. ‘Ārohapariņāhena, tulyāsmā vayasā ubho;

na te lābhena jīvatthi, etena niminā tuvaŋ.

29. ‘Tadingha samapekkhassu, hotu giddhi tavamhasu;

maŋ pubbe bandha pāsena, pacchā muñca dijādhipaŋ.

30. ‘Tāvadeva ca te lābho, katāssa yācanāya ca;

mitti ca dhataraţţhehi, yāvajīvāya te siyā’ ti.

Tattha etanti yaŋ aññatra etassa jīvitā mama jīvitaŋ, etaŋ ahaŋ neva icchāmi. Tulyāsmāti samānā homa. Niminā tuvanti parivattehi tvaŋ. Tavamha-sūti tava amhesu giddhi hotu, kiŋ te etena, mayi lobhaŋ uppādehīti vadati. Tāvadevāti tattakoyeva. Yācanāya cāti yā mama yācanā, sāva katā assāti attho.

Iti (p. 5.366) so tāya dhammadesanāya tele pakkhittakappāsapicu viya mudugatahadayo mahāsattaŋ tassa dāyaŋ katvā dadanto āha–

31. ‘Passantu no mahāsanghā, tayā muttaŋ ito gataŋ;

mittāmaccā ca bhaccā ca, puttadārā ca bandhavā.

32. ‘Na ca te tādisā mittā, bahūnaŋ idha vijjati;

yathā tvaŋ dhataraţţhassa, pāņasādhāraņo sakhā.

33. ‘So te sahāyaŋ muñcāmi, hotu rājā tavānugo;

kāmaŋ khippamito gantvā, ñātimajjhe virocathā’ ti.

Tattha noti nipātamattaŋ. Tayā muttanti imañhi tvaññeva muñcasi nāma, tasmā imaŋ tayā muttaŋ ito cittakūţapabbataŋ gataŋ mahantā ñātisanghā ete ca mittādayo passantu. Ettha ca bandhavāti ekalohitasambandhā. Vijja-tīti vijjanti. Pāņasādhāraņoti sādhāraņapāņo avibhattajīviko, yathā tvaŋ etassa sakhā, etādisā aññesaŋ bahūnaŋ mittā nāma na vijjanti. Tavānugoti etaŋ dukkhitaŋ ādāya purato gacchantassa tava ayaŋ anugo hotūti.

Evaŋ vatvā pana nesādaputto mettacittena mahāsattaŋ upasankamitvā bandhanaŋ chinditvā ālingitvā sarato nikkhāmetvā saratīre taruņadabbatiņa-piţţhe nisīdāpetvā pāde bandhanapāsaŋ muducittena saņikaŋ mocetvā dūre khipitvā mahāsatte balavasinehaŋ paccupaţţhāpetvā mettacittena udakaŋ ādāya lohitaŋ dhovitvā punappunaŋ parimajji. Tassa mettacittānubhāvena bodhisattassa pāde sirā sirāhi, maŋsaŋ maŋsena, cammaŋ cammena ghaţitaŋ, tāvadeva pādo saŋruļho sañjātachavisañjātalomo ahosi abaddha-pādena nibbiseso. Bodhisatto sukhito pakatibhāveneva nisīdi. Atha sumukho attānaŋ nissāya mahāsattassa sukhitabhāvaŋ disvā sañjātasomanasso nesādassa thutimakāsi. Tamatthaŋ pakāsento satthā āha–

34. ‘So (p. 5.367) patīto pamuttena, bhattunā bhattugāravo;

ajjhabhāsatha vakkango, vācaŋ kaņņasukhaŋ bhaņaŋ.

35. ‘Evaŋ luddaka nandassu, saha sabbehi ñātibhi;

yathāhamajja nandāmi, muttaŋ disvā dijādhipan’ ti.

Tattha vakkangoti vankagīvo.

Evaŋ luddassa thutiŋ katvā sumukho bodhisattaŋ āha– ‘mahārāja, iminā

amhākaŋ mahā-upakāro kato, ayañhi amhākaŋ vacanaŋ akatvā kīļāhaŋse no katvā issarānaŋ dento bahuŋ dhanaŋ labheyya, māretvā maŋsaŋ vikki-ņanto mūlampi labhetha, attano pana jīvitaŋ anoloketvā amhākaŋ vacanaŋ akari, imaŋ rañño santikaŋ netvā sukhajīvitaŋ karomā’ ti. Mahāsatto sampa-ţicchi. Sumukho attano bhāsāya mahāsattena saddhiŋ kathetvā puna manu-ssabhāsāya luddaputtaŋ āmantetvā ‘samma, tvaŋ kimatthaŋ pāse ođđesī’-ti pucchitvā ‘dhanatthan’ ti vutte ‘evaŋ sante amhe ādāya nagaraŋ pavisitvā rañño dassehi, bahuŋ te dhanaŋ dāpessāmī’ ti vatvā āha–

36. ‘Ehi taŋ anusikkhāmi, yathā tvamapi lacchase;

lābhaŋ tavāyaŋ dhataraţţho, pāpaŋ kiñci na dakkhati.

37. ‘Khippamantepuraŋ netvā, rañño dassehi no ubho;

abaddhe pakatibhūte, kāje ubhayato ţhite.

38. ‘Dhataraţţhā mahārāja, haŋsādhipatino ime;

ayañhi rājā haŋsānaŋ, ayaŋ senāpatītaro.

39. ‘Asaŋsayaŋ imaŋ disvā, haŋsarājaŋ narādhipo.

patīto sumano vitto, bahuŋ dassati te dhanan’ ti.

Tattha anusikkhāmīti anusāsāmi. Pāpanti lāmakaŋ. Rañño dassehi no

ubhoti amhe ubhopi rañño dassehi. Ayaŋ bodhisattassa paññāpabhāvadassanatthaŋ, attano mittadhammassa āvibhāvanatthaŋ, luddassa dhanalābhatthaŋ, rañño sīlesu patiţţhāpanatthañcāti catūhi kāraņehi (p. 5.368) evamāha. Dhataraţţhāti netvā ca pana rañño evaŋ ācikkheyyāsi, ‘mahārāja, ime dhataraţţhakule jātā dve haŋsādhipatino, etesu ayaŋ rājā, itaro senāpatī’ ti. Iti naŋ sikkhāpesi. ‘Patīto’ ti-ādīni tīņipi tuţţhākāravevacanāneva.

Evaŋ vutte luddo, ‘sāmi, mā vo rājadassanaŋ rucci, rājāno nāma calacittā,

kīļāhaŋse vā vo kareyyuŋ mārāpeyyuŋ vā’ ti vatvā, ‘samma, mā bhāyi,

ahaŋ tādisaŋ kakkhaļaŋ luddaŋ lohitapāņiŋ dhammakathāya mudukaŋ

katvā mama pādesu pātesiŋ, rājāno nāma puññavanto paññavanto ca subhāsitadubbhāsitaññū ca, khippaŋ amhe rañño dassehī’ ti vutte ‘tena hi mā

mayhaŋ kujjhittha, ahaŋ avassaŋ tumhākaŋ ruciyā nemī’ ti vatvā ubhopi

kājaŋ āropetvā rājakulaŋ gantvā rañño dassetvā raññā puţţho yathābhūtaŋ ārocesi. Tamatthaŋ pakāsento satthā āha–

40. ‘Tassa taŋ vacanaŋ sutvā, kammunā upapādayi;

khippamantepuraŋ gantvā, rañño haŋse adassayi; abaddhe pakatibhūte, kāje ubhayato ţhite.

41. ‘Dhataraţţhā mahārāja, haŋsādhipatino ime;

ayañhi rājā haŋsānaŋ, ayaŋ senāpatītaro;

42. ‘Kathaŋ panime vihangā, tava hatthattamāgatā;

kathaŋ luddo mahantānaŋ, issare idha ajjhagā.

43. ‘Vihitā santime pāsā, pallalesu janādhipa;

yaŋ yadāyatanaŋ maññe, dijānaŋ pāņarodhanaŋ.

44. ‘Tādisaŋ pāsamāsajja, haŋsarājā abajjhatha;

taŋ abaddho upāsino, mamāyaŋ ajjhabhāsatha.

45. ‘Sudukkaraŋ anariyebhi, dahate bhāvamuttamaŋ;

bhatturatthe parakkanto, dhammayutto vihangamo.

46. ‘Attanāyaŋ cajitvāna, jīvitaŋ jīvitāraho;

anutthunanto āsīno, bhattu yācittha jīvitaŋ.

47. ‘Tassa (p. 5.369) taŋ vacanaŋ sutvā, pasādamahamajjhagā;

tato naŋ pāmuciŋ pāsā, anuññāsiŋ sukhena ca.

48. ‘So patīto pamuttena, bhattunā bhattugāravo;

ajjhabhāsatha vakkango, vācaŋ kaņņasukhaŋ bhaņaŋ.

49. ‘Evaŋ luddaka nandassu, saha sabbehi ñātibhi;

yathāhamajja nandāmi, muttaŋ disvā dijādhipaŋ.

50. ‘Ehi taŋ anusikkhāmi, yathā tvamapi lacchase;

lābhaŋ tavāyaŋ dhataraţţho, pāpaŋ kiñci na dakkhati.

51. ‘Khippamantepuraŋ netvā, rañño dassehi no ubho;

abaddhe pakatibhūte, kāje ubhayato ţhite.

52. ‘Dhataraţţhā mahārāja, haŋsādhipatino ime;

ayañhi rājā haŋsānaŋ, ayaŋ senāpatītaro.

53. ‘Asaŋsayaŋ imaŋ disvā, haŋsarājaŋ narādhipo;

patīto sumano vitto, bahuŋ dassati te dhanaŋ.

54. ‘Evametassa vacanā, ānītāme ubho mayā;

ettheva hi ime āsuŋ, ubho anumatā mayā.

55. ‘Soyaŋ evaŋ gato pakkhī, dijo paramadhammiko;

mādisassa hi luddassa, janayeyyātha maddavaŋ.

56. ‘Upāyanañca te deva, nāññaŋ passāmi edisaŋ;

sabbasākuņikāgāme, taŋ passa manujādhipā’ ti.

Tattha kammunā upapādayīti yaŋ so avaca, taŋ karonto kāyakammena sampādesi. Gantvāti haŋsarājena nisinnakājakoţiŋ uccataraŋ, senāpatinā nisinnakājakoţiŋ thokaŋ nīcaŋ katvā ubhopi te ukkhipitvā ‘haŋsarājā ca senāpati ca rājānaŋ passituŋ gacchanti, ussaratha ussarathā’ ti janaŋ ussā-rento ‘evarūpā nāma sobhaggappattā suvaņņavaņņā haŋsarājāno na diţţha-pubbā’ ti muduhadayesu manussesu pasaŋsantesu (p. 5.370) khippamante-puraŋ gantvā. Adassayīti ‘haŋsarājāno tumhe daţţhuŋ āgatā’ ti rañño ārocā-petvā tena tuţţhacittena ‘āgacchantū’ ti pakkosāpito abhiharitvā dassesi.

Hatthattanti hatthesu āgataŋ, pattanti vuttaŋ hoti. Mahantānanti yasamahantappattānaŋ suvaņņavaņņānaŋ dhataraţţhahaŋsānaŋ issare sāmino

kathaŋ tvaŋ luddo hutvā adhigatoti pucchati. ‘Issaramidhamajjhagā’ tipi

pāţho, etesaŋ issariyaŋ tvaŋ kathaŋ ajjhagāti attho.

Vihitāti yojitā. Yaŋ yadāyatanaŋ maññeti, mahārāja, yaŋ yaŋ samosaraņaţţhānaŋ dijānaŋ pāņarodhanaŋ jīvitakkha-yakaraŋ maññāmi, tattha tattha mayā pallalesu pāsā vihitā. Tādisanti mānu-siyasare tathāvidhaŋ pāņarodhanaŋ mayā vihitaŋ pāsaŋ. Tanti taŋ etaŋ tattha baddhaŋ. Upāsinoti attano jīvitaŋ agaņetvā upagantvā nisinno. Mamā-yanti maŋ ayaŋ senāpati ajjhabhāsatha, mayā saddhiŋ kathesi. Sudukka-ranti tasmiŋ khaņe esa amhādisehi anariyehi sudukkaraŋ akāsi. Kiŋ tanti? Dahate bhāvamuttamaŋ, Attano uttamaŋ ajjhāsayaŋ dahati vidahati pakā-seti. Attanāyanti attano ayaŋ. Anutthunantoti bhattuguņe vaņņento tassa jīvitaŋ muñcāti maŋ yāci.

Tassāti tassa tathā yācantassa. Sukhena cāti yathāsukhena cittakūţaŋ gantvā ñātisanghaŋ passathāti ca anujāniŋ. Ettheva hīti mayā pana ime dve ettha mānusiyasareyeva cittakūţagamanāya anumatā ahesuŋ. Evaŋ gatoti evaŋ sattu hatthagato. Janayeyyātha maddavanti attani mettacittaŋ janesi. Upāyananti paņņākāraŋ. Sabbasākuņikāgāmeti sabbasmimpi sākuņika-gāme nāhaŋ aññaŋ tava evarūpaŋ kenaci sākuņikena ābhatapubbaŋ upā-yanaŋ passāmi. Taŋ passāti taŋ mayā ābhataŋ upāyanaŋ passa manujā-dhipāti.

Evaŋ so ţhitakova sumukhassa guņaŋ kathesi. Tato rājā haŋsarañño

mahārahaŋ āsanaŋ, sumukhassa ca suvaņņabhaddapīţhakaŋ dāpetvā

tesaŋ tattha nisinnānaŋ suvaņņabhājanehi lājamadhuphāņitādīni dāpetvā

niţţhite pānabhojanakicce añjaliŋ paggayha mahāsattaŋ dhammakathaŋ

yācitvā (p. 5.371) suvaņņapīţhake nisīdi. So tena yācito paţisanthāraŋ tāva akāsi. Tamatthaŋ pakāsento satthā āha–

57. ‘Disvā nisinnaŋ rājānaŋ, pīţhe sovaņņaye subhe;

ajjhabhāsatha vakkango, vācaŋ kaņņasukhaŋ bhaņaŋ.

58. ‘Kacci nu bhoto kusalaŋ, kacci bhoto anāmayaŋ;

kacci raţţhamidaŋ phītaŋ, dhammena manusāsasi.

59. ‘Kusalañceva me haŋsa, atho haŋsa anāmayaŋ;

atho raţţhamidaŋ phītaŋ, dhammena manusāsahaŋ.

60. ‘Kacci bhoto amaccesu, doso koci na vijjati;

kacci ca te tavatthesu, nāvakankhanti jīvitaŋ.

61. ‘Athopi me amaccesu, doso koci na vijjati;

athopi te mamatthesu, nāvakankhanti jīvitaŋ.

62. ‘Kacci te sādisī bhariyā, assavā piyabhāņinī;

puttarūpayasūpetā, tava chandavasānugā.

63. ‘Atho me sādisī bhariyā, assavā piyabhāņinī;

puttarūpayasūpetā, mama chandavasānugā’ ti.

Tattha rājānanti sāgalarājānaŋ. Vakkangoti haŋsarājā. Dhammena manusāsasīti dhammena anusāsasi. Dosoti aparādho. Tavatthesūti uppannesu

tava yuddhādīsu atthesu. NāvakankhantīTi uraŋ datvā pariccajantā kicci

attano jīvitaŋ na patthenti, jīvitañca cajitvā tavevatthaŋ karonti. Sādisīti

samānajātikā. Assavāti vacanasampaţicchikā. Puttarūpayasūpetāti puttehi

ca rūpena ca yasena ca upetā. Tava chandavasānugāti kacci tava ajjhāsayaŋ tava vasaŋ anuvattati, na attano cittavasena vattatīti pucchati.

Evaŋ bodhisattena paţisanthāre kate puna rājā tena saddhiŋ kathento āha–

64. ‘Bhavantaŋ (p. 5.372) kacci nu mahā-sattuhatthattataŋ gato;

dukkhamāpajji vipulaŋ, tasmiŋ paţhamamāpade.

65. ‘Kacci yantāpatitvāna, daņđena samapothayi;

evametesaŋ jammānaŋ, pātikaŋ bhavati tāvade.

66. ‘Khemamāsi mahārāja, evamāpadiyā sati;

na cāyaŋ kiñci rasmāsu, sattūva samapajjatha.

67. ‘Paccagamittha nesādo, pubbeva ajjhabhāsatha;

tadāyaŋ sumukhoyeva, paņđito paccabhāsatha.

68. ‘Tassa taŋ vacanaŋ sutvā, pasādamayamajjhagā;

tato maŋ pāmucī pāsā, anuññāsi sukhena ca.

69. ‘Idañca sumukheneva, etadatthāya cintitaŋ;

bhoto sakāsegamanaŋ, etassa dhanamicchatā.

70. ‘Svāgatañcevidaŋ bhavataŋ, patīto casmi dassanā;

eso cāpi bahuŋ vittaŋ, labhataŋ yāvadicchatī’ ti.

Tattha mahāsattuhatthattataŋ gatoti mahantassa sattuno hatthattaŋ gato.

Āpatitvānāti upadhāvitvā. Pātikanti pākatikaŋ, ayameva vā pāţho. Idaŋ

vuttaŋ hoti– etesañhi jammānaŋ tāvadeva evaŋ pākatikaŋ hoti, sakuņe

daņđena pothetvā jīvitakkhayaŋ pāpento dhanavetanaŋ labhatīti. Kiñci rasmāsūti kiñci amhesu. Sattūvāti sattu viya. Paccagamitthāti, mahārāja, esa amhe

disvā baddhāti saññāya thokaŋ osakkittha. Pubbevāti ayameva paţhamaŋ

ajjhabhāsi. Tadāti tasmiŋ kāle. Etadatthāyāti etassa nesādaputtassa atthāya

cintitaŋ. Dhanamicchatāti etassa dhanaŋ icchantena tava santikaŋ

amhākaŋ āgamanaŋ cintitaŋ. Svāgatañcevidanti mā bhonto cintayantu,

bhavataŋ idaŋ idhāgamanaŋ svāgatameva. Labhatanti labhatu.

Evañca (p. 5.373) pana vatvā rājā aññataraŋ amaccaŋ oloketvā ‘kiŋ

karomi devā’ ti vutte ‘imaŋ nesādaŋ kappitakesamassuŋ nhātānulittaŋ

sabbālankārapaţimaņđitaŋ kāretvā ānehī’ ti vatvā tena tathā katvā ānītassa tassa saŋvacchare saŋvacchare satasahassuţţhānakaŋ gāmaŋ, dve vīthiyo gahetvā ţhitaŋ mahantaŋ gehaŋ, rathavarañca, aññañca bahuŋ hira-ññasuvaņņaŋ adāsi. Tamatthaŋ āvikaronto satthā āha–

71. ‘Santappayitvā nesādaŋ, bhogehi manujādhipo;

ajjhabhāsatha vakkangaŋ, vācaŋ kaņņasukhaŋ bhaņan’ ti.

Atha mahāsatto rañño dhammaŋ desesi. So tassa dhammakathaŋ sutvā tuţţhahadayo ‘dhammakathikassa sakkāraŋ karissāmī’ ti setacchattaŋ datvā rajjaŋ paţicchāpento āha–

72. ‘Yaŋ khalu dhammamādhīnaŋ, vaso vattati kiñcanaŋ;

sabbatthissariyaŋ bhavataŋ, pasāsatha yadicchatha.

73. ‘Dānatthaŋ upabhottuŋ vā, yaŋ caññaŋ upakappati;

etaŋ dadāmi vo vittaŋ, issariyaŋ vissajāmi vo’ ti.

Tattha vaso vattatīti yattha mama vaso vattati. Kiñcananti taŋ appamatta-kampi. Sabbatthissariyanti sabbaŋ bhavataŋyeva issariyaŋ atthu. Yaŋ caññaŋ upakappatīti puññakāmatāya dānatthaŋ vā chattaŋ ussāpetvā rajja-meva upabhottuŋ vā yaŋ vā aññaŋ tumhākaŋ ruccati, taŋ karotha, etaŋ dadāmi vo vittaŋ, saddhiŋyeva setacchattena mama santakaŋ issariyaŋ vissajjāmi voti.

Atha mahāsatto raññā dinnaŋ setacchattaŋ puna tasseva adāsi. Rājāpi cintesi– ‘haŋsarañño tāva me dhammakathā sutā, luddaputtena pana “ayaŋ sumukho mudhurakatho” ti ativiya vaņņito, imassapi dhammakathaŋ sossā-mī’ ti. So tena saddhiŋ sallapanto anantaraŋ gāthamāha–

74. ‘Yathā ca myāyaŋ sumukho, ajjhabhāseyya paņđito;

kāmasā buddhisampanno, taŋ myāssa paramappiyan’ ti.

Tattha (p. 5.374) yathāti yadi. Idaŋ vuttaŋ hoti– yadi ca me ayaŋ sumukho paņđito buddhisampanno kāmasā attano ruciyā ajjhabhāseyya, taŋ me para-mappiyaŋ assāti.

Tato sumukho āha–

75. ‘Ahaŋ khalu mahārāja, nāgarājārivantaraŋ;

paţivattuŋ na sakkomi, na me so vinayo siyā.

76. ‘Amhākañceva so seţţho, tvañca uttamasattavo;

bhūmipālo manussindo, pūjā bahūhi hetubhi.

77. ‘Tesaŋ ubhinnaŋ bhaņataŋ, vattamāne vinicchaye;

nantaraŋ pativattabbaŋ, pessena manujādhipā’ ti.

Tattha nāgarājārivantaranti peļāya abbhantaraŋ paviţţho nāgarājā viya.

Paţivattunti tumhākaŋ dvinnaŋ antare vattuŋ na sakkomi. Na me soti sace

vadeyyaŋ, na me so vinayo bhaveyya. AmhākañcevāTi channavutiyā haŋsasahassānaŋ. Uttamasattavoti uttamasatto. Pūjāti ubho tumhe mayhaŋ

bahūhi kāraņehi pūjārahā ceva pasaŋsārahā ca. Pessenāti veyyāvaccakarena sevakena.

Rājā tassa vacanaŋ sutvā tuţţhahadayo ‘nesādaputto taŋ vaņņeti, na aññena tumhādisena madhuradhammakathikena nāma bhavitabban’ ti vatvā āha–

78. ‘Dhammena kira nesādo, paņđito aņđajo iti;

naheva akatattassa, nayo etādiso siyā.

79. ‘Evaŋ aggapakatimā, evaŋ uttamasattavo;

yāvatatthi mayā diţţhā, nāññaŋ passāmi edisaŋ.

80. ‘Tuţţhosmi vo pakatiyā, vākyena madhurena ca;

eso cāpi mamacchando, ciraŋ passeyya vo ubho’ ti.

Tattha (p. 5.375) dhammenāti sabhāvena kāraņena. Akatattassāti asampādita-attabhāvassa mittadubbhissa. Nayoti paññā. Aggapakatimāti aggasabhāvo. Uttamasattavoti uttamasatto. Yāvatatthīti yāvatā mayā diţţhā nāma

atthi. Nāññanti tasmiŋ mayā diţţhaţţhāne aññaŋ

evarūpaŋ na passāmi. Tuţţhosmi vo pakatiyāti samma haŋsarāja ahaŋ

pakatiyā paţhamameva tumhākaŋ dassanena tuţţho. Vākyenāti idāni pana

vo madhuravacanena tuţţhosmi. Ciraŋ passeyya voti idheva vasāpetvā

muhuttampi avippavāsanto ciraŋ tumhe passeyyanti esa me chandoti

vadati.

Tato mahāsatto rājānaŋ pasaŋsanto āha–

81. ‘Yaŋ kiccaŋ parame mitte, katamasmāsu taŋ tayā;

pattā nissaŋsayaŋ tyāmhā, bhattirasmāsu yā tava.

82. ‘Aduñca nūna sumahā, ñātisanghassa mantaraŋ;

adassanena asmākaŋ, dukkhaŋ bahūsu pakkhisu.

83. ‘Tesaŋ sokavighātāya, tayā anumatā mayaŋ;

taŋ padakkhiņato katvā, ñātiŋ passemurindama.

84. ‘Addhāhaŋ vipulaŋ pītiŋ, bhavataŋ vindāmi dassanā;

eso cāpi mahā attho, ñātivissāsanā siyā’ ti.

Tattha katamasmāsūti kataŋ amhesu. Pattā nissaŋsayaŋ tyāmhāti

mayaŋ nissaŋsayena tayā pattāyeva. Bhattirasmāsu yā tavāti yā tava

amhesu bhatti, tāya bhattiyā mayaŋ tayā asaŋsayena pattāyeva, na ca

vippayuttā, vippavuţţhāpi sahavāsinoyeva nāma mayanti dīpeti. Aduñca nūna sumahāti etañca ekaŋseneva sumahantaŋ. Ñātisanghassa mantaranti amhehi dvīhi janehi virahitassa mama ñātisanghassa antaraŋ chiddaŋ. Asmā-kanti amhākaŋ dvinnaŋ adassanena bahūsu pakkhīsu dukkhaŋ uppannaŋ. Passemurindamāti passeyyāma arindama. Bhavatanti bhoto dassanena. Eso cāpi mahā atthoti yā esā ñātisanghasankhātā ñātivissāsanā siyā, eso cāpi mahanto atthopi.

Evaŋ vutte rājā tesaŋ gamanaŋ anujāni. Mahāsattopi rañño pañcavidhe dussīlye ādīnavaŋ, sīle ca ānisaŋsaŋ kathetvā ‘imaŋ sīlaŋ rakkha, dhammena (p. 5.376) rajjaŋ kārehi, catūhi sangahavatthūhi janaŋ sangaņhā-hī’ ti ovaditvā cittakūţaŋ agamāsi. Tamatthaŋ pakāsento satthā āha–

85. ‘Idaŋ vatvā dhataraţţho, haŋsarājā narādhipaŋ;

uttamaŋ javamanvāya, ñātisanghaŋ upāgamuŋ.

86. ‘Te aroge anuppatte, disvāna parame dije;

kekāti makaruŋ haŋsā, puthusaddo ajāyatha.

87. ‘Te patītā pamuttena, bhattunā bhattugāravā;

samantā parikiriŋsu, aņđajā laddhapaccayā’ ti.

Tattha upāgamunti aruņuggamanavelāyameva lājamadhuphāņitādīni pari-bhuñjitvā raññā ca deviyā ca dvīhi suvaņņatālavaņţehi ukkhipitvā gandhamā-lādīhi katasakkārā tālavaņţehi otaritvā rājānaŋ padakkhiņaŋ katvā vehāsaŋ uppatitvā raññā añjaliŋ paggayha ‘gacchatha sāmino’ ti vutte sīhapañjarena nikkhantā uttamena javena gantvā ñātigaņaŋ upāgamiŋsu. Parameti uttame. KekāTi attano sabhāvena ‘kekā’ ti saddamakaŋsu. Bhattugāravāti bhattari sagāravā. Parikiriŋsūti bhattuno muttabhāvena tuţţhā taŋ bhattāraŋ samantā parivārayiŋsu. Laddhapaccayāti laddhapatiţţhā.

Evaŋ parivāretvā pana te haŋsā ‘kathaŋ muttosi, mahārājā’ ti pucchiŋsu. Mahāsatto sumukhaŋ nissāya muttabhāvaŋ, sāgalarājaluddaputtehi kataka-mmañca kathesi. Taŋ sutvā tuţţho haŋsagaņo ‘sumukhasenāpati ca rājā ca luddaputto ca sukhitā niddukkhā ciraŋ jīvantū’ ti thutimakāsi. Tamatthaŋ pakāsento satthā osānagāthamāha–

88. ‘Evaŋ mittavataŋ atthā, sabbe honti padakkhiņā;

haŋsā yathā dhataraţţhā, ñātisanghaŋ upāgamun’ ti.

Tattha mittavatanti kalyāņamittasampannānaŋ. Padakkhiņāti sukhanipphattino vuđđhiyuttā. Dhataraţţhāti haŋsarājā sumukho raññā ceva luddaputtena cāti dvīhi evaŋ ubhopi te dhataraţţhā kalyāņamittasampannā yathā

ñātisanghaŋ upāgamuŋ (p. 5.377), ñātisangha-upagamanasankhāto nesaŋ

attho padakkhiņo jāto, evaŋ aññesampi mittavataŋ atthā padakkhiņā hontīti.

Satthā imaŋ dhammadesanaŋ āharitvā ‘na bhikkhave idāneva, pubbepā-nando mamatthāya jīvitaŋ pariccajī’ ti vatvā jātakaŋ samodhānesi ‘tadā nesādo channo ahosi, rājā sāriputto, sumukho ānando, channavuti haŋsasa-hassā buddhaparisā, haŋsarājā pana ahameva ahosin’ ti.

Cūļahaŋsajātakavaņņanā paţhamā.

[534] 2. Mahāhaŋsajātakavaņņanā

Ete haŋsā pakkamantīti idaŋ satthā veļuvane viharanto ānandatherassa jīvitapariccāgameva ārabbha kathesi. Vatthu heţţhā vuttasadisameva, idha pana satthā atītaŋ āharanto idamāhari.

Atīte bārāņasiyaŋ saŋyamassa nāma bārāņasirañño khemā nāma agga-mahesī ahosi. Tadā bodhisatto navutihaŋsasahassaparivuto cittakūţe vihāsi.

Athekadivasaŋ khemā devī paccūsasamaye supinaŋ addasa. Suvaņņavaņņā haŋsā āgantvā rājapallanke nisīditvā madhurassarena dhammakathaŋ kathesuŋ. Deviyā sādhukāraŋ datvā dhammaŋ suņantiyā dhamma-ssavanena atittāya eva ratti vibhāyi. Haŋsā dhammaŋ kathetvā sīhapañja-rena nikkhamitvā agamaŋsu. Sā vegenuţţhāya ‘palāyamāne haŋse gaņhatha gaņhathā’ ti vatvā hatthaŋ pasārentīyeva pabujjhi. Tassā kathaŋ sutvā paricārikāyo ‘kuhiŋ haŋsā’ ti thokaŋ avahasiŋsu. Sā tasmiŋ khaņe supinabhāvaŋ ñatvā cintesi– ‘ahaŋ abhūtaŋ na passāmi, addhā imasmiŋ loke suvaņņavaņņā haŋsā bhavissanti, sace kho pana “suvaņņahaŋsānaŋ dhammaŋ sotukāmāmhī” ti rājānaŋ vakkhāmi, “amhehi suvaņņahaŋsā nāma na diţţhapubbā, haŋsānañca kathā nāma abhūtāyevā” ti vatvā nirussukko bhavissati, “dohaļo” ti vutte pana yena kenaci upāyena pariyesissati, evaŋ me manoratho samijjhissatī’ ti. Sā gilānālayaŋ dassetvā paricārikānaŋ saññaŋ datvā nipajji.

Rājā (p. 5.378) rājāsane nisinno tassā dassanavelāya taŋ adisvā ‘kahaŋ,

khemā devī’ ti pucchitvā ‘gilānā’ ti sutvā tassā santikaŋ gantvā sayanekadese nisīditvā piţţhiŋ parimajjanto ‘kiŋ te aphāsukan’ ti pucchi. ‘Deva aññaŋ

aphāsukaŋ natthi, dohaļo pana me uppanno’ ti. Tena hi ‘bhaņa, devi, yaŋ

icchasi, taŋ sīghaŋ te upanāmessāmī’ ti. ‘Mahārāja, ahamekassa suvaņņahaŋsassa samussitasetacchatte rājapallanke nisinnassa gandhamālādīhi

pūjaŋ katvā sādhukāraŋ dadamānā dhammakathaŋ sotumicchāmi, sace

labhāmi, iccetaŋ kusalaŋ, no ce, jīvitaŋ me natthī’ ti. Atha naŋ rājā ‘sace

manussaloke atthi, labhissasi, mā cintayī’ ti assāsetvā sirigabbhato

nikkhamma amaccehi saddhiŋ mantesi– ‘ambho, khemā devī, “suvaņņahaŋsassa dhammakathaŋ sotuŋ labhantī jīvissāmi, alabhantiyā me jīvitaŋ

natthī” ti vadati, atthi nu kho suvaņņavaņņā haŋsā’ ti. ‘Deva amhehi neva

diţţhapubbā na sutapubbā’ ti. ‘Ke pana jāneyyun’ ti? ‘Brāhmaņā, devā’ ti.

Rājā brāhmaņe pakkosāpetvā sakkāraŋ katvā pucchi– ‘honti nu kho ācariyā suvaņņavaņņā haŋsā’ ti? ‘Āma, mahārāja amhākaŋ mantesumacchā, kakka-ţakā, kacchapā, migā, morā, haŋsāti cha ete tiracchānagatā suvaņņavaņņā hontīti āgatā, tattha dhataraţţhakulahaŋsā nāma paņđitā ñāņasampannā, iti manussehi saddhiŋ satta suvaņņavaņņā hontī’ ti.

Taŋ sutvā rājā attamano hutvā ‘kahaŋ nu kho ācariyā dhataraţţhahaŋsā vasantī’ ti pucchitvā ‘na jānāma, mahārājā’ ti vutte ‘atha ke pana jānissantī’ ti vatvā ‘luddaputtā’ ti vutte sabbe attano vijite luddake sannipātāpetvā pucchi–

‘tātā, suvaņņavaņņā dhataraţţhakulahaŋsā nāma kahaŋ vasantī’ ti? Atheko

luddo ‘himavante kira, deva, cittakūţapabbateti no kulaparamparāya kathentī’ ti āha. ‘Jānāsi pana nesaŋ gahaņūpāyan’ ti? ‘Na jānāmi, devā’ ti. ‘Ke

pana jānissantī’ ti? Brāhmaņāti. So brāhmaņapaņđite pakkosāpetvā cittakūţapabbate suvaņņavaņņānaŋ haŋsānaŋ atthibhāvaŋ ārocetvā ‘jānātha nu

kho tesaŋ gahaņūpāyan’ ti pucchi. ‘Mahārāja, kiŋ tehi gantvā gahitehi, upāyena te nagarasamīpaŋ ānetvā gahessāmā’ ti. ‘Ko pana upāyo’ ti? ‘Mahārāja, nagarato avidūre uttarena tigāvutamatte tigāvutappamāņaŋ khemaŋ

nāma saraŋ (p. 5.379) kārāpetvā udakassa pūretvā nānādhaññāni ropetvā

pañcavaņņapadumasañchannaŋ kārāpetvā ekaŋ paņđitaŋ nesādaŋ paţicchāpetvā manussānaŋ upagantuŋ adatvā catūsu kaņņesu ţhitehi abhayaŋ ghosāpetha, taŋ sutvā nānāsakuņā dasa disā otarissanti, tepi haŋsā para-mparāya tassa sarassa khemabhāvaŋ sutvā āgacchissanti, atha ne vālapā-sehi bandhāpetvā gaņhāpeyyāthā’ ti.

Taŋ sutvā rājā tehi vuttapadese vuttappakāraŋ saraŋ kārāpetvā chekaŋ

nesādaŋ pakkosāpetvā tassa sahassaŋ dāpetvā ‘tvaŋ ito paţţhāya attano

kammaŋ mā kari, puttadāraŋ te ahaŋ posessāmi, tvaŋ appamatto khemaŋ

saraŋ rakkhanto manusse paţikkamāpetvā catūsu kaņņesu abhayaŋ ghosāpetvā āgatāgate sakuņe mama ācikkheyyāsi, suvaņņahaŋsesu āgatesu

mahantaŋ sakkāraŋ labhissasī’ ti tamassāsetvā khemaŋ saraŋ paţicchāpesi. So tato paţţhāya raññā vuttanayeneva tattha paţipajji, ‘khemaŋ saraŋ rakkhatī’ ti cassa ‘khemanesādo’tveva nāmaŋ udapādi. Tato paţţhāya ca nānappakārā sakuņā otariŋsu, ‘khemaŋ nibbhayaŋ saran’ ti paramparāgho-sena nānāhaŋsā āgamiŋsu. Paţhamaŋ tāva tiņahaŋsā āgamiŋsu, tesaŋ ghosena paņđuhaŋsā, tesaŋ ghosena manosilāvaņņā haŋsā, tesaŋ ghosena setahaŋsā, tesaŋ ghosena pākahaŋsā āgamiŋsu. Tesu āgatesu khemako rañño ārocesi– ‘deva, pañcavaņņā haŋsā āgantvā sare gocaraŋ gaņhanti, pākahaŋsānaŋ āgatattā idāni katipāheneva suvaņņahaŋsā āga-missanti, mā cintayittha, devā’ ti.

Taŋ sutvā rājā ‘aññena tattha na gantabbaŋ, yo gacchissati, hatthapāda-chedanañca gharavilopañca pāpuņissatī’ ti nagara bheriŋ carāpesi. Tato paţţhāya tattha koci na gacchati. Cittakūţassa panāvidūre kañcanaguhāyaŋ-pākahaŋsā vasanti, tepi mahabbalā. Dhataraţţhakulena saddhiŋ tesaŋ sarī-ravaņņova viseso. Pākahaŋsarañño pana dhītā suvaņņavaņņā ahosi. So taŋ dhataraţţhamahissarassa anurūpāti tassa pādaparicārikaŋ katvā pesesi. Sā tassa piyā ahosi manāpā, teneva ca kāraņena tāni dve haŋsakulāni añña-maññaŋ vissāsikāni jātāni.

Athekadivasaŋ (p. 5.380) bodhisattassa parivārahaŋsā pākahaŋse

pucchiŋsu– ‘tumhe imesu divasesu kahaŋ gocaraŋ gaņhathā’ ti? ‘Mayaŋ

bārāņasito avidūre khemasare gocaraŋ gaņhāma, tumhe pana kuhiŋ āhiņđathā’ ti. ‘Asukaŋ nāmā’ ti vutte ‘kasmā khemasaraŋ na gacchatha, so hi saro

ramaņīyo nānāsakuņasamākiņņo pañcavaņņapadumasañchanno nānādhaññaphalasampanno nānappakārabhamaragaņanikūjito catūsu kaņņesu

niccaŋ pavatta-abhayaghosano, koci naŋ upasankamituŋ samattho nāma

natthi, pageva aññaŋ upaddavaŋ kātuŋ, evarūpo so saro’ ti khemasaraŋ

vaņņayiŋsu. Te tesaŋ vacanaŋ sutvā ‘bārāņasiyā samīpe kira evarūpo

khemo nāma saro atthi, pākahaŋsā tattha gantvā gocaraŋ gaņhanti,

tumhepi dhataraţţhamahissarassa ārocetha, sace anujānāti, mayampi tattha

gantvā gocaraŋ gaņheyyāmā’ ti sumukhassa kathesuŋ. Sumukho rañño ārocesi. So cintesi– ‘manussā nāma bahumāyā kharamantā upāyakusalā, bhavitabbamettha kāraņena, ettakaŋ kālaŋ eso saro natthi, idāni amhākaŋ gahaņatthāya kato bhavissatī’ ti. So sumukhaŋ āha– ‘mā vo tattha gamanaŋ

ruccatha, na so saro tehi sudhammatāya kato, amhākaŋ gahaņatthāyeva

kato, manussā nāma bahumāyā kharamantā upāyakusalā, tumhe sakeyeva gocare carathā’ ti.

Suvaņņahaŋsā ‘khemaŋ saraŋ gantukāmamhā’ ti dutiyampi tatiyampi

sumukhassa ārocesuŋ. So tesaŋ tattha gantukāmataŋ mahāsattassa ārocesi. Atha mahāsatto ‘mama ñātakā maŋ nissāya mā kilamantu, tena hi

gacchāmā’ ti navutihaŋsasahassaparivuto tattha gantvā gocaraŋ gahetvā

haŋsakīļaŋ kīļitvā cittakūţameva paccāgami. Khemako tesaŋ gocaraŋ

caritvā gatakāle gantvā tesaŋ āgatabhāvaŋ rañño ārocesi. Rājā tuţţhacitto

hutvā, ‘samma khemaka, ekaŋ vā dve vā haŋse gaņhituŋ vāyama,

mahantaŋ te yasaŋ dassāmī’ ti vatvā paribbayaŋ datvā taŋ uyyojesi. So

tattha gantvā cāţipañjare nisīditvā haŋsānaŋ caraņaţţhānaŋ vīmaŋsi.

Bodhisattā nāma nilloluppacārino honti, tasmā mahāsatto otiņņaţţhānato

paţţhāya sapadānaŋ sāliŋ khādanto agamāsi. Sesā ito cito ca khādantā vica-riŋsu.

Atha (p. 5.381) luddaputto ‘ayaŋ haŋso nilloluppacārī, imaŋ bandhituŋ

vaţţatī’ ti cintetvā punadivase haŋsesu saraŋ anotiņņesuyeva cāţipañjare

nisinno taŋ ţhānaŋ gantvā avidūre pañjare attānaŋ paţicchādetvā chiddena

olokento acchi. Tasmiŋ khaņe mahāsatto navutihaŋsasahassapurakkhato

hiyyo otiņņaţţhāneyeva otaritvā odhiyaŋ nisīditvā sāliŋ khādanto pāyāsi.

Nesādo pañjarachiddena olokento tassa rūpasobhaggappattaŋ attabhāvaŋ

disvā ‘ayaŋ haŋso sakaţanābhippamāņasarīro suvaņņavaņņo, tīhi rattarājīhi gīvāyaŋ parikkhitto, tisso rājiyo galena otaritvā urantarena gatā, tisso

pacchābhāgena nibbijjhitvā gatā, rattakambalasuttasikkāya ţhapitakañcanakkhandho viya atirocati, iminā etesaŋ raññā bhavitabbaŋ, imameva gaņhissāmī’ ti cintesi. Haŋsarājāpi bahuŋ gocaraŋ caritvā jalakīļaŋ kīļitvā haŋsagaņaparivuto cittakūţameva agamāsi. Iminā niyāmeneva pañca divase

gocaraŋ gaņhi. Chaţţhe divase khemako kāļa-assavālamayaŋ daļhaŋ

mahārajjuŋ vaţţitvā yaţţhiyā pāsaŋ katvā ‘sve haŋsarājā imasmiŋ okāse otarissatī’ ti tathato ñatvā anto-udake yaţţhipāsaŋ ođđi.

Punadivase haŋsarājā otaranto pādaŋ pāse pavesantoyeva otari.

Athassa pāso pādaŋ ayapaţţakena kađđhanto viya ābandhitvā gaņhi. So

‘chindissāmi nan’ ti vegaŋ janetvā kađđhitvā pātesi. Paţhamavāre suvaņņa-vaņņaŋ cammaŋ chijji, dutiyavāre kambalavaņņaŋ maŋsaŋ chijji, tatiya-vāre nhāru chijji, catutthavāre pana ‘pādā chijjeyyuŋ, rañño pana hīnangatā nāma ananucchavikā’ ti na vāyāmaŋ akāsi, balavavedanā ca pavattiŋsu. So cintesi– ‘sacāhaŋ baddharavaŋ ravissāmi, ñātakā me ñatrastā hutvā gocaraŋ aggahetvā chātajjhattāva palāyantā dubbalattā samudde patissantī’-ti. So vedanaŋ adhivāsetvā pāsavase vattetvā sāliŋ khādanto viya hutvā tesaŋ yāvadatthaŋ caritvā haŋsakīļaŋ kīļanakāle mahantena saddena baddharavaŋ ravi. Taŋ sutvā haŋsā maraņabhayatajjitā vaggavaggā cittakū-ţābhimukhā purimanayeneva pakkamiŋsu.

Sumukhopi (p. 5.382) heţţhā vuttanayeneva cintetvā vicinitvā tīsupi koţţhā-sesu mahāsattaŋ adisvā ‘addhā tassevedaŋ bhayaŋ uppannan’ ti nivattitvā āgato mahāsattaŋ pāsena baddhaŋ lohitamakkhitaŋ dukkhāturaŋ panka-piţţhe nipannaŋ disvā ‘mā bhāyi, mahārāja, ahaŋ mama jīvitaŋ pariccajitvā tumhe mocessāmī’ ti vadanto otaritvā mahāsattaŋ assāsento pankapiţţhe nisīdi. Mahāsatto ‘navutihaŋsasahassesu maŋ chađđetvā palāyantesu ayaŋ sumukho ekakova āgato, kiŋ nu kho luddaputtassa āgatakāle maŋ chađđetvā palāyissati, udāhu no’ ti vīmaŋsanavasena lohitamakkhito pāsaya-ţţhiyaŋ olambantoyeva tisso gāthā abhāsi–

89. ‘Ete haŋsā pakkamanti, vakkangā bhayameritā;

harittaca hemavaņņa, kāmaŋ sumukha pakkama.

90. ‘Ohāya maŋ ñātigaņā, ekaŋ pāsavasaŋ gataŋ;

anapekkhamānā gacchanti, kiŋ eko avahīyasi.

91. ‘Pateva patataŋ seţţha, natthi baddhe sahāyatā;

mā anīghāya hāpesi, kāmaŋ sumukha pakkamā’ ti.

Tattha bhayameritāti bhayena eritā bhayaţţitā bhayacalitā. Tatiyapade ‘harī’ tipi ‘heman’ tipi suvaņņasseva nāmaŋ. So ca harittacatāya hemavaņņo, tena taŋ evaŋ ālapati. Sumukhāti sundaramukha. Anapekkhamānāti tava ñātakā maŋ anolokentā nirālayā hutvā. Patevāti uppatāhiyeva. Mā anīghā-yāTi ito gantvā pattabbāya nidukkhabhāvāya vīriyaŋ mā hāpesi.

Taŋ sutvā sumukho ‘ayaŋ haŋsarājā mama piyamittabhāvaŋ na jānāti, anuppiyabhāņī mittoti maŋ sallakkheti, sinehabhāvamassa dassessāmī’ ti cintetvā catasso gāthā abhāsi–

92. ‘Nāhaŋ dukkhaparetopi, dhataraţţha tuvaŋ jahe;

jīvitaŋ maraņaŋ vā me, tayā saddhiŋ bhavissati.

93. ‘Nāhaŋ (p. 5.383) dukkhaparetopi, dhataraţţha tuvaŋ jahe;

na maŋ anariyasaŋyutte, kamme yojetumarahasi.

94. ‘Sakumāro sakhātyasmi, sacitte casmi te ţhito;

ñāto senāpatī tyāhaŋ, haŋsānaŋ pavaruttama.

95. ‘Kathaŋ ahaŋ vikattissaŋ, ñātimajjhe ito gato;

taŋ hitvā patataŋ seţţha, kiŋ te vakkhāmito gato; idha pāņaŋ cajissāmi, nānariyaŋ kattumussahe’ ti.

Tattha nāhanti ahaŋ, mahārāja, kāyikacetasikena dukkhena phuţţhopi taŋ na jahāmi. Anariyasaŋyutteti mittadubbhīhi ahirikehi kattabbatāya anariya-bhāvena saŋyutte. Kammeti taŋ jahitvā pakkamanakamme. Sakumāroti samānakumāro, ekadivaseneva paţisandhiŋ gahetvā ekadivase aņđakosaŋ padāletvā ekato vađđhitakumāroti attho. Sakhātyasmīti ahaŋ te dakkhiņa-kkhisamo piyasahāyo. Sacitteti tava sake citte ahaŋ ţhito tava vase vattāmi, tayi jīvante jīvāmi, na jīvante na jīvāmīti attho. ‘Saŋcitte’ tipi pāţho, tava citte ahaŋ saņţhito suţţhu ţhitoti attho. Ñātoti sabbahaŋsānaŋ antare paññāto. Vikattissanti ‘kuhiŋ haŋsarājā’ ti pucchito ahaŋ kinti kathessāmi. Kiŋ te vakkhāmīti te tava pavattiŋ pucchante haŋsagaņe kiŋ vakkhāmi.

Evaŋ sumukhena catūhi gāthāhi sīhanāde nadite tassa guņaŋ pakāsento mahāsatto āha–

96. ‘Eso hi dhammo sumukha, yaŋ tvaŋ ariyapathe ţhito;

yo bhattāraŋ sakhāraŋ maŋ, na pariccattumussahe.

97. ‘Tañhi me pekkhamānassa, bhayaŋ na tveva jāyati;

adhigacchasi tvaŋ mayhaŋ, evaŋbhūtassa jīvitan’ ti.

Tattha eso dhammoti esa porāņakapaņđitānaŋ sabhāvo. Bhattāraŋ sakhāraŋ manti sāmikañca sahāyañca maŋ. Bhayanti cittutrāso mayhaŋ na jāyati, cittakūţapabbate haŋsagaņamajjhe ţhito viya homi. Mayhanti mama jīvitaŋ tvaŋ labhāpessasi.

Evaŋ (p. 5.384) tesaŋ kathentānaññeva luddaputto sarapariyante ţhito

haŋse tīhi khandhehi palāyante disvā ‘kiŋ nu kho’ ti pāsaţţhānaŋ olokento

bodhisattaŋ pāsayaţţhiyaŋ olambantaŋ disvā sañjātasomanasso kacchaŋ

daļhaŋ bandhitvā muggaraŋ gahetvā kappuţţhānaggi viya avattharamāno

paņhiyā akkantakalale uparisīsena gantvā purato patante vegena upasankami. Tamatthaŋ pakāsento satthā āha–

98. ‘Iccevaŋ mantayantānaŋ, ariyānaŋ ariyavuttinaŋ;

daņđamādāya nesādo, āpatī turito bhusaŋ.

99. ‘Tamāpatantaŋ disvāna, sumukho atibrūhayi;

aţţhāsi purato rañño, haŋso vissāsayaŋ byathaŋ.

100. ‘Mā bhāyi patataŋ seţţha, na hi bhāyanti tādisā;

ahaŋ yogaŋ payuñjissaŋ, yuttaŋ dhammūpasañhitaŋ; tena pariyāpadānena, khippaŋ pāsā pamokkhasī’ ti.

Tattha ariyavuttinanti ariyācāre vattamānānaŋ. Bhusanti daļhaŋ balavaŋ.

Atibrūhayīti anantaragāthāya āgataŋ ‘mā bhāyī’ ti vacanaŋ vadanto atibrūhesi mahāsaddaŋ nicchāresi. Aţţhāsīti sace nesādo rājānaŋ paharissati,

ahaŋ pahāraŋ sampaţicchissāmīti jīvitaŋ pariccajitvā purato aţţhāsi. Vissāsayanti vissāsento assāsento. Byathanti byathitaŋ bhītaŋ rājānaŋ ‘mā bhāyī’ti iminā vacanena vissāsento. Tādisāti tumhādisā ñāņavīriyasampannā.

Yoganti ñāņavīriyayogaŋ. Yuttanti anucchavikaŋ. Dhammūpasañhitanti

kāraņanissitaŋ. Tena pariyāpadānenāti tena mayā payuttena yogena parisu-ddhena. Pamokkhasīti muccissasi.

Evaŋ sumukho mahāsattaŋ assāsetvā luddaputtassa santikaŋ gantvā

madhuraŋ mānusiŋ vācaŋ nicchārento, ‘samma, tvaŋ konāmosī’ ti

pucchitvā ‘suvaņņavaņņahaŋsarāja, ahaŋ khemako nāmā’ ti vutte, ‘samma khemaka, “tayā ođđitavālapāse yo vā so vā haŋso baddho” ti saññaŋ mā kari, navutiyā haŋsasahassānaŋ pavaro dhataraţţhahaŋsarājā te pāse (p. 5.385)

baddho, ñāņasīlācārasampanno sangāhakapakkhe ţhito, na taŋ māretuŋ

yutto, ahaŋ tava iminā kattabbakiccaŋ karissāmi, ayampi suvaņņavaņņo,

ahampi tatheva, ahaŋ etassatthāya attano jīvitaŋ pariccajissāmi, sace tvaŋ

etassa pattāni gaņhitukāmosi, mama pattāni gaņha, athopi cammamaŋsanhāru-aţţhīnamaññataraŋ gaņhitukāmosi, mameva sarīrato gaņha, atha naŋ

kīļāhaŋsaŋ kātukāmosi, maññeva kara, jīvantameva vikkiņitvā sace dhanaŋ

uppādetukāmosi, maŋ jīvantameva vikkiņitvā dhanaŋ uppādehi, mā etaŋ

ñāņādiguņasaŋyuttaŋ haŋsarājānaŋ avadhi, sace hi naŋ vadhissasi, nirayādīhi na muccissasī’ ti taŋ nirayādibhayena santajjetvā attano madhurakathaŋ gaņhāpetvā puna bodhisattassa santikaŋ gantvā taŋ assāsento

aţţhāsi. Nesādo tassa kathaŋ sutvā ‘ayaŋ tiracchānagato samāno manussehipi kātuŋ asakkuņeyyaŋ evarūpaŋ mittadhammaŋ karoti, manussāpi evaŋ

mittadhamme ţhātuŋ na sakkonti, aho esa ñāņasampanno madhurakatho

dhammiko’ ti sakalasarīraŋ pītisomanassaparipuņņaŋ katvā pahaţţhalomo

daņđaŋ chađđetvā sirasi añjaliŋ patiţţhapetvā sūriyaŋ namassanto viya

sumukhassa guņaŋ kittento aţţhāsi. Tamatthaŋ pakāsento satthā āha–

101. ‘Tassa taŋ vacanaŋ sutvā, sumukhassa subhāsitaŋ;

pahaţţhalomo nesādo, añjalissa paņāmayi.

102. ‘Na me sutaŋ vā diţţhaŋ vā, bhāsanto mānusiŋ dijo;

ariyaŋ bruvāno vakkango, cajanto mānusiŋ giraŋ.

103. ‘Kiŋ nu tāyaŋ dijo hoti, mutto baddhaŋ upāsasi;

ohāya sakuņā yanti, kiŋ eko avahīyasī’ ti.

Tattha añjalissa paņāmayīti añjaliŋ assa upanāmayi, ‘na me’ ti gāthāyassa

thutiŋ karoti. Tattha

mānusinti manussavācaŋ. Ariyanti sundaraŋ niddosaŋ. Cajantoti vissajjento. Idaŋ vuttaŋ hoti– samma, tvaŋ dijo samāno ajja mayā saddhiŋ

mānusiŋ vācaŋ bhāsanto niddosaŋ bruvāno mānusiŋ giraŋ cajanto pacca-kkhato diţţho, ito pubbe pana idaŋ acchariyaŋ mayā (p. 5.386) neva sutaŋ na diţţhanti. Kiŋ nu tāyanti yaŋ etaŋ tvaŋ upāsasi, kiŋ nu te ayaŋ hoti.

Evaŋ tuţţhacittena nesādena puţţho sumukho ‘ayaŋ muduko jāto, idānissa bhiyyosomattāya mudubhāvatthaŋ mama guņaŋ dassesāmī’ ti

cintetvā āha–

104. ‘Rājā me so dijāmitta, senāpaccassa kārayiŋ;

tamāpade pariccatuŋ, nussahe vihagādhipaŋ.

105. ‘Mahāgaņāya bhattā me, mā eko byasanaŋ agā;

tathā taŋ samma nesāda, bhattāyaŋ abhito rame’ ti.

Tattha nussaheti na samatthomhi. Mahāgaņāyāti mahato haŋsagaņassa.

Mā ekoti mādise sevake vijjamāne mā ekako byasanaŋ agā. Tathā tanti

yathā ahaŋ vadāmi, tatheva taŋ. Sammāti vayassa. Bhattāyaŋ abhito

rameti bhattā ayaŋ mama, ahamassa abhito rame santike ramāmi na ukka-ņţhāmīti.

Nesādo taŋ tassa dhammanissitaŋ madhurakathaŋ sutvā somanassappatto pahaţţhalomo ‘sacāhaŋ etaŋ sīlādiguņasaŋyuttaŋ haŋsarājānaŋ

vadhissāmi, catūhi apāyehi na muccissāmi, rājā maŋ yadicchati, taŋ karotu, ahametaŋ sumukhassa dāyaŋ katvā vissajjessāmī’ ti cintetvā gāthamāha–

106. ‘Ariyavattasi vakkanga, yo piņđamapacāyasi;

cajāmi te taŋ bhattāraŋ, gacchathūbho yathāsukhan’ ti.

Tattha ariyavattasīti mittadhammarakkhaņasankhātena ācāra-ariyānaŋ vattena samannāgatosi. Piņđamapacāyasīti bhattu santikā laddhaŋ piņđaŋ senāpatiţţhānaŋ pūjesi. Gacchathūbhoti dvepi janā assumukhe ñātisanghe hāsayamānā yathāsukhaŋ gacchathāti.

Evaŋ vatvā nesādo muducittena mahāsattaŋ upasankamitvā yaţţhiŋ onā-metvā pankapiţţhe nisīdāpetvā pāsayaţţhiyā mocetvā taŋ ukkhipitvā sarato nīharitvā taruņadabbatiņapiţţhe nisīdāpetvā pāde baddhapāsaŋ (p. 5.387) saņikaŋ mocetvā mahāsatte balavasinehaŋ paccupaţţhāpetvā mettacittena udakaŋ ādāya lohitaŋ dhovitvā punappunaŋ parimajji, athassa mettānubhā-vena sirāya sirā, maŋsena maŋsaŋ, cammena cammaŋ ghaţitaŋ, pādo pākatiko ahosi, itarena nibbiseso. Bodhisatto sukhappatto hutvā pakatibhā-vena nisīdi. Sumukho attānaŋ nissāya rañño sukhitabhāvaŋ disvā sañjātaso-manasso cintesi– ‘iminā amhākaŋ mahā-upakāro kato, amhehi etassa kato upakāro nāma natthi, sace esa rājarājamahāmattānaŋ atthāya amhe gaņhi, tesaŋ santikaŋ netvā bahuŋ dhanaŋ labhissati, sace attano atthāya gaņhi, amhe vikkiņitvā dhanaŋ labhissateva, pucchissāmi tāva nan’ ti. Atha naŋ upakāraŋ kātukāmatāya pucchanto āha–

107. ‘Sace attappayogena, ohito haŋsapakkhinaŋ;

paţiggaņhāma te samma, etaŋ abhayadakkhiņaŋ.

108. ‘No ce attappayogena, ohito haŋsapakkhinaŋ;

anissaro muñcamamhe, theyyaŋ kayirāsi luddakā’ ti.

Tattha saceti, samma nesāda, sace tayā attano payogena attano atthāya haŋsānañceva sesapakkhīnañca pāso ohito. Anissaroti anissaro hutvā amhe muñcanto yenāsi āņatto, tassasantakaŋ gaņhanto theyyaŋ kayirāsi.

Taŋ sutvā nesādo ‘nāhaŋ tumhe attano atthāya gaņhiŋ, bārāņasiraññā pana saŋyamena gaņhāpitomhī’ ti vatvā deviyā diţţhasupinakālato paţţhāya yāva raññā tesaŋ āgatabhāvaŋ sutvā, ‘samma khemaka, ekaŋ vā dve vā haŋse gaņhituŋ vāyama, mahantaŋ te yasaŋ dassāmī’ ti vatvā paribbayaŋ datvā uyyojitabhāvo, tāva sabbaŋ pavattiŋ ārocesi. Taŋ sutvā sumukho ‘iminā nesādena attano jīvitaŋ agaņetvā amhe vissajjentena dukkaraŋ kataŋ, sace mayaŋ ito cittakūţaŋ gamissāma, neva dhataraţţharañño paññānu-bhāvo, na mayhaŋ mittadhammo pākaţo bhavissati, na luddaputto mahantaŋ yasaŋ lacchati, na rājā pañcasu sīlesu patiţţhahissati, na deviyā manoratho matthakaŋ pāpuņissatī’ ti cintetvā (p. 5.388), ‘samma, evaŋ sante amhe vissajjetuŋ na labhasi, rañño no dassehi, so amhe yathāruciŋ karissatī’ ti imamatthaŋ pakāsento gāthamāha–

109. ‘Yassa tvaŋ bhatako rañño, kāmaŋ tasseva pāpaya;

tattha saŋyamano rājā, yathābhiññaŋ karissatī’ ti.

Tattha tassevāti tasseva santikaŋ nehi. Tatthāti tasmiŋ rājanivesane.

Yathābhiññanti yathādhippāyaŋ yathāruciŋ.

Taŋ sutvā nesādo ‘mā vo bhaddante rājadassanaŋ ruccittha, rājāno nāma

sappaţibhayā, kīļāhaŋse vā vo kareyyuŋ māreyyuŋ vā’ ti āha. Atha naŋ

sumukho, ‘samma luddaka mā amhākaŋ cintayi, ahaŋ tādisassa kakkhaļassa dhammakathāya maddavaŋ janesiŋ, rañño kiŋ na janessāmi, rājāno

hi paņđitā subhāsitadubbhāsitaññu, khippaŋ no rañño santikaŋ nehi,

nayanto ca mā bandhanena nayi, pupphapañjare pana nisīdāpetvā nehi,

pupphapañjaraŋ karonto dhataraţţhassa mahantaŋ setapadumasañchannaŋ,

mama khuddakaŋ rattapadumasañchannaŋ katvā dhataraţţhaŋ purato,

mamaŋ pacchato nīcataraŋ katvā ādāya khippaŋ netvā rañño dassehī’ ti

āha. So tassa vacanaŋ sutvā ‘sumukho rājānaŋ disvā mama mahantaŋ

yasaŋ dātukāmo bhavissatī’ ti sañjātasomanasso mudūhi latāhi pañjare

katvā padumehi chādetvā vuttanayeneva te gahetvā agamāsi. Tamatthaŋ

pakāsento satthā āha–

110. ‘Iccevaŋ vutto nesādo, hemavaņņe harittace;

ubho hatthehi sangayha, pañjare ajjhavodahi.

111. ‘Te pañjaragate pakkhī, ubho bhassaravaņņine;

sumukhaŋ dhataraţţhañca, luddo ādāya pakkamī’ ti.

Tattha ajjhavodahīti odahi ţhapesi. Bhassaravaņņineti pabhāsampanna-vaņņe.

Evaŋ (p. 5.389) luddassa te ādāya pakkamanakāle dhataraţţho pākahaŋsa-rājadhītaraŋ attano bhariyaŋ saritvā sumukhaŋ āmantetvā kilesavasena vilapi. Tamatthaŋ pakāsento satthā āha–

112. ‘Harīyamāno dhataraţţho, sumukhaŋ etadabravi;

bāļhaŋ bhāyāmi sumukha, sāmāya lakkhaņūruyā; asmākaŋ vadhamaññāya, athattānaŋ vadhissati.

113. ‘Pākahaŋsā ca sumukha, suhemā hemasuttacā;

koñcī samuddatīreva, kapaņā nūna rucchatī’ ti.

Tattha bhāyāmīti maraņato bhāyāmi. Sāmāyāti suvaņņavaņņāya. Lakkhaņūruyāti lakkhaņasampanna-ūruyā. Vacamaññāyāti vadhaŋ jānitvā ‘mama

piyasāmiko mārito’ ti saññī hutvā. Vadhissatīti kiŋ me piyasāmike mate jīvitenāti marissati. Pākahaŋsāti pākahaŋsarājadhītā. Suhemāti evaŋnāmikā.

Hemasuttacāti hemasadisasundaratacā. Rucchatīti yathā loņisankhātaŋ

samuddaŋ otaritvā mate patimhi koñcī sakuņikā kapaņā rodati, evaŋ nūna sā rodissatīti.

Taŋ sutvā sumukho ‘ayaŋ haŋsarājā aññe ovadituŋ yutto mātugāmaŋ nissāya kilesavasena vilapati, udakassa ādittakālo viya vatiyā uţţhāya kedāra-khādanakālo viya ca jāto, yaŋnūnāhaŋ attano balena mātugāmassa dosaŋ pakāsetvā etaŋ saññāpeyyan’ ti cintetvā gāthamāha–

114. ‘Evaŋ mahanto lokassa, appameyyo mahāgaņī;

ekitthimanusoceyya, nayidaŋ paññavatāmiva.

115. ‘Vātova gandhamādeti, ubhayaŋ chekapāpakaŋ;

bālo āmakapakkaŋva, lolo andhova āmisaŋ.

116. ‘Avinicchayaññu atthesu, mandova paţibhāsi maŋ;

kiccākiccaŋ na jānāsi, sampatto kālapariyāyaŋ.

117. ‘Ađđhummatto (p. 5.390) udīresi, yo seyyā maññasitthiyo;

bahusādhāraņā hetā, soņđānaŋva surāgharaŋ.

118. ‘Māyā cetā marīcī ca, sokā rogā cupaddavā;

kharā ca bandhanā cetā, maccupāsā guhāsayā; tāsu yo vissase poso, so naresu narādhamo’ ti.

Tattha mahantoti mahanto samāno. Lokassāti haŋsalokassa. Appame-yyoti guņehi pametuŋ asakkuņeyyo. Mahāgaņīti mahantena gaņena sama-nnāgato gaņasatthā. Ekitthinti yaŋ evarūpo bhavaŋ ekaŋ itthiŋ anusoceyya, idaŋ anusocanaŋ na paññavataŋ iva, tenāhaŋ ajja taŋ bāloti maññāmīti adhippāyenevamāha.

Ādetīti gaņhāti. Chekapāpakanti sundarāsundaraŋ. Āmakapakkati āmakañca pakkañca. Loloti rasalolo. Idaŋ vuttaŋ hoti– mahārāja, yathā nāma

vāto padumasarādīni paharitvā sugandhampi sankāraţţhānādīni paharitvā

duggandhampīti ubhayaŋ chekapāpakaŋ gandhaŋ ādiyati, yathā ca bālo

kumārako ambajambūnaŋ heţţhā nisinno hatthaŋ pasāretvā patitapatitaŋ

āmakampi pakkampi phalaŋ gahetvā khādati, yathā ca rasalolo andho

bhatte upanīte yankiñci samakkhikampi nimmakkhikampi āmisaŋ ādiyati,

evaŋ itthiyo nāma kilesavasena ađđhampi duggatampi kulīnampi akulīnampi abhirūpampi virūpampi gaņhanti bhajanti, tādisānaŋ pāpadhammānaŋ itthīnaŋ kinkāraņā vippalapasi, mahārājāti.

Atthesūti kāraņākāraņesu. Mandoti andhabālo. Paţibhāsi manti mama upa-ţţhāsi. Kālapariyāyanti evarūpaŋ maraņakālaŋ patto ‘imasmiŋ kāle idaŋ kattabbaŋ, idaŋ nakattabbaŋ, idaŋ vattabbaŋ, idaŋ na vattabban’ ti na jānāsi devāti. Ađđhummattoti ađđhummattako maññe hutvā. Udīresīti yathā suraŋ pivitvā nātimatto puriso yaŋ vā taŋ vā palapati, evaŋ palapasīti attho. Seyyāti varā uttamā.

‘Māyā cā’ ti-ādīsu, deva, itthiyo nāmetā vañcanaţţhena māyā, agayhupaga-ţţhena marīcī, sokādīnaŋ paccayattā sokā, rogā, anekappakārā upaddavā, kodhādīhi thaddhabhāveneva kharā. Tā hi nissāya (p. 5.391) andubandhanā-dīhi bandhanato bandhanā cetā, Itthiyo nāma sarīraguhāsayavaseneva maccu nāma etā, devāti. ‘Kāmahetu, kāmanidānaŋ, kāmādhikaraņaŋ, kāmā-nameva hetu rājāno coraŋ gahetvā’ ti (ma. ni. 1.168-169) suttenapesa attho dīpetabbo.

Tato dhataraţţho mātugāme paţibaddhacittatāya ‘tvaŋ mātugāmassa guņaŋ na jānāsi, paņđitā eva etaŋ jānanti, na hetā garahitabbā’ ti dīpento āha–

119. ‘Yaŋ vuddhehi upaññātaŋ, ko taŋ ninditumarahati;

mahābhūtitthiyo nāma, lokasmiŋ udapajjisuŋ.

120. ‘Khiđđā paņihitā tyāsu, rati tyāsu patiţţhitā;

bījāni tyāsu rūhanti, yadidaŋ sattā pajāyare; tāsu ko nibbide poso, pāņamāsajja pāņibhi.

121. ‘Tvameva nañño sumukha, thīnaŋ atthesu yuñjasi;

tassa tyajja bhaye jāte, bhīte na jāyate mati.

122. ‘Sabbo hi saŋsayaŋ patto, bhayaŋ bhīrū titikkhati;

paņđitā ca mahantāno, atthe yuñjanti duyyuje.

123. ‘Etadatthāya rājāno, sūramicchanti mantinaŋ;

paţibāhati yaŋ sūro, āpadaŋ attapariyāyaŋ.

124. ‘Mā no ajja vikantiŋsu, rañño sūdā mahānase;

tathā hi vaņņo pattānaŋ, phalaŋ veļuŋva taŋ vadhi.

125. ‘Muttopi na icchi uđđetuŋ, sayaŋ bandhaŋ upāgami;

sopajja saŋsayaŋ patto, atthaŋ gaņhāhi mā mukhan’ ti.

Tattha yanti yaŋ mātugāmasankhātaŋ vatthu paññāvuddhehi ñātaŋ, tesa-meva pākaţaŋ, na bālānaŋ. Mahābhūtāti mahāguņā mahānisaŋsā. Udapajji-sunti paţhamakappikakāle (p. 5.392) itthilingasseva paţhamaŋ pātubhūtattā paţhamaŋ nibbattāti attho. Tyāsūti sumukha tāsu itthīsu kāyavacīkhiđđā ca paņihitā ohitā ţhapitā, kāmaguņarati ca patiţţhitā. Bījānīti buddhapaccekabu-ddha-ariyasāvakacakkavatti-ādibījāni tāsu ruhanti. Yadidanti ye ete sabbepi sattā. Pajāyareti sabbe tāsaññeva kucchimhi saŋvaddhāti dīpeti. Nibbideti nibbindeyya. Pāņamāsajja pāņibhīti attano pāņehipi tāsaŋ pāņaŋ āsādetvā attano jīvitaŋ cajantopi tā labhitvā ko nibbindeyyāti attho.

Naññoti na añño, sumukha, mayā cittakūţatale haŋsagaņamajjhe nisi-nnena taŋ adisvā ‘kahaŋ nu sumukho’ ti vutte ‘esa mātugāmaŋ gahetvā kañcanaguhāyaŋ uttamaratiŋ anubhotī’ ti vadanti, evaŋ tvameva thīnaŋ atthesu yuñjasi yuttapayutto hosi, na aññoti attho. Tassa tyajjāti tassa te ajja maraņabhaye jāte iminā bhītena maraņabhayena bhīto maññe, ayaŋ mātugā-massa dosadassane nipuņā mati jāyateti adhippāyenevamāha.

Sabbo hīti yo hi koci. Saŋsayaŋ pattoti jīvitasaŋsayappatto. Bhīrūti bhīrū hutvāpi bhayaŋ adhivāseti. Mahantānoti ye pana paņđitā ca honti mahante ca ţhāne ţhitā mahantāno, te duyyuje atthe yuñjanti ghaţenti vāyamanti, tasmā ‘mā bhāyi, dhīro hohī’ ti taŋ ussāhento evamāha. Āpadanti sāmino āgataŋ āpadaŋ esa sūro paţibāhati, etadatthāya sūraŋ mantinaŋ icchanti. Attapariyāyanti attano parittāņampi ca kātuŋ sakkotīti adhippāyo.

Vikantiŋsūti chindiŋsu. Idaŋ vuttaŋ hoti– samma sumukha, tvaŋ mayā attano anantare ţhāne ţhapito, tasmā yathā ajja rañño sūdā amhe maŋsa-tthāya na vikantiŋsu, tathā karohi, tādiso hi amhākaŋ pattavaņņo. Taŋ vadhīti svāyaŋ vaņņo yathā nāma veļuŋ nissāya jātaŋ phalaŋ veļumeva vadhati, tathā mā taŋ vadhi, tañca mañca mā vadhīti adhippāyenevamāha.

Muttopīti (p. 5.393) yathāsukhaŋ cittakūţapabbataŋ gacchāti evaŋ luddaputtena mayā saddhiŋ mutto vissajjito samānopi uđđituŋ na icchi. Sayanti

rājānaŋ daţţhukāmo hutvā sayameva bandhaŋ upagatoti evamidaŋ

amhākaŋ bhayaŋ taŋ nissāya āgataŋ. SopajjāTi sopi ajja jīvitasaŋsayaŋ

patto. Atthaŋ gaņhāhi mā mukhanti idāni amhākaŋ muñcanakāraņaŋ

gaņha, yathā muccāma, tathā vāyama, ‘vātova gandhamādetī’ ti-ādīni

vadanto itthigarahatthāya mukhaŋ mā pasārayi.

Evaŋ mahāsatto mātugāmaŋ vaņņetvā sumukhaŋ appaţibhāņaŋ katvā tassa anattamanabhāvaŋ viditvā idāni naŋ paggaņhanto gāthamāha–

126. ‘So taŋ yogaŋ payuñjassu, yuttaŋ dhammūpasaŋhitaŋ;

tava pariyāpadānena, mama pāņesanaŋ carā’ ti.

Tattha soti, samma sumukha, so tvaŋ. Taŋ yoganti yaŋ pubbe ‘ahaŋ yogaŋ payuñjissaŋ, yuttaŋ dhammūpasaŋhitan’ ti avacāsi, taŋ idāni payu-ñjassu. Tava pariyāpadānenāti tava tena yogena parisuddhena. ‘Pariyodāte-nā’ tipi pāţho, parittāņenāti attho, tayā katattā tava santakena parittāņena mama jīvitapariyesanaŋ carāti adhippāyo.

Atha sumukho ‘ayaŋ ativiya maraņabhayabhīto mama ñāņabalaŋ na jānāti, rājānaŋ disvā thokaŋ kathaŋ labhitvā jānissāmi, assāsessāmi tāva nan’ ti cintetvā gāthamāha–

127. ‘Mā bhāyi patataŋ seţţha, na hi bhāyanti tādisā;

ahaŋ yogaŋ payuñjissaŋ, yuttaŋ dhammūpasaŋhitaŋ; mama pariyāpadānena, khippaŋ pāsā pamokkhasī’ ti.

Tattha pāsāti dukkhapāsato.

Iti tesaŋ sakuņabhāsāya kathentānaŋ luddaputto na kiñci aññāsi, kevalaŋ

pana te kājenādāya bārāņasiŋ pāvisi. Acchariyabbhutajātena añjalinā mahā-janena anuggacchamāno so rājadvāraŋ patvā attano āgatabhāvaŋ rañño ārocāpesi. Tamatthaŋ pakāsento satthā āha–

128. ‘So (p. 5.394) luddo haŋsakājena, rājadvāraŋ upāgami;

paţivedetha maŋ rañño, dhataraţţhāyamāgato’ ti.

Tattha paţivedetha manti khemako āgatoti evaŋ maŋ rañño nivedetha.

Dhataraţţhāyanti ayaŋ dhataraţţho āgatoti paţivedetha.

Dovāriko gantvā paţivedesi. Rājā sañjātasomanasso ‘khippaŋ āgacchatū’ti vatvā amaccagaņaparivuto samussitasetacchatte rājapallanke nisinno

khemakaŋ haŋsakājaŋ ādāya mahātalaŋ abhiruļhaŋ disvā suvaņņavaņņe

haŋse oloketvā ‘sampuņņo me manoratho’ ti tassa kattabbakiccaŋ amacce

āņāpesi. Tamatthaŋ pakāsento satthā āha–

129. ‘Te disvā puññasankāse, ubho lakkhaņasammate;

khalu saŋyamano rājā, amacce ajjhabhāsatha.

130. ‘Detha luddassa vatthāni, annaŋ pānañca bhojanaŋ;

kāmankaro hiraññassa, yāvanto esa icchatī’ ti.

Tattha puññasankāseti attano puññasadise. Lakkhaņasammateti seţţhasammate abhiññāte. Khalūti nipāto, tassa ‘te khalu disvā’ ti purimapadena

sambandho. ‘Dethā’ ti-ādīni rājā pasannākāraŋ karonto āha. Tattha kāmaŋ-karo hiraññassāti hiraññaŋ assa kāmakiriyā atthu. YāvantoTi yattakaŋ esa icchati, tattakaŋ hiraññamassa dethāti attho.

Evaŋ pasannākāraŋ kāretvā pītisomanassāsamussahito ‘gacchatha naŋ alankaritvā ānethā’ ti āha. Atha naŋ amaccā rājanivesanā otāretvā kappitake-samassuŋ nhātānulittaŋ sabbālankārapaţimaņđitaŋ katvā rañño dassesuŋ.

Athassa rājā saŋvacchare satasahassuţţhānake dvādasa gāme ājaññayuttaŋ rathaŋ alankatamahāgehañcāti mahantaŋ yasaŋ dāpesi. So

mahantaŋ yasaŋ labhitvā attano kammaŋ pakāsetuŋ ‘na te, deva, mayā yo vā so vā haŋso ānīto, ayaŋ pana navutiyā haŋsasahassānaŋ rājā dhata-raţţho nāma, ayaŋ senāpati sumukho nāmā’ ti āha (p. 5.395). Atha naŋ rājā ‘kathaŋ te, samma, ete gahitā’ ti pucchi. Tamatthaŋ pakāsento satthā āha–

131. ‘Disvā luddaŋ pasannattaŋ, kāsirājā tadabravi;

yadyāyaŋ samma khemaka, puņņā haŋsehi tiţţhati.

132. ‘Kathaŋ rucimajjhagataŋ, pāsahattho upāgami;

okiņņaŋ ñātisanghehi, nimmajjhimaŋ kathaŋ gahī’ ti.

Tattha pasannattanti pasannabhāvaŋ somanassappattaŋ. Yadyāyanti,

samma khemaka, yadi ayaŋ amhākaŋ pokkharaņī navutihaŋsasahassehi

puņņā tiţţhati. Kathaŋ rucimajjhagatanti evaŋ sante tvaŋ tesaŋ rucīnaŋ

piyadassanānaŋ haŋsānaŋ majjhagataŋ etaŋ ñātisanghehi okiņņaŋ.

Nimmajjhimanti neva majjhimaŋ neva kaniţţhaŋ uttamaŋ haŋsarājānaŋ

kathaŋ pāsahattho upāgami kathaŋ gaņhīti.

So tassa kathento āha–

133. ‘Ajja me sattamā ratti, adanāni upāsato;

padametassa anvesaŋ, appamatto ghaţassito.

134. ‘Athassa padamaddakkhiŋ, carato adanesanaŋ;

tatthāhaŋ odahiŋ pāsaŋ, evaŋ taŋ dijamaggahin’ ti.

Tattha adanānīti ādānāni, gocaraggahaņaţţhānānīti attho, ayameva vā pāţho. Upāsatoti upagacchantassa. Padanti gocarabhūmiyaŋ akkantapadaŋ. Ghaţassitoti cāţipañjare nissito hutvā. Athassāti atha chaţţhe divase etassa adanesanaŋ carantassa padaŋ addakkhiŋ. Evaŋ tanti evaŋ taŋ dijaŋ aggahinti sabbaŋ gahitopāyaŋ ācikkhi.

Taŋ sutvā rājā ‘ayaŋ dvāre ţhatvā paţivedentopi dhataraţţhassevāga-manaŋ paţivedesi, idānipi etaŋ ekameva gaņhinti vadati, kiŋ nu kho ettha kāraņan’ ti cintetvā gāthamāha–

135. ‘Ludda dve ime sakuņā, atha ekoti bhāsasi;

cittaŋ nu te vipariyattaŋ, adu kiŋ nu jigīsasī’ ti.

Tattha (p. 5.396) vipariyattanti vipallatthaŋ. Adu kiŋ nu jigīsasīti udāhu kiŋ nu cintesi, kiŋ itaraŋ gahetvā aññassa dātukāmo hutvā cintesīti pucchati.

Tato luddo ‘na me, deva, cittaŋ vipallatthaŋ, nāpi ahaŋ itaraŋ aññassa dātukāmo, apica kho pana mayā ohite pāse ekova baddho’ ti āvi karonto āha–

136. ‘Yassa lohitakā tālā, tapanīyanibhā subhā;

uraŋ saŋhacca tiţţhanti, so me bandhaŋ upāgami.

137. ‘Athāyaŋ bhassaro pakkhī, abaddho baddhamāturaŋ;

ariyaŋ bruvāno aţţhāsi, cajanto mānusiŋ giran’ ti.

Tattha lohitakāti rattavaņņā. Lātāti rājiyo. Uraŋ saŋhaccāti uraŋ āhacca. Idaŋ vuttaŋ hoti– mahārāja, yassetā rattasuvaņņasappaţibhāgā tisso lohi-takā rājiyo gīvaŋ parikkhipitvā uraŋ āhacca tiţţhanti, so ekova mama pāse bandhaŋ upāgatoti. Bhassaroti parisuddho pabhāsampanno. Āturanti gilānaŋ dukkhitaŋ aţţhāsīti.

Atha dhataraţţhassa baddhabhāvaŋ ñatvā nivattitvā etaŋ samassāsetvā

mamāgamanakāle ca paccuggamanaŋ katvā ākāseyeva mayā saddhiŋ

madhurapaţisanthāraŋ katvā manussabhāsāya dhataraţţhassa guņaŋ

kathento aţţhāsi, mama hadayaŋ mudukaŋ katvā puna etasseva purato

aţţhāsi. Athāhaŋ, deva, sumukhassa subhāsitaŋ sutvā pasannacitto dhataraţţhaŋ vissajjesiŋ, iti dhataraţţhassa pāsato mokkho, ime haŋse ādāya

mama idhāgamanañca sumukheneva katanti. Evaŋ so sumukhassa guņakathaŋ kathesi. Taŋ sutvā rājā sumukhassa dhammakathaŋ sotukāmo

ahosi. Luddaputtassa sakkāraŋ karontasseva sūriyo atthangato, dīpā pajja-litā, bahū khattiyādayo sannipatitā, khemā devīpi vividhanāţakaparivārā rañño dakkhiņapasse nisīdi. Tasmiŋ khaņe rājā sumukhaŋ kathāpetukāmo gāthamāha–

138. ‘Atha kiŋ dāni sumukha, hanuŋ saŋhacca tiţţhasi;

adu me parisaŋ patto, bhayā bhīto na bhāsasī’ ti.

Tattha (p. 5.397) hanuŋ saŋhaccāti madhurakatho kira tvaŋ, atha kasmā idāni mukhaŋ pidhāya tiţţhasi. Adūti kacci. Bhayā bhītoti parisasārajjabha-yena bhīto hutvā.

Taŋ sutvā sumukho abhītabhāvaŋ dassento gāthamāha–

139. ‘Nāhaŋ kāsipati bhīto, ogayha parisaŋ tava;

nāhaŋ bhayā na bhāsissaŋ, vākyaŋ atthasmiŋ tādise’ ti.

Tattha tādiseti apica kho pana tathārūpe atthe uppanne vākyaŋ bhāsissā-mīti vacanokāsaŋ olokento nisinnomhīti attho.

Taŋ sutvā rājā tassa kathaŋ vađđhetukāmatāya parihāsaŋ karonto āha–

140. ‘Na te abhisaraŋ passe, na rathe napi pattike;

nāssa cammaŋva kīţaŋ vā, vammite ca dhanuggahe.

141. ‘Na hiraññaŋ suvaņņaŋ vā, nagaraŋ vā sumāpitaŋ;

okiņņaparikhaŋ duggaŋ, daļhamaţţālakoţţhakaŋ; yattha paviţţho sumukha, bhāyitabbaŋ na bhāyasī’ ti.

Tattha abhisaranti rakkhaņatthāya parivāretvā ţhitaŋ āvudhahatthaŋ parisaŋ te na passāmi. Nāssāti ettha assāti nipātamattaŋ. Cammanti sara-parittāņacammaŋ. Kīţanti kīţaŋ cāţikapālādi vuccati. Cāţikapālahatthāpi te santike natthīti dīpeti. Vammiteti cammasannaddhe. Na hiraññanti yaŋ nissāya na bhāyasi, taŋ hiraññampi te na passāmi.

Evaŋ raññā ‘kiŋ te abhāyanakāraņan’ ti vutte taŋ kathento āha–

142. ‘Na me abhisarenattho, nagarena dhanena vā;

apathena pathaŋ yāma, antalikkhecarā mayaŋ.

143. ‘Sutā ca paņđitā tyamhā, nipuņā catthacintakā;

bhāsematthavatiŋ vācaŋ, sacce cassa patiţţhito.

144. ‘Kiñca (p. 5.398) tuyhaŋ asaccassa, anariyassa karissati;

musāvādissa luddassa, bhaņitampi subhāsitan’ ti.

Tattha abhisarenāti ārakkhaparivārena. Atthoti etena mama kiccaŋ natthi.

Kasmā? Yasmā apathena tumhādisānaŋ amaggena pathaŋ māpetvā yāma,

ākāsacārino mayanti. Paņđitā tyamhāti paņđitāti tayā sutāmhā, teneva kāraņena amhākaŋ santikā dhammaŋ sotukāmo kira no gāhāpesi. Sacce

cassāti sace pana tvaŋ sacce patiţţhito assa, atthavatiŋ kāraņanissitaŋ

vācaŋ bhāseyyāma. Asaccassāti vacīsaccarahitassa tava subhāsitaŋ

muņđassa dantasūci viya kiŋ karissati.

Taŋ sutvā rājā ‘kasmā maŋ musāvādī anariyoti vadasi, kiŋ mayā ka-n’ ti āha. Atha naŋ sumukho ‘tena hi, mahārāja, suņāhī’ ti vatvā āha–

145. ‘Taŋ brāhmaņānaŋ vacanā, imaŋ khemamakārayi;

abhayañca tayā ghuţţhaŋ, imāyo dasadhā disā.

146. ‘Ogayha te pokkharaņiŋ, vippasannodakaŋ suciŋ;

pahūtaŋ cādanaŋ tattha, ahiŋsā cettha pakkhinaŋ.

147. ‘Idaŋ sutvāna nigghosaŋ, āgatamha tavantike;

te te baddhasma pāsena, etaŋ te bhāsitaŋ musā.

148. ‘Musāvādaŋ purakkhatvā, icchālobhañca pāpakaŋ;

ubhosandhimatikkamma, asātaŋ upapajjatī’ ti.

Tattha tanti tvaŋ. Khemanti evaŋnāmikaŋ pokkharaņiŋ. Ghuţţhanti

catūsu kaņņesu ţhatvā ghosāpitaŋ. DasadhāTi imāsu dasadhā ţhitāsu

disāsu tayā abhayaŋ ghuţţhaŋ. Ogayhāti ogāhetvā āgatānaŋ santikā.

Pahūtaŋ cādananti pahūtañca padumapupphasāli-ādikaŋ adanaŋ. Idaŋ

sutvānāti tesaŋ taŋ pokkharaņiŋ ogāhetvā āgatānaŋ santikā idaŋ abhayaŋ

sutvā tavantike tava samīpe tayā kāritapokkharaņiŋ āgatāmhāti attho. Te

teti te mayaŋ tava pāsena baddhā. Purakkhatvāti purato katvā (p. 5.399).

Icchālobhanti icchāsankhātaŋ pāpakaŋ lobhaŋ. Ubhosandhinti ubhayaŋ

devaloke ca manussaloke ca paţisandhiŋ ime pāpadhamme purato katvā

caranto puggalo sugatipaţisandhiŋ atikkamitvā asātaŋ nirayaŋ upapajjatīti.

Evaŋ parisamajjheyeva rājānaŋ lajjāpesi. Atha naŋ rājā ‘nāhaŋ,

sumukha, tumhe māretvā maŋsaŋ khāditukāmo gaņhāpesiŋ, paņđitabhāvaŋ pana vo sutvā subhāsitaŋ sotukāmo gaņhāpesin’ ti pakāsento āha–

149. ‘Nāparajjhāma sumukha, napi lobhāva maggahiŋ;

sutā ca paņđitātyattha, nipuņā atthacintakā.

150. ‘Appevatthavatiŋ vācaŋ, byāhareyyuŋ idhāgatā;

tathā taŋ samma nesādo, vutto sumukha maggahī’ ti.

Tattha nāparajjhāmāti mārento aparajjhati nāma, mayaŋ na mārema.

Lobhāva maggahinti maŋsaŋ khāditukāmo hutvā lobhāva tumhe nāhaŋ

aggahiŋ. Paņđitātyatthāti paņđitāti sutā attha. Atthacintakāti paţicchannānaŋ atthānaŋ cintakā. Atthavatinti kāraņanissitaŋ. Tathāti tena kāraņena. Vuttoti mayā vutto hutvā. Sumukha, maggahīti, sumukhāti ālapati, ma-kāro padasandhikaro. AggahīTi dhammaŋ desetuŋ tumhe gaņhi.

Taŋ sutvā sumukho ‘subhāsitaŋ sotukāmena ayuttaŋ te kataŋ, mahārā-jā’ ti vatvā āha–

151. ‘Neva bhītā kāsipati, upanītasmiŋ jīvite;

bhāsematthavatiŋ vācaŋ, sampattā kālapariyāyaŋ.

152. ‘Yo migena migaŋ hanti, pakkhiŋ vā pana pakkhinā;

sutena vā sutaŋ kiņyā, kiŋ anariyataraŋ tato.

153. ‘Yo cāriyarudaŋ bhāse, anariyadhammavassito;

ubho so dhaŋsate lokā, idha ceva parattha ca.

154. ‘Na (p. 5.400) majjetha yasaŋ patto, na byādhe pattasaŋsayaŋ;

vāyametheva kiccesu, saŋvare vivarāni ca.

155. ‘Ye vuddhā abbhatikkantā, sampattā kālapariyāyaŋ;

idha dhammaŋ caritvāna, evaŋte tidivaŋ gatā.

156. ‘Idaŋ sutvā kāsipati, dhammamattani pālaya;

dhataraţţhañca muñcāhi, haŋsānaŋ pavaruttaman’ ti.

Tattha upanītasminti maraņasantikaŋ upanīte. Kālapariyāyanti maraņakālavāraŋ sampattā samānā na bhāsissāma. Na hi dhammakathikaŋ

bandhitvā maraņabhayena tajjetvā dhammaŋ suņanti, ayuttaŋ te katanti.

Migenāti suţţhu sikkhāpitena dīpakamigena. Hantīti hanati. Pakkhināti dīpa-kapakkhinā. Sutenāti khemaŋ nibbhayanti vissutena dīpakamigapakkhisadi-sena padumasarena. Sutanti ‘paņđito citrakathī’ ti evaŋ sutaŋ dhammaka-thikaŋ. Kiņyāti ‘dhammaŋ sossāmī’ ti pāsabandhanena yo kiņeyya hiŋseyya bādheyya. Tatoti tesaŋ kiriyato uttari aññaŋ anariyataraŋ nāma kimatthi.

Ariyarudanti mukhena ariyavacanaŋ sundaravacanaŋ bhāsati. Anariyadhammavassitoti kammena anariyadhammaŋ avassito. Ubhoti devalokā ca

manussalokā cāti ubhayamhā. Idha cevāti idha uppannopi parattha uppannopi evarūpo dvīhi sugatilokehi dhaŋsitvā nirayameva upapajjati. Pattasaŋ-sayanti jīvitasaŋsayamāpannampi dukkhaŋ patvā na kilameyya. Saŋvare vivarāni cāti attano chiddāni dvārāni saŋvareyya pidaheyya. Vuddhāti guņa-vuddhā paņđitā. Abbhatikkantāti imaŋ manussalokaŋ atikkantā. Kālapariyā-yanti maraņakālapariyāyaŋ pattā hutvā. Evaŋteti evaŋ ete. Idanti idaŋ mayā vuttaŋ atthanissitaŋ vacanaŋ. Dhammanti paveņiyadhammampi sucaritadha-mmampi.

Taŋ sutvā rājā āha–

157. ‘Āharantudakaŋ pajjaŋ, āsanañca mahārahaŋ;

pañjarato pamokkhāmi, dhataraţţhaŋ yasassinaŋ.

158. ‘Tañca (p. 5.401) senāpatiŋ dhīraŋ, nipuņaŋ atthacintakaŋ;

yo sukhe sukhito rañño, dukkhite hoti dukkhito.

159. ‘Ediso kho arahati, piņđamasnātu bhattuno;

yathāyaŋ sumukho rañño, pāņasādhāraņo sakhā’ ti.

Tattha udakanti pādadhovanaŋ. Pajjanti pādabbhañjanaŋ. Sukheti sukhamhi sati.

Rañño vacanaŋ sutvā tesaŋ āsanāni āharitvā tattha nisinnānaŋ gandho-dakena pāde dhovitvā satapākena telena abbhañjiŋsu. Tamatthaŋ pakā-sento satthā āha–

160. ‘Pīţhañca sabbasovaņņaŋ, aţţhapādaŋ manoramaŋ;

maţţhaŋ kāsikamatthannaŋ, dhataraţţho upāvisi.

161. ‘Kocchañca sabbasovaņņaŋ, veyyagghaparisibbitaŋ;

sumukho ajjhupāvekkhi, dhataraţţhassanantarā.

162. ‘Tesaŋ kañcanapattahi, puthū ādāya kāsiyo;

haŋsānaŋ abhihāresu, aggarañño pavāsitan’ ti.

Tattha maţţhanti karaņapariniţţhitaŋ. Kāsikamatthannanti kāsikavatthena atthataŋ. Kocchanti majjhe sankhittaŋ. Veyyagghaparisibbitanti byagghaca-mmaparisibbitaŋ mangaladivase aggamahesiyā nisinnapīţhaŋ. Kañcanapa-ttehīti suvaņņabhājanehi. Puthūti bahū janā. Kāsiyoti kāsiraţţhavāsino. Abhihā-resunti upanāmesuŋ. Aggarañño pavāsitanti aţţhasatapalasuvaņņapātipari-kkhittaŋ haŋsarañño paņņākāratthāya kāsiraññā pesitaŋ nānaggarasabho-janaŋ.

Evaŋ upanīte pana tasmiŋ kāsirājā tesaŋ sampaggahatthaŋ sayaŋ suva-ņņapātiŋ gahetvā upanāmesi. Te tato madhulāje khāditvā madhurodakañca piviŋsu. Atha mahāsatto rañño abhihārañca pasādañca disvā paţisanthāra-makāsi. Tamatthaŋ pakāsento satthā āha–

163. ‘Disvā abhihaţaŋ aggaŋ, kāsirājena pesitaŋ;

kusalo khattadhammānaŋ, tato pucchi anantarā.

164. ‘Kaccinnu (p. 5.402) bhoto kusalaŋ, kacci bhoto anāmayaŋ;

kacci raţţhamidaŋ phītaŋ, dhammena manusāsasi.

165. ‘Kusalañceva me haŋsa, atho haŋsa anāmayaŋ;

atho raţţhamidaŋ phītaŋ, dhammena manusāsahaŋ.

166. ‘Kacci bhoto amaccesu, doso koci na vijjati;

kacci ca te tavatthesu, nāvakankhanti jīvitaŋ.

167. ‘Athopi me amaccesu, doso koci na vijjati;

athopi te mamatthesu, nāvakankhanti jīvitaŋ.

168. ‘Kacci te sādisī bhariyā, assavā piyabhāņinī;

puttarūpayasūpetā, tava chandavasānugā.

169. ‘Atho me sādisī bhariyā, assavā piyabhāņinī;

puttarūpayasūpetā, mama chandavasānugā.

170. ‘Kacci raţţhaŋ anuppīļaŋ, akutoci-upaddavaŋ;

asāhasena dhammena, samena manusāsasi.

171. ‘Atho raţţhaŋ anuppīļaŋ, akutoci-upaddavaŋ;

asāhasena dhammena, samena manusāsahaŋ.

172. ‘Kacci santo apacitā, asanto parivajjitā;

no ce dhammaŋ nirankatvā, adhammamanuvattasi.

173. ‘Santo ca me apacitā, asanto parivajjitā;

dhammamevānuvattāmi, adhammo me nirankato.

174. ‘Kacci nānāgataŋ dīghaŋ, samavekkhasi khattiya;

kaccimatto madanīye, paralokaŋ na santasi.

175. ‘Nāhaŋ anāgataŋ dīghaŋ, samavekkhāmi pakkhima;

ţhito dasasu dhammesu, paralokaŋ na santase.

176. ‘Dānaŋ (p. 5.403) sīlaŋ pariccāgaŋ, ajjavaŋ maddavaŋ tapaŋ;

akkodhaŋ avihiŋsañca, khantiñca avirodhanaŋ.

177. ‘Iccete kusale dhamme, ţhite passāmi attani;

tato me jāyate pīti, sāmanassañcanappakaŋ.

178. ‘Sumukho ca acintetvā, visajji pharusaŋ giraŋ;

bhāvadosamanaññāya, asmākāyaŋ vihangamo.

179. ‘So kuddho pharusaŋ vācaŋ, nicchāresi ayoniso;

yānasmesu na vijjanti, nayidaŋ paññavatāmivā’ ti.

Tattha disvāti taŋ bahuŋ aggapānabhojanaŋ disvā. Pesitanti āharāpetvā upanītaŋ. Khattadhammānanti paţhamakāraņesu paţisanthāradhammānaŋ. Tato pucchi anantarāti tasmiŋ kāle ‘kacci nu, bhoto’ ti anupaţipāţiyā pucchi.

Tā panetā cha gāthā heţţhā vuttatthāyeva. Anuppīļanti kacci raţţhavāsino

yante ucchuŋ viya na pīļesīti pucchati. Akutoci-upaddavanti kutoci anupaddavaŋ. Dhammena samena manusāsasīti kacci tava raţţhaŋ dhammena

samena anusāsasi. Santoti sīlādiguņasaŋyuttā sappurisā. Nirankatvāti

chađđetvā. Nānāgataŋ dīghanti anāgataŋ attano jīvitapavattiŋ ‘kacci dīghan’ ti na samavekkhasi, āyusankhārānaŋ parittabhāvaŋ jānāsīti pucchati.

Madanīyeti madārahe rūpādi-ārammaņe. Na santasīti na bhāyasi. Idaŋ

vuttaŋ hoti– kacci rūpādīsu kāmaguņesu amatto appamatto hutvā dānādīnaŋ kusalānaŋ katattā paralokaŋ na bhāyasīti.

Dasasūti dasasu rājadhammesu. Dānādīsu dasavatthukā cetanā dānaŋ,

pañcasīladasasīlāni sīlaŋ, deyyadhammacāgo pariccāgo, ujubhāvo ajjavaŋ,

mudubhāvo maddavaŋ, uposathakammaŋ tapo, mettāpubbabhāgo akkodho,

karuņāpubbabhāgo avihiŋsā, adhivāsanā khanti, avirodho avirodhanaŋ. Acintetvāti mama imaŋ guņasampattiŋ acintetvā. Bhāvadosanti cittadosaŋ.

Anaññāyāti ajānitvā. Asmākañhi cittadoso (p. 5.404) nāma natthi, yamesa

jāneyya, taŋ ajānitvāva pharusaŋ kakkhaļaŋ giraŋ vissajjesi. Ayonisoti anu-pāyena. Yānasmesūti yāni vajjāni amhesu na vijjanti, tāni vadati. Nayidanti tasmāssa idaŋ vacanaŋ paññavataŋ iva na hoti, tenesa mama na paņđito viya upaţţhāti.

Taŋ sutvā sumukho ‘mayā guņasampannova rājā apasādito, so me kuddho, khamāpessāmi nan’ ti cintetvā āha–

180. ‘Atthi me taŋ atisāraŋ, vegena manujādhipa;

dhataraţţhe ca baddhasmiŋ, dukkhaŋ me vipulaŋ ahu.

181. ‘Tvaŋ no pitāva puttānaŋ, bhūtānaŋ dharaņīriva;

asmākaŋ adhipannānaŋ, khamassu rājakuñjarā’ ti.

Tattha atisāranti pakkhalitaŋ. Vegenāti ahaŋ etaŋ kathaŋ kathento

vegena sahasā kathesiŋ. Dukkhanti cetasikaŋ dukkhaŋ mama vipulaŋ

ahosi, tasmā kodhavasena yaŋ mayā vuttaŋ, taŋ me khamatha, mahārājāti. Puttānanti tvaŋ amhākaŋ puttānaŋ pitā viya. Dharaņīrivāti pāņabhūtānaŋ patiţţhā pathavī viya tvaŋ amhākaŋ avassayo. Adhipannānanti dosena apa-rādhena ajjhotthaţānaŋ khamassūti idaŋ so āsanā oruyha pakkhehi añjaliŋ katvā āha.

Atha naŋ rājā ālingitvā ādāya suvaņņapīţhe nisīdāpetvā accayadesanaŋ paţiggaņhanto āha–

182. ‘Etaŋ te anumodāma, yaŋ bhāvaŋ na nigūhasi;

khilaŋ pabhindasi pakkhi, ujukosi vihangamā’ ti.

Tattha anumodāmāti etaŋ te dosaŋ khamāma. Yanti yasmā tvaŋ attano cittapaţicchannabhāvaŋ na nigūhasi. Khilanti cittakhilaŋ cittakhāņukaŋ.

Idañca pana vatvā rājā mahāsattassa dhammakathāya sumukhassa ca uju-bhāve pasīditvā ‘pasannena nāma pasannākāro kātabbo’ ti ubhinnampi tesaŋ attano rajjasiriŋ niyyādento āha–

183. ‘Yaŋ kiñci ratanaŋ atthi, kāsirājanivesane;

rajataŋ jātarūpañca, muttā veļuriyā bahū.

184. ‘Maņayo (p. 5.405) sankhamuttā ca, vatthakaŋ haricandanaŋ;

ajinaŋ dantabhaņđañca, lohaŋ kāļāyasaŋ bahuŋ; etaŋ dadāmi vo vittaŋ, issaraŋ vissajāmi vo’ ti.

Tattha muttāti viddhāviddhamuttā. Maņayoti maņibhaņđakāni. Sankhamuttā cāti dakkhiņāvaţţasankharatanañca āmalakavaţţamuttaratanañca.

Vatthakanti sukhumakāsikavatthāni. Ajinanti ajinamigacammaŋ. Lohaŋ kāļā-yasanti tambalohañca kāļalohañca. Issaranti kañcanamālena setacchattena saddhiŋ dvādasayojanike bārāņasinagare rajjaŋ.

Evañca pana vatvā ubhopi te setacchattena pūjetvā rajjaŋ paţicchāpesi.

Atha mahāsatto raññā saddhiŋ sallapanto āha–

185. ‘Addhā apacitā tyamhā, sakkatā ca rathesabha;

dhammesu vattamānānaŋ, tvaŋ no ācariyo bhava.

186. ‘Ācariya manuññātā, tayā anumatā mayaŋ;

taŋ padakkhiņato katvā, ñātiŋ passemurindamā’ ti.

Tattha dhammesūti kusalakammapathadhammesu. Ācariyoti tvaŋ

amhehi byattataro, tasmā no ācariyo hoti, apica dasannaŋ rājadhammānaŋ

kathitattā sumukhassa dosaŋ dassetvā accayapaţiggahaņassa katattāpi

tvaŋ amhākaŋ ācariyova, tasmā idānipi no ācārasikkhāpanena ācariyo

bhavāti āha. Passemurindamāti passemu arindama.

So tesaŋ gamanaŋ anujāni, bodhisattassapi dhammaŋ kathentasseva aruņaŋ uţţhahi. Tamatthaŋ pakāsento satthā āha–

187. ‘Sabbarattiŋ cintayitvā, mantayitvā yathākathaŋ;

kāsirājā anuññāsi, haŋsānaŋ pavaruttaman’ ti.

Tattha yathākathanti yankiñci atthaŋ tehi saddhiŋ cintetabbaŋ manteta-bbañca, sabbaŋ taŋ cintetvā ca mantetvā cāti attho. Anuññāsīti gacchathāti anuññāsi.

Evaŋ (p. 5.406) tena anuññāto bodhisatto rājānaŋ ‘appamatto dhammena

rajjaŋ kārehī’ ti ovaditvā pañcasu sīlesu patiţţhāpesi. Rājā tesaŋ kañcanabhājanehi madhulājañca madhurodakañca upanāmetvā niţţhitāhārakicce

gandhamālādīhi pūjetvā bodhisattaŋ suvaņņacankoţakena sayaŋ ukkhipi,

khemā devī sumukhaŋ ukkhipi. Atha ne sīhapañjaraŋ ugghāţetvā sūriyugga-manavelāya ‘gacchatha sāmino’ ti vissajjesuŋ. Tamatthaŋ pakāsento satthā āha–

188. ‘Tato ratyā vivasāne, sūriyuggamanaŋ pati;

pekkhato kāsirājassa, bhavanā te vigāhisun’ ti.

Tattha vigāhisunti ākāsaŋ pakkhandiŋsu.

Tesu mahāsatto suvaņņacankoţakato uppatitvā ākāse ţhatvā ‘mā cindayi,

mahārāja, appamatto amhākaŋ ovāde vatteyyāsī’ ti rājānaŋ samassāsetvā

sumukhaŋ ādāya cittakūţameva gato. Tānipi kho navuti haŋsasahassāni

kañcanaguhato nikkhamitvā pabbatatale nisinnāni te āgacchante disvā

paccuggantvā parivāresuŋ. Te ñātigaņaparivutā cittakūţatalaŋ pavisiŋsu.

Tamatthaŋ pakāsento satthā āha–

189. ‘Te aroge anuppatte, disvāna parame dije;

kekāti makaruŋ haŋsā, puthusaddo ajāyatha.

190. ‘Te patītā pamuttena, bhattunā bhattugāravā;

samantā parikiriŋsu, aņđajā laddhapaccayā’ ti.

Evaŋ parivāretvā ca pana te haŋsā ‘kathaŋ muttosi, mahārājā’ ti pucchiŋsu. Mahāsatto sumukhaŋ nissāya muttabhāvaŋ saŋyamarājaludda-puttehi katakammañca kathesi. Taŋ sutvā tuţţhā haŋsagaņā ‘sumukho senā-pati ca rājā ca luddaputto ca sukhitā niddukkhā ciraŋ jīvantū’ ti āhaŋsu. Tamatthaŋ pakāsento satthā āha–

191. ‘Evaŋ mittavataŋ atthā, sabbe honti padakkhiņā;

haŋsā yathā dhataraţţhā, ñātisanghamupāgamun’ ti.

Taŋ cūļahaŋsajātake vuttatthameva.

Satthā (p. 5.407) imaŋ dhammadesanaŋ āharitvā ‘na, bhikkhave, idāneva,

pubbepi ānando mamatthāya attano jīvitaŋ pariccajī’ ti vatvā jātakaŋ samo-dhānesi ‘tadā luddaputto channo ahosi, khemā devī, khemā bhikkhunī, rājā sāriputto, sumukho ānando, sesaparisā buddhaparisā, dhataraţţhahaŋsarājā pana ahameva ahosin’ ti.

Mahāhaŋsajātakavaņņanā dutiyā.

[535] 3. Sudhābhojanajātakavaņņanā

Neva kiņāmi napi vikkiņāmīTi idaŋ satthā jetavane viharanto ekaŋ dānajjhāsayaŋ bhikkhuŋ ārabbha kathesi. So kira sāvatthiyaŋ eko kulaputto

hutvā satthu dhammakathaŋ sutvā pasannacitto pabbajitvā sīlesu paripūrakārī dhutangaguņasamannāgato sabrahmacārīsu pavattamettacitto divasassa tikkhattuŋ buddhadhammasanghupaţţhāne appamatto ācārasampanno dānajjhāsayo ahosi. Sāraņīyadhammapūrako attanā laddhaŋ paţiggāhakesu vijjamānesu chinnabhatto hutvāpi detiyeva, tasmā tassa dānajjhāsayadānābhiratabhāvo bhikkhusanghe pākaţo ahosi. Athekadivasaŋ bhikkhū

dhammasabhāyaŋ kathaŋ samuţţhāpesuŋ, ‘āvuso, asuko nāma bhikkhu

dānajjhāsayo dānābhirato attanā laddhaŋ pasatamattapānīyampi lobhaŋ

chinditvā sabrahmacārīnaŋ deti, bodhisattassevassa ajjhāsayo’ ti. Satthā taŋ kathaŋ dibbāya sotadhātuyā sutvā gandhakuţito nikkhamitvā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘ayaŋ, bhikkhave, bhikkhu pubbe adānasīlo maccharī tiņaggena telabi-ndumpi adātā ahosi, atha naŋ ahaŋ dametvā nibbisevanaŋ katvā dāna-phalaŋ vaņņetvā dāne patiţţhāpesiŋ, so “pasatamattaŋ udakampi labhitvā adatvā na pivissāmī” ti mama santike varaŋ aggahesi, tassa phalena dānajjhā-sayo dānābhirato jāto’ ti vatvā tehi yācito atītaŋ āhari.

Atīte bārāņasiyaŋ brahmadatte rajjaŋ kārente eko gahapati ađđho ahosi asītikoţivibhavo. Athassa rājā seţţhiţţhānaŋ adāsi (p. 5.408). So rājapūjito nāgarajānapadapūjito hutvā ekadivasaŋ attano sampattiŋ oloketvā cintesi–

‘ayaŋ yaso mayā atītabhave neva niddāyantena, na kāyaduccaritādīni karontena laddho, sucaritāni pana pūretvā laddho, anāgatepi mayā mama

patiţţhaŋ kātuŋ vaţţatī’ ti. So rañño santikaŋ gantvā ‘deva, mama ghare asītikoţidhanaŋ atthi, taŋ gaņhāhī’ ti vatvā ‘na mayhaŋ tava dhanenattho,

bahuŋ me dhanaŋ, itopi yadicchasi, taŋ gaņhāhī’ ti vutte ‘kiŋ nu, deva,

mama dhanaŋ dātuŋ labhāmī’ ti āha. Atha raññā ‘yathāruci karohī’ ti vutte

catūsu nagaradvāresu nagaramajjhe nivesanadvāre cāti cha dānasālāyo

kāretvā devasikaŋ chasatasahassapariccāgaŋ karonto mahādānaŋ pavattesi. So yāvajīvaŋ dānaŋ datvā ‘imaŋ mama dānavaŋsaŋ mā upacchinda-thā’ ti putte anusāsitvā jīvitapariyosāne sakko hutvā nibbatti. Puttopissa tatheva dānaŋ datvā cando hutvā nibbatti, tassa putto sūriyo hutvā nibbatti, tassa putto mātali hutvā nibbatti, tassa putto pañcasikho hutvā nibbatti, tassa pana putto chaţţho seţţhiţţhānaŋ laddhā macchariyakosiyo nāma ahosi asīti-koţivibhavoyeva. So ‘mama pitupitāmahā bālā ahesuŋ, dukkhena sambhataŋ dhanaŋ chađđesuŋ, ahaŋ pana dhanaŋ rakkhissāmi, kassaci kiñci na dassāmī’ ti cintetvā dānasālā viddhaŋsetvā agginā jhāpetvā thaddha-maccharī ahosi.

Athassa gehadvāre yācakā sannipatitvā bāhā paggayha, ‘mahāseţţhi, mā

attano pitupitāmahānaŋ dānavaŋsaŋ nāsayi, dānaŋ dehī’ ti mahāsaddena

parideviŋsu. Taŋ sutvā mahājano ‘macchariyakosiyena attano dānavaŋso

upacchinno’ ti taŋ garahi. So lajjito nivesanadvāre yācakānaŋ āgatāgataţţhānaŋ nivāretuŋ ārakkhaŋ ţhapesi. Te nippaccayā hutvā puna tassa gehadvāraŋ na olokesuŋ. So tato paţţhāya dhanameva saŋharati, neva attanā

paribhuñjati, na puttadārādīnaŋ deti, kañjikabilangadutiyaŋ sakuņđakabhattaŋ bhuñjati, mūlaphalamattatantāni thūlavatthāni nivāseti, paņņachattaŋ matthake dhāretvā jaraggoņayuttena jajjararathakena yāti. Iti tassa asappurisassa tattakaŋ dhanaŋ sunakhena laddhaŋ nāļikeraŋ viya ahosi.

So (p. 5.409) ekadivasaŋ rājūpaţţhānaŋ gacchanto ‘anuseţţhiŋ ādāya gamissāmī’ ti tassa gehaŋ agamāsi. Tasmiŋ khaņe anuseţţhi puttadhītādīhi parivuto navasappipakkamadhusakkharacuņņehi sankhataŋ pāyāsaŋ bhuñjamāno nisinno hoti. So macchariyakosiyaŋ disvā āsanā vuţţhāya ‘ehi, mahāseţţhi, imasmiŋ pallanke nisīda, pāyāsaŋ bhuñjissāmā’ ti āha. Tassa pāyāsaŋ disvāva mukhe kheļā uppajji, bhuñjitukāmo ahosi, evaŋ pana cintesi– ‘sacāhaŋ bhuñjissāmi, anuseţţhino mama gehaŋ āgatakāle paţisa-kkāro kātabbo bhavissati, evaŋ me dhanaŋ nassissati, na bhuñjissāmī’ ti. Atha punappunaŋ yāciyamānopi ‘idāni me bhuttaŋ, suhitosmī’ ti na icchi.

Anuseţţhimhi bhuñjante pana olokento mukhe sañjāyamānena kheļena nisīditvā tassa bhattakiccāvasāne tena saddhiŋ rājanivesanaŋ gantvā rājānaŋ

passitvā rājanivesanato otaritvā attano gehaŋ anuppatto pāyāsataņhāya pīļiyamāno cintesi– ‘sacāhaŋ “pāyāsaŋ bhuñjitukāmomhī” ti vakkhāmi, mahājano bhuñjitukāmo bhavissati, bahū taņđulādayo nassissanti, na kassaci

kathessāmī’ ti. So rattindivaŋ pāyāsameva cintento vītināmetvāpi dhananā-sanabhayena kassaci akathetvāva pipāsaŋ adhivāsesi, anukkamena adhivā-setuŋ asakkonto uppaņđuppaņđukajāto ahosi. Evaŋ santepi dhananāsana-bhayena akathento aparabhāge dubbalo hutvā sayanaŋ upagūhitvā nipajji.

Atha naŋ bhariyā upagantvā hatthena piţţhiŋ parimajjamānā ‘kiŋ te,

sāmi, aphāsukan’ ti pucchi. ‘Taveva sarīre aphāsukaŋ karohi, mama aphāsukaŋ natthī’ ti. ‘Sāmi, uppaņđuppaņđukajātosi, kiŋ nu te kāci cintā atthi,

udāhu rājā te kupito, adu puttehi avamāno kato, atha vā pana kāci taņhā uppannā’ ti? ‘Āma, taņhā me uppannā’ ti. ‘Kathehi, sāmī’ ti? ‘Kathessāmi, sakkhissasi naŋ rakkhitun’ ti. ‘Rakkhitabbayuttakā ce, rakkhissāmī’ ti. Evampi

dhananāsanabhayena kathetuŋ na ussahi. Tāya punappunaŋ pīļiyamāno

kathesi– ‘bhadde, ahaŋ ekadivasaŋ anuseţţhiŋ navasappimadhusakkharacuņņehi sankhataŋ pāyāsaŋ bhuñjantaŋ disvā tato paţţhāya tādisaŋ

pāyāsaŋ bhuñjitukāmo jāto’ ti. ‘Asappurisa, kiŋ tvaŋ duggato, sakalamārāņasivāsīnaŋ pahonakaŋ pāyāsaŋ pacissāmī’ ti. Athassa sīse daņđena paharaņakālo (p. 5.410) viya ahosi. So tassā kujjhitvā ‘jānāmahaŋ tava mahaddhanabhāvaŋ, sace te kulagharā ābhataŋ atthi, pāyāsaŋ pacitvā nāgarānaŋ

dehī’ ti āha. ‘Tena hi ekavīthivāsīnaŋ pahonakaŋ katvā pacāmī’ ti. ‘Kiŋ te

etehi, attano pana santakaŋ khādantū’ ti? ‘Tena hi ito cito ca sattasattagharavāsīnaŋ pahonakaŋ katvā pacāmī’ ti. ‘Kiŋ te etehī’ ti. ‘Tena hi imasmiŋ

gehe parijanassā’ ti. ‘Kiŋ te etenā’ ti? ‘Tena hi bandhujanasseva pahonakaŋ

katvā pacāmī’ ti. ‘Kiŋ te etenā’ ti? ‘Tena hi tuyhañca mayhañca pacāmi

sāmī’ ti. ‘Kāsi tvaŋ, na tuyhaŋ vaţţatī’ ti? ‘Tena hi ekasseva te pahonakaŋ

katvā pacāmī’ ti. ‘Mayhañca tvaŋ mā paci, gehe pana pacante bahū paccāsīsanti, mayhaŋ pana patthaŋ taņđulānaŋ catubhāgaŋ khīrassa accharaŋ

sakkharāya karaņđakaŋ sappissa karaņđakaŋ madhussa ekañca pacanabhājanaŋ dehi, ahaŋ araññaŋ pavisitvā tattha pacitvā bhuñjāmī’ ti. Sā tathā akāsi. So taŋ sabbaŋ ceţakena gāhāpetvā ‘gaccha asukaţţhāne tiţţhāhī’ ti taŋ purato pesetvā ekakova oguņţhikaŋ katvā aññātakavesena tattha gantvā nadītīre ekasmiŋ gacchamūle uddhanaŋ kāretvā dārudakaŋ āharā-petvā ‘tvaŋ gantvā ekasmiŋ magge ţhatvā kañcideva disvā mama saññaŋ dadeyyāsi, mayā pakkositakāleva āgaccheyyāsī’ ti taŋ pesetvā aggiŋ katvā pāyāsaŋ paci.

Tasmiŋ khaņe sakko devarājā dasasahassayojanaŋ alankatadevanagaraŋ, saţţhiyojanaŋ suvaņņavīthiŋ, yojanasahassubbedhaŋ vejayantaŋ,

pañcayojanasatikaŋ sudhammasabhaŋ, saţţhiyojanaŋ

paņđukambalasilāsanaŋ, pañcayojanāvaţţaŋ kañcanamālasetacchattaŋ,

ađđhateyyakoţisankhā devaccharā, alankatapaţiyattaŋ attabhāvanti imaŋ

attano siriŋ oloketvā ‘kiŋ nu kho katvā mayā ayaŋ yaso laddho’ ti cintetvā

bārāņasiyaŋ seţţhibhūtena pavattitaŋ dānaŋ addasa. Tato ‘mama puttādayo kuhiŋ nibbattā’ ti olokento ‘putto me cando devaputto hutvā nibbatti,

tassa putto sūriyo, tassa putto, mātali, tassa putto, pañcasikho’ ti sabbesaŋ

nibbattiŋ disvā ‘pañcasikhassa putto kīdiso’ ti olokento attano vaŋsassa upacchinnabhāvaŋ passi. Athassa etadahosi– ‘ayaŋ asappuriso maccharī hutvā

neva attanā paribhuñjati (p. 5.411), na paresaŋ deti, mama vaŋso tena upacchinno, kālaŋ katvā niraye nibbattissati, ovādamassa datvā mama vaŋsaŋ

patiţţhāpetvā etassa imasmiŋ devanagare nibbattanākāraŋ karissāmī’ ti. So

candādayo pakkosāpetvā ‘etha manussapathaŋ gamissāma, macchariyakosiyena amhākaŋ vaŋso upacchinno, dānasālā jhāpitā, neva attanā paribhuñjati, na paresaŋ deti, idāni pana pāyāsaŋ bhuñjitukāmo hutvā “ghare

paccante aññassapi pāyāso dātabbo bhavissatī” ti araññaŋ pavisitvā ekakova

pacati, etaŋ dametvā dānaphalaŋ jānāpetvā āgamissāma, apica kho pana

amhehi sabbehi ekato yāciyamāno tattheva mareyya. Mama paţhamaŋ

gantvā pāyāsaŋ yācitvā nisinnakāle tumhe brāhmaņavaņņena paţipāţiyā

āgantvā yāceyyāthā’ ti vatvā sayaŋ tāva brāhmaņavaņņena taŋ upasanka-mitvā ‘bho, kataro bārāņasigamanamaggo’ ti pucchi. Atha naŋ macchariya-kosiyo ‘kiŋ ummattakosi, bārāņasimaggampi na jānāsi, kiŋ ito esi, etto yāhī’-ti āha.

Sakko tassa vacanaŋ sutvā asuņanto viya ‘kiŋ kathesī’ ti taŋ upagacchateva. Sopi, ‘are, badhira brāhmaņa, kiŋ ito esi, purato yāhī’ ti viravi. Atha naŋ

sakko, ‘bho, kasmā viravasi, dhūmo paññāyati, aggi paññāyati, pāyāso

paccati, brāhmaņānaŋ nimantanaţţhānena bhavitabbaŋ, ahampi brāhmaņānaŋ bhojanakāle thokaŋ labhissāmi, kiŋ maŋ nicchubhasī’ ti vatvā

‘natthettha brāhmaņānaŋ nimantanaŋ, purato yāhī’ ti vutte ‘tena hi kasmā kujjhasi, tava bhojanakāle thokaŋ labhissāmī’ ti āha. Atha naŋ so ‘ahaŋ te ekasitthampi na dassāmi, thokaŋ idaŋ mama yāpanamattameva, mayāpi cetaŋ yācitvāva laddhaŋ, tvaŋ aññato āhāraŋ pariyesāhī’ ti vatvā bhariyaŋ yācitvā laddhabhāvaŋ sandhāyeva vatvā gāthamāha–

192. ‘Neva kiņāmi napi vikkiņāmi, na cāpi me sannicayo ca atthi;

sukiccharūpaŋ vatidaŋ parittaŋ, patthodano nālamayaŋ duvinnan’ ti.

Taŋ (p. 5.412) sutvā sakko ‘ahampi te madhurasaddena ekaŋ silokaŋ kathessāmi, taŋ suņāhī’ ti vatvā ‘na me tava silokena attho’ ti tassa vārenta-sseva gāthādvayamāha–

193. ‘Appamhā appakaŋ dajjā, anumajjhato majjhakaŋ;

bahumhā bahukaŋ dajjā, adānaŋ nūpapajjati.

194. ‘Taŋ taŋ vadāmi kosiya, dehi dānāni bhuñja ca;

ariyamaggaŋ samāruha, nekāsī labhate sukhan’ ti.

Tattha anumajjhato majjhakanti appamattakampi majjhe chetvā dve koţţhāse karitvā ekaŋ koţţhāsaŋ datvā tato avasesato anumajjhatopi puna majjhe chetvā eko koţţhāso dātabboyeva. Adānaŋ nūpapajjatīti appaŋ vā bahuŋ vā dinnaŋ hotu, adānaŋ nāma na hoti, tampi dānameva mahapphala-meva.

So tassa vacanaŋ sutvā ‘manāpaŋ te, brāhmaņa, kathitaŋ, pāyāse pakke thokaŋ labhissasi, nisīdāhī’ ti āha. Sakko ekamante nisīdi. Tasmiŋ nisinne cando teneva niyāmena upasankamitvā tatheva kathaŋ pavattetvā tassa vārentasseva gāthādvayamāha–

195. ‘Moghañcassa hutaŋ hoti, moghañcāpi samīhitaŋ;

atithismiŋ yo nisinnasmiŋ, eko bhuñjati bhojanaŋ.

196. Taŋ taŋ vadāmi kosiya, dehi dānāni bhuñja ca;

ariyamaggaŋ samāruha, nekāsī labhate sukhan’ ti.

Tattha samīhitanti dhanuppādanavīriyaŋ.

So tassa vacanaŋ sutvā kicchena kasirena ‘tena hi nisīda, thokaŋ labhissasī’ ti āha. So gantvā sakkassa santike nisīdi. Tato sūriyo teneva nayena upasankamitvā tatheva kathaŋ pavattetvā tassa vārentasseva gāthādvaya-māha–

197. ‘Saccañcassa hutaŋ hoti, saccañcāpi samīhitaŋ;

atithismiŋ yo nisinnasmiŋ, neko bhuñjati bhojanaŋ.

198. ‘Taŋ (p. 5.413) taŋ vadāmi kosiya, dehi dānāni bhuñja ca;

ariyamaggaŋ samāruha, nekāsī labhate sukhan’ ti.

Tassapi vacanaŋ sutvā kicchena kasirena ‘tena hi nisīda, thokaŋ labhissa-sī’ ti āha. So gantvā candassa santike nisīdi. Atha naŋ mātali teneva nayena upasankamitvā tatheva kathaŋ pavattetvā tassa vārentasseva imā gāthā abhāsi–

199. ‘Sarañca juhati poso, bahukāya gayāya ca;

doņe timbarutitthasmiŋ, sīghasote mahāvahe.

200. ‘Atra cassa hutaŋ hoti, atra cassa samīhitaŋ;

atithismiŋ yo nisinnasmiŋ, neko bhuñjati bhojanaŋ.

201. ‘Taŋ taŋ vadāmi kosiya, dehi dānāni bhuñja ca;

ariyamaggaŋ samāruha, nekāsī labhate sukhan’ ti.

Tāsaŋ attho– yo puriso ‘nāgayakkhādīnaŋ balikammaŋ karomī’ ti samu-ddasoņđipokkharaņī-ādīsu yaŋ kiñci sarañca upagantvā juhati, tattha bali-kammaŋ karoti, tathā bahukāya nadiyā gayāya pokkharaņiyā doņanāmake ca timbarunāmake ca titthe sīghasote mahante vārivahe. Atra cassāti yadi atrāpi etesu sarādīsu assa purisassa hutañceva samīhitañca hoti, saphalaŋ sukhudrayaŋ sampajjati. Atithismiŋ yo nisinnasmiŋ neko bhuñjati bhojanaŋ, ettha vattabbameva natthi, tena taŋ vadāmi– kosiya, dānāni ca dehi, sayañca bhuñja, ariyānaŋ dānābhiratānaŋ buddhādīnaŋ maggaŋ abhiruha. Na hi ekāsī ekova bhuñjamāno sukhaŋ nāma labhatīti.

So tassapi vacanaŋ sutvā pabbatakūţena otthaţo viya kicchena kasirena ‘tena hi nisīda, thokaŋ labhissasī’ ti āha. Mātali gantvā sūriyassa santike nisīdi. Tato pañcasikho teneva nayena upasankamitvā tatheva kathaŋ pava-ttetvā tassa vārentasseva gāthādvayamāha–

202. ‘Baļisañhi (p. 5.414) so nigilati, dīghasuttaŋ sabandhanaŋ;

atithismiŋ yo nisinnasmiŋ, eko bhuñjati bhojanaŋ.

203. ‘Taŋ taŋ vadāmi kosiya, dehi dānāni bhuñja ca;

ariyamaggaŋ samāruha, nekāsī labhate sukhan’ ti.

Macchariyakosiyo taŋ sutvā dukkhavedano nitthunanto ‘tena hi nisīda,

thokaŋ labhissasī’ ti āha. Pañcasikho gantvā mātalissa santike nisīdi. Iti tesu

pañcasu brāhmaņesu nisinnamattesveva pāyāso pacci. Atha naŋ kosiyo

uddhanā otāretvā ‘tumhākaŋ pattāni āharathā’ ti āha. Te anuţţhāya yathānisinnāva hatthe pasāretvā himavantato māluvapattāni āhariŋsu. Kosiyo tāni

disvā ‘tumhākaŋ etesu pattesu dātabbapāyāso natthi, khadirādīnaŋ pattāni

āharathā’ ti āha. Te tānipi āhariŋsu. Ekekaŋ pattaŋ yodhaphalakappamāņaŋ ahosi. So sabbesaŋ dabbiyā pāyāsaŋ adāsi, sabbantimassa dānakālepi ukkhaliyā ūnaŋ na paññāyi, pañcannampi datvā sayaŋ ukkhaliŋ

gahetvā nisīdi. Tasmiŋ khaņe pañcasikho uţţhāya attabhāvaŋ vijahitvā

sunakho hutvā tesaŋ purato passāvaŋ karonto agamāsi. Brāhmaņā attano

pāyāsaŋ pattena pidahiŋsu. Kosiyassa hatthapiţţhe passāvabindu pati.

Brāhmaņā kuņđikāhi udakaŋ gahetvā pāyāsaŋ abbhukiritvā bhuñjamānā

viya ahesuŋ. Kosiyo ‘mayhampi udakaŋ detha, hatthaŋ dhovitvā bhuñjissāmī’ ti āha. ‘Tava udakaŋ āharitvā hatthaŋ dhovā’ ti. ‘Mayā tumhākaŋ

pāyāso dinno, mayhaŋ thokaŋ udakaŋ dethā’ ti. ‘Mayaŋ piņđapaţipiņđakammaŋ nāma na karomā’ ti. ‘Tena hi imaŋ ukkhaliŋ oloketha, hatthaŋ

dhovitvā āgamissāmī’ ti nadiŋ otari. Tasmiŋ khaņe sunakho ukkhaliŋ passāvassa pūresi. So taŋ passāvaŋ karontaŋ disvā mahantaŋ daņđamādāya

taŋ tajjento āgacchi. So assājānīyamatto hutvā taŋ anubandhanto nānāvaņņo ahosi, kāļopi hoti setopi suvaņņavaņņopi kabaropi uccopi nīcopi, evaŋ

nānāvaņņo hutvā macchariyakosiyaŋ anubandhi. So maraņabhayabhīto

brāhmaņe upasankami. Tepi uppatitvā ākāse ţhitā. So tesaŋ taŋ iddhiŋ

disvā gāthamāha–

204. ‘Uļāravaņņā (p. 5.415) vata brāhmaņā ime, ayañca vo sunakho kissa hetu;

Uccāvacaŋ vaņņanibhaŋ vikubbati, akkhātha no brāhmaņā ke nu tumhe’ ti.

Taŋ sutvā sakko devarājā–

205. ‘Cando ca sūriyo ca ubho idhāgatā, ayaŋ pana mātali devasārathi;

sakkohamasmi tidasānamindo; eso ca kho pañcasikhoti vuccatī’ ti.

Gāthaŋ vatvā tassa yasaŋ vaņņento gāthamāha–

206. ‘Pāņissarā mudingā ca, murajālambarāni ca;

suttamenaŋ pabodhenti, paţibuddho ca nandatī’ ti.

So tassa vacanaŋ sutvā ‘sakka, evarūpaŋ dibbasampattiŋ kinti katvā

labhasī’ ti pucchi. Sakko ‘adānasīlā tāva pāpadhammā maccharino devalokaŋ na gacchanti, niraye nibbattantī’ ti dassento–

207. ‘Ye kecime maccharino kadariyā, paribhāsakā samaņabrāhmaņānaŋ.

idheva nikkhippa sarīradehaŋ, kāyassa bhedā nirayaŋ vajantī’ ti.–

Imaŋ gāthaŋ vatvā dhamme ţhitānaŋ devalokapaţilābhaŋ dassetuŋ gātha-māha–

208. ‘Ye kecime suggatimāsamānā, dhamme ţhitā saŋyame saŋvibhāge.

idheva nikkhippa sarīradehaŋ, kāyassa bhedā sugatiŋ vajantī’ ti.

Tattha āsamānāti āsīsantā. Ye keci sugatiŋ āsīsanti, sabbe te saŋyamasa-nkhāte dasasīladhamme saŋvibhāgasankhāte dānadhamme ca ţhitā (p. 5.416) hutvā idha sarīrasankhātaŋ dehaŋ nikkhipitvā tassa kāyassa bhedā sugatiŋ vajantīti attho.

Evaŋ vatvā ca pana, ‘kosiya, na mayaŋ tava santike pāyāsatthāya āgatā, kāruññena pana taŋ anukampamānā āgatāmhā’ ti tassa pakāsetuŋ āha–

209. ‘Tvaŋ nosi ñāti purimāsu jātisu, so maccharī rosako pāpadhammo;

taveva atthāya idhāgatamhā, mā pāpadhammo nirayaŋ gamitthā’ ti.

Tattha soti so tvaŋ. Mā pāpadhammoti ayaŋ amhākaŋ ñāti pāpadhammo mā nirayaŋ agamāti etadatthaŋ āgatamhāti attho.

Taŋ sutvā kosiyo ‘atthakāmā kira me, ete maŋ nirayā uddharitvā sagge patiţţhāpetukāmā’ ti tuţţhacitto āha–

210. ‘Addhā maŋ vo hitakāmā, yaŋ maŋ samanusāsatha;

sohaŋ tathā karissāmi, sabbaŋ vuttaŋ hitesibhi.

211. ‘Esāhamajjeva uparamāmi, na cāhaŋ kiñci kareyya pāpaŋ;

na cāpi me kiñci adeyyamatthi, na cāpidatvā udakaŋ pivāmi.

212. ‘Evañca me dadato sabbakālaŋ, bhogā ime vāsava khīyissanti;

tato ahaŋ pabbajissāmi sakka, hitvāna kāmāni yathodhikānī’ ti.

Tattha manti mama. Voti tumhe. Yaŋ manti yena maŋ samanusāsatha,

tena me tumhe hitakāmā. Tathāti yathā vadatha, tatheva karissāmi. Uparamāmīti maccharibhāvato uparamāmi. Adeyyamatthīti ito paţţhāya ca mama ālopato upađđhampi adeyyaŋ nāma natthi, na cāpidatvāti udakapasatampi (p. 5.417)cāhaŋ labhitvā adatvā na pivissāmi. Khīyissantīti vikkhīyissanti. Yathodhikā-nīti vatthukāmakilesakāmavasena yathāţhitakoţţhāsāniyeva.

Sakko macchariyakosiyaŋ dametvā nibbisevanaŋ katvā dānaphalaŋ jānāpetvā dhammadesanāya pañcasu sīlesu patiţţhāpetvā saddhiŋ tehi devanagarameva gato. Macchariyakosiyopi nagaraŋ pavisitvā rājānaŋ anujānāpetvā ‘gahitagahitabhājanāni pūretvā gaņhantū’ ti yācakānaŋ dhanaŋ datvā

tasmiŋ khīņe nikkhamma himavantato dakkhiņapasse gangāya ceva ekassa

ca jātassarassa antare paņņasālaŋ katvā pabbajitvā vanamūlaphalāhāro

tattha ciraŋ vihāsi, jaraŋ pāpuņi. Tadā sakkassa āsā saddhā sirī hirīti

catasso dhītaro honti. Tā bahuŋ dibbagandhamālaŋ ādāya udakakīļanatthāya anotattadahaŋ gantvā tattha kīļitvā manosilātale nisīdiŋsu. Tasmiŋ

khaņe nārado nāma brāhmaņatāpaso tāvatiŋsabhavanaŋ divāvihāratthāya

gantvā nandanavanacittalatāvanesu divāvihāraŋ katvā pāricchattakapupphaŋ chattaŋ viya chāyatthāya dhārayamāno manosilātalamatthakena

attano vasanaţţhānaŋ kañcanaguhaŋ gacchati. Atha tā tassa hatthe taŋ

pupphaŋ disvā yāciŋsu. Tamatthaŋ pakāsento satthā āha–

213. ‘Naguttame girivare gandhamādane, modanti tā devavarābhipālitā;

athāgamā isivaro sabbalokagū, supupphitaŋ dumavarasākhamādiya.

214. ‘Suciŋ sugandhaŋ tidasehi sakkataŋ, pupphuttamaŋ amaravarehi sevitaŋ;

aladdha maccehiva dānavehi vā, aññatra devehi tadārahaŋ hidaŋ.

215. ‘Tato (p. 5.418) catasso kanakattacūpamā, uţţhāya nāriyo pamadādhipā muniŋ;

āsā ca saddhā ca sirī tato hirī, iccabravuŋ nāradadeva brāhmaņaŋ.

216. ‘Sace anuddiţţhaŋ tayā mahāmuni, pupphaŋ imaŋ pārichattassa

bramhe;

dadāhi no sabbā gati te ijjhatu, tuvampi no hohi yatheva vāsavo.

217. ‘Taŋ yācamānābhisamekkha nārado, iccabravī sankalahaŋ udīrayi;

na mayhamatthatthi imehi koci naŋ, yāyeva vo seyyasi sā piļandhathā’-ti.

Tattha girivareti purimassa vevacanaŋ. Devavarābhipālitāti sakkena

rakkhitā. SabbalokagūTi devaloke ca manussaloke ca sabbattha gamanasamattho. Dumavarasākhamādiyāti sākhāya jātattā dumavarasākhanti laddhanāmaŋ pupphaŋ gahetvā. Sakkatanti katasakkāraŋ. Amaravarehīti sakkaŋ

sandhāya vuttaŋ. Aññatra devehīti ţhapetvā deve ca iddhimante ca aññehi

manussehi vā yakkhādīhi vā aladdhaŋ. Tadārahaŋ hidanti tesaŋyeva hi taŋ

arahaŋ anucchavikaŋ. Kanakattacūpamāti kanakūpamā tacā. Uţţhāyāti

ayyo mālāgandhavilepanādipaţivirato pupphaŋ na piļandhissati, ekasmiŋ

padese chađđessati, etha taŋ yācitvā pupphaŋ piļandhissāmāti hatthe pasā-retvā yācamānā ekappahāreneva uţţhahitvā. Pamadādhipāti pamadānaŋ uttamā. Muninti isiŋ.

Anuddiţţhanti ‘asukassa nāma dassāmī’ ti na uddiţţhaŋ. Sabbā gati te ijjha-tūti sabbā te cittagati ijjhatu, patthitapatthitassa lābhī hohīti tassa thulima-ngalaŋ vadanti. Yatheva vāsavoti yathā amhākaŋ pitā vāsavo icchiticchitaŋ deti, tatheva no tvampi hohīti. Tanti taŋ pupphaŋ. Abhisamekkhāti disvā. Sankalahanti nānāgāhaŋ kalahavađđhanaŋ kathaŋ udīrayi. Imehīti imehi pupphehi nāma mayhaŋ attho natthi, paţivirato ahaŋ (p. 5.419) mālādhāraņa-toti dīpeti. Yāyeva vo seyyasīti yā tumhākaŋ antare jeţţhikā. Sā piļandha-thāti sā etaŋ piļandhatūti attho.

Tā catassopi tassa vacanaŋ sutvā gāthamāhaŋsu–

218. ‘Tvaŋ nottamevābhisamekkha nārada, yassicchasi tassā anuppavecchasu;

yassā hi no nārada tvaŋ padassasi, sāyeva no hehiti seţţhasamma-tā’ ti.

Tattha tvaŋ nottamevāti uttamamahāmuni tvameva no upadhārehi. Tāsaŋ vacanaŋ sutvā nārado tā ālapanto gāthamāha–

219. ‘Akallametaŋ vacanaŋ sugatte, ko brāhmaņo sankalahaŋ udīraye;

gantvāna bhūtādhipameva pucchatha, sace na jānātha idhuttamādha-men’ ti.

Tassattho– bhadde sugatte, idaŋ tumhehi vuttaŋ vacanaŋ mama ayuttaŋ, evañhi sati mayā tumhesu ekaŋ seţţhaŋ, sesā hīnā karontena kalaho vađđhito bhavissati, ko bāhitapāpo brāhmaņo kalahaŋ udīraye vađđheyya.

Evarūpassa hi kalahavađđhanaŋ nāma ayuttaŋ, tasmā ito gatvā attano

pitaraŋ bhūtādhipaŋ sakkameva pucchatha, sace attano uttamaŋ adhamañca na jānāthāti.

Tato satthā gāthamāha–

220. ‘Tā nāradena paramappakopitā, udīritā vaņņamadena mattā;

sakāse gantvāna sahassacakkhuno, pucchiŋsu bhūtādhipaŋ kā nu seyyasī’ ti.

Tattha (p. 5.420) paramappakopitāti pupphaŋ adadantena ativiya kopitā tassa kupitā hutvā. Udīritāti ‘bhūtādhipameva pucchathā’ ti vuttā. Sahassaca-kkhunoti sakkassa santikaŋ gantvā. Kā nūti amhākaŋ antare katamā utta-māti pucchiŋsu.

Evaŋ pucchitvā ţhitā–

221. ‘Tā disvā āyattamanā purindado, iccabravī devavaro katañjalī;

sabbāva vo hotha sugatte sādisī, koneva bhadde kalahaŋ udīrayī’ ti.

Tattha tā disvāTi, bhikkhave, catassopi attano santikaŋ āgatā disvā. Āyattamanāti ussukkamanā byāvaţacittā. Katañjalīti namassamānāhi devatāhi

paggahitañjalī. Sādisīti sabbāva tumhe sādisiyo. Ko nevāti ko nu evaŋ.

Kalahaŋ udīrayīti idaŋ nānāgāhaŋ viggahaŋ kathesi vađđhesi.

Athassa tā kathayamānā gāthamāhaŋsu–

222. ‘Yo sabbalokaccarito mahāmuni, dhamme ţhito nārado saccanikkamo;

so nobravi girivare gandhamādane, gantvāna bhūtādhipameva pucchatha;

sace na jānātha idhuttamādhaman’ ti.

Tattha saccanikkamoti tathaparakkamo.

Taŋ sutvā sakko ‘imā catassopi mayhaŋ dhītarova, sacāhaŋ “etāsu ekā

guņasampannā uttamā” ti vakkhāmi, sesā kujjhissanti, na sakkā ayaŋ ađđo vinicchinituŋ, imā himavante kosiyatāpasassa santikaŋ pesesāmi, so etāsaŋ ađđaŋ vinicchinissatī’ ti cintetvā ‘ahaŋ tumhākaŋ ađđaŋ na vini-cchinissāmi, himavante kosiyo nāma tāpaso atthi, tassāhaŋ attano sudhā-bhojanaŋ pesessāmi, so parassa adatvā na bhuñjati, dadanto (p. 5.421) ca vicinitvā guņavantānaŋ deti, yā tumhesu tassa hatthato bhattaŋ labhissati, sā uttamā bhavissatī’ ti ācikkhanto gāthamāha–

223. ‘Asu brahāraññacaro mahāmuni, nādatvā bhattaŋ varagatte bhuñjati.

viceyya dānāni dadāti kosiyo,

yassā hi so dassati sāva seyyasī’ ti.

Tattha brahāraññadharoti mahā-araññavāsī.

Iti so tāpasassa santikaŋ pesetvā mātaliŋ pakkosāpetvā tassa santikaŋ

pesento anantaraŋ gāthamāha–

224. ‘Asū hi yo sammati dakkhiņaŋ disaŋ, gangāya tīre himavantapa-ssani;

sa kosiyo dullabhapānabhojano, tassa sudhaŋ pāpaya devasārathī’ ti.

Tattha sammatīti vasati. Dakkhiņanti himavantassa dakkhiņāya disāya.

Passanīti passe.

Tato satthā āha–

225. ‘Sa mātalī devavarena pesito, sahassayuttaŋ abhiruyha sandanaŋ;

sukhippameva upagamma assamaŋ, adissamāno munino sudhaŋ adā’-ti.

Tattha adissamānoti, bhikkhave, so mātali devarājassa vacanaŋ sampaţicchitvā taŋ assamaŋ gantvā adissamānakāyo hutvā tassa sudhaŋ adāsi,

dadamāno ca rattiŋ padhānamanuyuñjitvā paccūsasamaye aggiŋ paricaritvā vibhātāya rattiyā udentaŋ sūriyaŋ namassamānassa ţhitassa tassa

hatthe sudhābhojanapātiŋ ţhapesi.

Kosiyo (p. 5.422) taŋ gahetvā ţhitakova gāthādvayamāha–

226. ‘Udaggihuttaŋ upatiţţhato hi me, pabhankaraŋ lokatamonuduttamaŋ.

sabbāni bhūtāni adhicca vāsavo; ko neva me pāņisu kiŋ sudhodahi.

227. ‘Sankhūpamaŋ setamatulyadassanaŋ, suciŋ sugandhaŋ piyarūpa-mabbhutaŋ;

adiţţhapubbaŋ mama jātu cakkhubhi, kā devatā pāņisu kiŋ sudhodahī’-ti.

Tattha udaggihuttanti udaka-aggihuttaŋ paricaritvā aggisālato nikkhamma paņņasāladvāre ţhatvā pabhankaraŋ lokatamonudaŋ uttamaŋ ādiccaŋ upa-tiţţhato mama sabbāni bhūtāni adhicca atikkamitvā vattamāno vāsavo nu kho evaŋ mama pāņīsu kiŋ sudhaŋ kiŋ nāmetaŋ odahi. ‘Sankhūpaman’ ti-ā-dīhi ţhitakova sudhaŋ vaņņeti.

Tato mātali āha–

228. ‘Ahaŋ mahindena mahesi pesito, sudhābhihāsiŋ turito mahāmuni;

jānāsi maŋ mātali devasārathi, bhuñjassu bhattuttama mābhivārayi.

229. ‘Bhuttā ca sā dvādasa hanti pāpake, khudaŋ pipāsaŋ aratiŋ dara-klamaŋ;

kodhūpanāhañca vivādapesuņaŋ, sītuņha tandiñca rasuttamaŋ i-n’ ti.

Tattha sudhābhihāsinti imaŋ sudhābhojanaŋ tuyhaŋ abhihariŋ. Jānāsīti jānāhi maŋ tvaŋ, ahaŋ mātali nāma devasārathīti attho. Mābhivārayīti na bhuñjāmīti appaţikkhipitvā bhuñja mā papañca kari. Pāpaketi ayañhi (p. 5.423) sudhā bhuttā dvādasa pāpadhamme hanati. Khudanti paţhamaŋ tāva chāta-bhāvaŋ hanati, dutiyaŋ pānīyapipāsaŋ, tatiyaŋ ukkaņţhitaŋ, catutthaŋ kāyadarathaŋ, pañcamaŋ kilantabhāvaŋ, chaţţhaŋ kodhaŋ, sattamaŋ upa-nāhaŋ, aţţhamaŋ vivādaŋ, navamaŋ pesuņaŋ, dasamaŋ sītaŋ, ekāda-samaŋ uņhaŋ, dvādasamaŋ tandiŋ ālasiyabhāvaŋ, idaŋ rasuttamaŋ utta-marasaŋ sudhābhojanaŋ ime dvādasa pāpadhamme hanati.

Taŋ sutvā kosiyo attano vatasamādānaŋ āvikaronto–

230. ‘Na kappatī mātali mayha bhuñjituŋ, pubbe adatvā iti me vatuttamaŋ.

na cāpi ekāsnamariyapūjitaŋ, asaŋvibhāgī ca sukhaŋ na vindatī’ ti.–

Gāthaŋ vatvā, ‘bhante, tumhehi parassa adatvā bhojane kaŋ dosaŋ disvā idaŋ vataŋ samādinnan’ ti mātalinā puţţho āha–

231. ‘Thīghātakā ye cime pāradārikā, mittadduno ye ca sapanti subbate;

sabbe ca te maccharipañcamādhamā, tasmā adatvā udakampi nāsniye.

232. ‘Sohitthiyā vā purisassa vā pana, dassāmi dānaŋ vidusampava-ņņitaŋ;

saddhā vadaññū idha vītamaccharā, bhavanti hete sucisaccasammatā’-ti.

Tattha pubbeti paţhamaŋ adatvā, atha vā iti me pubbe vatuttamaŋ idaŋ

pubbeva mayā vataŋ samādinnanti dasseti. Na cāpi ekāsnamariyapūjitanti

ekakassa asanaŋ na ariyehi buddhādīhi pūjitaŋ. Sukhanti dibbamānusikaŋ

sukhaŋ na labhati. Thīghātakāti itthighātakā. Ye cimeti ye ca ime. Sapantīti

akkosanti. Subbateti dhammikasamaņabrāhmaņe. Maccharipañcamāti

maccharī pañcamo etesanti maccharipañcamā. Adhamāti ime pañca

adhamā nāma. Tasmāti yasmā ahaŋ pañcama-adhamabhāvabhayena

adatvā udakampi nāsniye na (p. 5.424) paribhuñjissāmīti imaŋ vataŋ samādiyiŋ. Sohitthiyā vāti so ahaŋ itthiyā vā. Vidusampavaņņitanti vidūhi paņđitehi buddhādīhi vaņņitaŋ. Sucisaccasammatāti ete okappaniyasaddhāya

samannāgatā vadaññū vītamaccharā purisā sucī ceva uttamasammatā ca

hontīti attho.

Taŋ sutvā mātali dissamānakāyena aţţhāsi. Tasmiŋ khaņe tā catasso devakaññāyo catuddisaŋ aţţhaŋsu, sirī pācīnadisāya aţţhāsi, āsā dakkhiņa-disāya, saddhā pacchimadisāya, hirī uttaradisāya. Tamatthaŋ pakāsento satthā āha–

233. ‘Ato matā devavarena pesitā, kaññā catasso kanakattacūpamā;

āsā ca saddhā ca sirī tato hirī, taŋ assamaŋ āgamu yattha kosiyo.

234. ‘Tā disvā sabbo paramappamodito, subhena vaņņena sikhārivaggino.

kaññā catasso caturo catuddisā, iccabravī mātalino ca sammukhā.

235. ‘Purimaŋ disaŋ kā tvaŋ pabhāsi devate, alankatā tāravarāva osadhī;

pucchāmi taŋ kañcanavelliviggahe, ācikkha me tvaŋ katamāsi devatā.

236. ‘Sirāha devī manujehi pūjitā, apāpasattūpanisevinī sadā;

sudhāvivādena tavantimāgatā, taŋ maŋ sudhāya varapañña bhājaya.

237. ‘Yassāhamicchāmi sudhaŋ mahāmuni, so sabbakāmehi naro pamo-dati;

sirīti maŋ jānahi jūhatuttama, taŋ maŋ sudhāya varapañña bhājayā’ ti.

Tattha (p. 5.425) atoti tato. Matāti anumatā, atha devavarena anumatā ceva

pesitā cāti attho. Sabbo paramappamoditoti anavaseso hutvā atipamodito. ‘Sāman’ tipi pāţho, tā devatā sāmaŋ disvāti attho. Caturoti caturā. Ayameva vā pāţho, cāturiyena samannāgatāti attho. Tāravarāti tārakānaŋ varā. Kañca-navelliviggaheti kañcanarūpasadisasarīre. Sirāhāti sirī ahaŋ. Tavantimāga-tāTi tava santikaŋ āgatā. Bhājayāti yathā maŋ sudhā bhajati, tathā karohi, sudhaŋ me dehīti attho. Jānahīti jāna. Jūhatuttamāti aggiŋ juhantānaŋ uttama.

Taŋ sutvā kosiyo āha–

238. ‘Sippena vijjācaraņena buddhiyā, narā upetā paguņā sakammunā;

tayā vihīnā na labhanti kiñcanaŋ, tayidaŋ na sādhu yadidaŋ tayā kataŋ.

239. ‘Passāmi posaŋ alasaŋ mahagghasaŋ, sudukkulīnampi arūpimaŋ naraŋ;

tayānugutto siri jātimāmapi, peseti dāsaŋ viya bhogavā sukhī.

240. ‘Taŋ taŋ asaccaŋ avibhajjaseviniŋ, jānāmi mūļhaŋ vidurānupātiniŋ.

na tādisī arahati āsanūdakaŋ, kuto sudhā gaccha na mayha ruccasī’ ti.

Tattha sippenāti hatthi-assarathadhanusippādinā. Vijjācaraņenāti vedattayasankhātāya vijjāya ceva sīlena ca. Paguņā sakammunāti attano purisakārena padhānaguņasamannāgatā. Kiñcananti kiñci appamattakampi yasaŋ

vā sukhaŋ vā na labhanti. Yadidanti yaŋ etaŋ issariyatthāya sippāni (p. 5.426)

uggaņhitvā carantānaŋ tayā vekallaŋ kataŋ, taŋ te na sādhu. Arūpimanti

virūpaŋ. Tayānuguttoti tayā anurakkhito. Jātimāmapīti jātisampannampi

sippavijjācaraņabuddhikammehi sampannampi. Pesetīti pesanakārakaŋ

karoti. Taŋ tanti tasmā taŋ. Asaccanti sabhāvasankhāte sacce avattanatāya asaccaŋ uttamabhāvarahitaŋ. Avibhajjasevininti avibhajitvā yuttāyuttaŋ ajā-nitvā sippādisampannepi itarepi sevamānaŋ. Vidurānupātininti paņđitānupā-tiniŋ paņđite pātetvā pothetvā viheţhetvā caramānaŋ. Kuto sudhāti tādisāya nigguņāya kuto sudhābhojanaŋ, na me ruccasi, gaccha mā idha tiţţhāti.

Sā tena paţikkhittā tatthevantaradhāyi. Tato so āsāya saddhiŋ sallapanto āha–

241. ‘Kā sukkadāţhā paţimukkakuņđalā, cittangadā kambuvimaţţhadhā-rinī;

osittavaņņaŋ paridayha sobhasi, kusaggirattaŋ apiļayha mañjariŋ.

242. ‘Migīva bhantā saracāpadhārinā, virādhitā mandamiva udikkhasi;

ko te dutīyo ida mandalocane, na bhāyasi ekikā kānane vane’ ti.

Tattha cittangadāti citrehi angadehi samannāgatā. Kambuvimaţţhadhāri-nīti karaņapariniţţhitena vimaţţhasuvaņņālankāradhārinī. Osittavaņņanti ava-sitta-udakadhāravaņņaŋ dibbadukūlaŋ. Paridayhāti nivāsetvā ceva pāru-pitvā ca. Kusaggirattanti kusatiņaggisikhāvaņņaŋ. Apiļayha mañjarinti sapa-llavaŋ asokakaņņikaŋ kaņņe piļandhitvāti vuttaŋ hoti. Saracāpadhārināti luddena. Virādhitāti viraddhapahārā. Mandamivāti yathā sā migī bhītā vana-ntare ţhatvā taŋ mandaŋ mandaŋ oloketi, evaŋ olokesi.

Tato (p. 5.427) āsā āha–

243. ‘Na me dutīyo idha matthi kosiya, masakkasārappabhavamhi devatā;

āsā sudhāsāya tavantimāgatā, taŋ maŋ sudhāya varapañña bhāja-yā’ ti.

Tattha masakkasārappabhavāti tāvatiŋsabhavane sambhavā.

Taŋ sutvā kosiyo ‘tvaŋ kira yo te ruccati, tassa āsāphalanipphādanena

āsaŋ desi, yo te na ruccati, tassa na desi, natthi tayā samā patthitatthavinā-sikā’ ti dīpento āha–

244. ‘Āsāya yanti vāņijā dhanesino, nāvaŋ samāruyha parenti aņņave;

te tattha sīdanti athopi ekadā, jīnādhanā enti vinaţţhapābhatā.

245. ‘Āsāya khettāni kasanti kassakā, vapanti bījāni karontupāyaso;

ītīnipātena avuţţhitāya vā, na kiñci vindanti tato phalāgamaŋ.

246. ‘Athattakārāni karonti bhattusu, āsaŋ purakkhatvā narā sukhesino;

te bhatturatthā atigāļhitā puna, disā panassanti aladdha kiñcanaŋ.

247. ‘Hitvāna dhaññañca dhanañca ñātake, āsāya saggādhimanā sukhe-sino;

tapanti lūkhampi tapaŋ cirantaraŋ, kumaggamāruyha parenti duggatiŋ.

248. ‘Āsā (p. 5.428) visaŋvādikasammatā ime, āse sudhāsaŋ vinayassu

attani;

na tādisī arahati āsanūdakaŋ, kuto sudhā gaccha na mayha ruccasī’ ti.

Tattha parentīti pakkhandanti. Jīnādhanāti jīnadhanā. Iti tava vasena eke

sampajjanti eke vipajjanti, natthi tayā sadisā pāpadhammāti vadati. Karontupā-yasoti taŋ taŋ kiccaŋ upāyena karonti. Ītīnipātenāti visamavātamūsikasala-bhasukapāņakasetaţţhikarogādīnaŋ sassupaddavānaŋ aññataranipātena vā. Tatoti tato sassato te kiñci phalaŋ na vindanti, tesampi āsacchedana-kammaŋ tvameva karosīti vadati. Athattakārānīti yuddhabhūmīsu purisakāre.

Āsaŋ purakkhatvāti issariyāsaŋ purato katvā. BhatturatthāTi sāmino

atthāya. AtigāļitāTi paccatthikehi atipīļitā viluttasāpateyyā ddhastasenavāhanā hutvā. Panassantīti palāyanti. Aladdha kiñcananti kiñci issariyaŋ ala-bhitvā. Iti etesampi issariyālābhaŋ tvameva karosīti vadati. Saggādhimanāti saggaŋ adhigantumanā. Lūkhanti nirojaŋ pañcatapādikaŋ kāyakilamathaŋ. Cirantaranti cirakālaŋ. Āsā visaŋvādikasammatā imeti evaŋ ime sattā saggāsāya duggatiŋ gacchanti, tasmā tvaŋ āsā nāma visaŋvādikasammatā visaŋvādikāti sankhaŋ gatā. Āseti taŋ ālapati.

Sāpi tena paţikkhittā antaradhāyi. Tato saddhāya saddhiŋ sallapanto gāthamāha–

249. ‘Daddallamānā yasasā yasassinī, jighaññanāmavhayanaŋ disaŋ pati;

pucchāmi taŋ kañcanavelliviggahe, ācikkha me tvaŋ katamāsi devate’-ti.

Tattha daddallamānāti jalamānā. Jighaññanāmavhayananti aparāti ca pacchimāti ca evaŋ jighaññena lāmakena nāmena vuccamānaŋ disaŋ pati daddallamānā tiţţhasi.

Tato (p. 5.429) sā gāthamāha–

250. ‘Saddhāha devī manujehi pūjitā, apāpasattūpanisevinī sadā;

sudhāvivādena tavanti māgatā, taŋ maŋ sudhāya varapañña bhājayā’-ti.

Tattha saddhāti yassa kassaci vacanapattiyāyanā sāvajjāpi hoti anavajjāpi. Pūjitāti anavajjakoţţhāsavasena pūjitā. Apāpasattūpanisevinīti anavajjasa-ddhāya ca ekantapattiyāyanusabhāvāra paresupi pattiyāyanavidahanasama-tthāya devatāyetaŋ nāmaŋ.

Athaŋ naŋ kosiyo ‘ime sattā yassa kassaci vacanaŋ saddahitvā taŋ taŋ karontā kattabbato akattabbameva bahutaraŋ karonti, taŋ sabbaŋ tayā kāritaŋ nāma hotī’ ti vatvā evamāha–

251. ‘Dānaŋ damaŋ cāgamathopi saŋyamaŋ, ādāya saddhāya karonti hekadā;

theyyaŋ musā kūţamathopi pesuņaŋ, karonti heke puna viccutā tayā.

252. ‘Bhariyāsu poso sadisīsu pekkhavā, sīlūpapannāsu patibbatāsupi;

vinetvāna chandaŋ kulitthirāsupi, karoti saddhaŋ puna kumbhadāsiyā.

253. ‘Tvameva saddhe paradārasevinī, pāpaŋ karosi kusalampi riñcasi;

na tādisī arahati āsanūdakaŋ, kuto sudhā gaccha na mayha ruccasī’ ti.

Tattha dānanti dasavatthukaŋ puññacetanaŋ. Damanti indriyadamanaŋ. Cāganti deyyadhammapariccāgaŋ. Saŋyamanti sīlaŋ. Ādāya saddhāyāTi ‘etāni dānādīni mahānisaŋsāni kattabbānī’ ti vadataŋ vacanaŋ saddhāya ādiyitvāpi (p. 5.430) karonti ekadā. Kūţanti tulākūţādikaŋ vā gāmakūţādikaŋ kammaŋ vā. Karonti heketi eke manussā evarūpesu nāma kālesu imesañca atthāya theyyādīni kattabbānīti kesañci vacanaŋ saddahitvā etānipi karonti. Puna viccutā tayāti puna tayā visuttā sāvajjadukkhavipākānetāni na kattabbā-nīti vadataŋ vacanaŋ apattiyāyitvāpi karonti. Iti tava vasena sāvajjampi ana-vajjampi kareyyāsi vadati.

Sadisīsūti jātigottasīlādīhi sadisīsu. Pekkhavāti pekkhā vuccati taņhā, sataņhoti attho. Chandanti chandarāgaŋ. Karoti saddhanti kumbhadāsiyāpi

vacane saddhaŋ karoti, tassā ‘ahaŋ tumhākaŋ idaŋ nāma upakāraŋ karissāmī’ ti vadantiyā pattiyāyitvā kulitthiyopi chađđetvā tameva paţisevati,

asukā nāma tumhesu paţibaddhacittāti kumbhadāsiyāpi vacane saddhaŋ

katvāva paradāraŋ sevati. Tvameva saddhe paradārasevinīti yasmā taŋ taŋ pattiyāyitvā tava vasena paradāraŋ sevanti pāpaŋ karonti kusalaŋ jahanti, tasmā tvameva paradārasevinī tvaŋ pāpāni karosi, kusalampi riñcasi, natthi tayā samā lokavināsikā pāpadhammā, gaccha na me ruccasīti.

Sā tattheva antaradhāyi. Kosiyopi uttarato ţhitāya hiriyā saddhiŋ salla-panto gāthādvayamāha–

254. ‘Jighaññarattiŋ aruņasmimūhate, yā dissati uttamarūpavaņņinī;

tathūpamā maŋ paţibhāsi devate, ācikkha me tvaŋ katamāsi accharā.

255. ‘Kāļā nidāgheriva aggijāriva, anileritā lohitapattamālinī;

kā tiţţhasi mandamigāvalokayaŋ, bhāsesamānāva giraŋ na muñca-sī’ ti.

Tattha jighaññarattinti pacchimarattiŋ, rattipariyosāneti attho. Ūhateti

aruņe uggate. Yāti yā puratthimā disā rattasuvaņņatāya uppamarūpadharā (p. 5.431)

hutvā dissati. Kāļā nidāgherivāti nidāghasamaye kāļavalli viya. Aggijārivāti

aggijālā iva, sāpi nijjhāmakhettesu taruņa-uţţhitakāļavalli viyāti attho. Lohitapattamālinīti lohitavaņņehi pattehi parivutā. Kā tiţţhasīti yathā sā taruņakāļavalli vāteritā vilāsamānā sobhamānā tiţţhati, evaŋ kā nāma tvaŋ tiţţhasi.

Bhāsesamānāvāti mayā saddhiŋ bhāsitukāmā viya hosi, na ca giraŋ

muñcasi.

Tato sā gāthamāha–

256. ‘Hirāha devī manujehi pūjitā, apāpasattūpanisevinī sadā;

sudhāvivādena tavantimāgatā, sāhaŋ na sakkomi sudhampi yācituŋ; kopīnarūpā viya yācanitthiyā’ ti.

Tattha hirāhanti hirī ahaŋ. Sudhampīti sā ahaŋ sudhābhojanaŋ taŋ yāci-tumpi na sakkomi. Kinkāraņā? Kopīnarūpā viya yācanitthiyā, yasmā itthiyā yācanā nāma kopīnarūpā viya rahassangavivaraņasadisā hoti, nillajjā viya hotīti attho.

Taŋ sutvā tāpaso dve gāthā abhāsi–

257. ‘Dhammena ñāyena sugatte lacchasi, eso hi dhammo na hi yācanā

sudhā.

taŋ taŋ ayācantimahaŋ nimantaye, sudhāya yañcicchasi tampi dammi te.

258. ‘Sā tvaŋ mayā ajja sakamhi assame, nimantitā kañcanavelliviggahe;

tuvañhi me sabbarasehi pūjiyā, taŋ pūjayitvāna sudhampi asniye’ ti.

Tattha dhammenāti sabhāvena. Ñāyenāti kāraņena. Na hi yācanā sudhāti

na hi yācanāya sudhā labbhati, teneva kāraņena itarā tisso (p. 5.432) nalabhiŋsu. Taŋ tanti tasmā taŋ. Yañcicchasīti na kevalaŋ nimantemiyeva,

yañca sudhaŋ icchasi, tampi dammi te. Kañcanavelliviggaheti kañcanarāsisassirikasarīre. Pūjiyāti na kevalaŋ sudhāya, aññehipi sabbarasehi tvaŋ

mayā pūjetabbayuttakāva. Asniyeti taŋ pūjetvā sace sudhāya avasesaŋ

bhavissati, ahampi bhuñjissāmi.

Tato aparā abhisambuddhagāthā–

259. ‘Sā kosiyenānumatā jutīmatā, addhā hiri rammaŋ pāvisi yassamaŋ;

udakavantaŋ phalamariyapūjitaŋ, apāpasattūpanisevitaŋ sadā.

260. ‘Rukkhaggahānā bahukettha pupphitā, ambā piyālā panasā ca kiŋsukā;

sobhañjanā loddamathopi paddhakā, kekā ca bhangā tilakā supupphitā.

261. ‘Sālā karerī bahukettha jambuyo, assatthanigrodhamadhukavetasā;

uddālakā pāţali sinduvārakā, manuññagandhā mucalindaketakā.

262. ‘Hareņukā veļukā keņu tindukā, sāmākanīvāramathopi cīnakā;

mocā kadalī bahukettha sāliyo, pavīhayo ābhūjino ca taņđulā.

263. ‘Tassevuttarapassena, jātā pokkharaņī sivā;

akakkasā apabbhārā, sādhu appaţigandhikā.

264. ‘Tattha macchā sanniratā, khemino bahubhojanā;

singū savankā sankulā, satavankā ca rohitā;

āļigaggarakākiņņā, pāţhīnā kākamacchakā.

265. ‘Tattha (p. 5.433) pakkhī sanniratā, khemino bahubhojanā;

haŋsā koñcā mayūrā ca, cakkavākā ca kukkuhā; kuņālakā bahū citrā, sikhaņđī jīvajīvakā.

266. ‘Tattha pānāya māyanti, nānā migagaņā bahū;

sīhā byagghā varāhā ca, acchakokataracchayo.

267. ‘Palāsādā gavajā ca, mahiŋsā rohitā rurū;

eņeyyā ca varāhā ca, gaņino nīkasūkarā; kadalimigā bahukettha, biļārā sasakaņņikā.

268. ‘Chamāgirī pupphavicitrasanthatā, dijābhighuţţhā dijasanghasevitā’ ti.

Tattha jutīmatāti ānubhāvasampannena. Pāvisi yassamanti pāvisi

assamaŋ, ya-kāro byañjanasandhikaro. Udakavantanti tesu tesu ţhānesu

udakasampannaŋ. Phalanti anekaphalasampannaŋ. Ariyapūjitanti nīvaraņadosarahitehi jhānalābhīhi ariyehi pūjitaŋ pasatthaŋ. Rukkhaggahānāti

pupphūpagaphalūpagarukkhagahanā. Sobhañjanāti siggurukkhā. Loddamathopi paddhakāti loddarukkhā ca padumarukkhā ca. Kekā ca bhangāti evaŋ-nāmakā rukkhā eva. Karerīti karerirukkhā. Uddālakāti vātaghātakā. Mucalinda-ketakāti mucalindā ca pañcavidhaketakā ca. Hareņukāti aparaņņajāti. Veļu-kāti vaŋsabhedakā. Keņūti araññamāsā. Tindukāti timbarurukkhā. Cīnakāti khuddakarājamāsā. Mocāti aţţhikakadaliyo. Sāliyoti nānappakārā jātassaraŋ upanissāya jātā sāliyo. Pavīhayoti nānappakārā vīhayo. Ābhūjinoti bhujapattā. Taņđulāti nikkuņđakathusāni sayaŋjātataņđulasīsāni.

Tassevāti, bhikkhave, tasseva assamassa uttaradisābhāge. Pokkharaņīti

pañcavidhapadumasañchannā jātassarapokkharaņī. Akakkasāti macchasippikasevālādikakkasarahitā. Apabbhārāti acchinnataţā samatitthā. AppaţigandhikāTi apaţikkūlagandhena udakena samannāgatā. Tatthāti tassā pokkharaņiyā. Kheminoti abhayā. ‘Singū’ ti-ādīni tesaŋ macchānaŋ (p. 5.434)

nāmāni. Kuņālakāti kokilā. Citrāti citrapattā. Sikhaņđīti uţţhitasikhā morā,

aññepi vā matthake jātasikhā pakkhino. Pānāya māyantīti pānāya āyanti. Palā-sādāti khaggā. Gavajāti gavayā. Gaņinoti gokaņņā. Kaņņikāti kaņņikamigā. Chamāgirīti bhūmisamapatthaţā piţţhipāsāņā. Pupphavicitrasanthatāti vicitra-pupphasanthatā. Dijābhighuţţhāti madhurassarehi dijehi abhighuţţhā. Eva-rūpā tattha bhūmipabbatāti evaŋ bhagavā kosiyassa assamaŋ vaņņeti.

Idāni hirideviyā tattha pavisanādīni dassetuŋ āha–

269. ‘Sā suttacā nīladumābhilambitā, vijjū mahāmegharivānupajjatha;

tassā susambandhasiraŋ kusāmayaŋ, suciŋ sugandhaŋ ajinūpase-vitaŋ;

atricca kocchaŋ hirimetadabravi, nisīda kalyāņi sukhayidamāsanaŋ.

270. ‘Tassā tadā kocchagatāya kosiyo, yadicchamānāya jaţājinandharo;

navehi pattehi sayaŋ sahūdakaŋ, sudhābhihāsī turito mahāmuni.

271. ‘Sā taŋ paţiggayha ubhohi pāņibhi, iccabravi attamanā jaţādharaŋ;

handāhaŋ etarahi pūjitā tayā, gaccheyyaŋ brahme tidivaŋ jitāvinī.

272. ‘Sā kosiyenānumatā jutīmatā, udīritā vaņņamadena mattā;

sakāse gantvāna sahassacakkhuno, ayaŋ sudhā vāsava dehi me jayaŋ.

273. ‘Tamena (p. 5.435) sakkopi tadā apūjayi, sahindadevā surakaññamu-ttamaŋ;

sā pañjalī devamanussapūjitā, navamhi kocchamhi yadā upāvisī’ ti.

Tattha suttacāti succhavī. Nīladumābhilambitāti nīlesu dumesu abhilambitā hutvā, taŋ taŋ nīladumasākhaŋ parāmasantīti attho. Mahāmegharivāti tena nimantitā mahāmeghavijju viya tassa taŋ assamaŋ pāvisi. Tassāti tassā hiriyā. Susambandhasiranti suţţhu sambandhasīsaŋ. Kusāmayanti usīrādimissakakusatiņamayaŋ. Sugandhanti usīrena ceva aññena sugandha-tiņena ca missakattā sugandhaŋ. Ajinūpasevitanti upari-atthatena ajinaca-mmena upasevitaŋ. Atricca kocchanti evarūpaŋ kocchāsanaŋ paņņasāla-dvāre attharitvā. Sukhayidamāsananti sukhaŋ nisīda idamāsanaŋ.

Yanti yāvadatthaŋ. Icchamānāyāti sudhaŋ icchantiyā. Navehi pattehīti

tankhaņaññeva pokkharaņito ābhatehi allapaduminipattehi. Sayanti sahatthena. Sahūdakanti dakkhiņodakasahitaŋ. Sudhābhihāsīti sudhaŋ abhihari. Turitoti somanassavegena turito. Handāti vavassaggatthe nipāto. Jitāvinīti vijayappattā hutvā.

Anumatāti idāni yathāruciŋ gacchāti anuññātā. Udīritāti tidasapuraŋ gantvā sakkassa santike ayaŋ sudhāti udīrayi. Surakaññanti devadhītaraŋ. Uttamanti pavaraŋ. Sā pañjalī devamanussapūjitāti pañjalī devehi ca manu-ssehi ca pūjitā. Yadāti yadā nisīdanatthāya sakkena dāpite nave kañcanapī-ţhasankhāte kocche sā upāvisi, tadā naŋ tattha nisinnaŋ sakko ca sesade-vatā ca pāricchattakapupphādīhi pūjayiŋsu.

Evaŋ sakko taŋ pūjetvā cintesi– ‘kena nu kho kāraņena kosiyo sesānaŋ adatvā imissāva sudhaŋ adāsī’ ti. So tassa kāraņassa jānanatthāya puna mātaliŋ pesesi. Tamatthaŋ āvi karonto satthā āha–

274. ‘Tameva (p. 5.436) saŋsī punadeva mātaliŋ, sahassanetto tidasāna-mindo;

gantvāna vākyaŋ mama brūhi kosiyaŋ, āsāya saddhā siriyā ca kosiya; hirī sudhaŋ kena malattha hetunā’ ti.

Tattha saŋsīti abhāsi. Vākyaŋ mamāti mama vākyaŋ kosiyaŋ brūhi.

Āsāya saddhā siriyā cāti āsāto ca saddhāto ca sirito ca hirīyeva kena hetunā sudhamalatthāti.

So tassa vacanaŋ sampaţicchitvā vejayantarathamāruyha agamāsi.

Tamatthaŋ pakāsento satthā āha–

275. ‘Taŋ suplavatthaŋ udatārayī rathaŋ, daddallamānaŋ upakāriyasā-disaŋ;

jambonadīsaŋ tapaneyyasannibhaŋ, alankataŋ kañcanacittasa-nnibhaŋ.

276. ‘Suvaņņacandettha bahū nipātitā, hatthī gavāssā kikibyagghadīpiyo;

eņeyyakā langhamayettha pakkhino, migettha veļuriyamayā yudhā yutā.

277. ‘Tatthassarājaharayo ayojayuŋ, dasasatāni susunāgasādise;

alankate kañcanajāluracchade, āveļine saddagame asangite.

278. ‘Taŋ yānaseţţhaŋ abhiruyha mātali, disā imāyo abhinādayittha;

nabhañca selañca vanappatiniñca, sasāgaraŋ pabyathayittha mediniŋ.

279. ‘Sa (p. 5.437) khippameva upagamma assamaŋ, pāvāramekaŋsa-kato katañjalī;

bahussutaŋ vuddhaŋ vinītavantaŋ, iccabravi mātali devabrāhmaņaŋ.

280. ‘Indassa vākyaŋ nisāmehi kosiya, dūto ahaŋ pucchati taŋ purindado.

āsāya saddhā siriyā ca kosiya, hirī sudhaŋ kena malattha hetunā’ ti.

Tattha taŋ suplavatthanti taŋ vejayantarathaŋ sukhena plavanatthaŋ. Uda-tārayīti uttāresi ukkhipitvā gamanasajjamakāsi. Upakāriyasādisanti upakara-ņabhaņđehi sadisaŋ, yathā tassa aggisikhāya samānavaņņāni upakaraņāni jalanti, tatheva jalitanti attho. Jambonadīsanti jambunadasankhātaŋ rattasu-vaņņamayaŋ īsaŋ. Kañcanacittasannibhanti, kañcanamayena sattaratanavi-cittena aţţhamangalena samannāgataŋ. Suvaņņacandetthāti suvaņņamayā candakā ettha rathe. Hatthīti suvaņņarajatamaņimayā hatthī. Gavādīsupi eseva nayo. Langhamayettha pakkhinoti ettha rathe langhamayā nānāratana-mayā pakkhigaņāpi paţipāţiyā ţhitā. Yudhā yutāti attano attano yudhena saddhiŋ yuttā hutvā dassitā.

Assarājaharayoti harivaņņamanomaya-assarājāno. Susunāgasādiseti balasampattiyā taruņanāgasadise. Kañcanajāluracchadeti kañcanajālamayena

uracchadālankārena samannāgate. ĀveļineTi āveļasankhātehi kaņņālankārehi yutte. Saddagameti patodappahāraŋ vinā saddamatteneva gamanasīle.

Asangīteti nissange sīghajave evarūpe assarāje tattha yojesunti attho.

Abhinādayitthāti yānasaddena ekaninnādaŋ akāsi. Vanappatiniñcāti vana-ppatinī ca vanasaņđe cāti attho. Pabyathayitthāti kampayittha. Tattha ākāsa-ţţhakavimānakampanena nabhakampanaŋ veditabbaŋ. Pāvāramekaŋsaka-toti ekaŋsakatapāvāradibbavattho. Vuddhanti guņavuddhaŋ. Vinītavantanti vinītena (p. 5.438) ācāravattena samannāgataŋ. Iccabravīti rathaŋ ākāse ţhapetvā otaritvā evaŋ abravi. Devabrāhmaņanti devasamaŋ brāhmaņaŋ.

So tassa vacanaŋ sutvā gāthamāha–

281. ‘Andhā sirī maŋ paţibhāti mātali, saddhā aniccā pana devasārathi.

āsā visaŋvādikasammatā hi me, hirī ca ariyamhi guņe patiţţhitā’ ti.

Tattha andhāti sippādisampannepi asampannepi bhajanato ‘andhā’ ti maŋ paţibhāti. Aniccāti saddhā pana taŋ taŋ vatthuŋ pahāya aññasmiŋ aññasmiŋ uppajjanato hutvā abhāvākārena ‘aniccā’ ti maŋ paţibhāti. Visaŋ-vādikasammatāti āsā pana yasmā dhanatthikā nāvāya samuddaŋ pakkha-nditvā vinaţţhapābhatā enti, tasmā ‘visaŋvādikā’ ti maŋ paţibhāti. Ariyamhi guņeti hirī pana hirottappasabhāvasankhāte parisuddhe ariyaguņe patiţţhi-tāti.

Idāni tassā guņaŋ vaņņento āha–

282. ‘Kumāriyo yācimā gottarakkhitā, jiņņā ca yā yā ca sabhattu-itthiyo;

tā chandarāgaŋ purisesu uggataŋ, hiriyā nivārenti sacittamattano.

283. ‘Sangāmasīse sarasattisaŋyute, parājitānaŋ patataŋ palāyinaŋ;

hiriyā nivattanti jahitva jīvitaŋ, te sampaţicchanti punā hirīmanā.

284. ‘Velā yathā sāgaravegavārinī, hirāya hi pāpajanaŋ nivārinī;

taŋ sabbaloke hirimariyapūjitaŋ, indassa taŋ vedaya devasārathī’ ti.

Tattha (p. 5.439) jiņņāti vidhavā. Sabhattūti sasāmikā taruņitthiyo. Attanoti

tā sabbāpi parapurisesu attano chandarāgaŋ uggataŋ viditvā ‘ayuttametaŋ

amhākan’ ti hiriyā sacittaŋ nivārenti, pāpakammaŋ na karonti. Patataŋ palāyinanti patantānañca palāyantānañca antare. Jahitva jīvitanti ye hirimanto

honti, te attano jīvitaŋ cajitvā hiriyā nivattanti, evaŋ nivattā ca pana te hirīmanā puna attano sāmikaŋ sampaţicchanti, amittahatthato mocetvā

gaņhanti. Pāpajanaŋ nivārinīti pāpato janaŋ nivārinī, ayameva vā pāţho.

Tanti taŋ hiriŋ. Ariyapūjitanti ariyehi buddhādīhi pūjitaŋ. Indassa taŋ veda-yāti yasmā evaŋ mahāguņā ariyapūjitāvesā, tasmā taŋ evaŋ uttamā nāme-sāti indassa kathehīti.

Taŋ sutvā mātali gāthamāha–

285. ‘Ko te imaŋ kosiya diţţhimodahi, brahmā mahindo atha vā pajāpati;

hirāya devesu hi seţţhasammatā, dhītā mahindassa mahesi jāyathā’ ti.

Tattha diţţhinti ‘hirī nāma mahāguņā ariyapūjitā’ ti laddhiŋ. Odahīti hadaye pavesesi. SeţţhasammatāTi tava santike sudhāya laddhakālato paţţhāya indassa santike kañcanāsanaŋ labhitvā sabbadevatāhi pūjiyamānā uttama-sammatā jāyatha.

Evaŋ tasmiŋ kathenteyeva kosiyassa tankhaņaññeva cavanadhammo jāto. Atha naŋ, mātali, ‘kosiya āyusankhāro te ossaţţho, cavanadhammopi te sampatto, kiŋ te manussalokena, devalokaŋ gacchāmā’ ti tattha netukāmo hutvā gāthamāha–

286. ‘Handehi dāni tidivaŋ apakkama, rathaŋ samāruyha mamāyitaŋ imaŋ;

indo ca taŋ indasagotta kankhati, ajjeva tvaŋ indasahabyataŋ vajā’ ti.

Tattha (p. 5.440) mamāyitanti piyaŋ manāpaŋ. Indasagottāti purimabhave

indena samānagotta. Kankhatīti tavāgamanaŋ icchanto kankhati.

Iti tasmiŋ kosiyena saddhiŋ kathenteyeva kosiyo cavitvā opapātiko deva-putto hutvā āruyha dibbarathe aţţhāsi. Atha naŋ, mātali, sakkassa santikaŋ nesi. Sakko taŋ disvāva tuţţhamānaso attano dhītaraŋ hirideviŋ tassa agga-mahesiŋ katvā adāsi, aparimāņamassa issariyaŋ ahosi. Tamatthaŋ viditvā ‘anomasattānaŋ kammaŋ nāma evaŋ visujjhatī’ ti satthā osānagāthamāha–

287. ‘Evaŋ visujjhanti apāpakammino, atho suciņņassa phalaŋ na nassati;

ye keci maddakkhu sudhāya bhojanaŋ, sabbeva te indasahabyataŋ gatā’ ti.

Tattha apāpakamminoti apāpakammā sattā evaŋ visujjhanti ye keci maddakkhūti ye keci sattā tasmiŋ himavantapadese tadā kosiyena hiriyā dīyamānaŋ sudhābhojanaŋ addasaŋsu. Sabbeva teti te sabbepi taŋ dānaŋ

anumoditvā cittaŋ pasādetvā indasahabyataŋ gatāti.

Satthā imaŋ dhammadesanaŋ āharitvā ‘na, bhikkhave, idāneva, pubbe-petaŋ adānābhirataŋ thaddhamacchariyaŋ samānaŋ ahaŋ damesiŋyevā’-ti vatvā jātakaŋ samodhānesi ‘tadā hirī devatā uppalavaņņā ahosi, kosiyo dānapati bhikkhu, pañcasikho anuruddho, mātali ānando, sūriyo kassapo, cando moggallāno, nārado sāriputto, sakko ahameva ahosin’ ti.

Sudhābhojanajātakavaņņanā tatiyā.

[536] 4. Kuņālajātakavaņņanā

Evamakkhāyatīti idaŋ satthā kuņāladahe viharanto anabhiratipīļite pañca-sate bhikkhū ārabbha kathesi. Tatrāyaŋ anupubbikathā– sākiyakoliyā (p. 5.441) kira kapilavatthunagarassa ca koliyanagarassa ca antare rohiņiŋ nāma nadiŋ ekenevāvaraņena bandhāpetvā sassāni kārenti. Atha jeţţhamūlamāse sassesu milāyantesu ubhayanagaravāsīnampi kammakārā sannipatiŋsu. Tattha koliyanagaravāsino vadiŋsu– ‘idaŋ udakaŋ ubhayato nīhariyamānaŋ neva tumhākaŋ, na amhākaŋ pahossati, amhākaŋ pana sassaŋ eka-udake-neva nipphajjissati, idaŋ udakaŋ amhākaŋ dethā’ ti. Kapilavatthuvāsino vadiŋsu– ‘tumhesu koţţhe pūretvā ţhitesu mayaŋ rattasuvaņņanīlamaņikāļa-kahāpaņe gahetvā na sakkhissāma pacchipasibbakādihatthā tumhākaŋ gharadvāre vicarituŋ, amhākampi sassaŋ ekeneva udakena nipphajjissati, idaŋ udakaŋ amhākaŋ dethā’ ti. ‘Na mayaŋ dassāmā’ ti? ‘Mayampi na dassāmā’ ti. Evaŋ kalahaŋ vađđhetvā eko uţţhāya ekassa pahāraŋ adāsi, sopi aññassāti evaŋ aññamaññaŋ paharitvā rājakulānaŋ jātiŋ ghaţţetvā kalahaŋ pavattesuŋ.

Koliyakammakārā vadanti– ‘tumhe kapilavatthuvāsike sākiyadārake gahetvā gajjatha, ye soņasingālādayo viya attano bhaginīhi saddhiŋ vasiŋsu, etesaŋ hatthi-assādayo vā phalakāvudhāni vā amhākaŋ kiŋ karissantī’ ti?

Sākiyakammakārā vadanti– ‘tumhe dāni kuţţhino dārake gahetvā gajjatha, ye

anāthā niggatikā tiracchānā viya kolarukkhe vasiŋsu, etesaŋ hatthi-assādayo vā phalakāvudhāni vā amhākaŋ kiŋ karissantī’ ti? Te gantvā tasmiŋ

kamme niyutta-amaccānaŋ kathesuŋ, amaccā rājakulānaŋ kathesuŋ. Tato

sākiyā ‘bhaginīhi saddhiŋ saŋvāsikānaŋ thāmañca balañca dassessāmā’ ti

yuddhasajjā nikkhamiŋsu. Koliyāpi ‘kolarukkhavāsīnaŋ thāmañca balañca

dassessāmā’ ti yuddhasajjā nikkhamiŋsu. Apare panācariyā ‘sākiyakoliyānaŋ dāsīsu udakatthāya nadiŋ gantvā cumbaţāni bhūmiyaŋ nikkhipitvā sukhakathāya sannisinnāsu ekissā cumbaţaŋ ekā sakasaññāya gaņhi, taŋ nissāya “mama cumbaţaŋ, tava cumbaţan” ti kalahe pavatte kamena ubhayanagaravāsino dāsakammakārā ceva sevakagāmabhojakāmacca-upa-rājāno cāti sabbe yuddhasajjā nikkhamiŋsū’ ti vadanti. Imamhā pana nayā purimanayova bahūsu aţţhakathāsu āgato, yuttarūpo cāti sveva gahetabbo.

Te (p. 5.442) pana sāyanhasamaye yuddhasajjā nikkhamissantīti tasmiŋ

samaye bhagavā sāvatthiyaŋ viharanto paccūsasamaye lokaŋ volokento

ime evaŋ yuddhasajje nikkhante addasa, disvā ca ‘mayi gate esa kalaho

vūpasamissati nu kho, no’ ti upadhārento ‘ahamettha gantvā kalahavūpasamatthaŋ tīņi jātakāni kathessāmi, tato kalaho vūpasamissati, atha sāmaggidīpanatthāya dve jātakāni kathetvā attadaņđasuttaŋ (su. ni. 941 ādayo) desessāmi, desanaŋ sutvā ubhayanagaravāsino ađđhateyyāni ađđhateyyāni

kumārasatāni dassanti, ahaŋ te pabbājessāmi, mahanto samāgamo bhavissatī’ ti sanniţţhānaŋ katvā pātova sarīrapaţijagganaŋ katvā sāvatthiyaŋ

piņđāya caritvā piņđapātapaţikkanto sāyanhasamaye gandhakuţito nikkhamitvā kassaci anārocetvā sayameva pattacīvaramādāya dvinnaŋ senānaŋ

antare ākāse pallankaŋ ābhujitvā tesaŋ saŋvegajananatthaŋ divā andhakāraŋ kātuŋ kesaraŋsiyo vissajjento nisīdi. Atha nesaŋ saŋviggamānasānaŋ attānaŋ dassento chabbaņņā buddharaŋsiyo vissajjesi. Kapilavatthuvāsinopi bhagavantaŋ disvā ‘amhākaŋ ñātiseţţho satthā āgato, diţţho nu

kho tena amhākaŋ kalahakaraņabhāvo’ ti cintetvā ‘na kho pana sakkā

satthari āgate amhehi parassa sarīre satthaŋ pātetuŋ, koliyanagaravāsino amhe hanantu vā bajjhantu vā’ ti āvudhāni chađđesuŋ. Koliyanagaravāsi-nopi tatheva akaŋsu.

Atha bhagavā otaritvā ramaņīye padese vālukapuline paññattavarabuddhā-sane nisīdi anopamāya buddhasiriyā virocamāno. Tepi rājāno bhagavantaŋ vanditvā nisīdiŋsu. Atha ne satthā jānantova ‘kasmā āgatattha, mahārājā’ ti pucchi. ‘Neva, bhante, nadidassanatthāya, na kīļanatthāya, apica kho pana imasmiŋ ţhāne sangāmaŋ paccupaţţhāpetvā āgatamhā’ ti. ‘Kiŋ nissāya vo kalaho, mahārājā’ ti? ‘Udakaŋ nissāya bhante’ ti. ‘Udakaŋ kiŋ agghati mahārājā’ ti? ‘Appagghaŋ, bhante’ ti. ‘Pathavī nāma kiŋ agghati, mahārājā’-ti? ‘Anagghā, bhante’ ti. ‘Khattiyā kiŋ agghanti, mahārājā’ ti? ‘Khattiyā nāma anagghā, bhante’ ti. ‘Appagghaŋ udakaŋ nissāya kasmā anagghe khattiye nāsetha, mahārāja, kalahasmiñhi assādo (p. 5.443) nāma natthi, kalahava-sena hi mahārājā ekāya rukkhadevatāya kāļasīhena saddhiŋ baddhāghāto sakalampi imaŋ kappaŋ anuppattoyevā’ ti vatvā phandanajātakaŋ (jā. 1.13. 14 ādayo) kathesi. Tato ‘parapattiyena nāma mahārājā na bhavitabbaŋ, parapattiyā hi hutvā ekassa sasassa kathāya tiyojanasahassavitthate hima-vante catuppadagaņā mahāsamuddaŋ pakkhandino ahesuŋ, tasmā parapa-ttiyena na bhavitabban’ ti vatvā daddarajātakaŋ (jā. 1.243-44; 1.4.13-16; 1.9.

105 ādayo) kathesi. Tato ‘kadāci mahārājā dubbalopi mahabbalassa

randhaŋ passati, kadāci mahabbalopi dubbalassa randhaŋ passati, laţukikāpi hi sakuņikā hatthināgaŋ ghātesī’ ti vatvā laţukikajātakaŋ (jā. 1.5.39

ādayo) kathesi. Evaŋ kalahavūpasamanatthāya tīņi jātakāni kathetvā sāma-ggiparidīpanatthāya dve jātakāni kathesi. ‘Samaggānañhi mahārājā koci otāraŋ nāma passituŋ na sakkotī’ ti vatvā rukkhadhammajātakaŋ (jā. 1.1.74) kathesi. Tato ‘samaggānaŋ mahārājā koci vivaraŋ passituŋ nāsakkhi, yadā pana aññamaññaŋ vivādamakaŋsu, atha ne eko nesādaputto jīvitakkhayaŋ pāpetvā ādāya gato, vivāde assādo nāma natthī’ ti vatvā vaţţakajātakaŋ (jā. 1. 1.35, 118; 1.6.128-133) kathesi. Evaŋ imāni pañca jātakāni kathetvā ava-sāne attadaņđasuttaŋ (su. ni. 941 ādayo) kathesi.

Atha rājāno pasannā ‘sace satthā nāgamissa, mayaŋ aññamaññaŋ vadhitvā lohitanadiŋ pavattayissāma, satthāraŋ nissāya no jīvitaŋ laddhaŋ.

Sace pana satthā agāraŋ ajjhāvasissa, dvisahassadīpaparivāraŋ catumahādīparajjaŋ hatthagataŋ abhavissa, atirekasahassaŋ kho panassa puttā abhavissaŋsu, tato khattiyaparivārova avicarissa, taŋ kho panesa sampattiŋ

pahāya nikkhamitvā sambodhiŋ patto, idānipi khattiyaparivārova vicaratū’ ti

ubhayanagaravāsino ađđhateyyāni ađđhateyyāni kumārasatāni adaŋsu.

Bhagavā te pabbājetvā mahāvanaŋ agamāsi. Punadivasato paţţhāya tehi

parivuto ekadā kapilavatthunagare ekadā koliyanagareti dvīsu nagaresu

piņđāya carati. Ubhayanagaravāsino mahāsakkāraŋ kariŋsu. Tesaŋ garugā-ravena na attano ruciyā pabbajitānaŋ anabhirati uppajji. Purāņadutiyikāyopi nesaŋ anabhiratijananatthāya (p. 5.444) taŋ taŋ vatvā sāsanaŋ pesesuŋ. Te atirekataraŋ ukkaņţhiŋsu. Bhagavā āvajjento tesaŋ anabhiratabhāvaŋ ñatvā ‘ime bhikkhū mādisena buddhena saddhiŋ ekato vasantā ukkaņţhanti, kathaŋ rūpā nu kho tesaŋ dhammakathā sappāyā’ ti upadhārento kuņāladha-mmadesanaŋ passi. Athassa etadahosi– ‘ahaŋ ime bhikkhū himavantaŋ netvā kuņālakathāya nesaŋ mātugāmadosaŋ pakāsetvā anabhiratiŋ haritvā sotāpattimaggaŋ dassāmī’ ti.

So pubbaņhasamayaŋ nivāsetvā pattacīvaramādāya kapilavatthuŋ piņđāya caritvā pacchābhattaŋ piņđapātapaţikkanto bhattakiccavelāyameva te pañcasate bhikkhū āmantetvā ‘diţţhapubbo vo, bhikkhave, ramaņīyo hima-vantapadeso’ ti pucchi. ‘Nohetaŋ, bhante’ ti. ‘Gacchissatha pana himavanta-cārikan’ ti? ‘Bhante, aniddhimanto mayaŋ kathaŋ gamissāmā’ ti. ‘Sace pana vo koci gahetvā gaccheyya, gaccheyyāthā’ ti? ‘Āma, bhante’ ti. Satthā sabbepi te attano iddhiyā gahetvā ākāse uppatitvā himavantaŋ gantvā gaga-natale ţhitova ramaņīye himavantapadese kañcanapabbataŋ rajatapabbataŋ maņipabbataŋ hingulikapabbataŋ añjanapabbataŋ sānupabbataŋ phalika-pabbatanti nānāvidhe pabbate, pañca mahānadiyo, kaņņamuņđakaŋ ratha-kāraŋ sīhapapātaŋ chaddantaŋ tiyaggaļaŋ anotattaŋ kuņāladahanti satta dahe dassesi. Himavanto ca nāma mahā pañcayojanasatubbedho tiyojanasa-hassavitthato, tassa imaŋ ramaņīyaŋ ekadesaŋ attano ānubhāvena dassesi. Tattha katanivāsāni sīhabyagghahatthikulādīni catuppadānipi ekade-sato dassesi. Tattha ārāmarāmaņeyyakādīni pupphūpagaphalūpage rukkhe nānāvidhe sakuņasanghe jalajathalajapupphāni himavantassa puratthima-passe suvaņņatalaŋ, pucchimapasse hingulatalaŋ dassesi. Imesaŋ rāmaņe-yyakānaŋ diţţhakālato paţţhāya tesaŋ bhikkhūnaŋ purāņadutiyikāsu chanda-rāgo pahīno.

Atha satthā te bhikkhū gahetvā ākāsato otaritvā himavantapacchimapasse

saţţhiyojanike manosilātale sattayojanikassa kappaţţhikasālarukkhassa

heţţhā tiyojanikāya manosilātalāya tehi bhikkhūhi parivuto chabbaņņarasmiyo vissajjento aņņavakucchiŋ khobhetvā jalamāno sūriyo viya nisīditvā

madhurassaraŋ nicchārento (p. 5.445) te bhikkhū āmantesi– ‘bhikkhave,

imasmiŋ himavante tumhehi adiţţhapubbaŋ pucchathā’ ti. Tasmiŋ khaņe

dve citrakokilā ubhosu koţīsu daņđakaŋ mukhena đaŋsitvā majjhe attano sāmikaŋ nisīdāpetvā aţţha citrakokilā purato, aţţha pacchato, aţţha vāmato, aţţha dakkhiņato, aţţha heţţhā, aţţha upari chāyaŋ katvā evaŋ citrakokilaŋ parivāretvā ākāsenāgacchanti. Atha te bhikkhū taŋ sakuņasanghaŋ disvā satthāraŋ pucchiŋsu– ‘ke nāmete, bhante sakuņā’ ti? ‘Bhikkhave, esa mama porāņako vaŋso, mayā ţhapitā paveņī, maŋ tāva pubbe evaŋ parica-riŋsu, tadā panesa sakuņagaņo mahā ahosi, ađđhuđđhāni dijakaññāsaha-ssāni maŋ paricariŋsu. Anupubbena parihāyitvā idāni ettako jāto’ ti. ‘Kathaŋ evarūpe pana, bhante, vanasaņđe etā dijakaññāyo tumhe paricariŋsū’ ti? Atha nesaŋ satthā ‘tena hi, bhikkhave, suņāthā’ ti satiŋ upaţţhāpetvā atītaŋ āharitvā dassento āha–

‘Evamakkhāyati evamanusūyati, sabbosadhadharaņidhare nekapupphamālyavitate gajagavajamahiŋsarurucamarapasadakhaggagokaņņasīhabyagghadīpi-acchakokataraccha-uddārakadali- migabiļārasasakaņņikānucarite ākiņņanelamaņđalamahāvarāhanāgakulakareņusanghādhivuţţhe

issamigasākhamigasarabhamiga-eņīmigavātamigapasadamigapurisālukimpurisayakkharakkha- sanisevite amajjavamañjarīdharapahaţţhapupphaphusitaggānekapādapagaņavitake kuraracakoravāraņamayūraparabhatajīvañjīvakacelāvakabhinkārakaravīkamattavihangagaņasatatasampaghuţţhe

añjanamanosilāharitālahingulakahemarajatakanakānekadhātu- satavinaddhapaţimaņđitapadese evarūpe khalu, bho, ramme vanasaņđe kuņālo

nāma sakuņo paţivasati ativiya citto ativiya cittapattacchadano’.

‘Tasseva khalu, bho, kuņālassa sakuņassa ađđhuđđhāni itthisahassāni paricārikā dijakaññāyo, atha khalu, bho, dve dijakaññāyo kaţţhaŋ mukhena đaŋsitvā taŋ kuņālaŋ sakuņaŋ majjhe nisīdāpetvā uđđentimā naŋ kuņālaŋ sakuņaŋ addhānapariyāyapathe kilamatho ubbāhetthā’ ti.

‘Pañcasatā (p. 5.446) dijakaññāyo heţţhato heţţhato uđđenti “sacāyaŋ kuņālo sakuņo āsanā paripatissati, mayaŋ taŋ pakkhehi paţiggahessāmā”-ti.

‘Pañcasatā dijakaññāyo uparūpari uđđenti “mā naŋ kuņālaŋ sakuņaŋ ātapo paritāpesī” ti.

‘Pañcasatā dijakaññāyo ubhatopassena uđđenti “mā naŋ kuņālaŋ sakuņaŋ sītaŋ vā uņhaŋ vā tiņaŋ vā rajo vā vāto vā ussāvo vā upapphu-sī” ti.

‘Pañcasatā dijakaññāyo purato purato uđđenti “mā naŋ kuņālaŋ sakuņaŋ gopālakā vā pasupālakā vā tiņahārakā vā kaţţhahārakā vā vana-kammikā vā kaţţhena vā kaţhalena vā pāņinā vā leđđunā vā daņđena vā satthena vā sakkharāhi vā pahāraŋ adaŋsu, māyaŋ kuņālo sakuņo gacchehi vā latāhi vā rukkhehi vā sākhāhi vā thambhehi vā pāsāņehi vā balavantehi vā pakkhīhi sangamesī” ti.

‘Pañcasatā dijakaññāyo pacchato pacchato uđđenti saņhāhi sakhilāhi mañjūhi madhurāhi vācāhi samudācarantiyo “māyaŋ kuņālo sakuņo āsane pariyukkaņţhī” ti.

‘Pañcasatā dijakaññāyo disodisaŋ uđđenti anekarukkhavividhavikati-phalamāharantiyo “māyaŋ kuņālo sakuņo khudāya parikilamitthā” ti.

‘Atha khalu, bho, tā dijakaññāyo taŋ kuņālaŋ sakuņaŋ ārāmeneva ārāmaŋ, uyyāneneva uyyānaŋ, nadītittheneva nadītitthaŋ, pabbatasikha-reneva pabbatasikharaŋ, ambavaneneva ambavanaŋ, jambuvaneneva jambuvanaŋ, labujavaneneva labujavanaŋ, nāļikerasañcāriyeneva nāļike-rasañcāriyaŋ khippameva abhisambhonti ratitthāya.

‘Atha (p. 5.447) khalu, bho, kuņālo sakuņo tāhi dijakaññāhi divasaŋ pari-byūļho evaŋ apasādeti “nassatha tumhe vasaliyo, vinassatha tumhe vasi-liyo coriyo dhuttiyo asatiyo lahucittāyo katassa appaţikārikāyo anilo viya yenakāmaŋgamāyo”’ ti.

Tatrāyaŋ atthavaņņanā– bhikkhave, so vanasaņđo evaŋ akkhāyati evañca

anusūyati. Kinti? Sabbosadhadharaņidhareti vitthāro. Tattha sabbosadhadharaņidhareti mūlatacapattapupphādisabbosadhadharāya dharaņiyā samannāgateti attho, sabbosadhayutto vā dharaņidharo. So hi padeso sabbosadhadharaņidharoti evamakkhāyati evañca anusūyati, tasmiŋ vanasaņđeti vuttaŋ

hoti. Sesapadayojanāyapi eseva nayo. Nekapupphamālyavitateti anekehi

phalatthāya uppannapupphehi ceva piļandhanamālyehi ca vitate. Rurūti suvaņņavaņņā migā. Uddārāti uddā. BiļārāTi mahābiļārā. Nelamaņđalaŋ vuccati

taruņabhinkacchāpamaņđalaŋ. Mahāvarāhāti mahāhatthino, ākiņņanelamaņđalamahāvarāhena gocariyādibhedena dasavidhena nāgakulena ceva kareņusanghena ca adhivuţţheti attho. Issamigāti kāļasīhā. Vātamigāti mahāvātamigā. Pasadamigāti citramigā. Purisālūti vaļavāmukhayakkhiniyo. Kimpurisāti devakinnaracandakinnaradumakinnaradaņđamāņavakakonti- sakuņakaņņapāvuraņādibhedā kinnarā. Amajjavamañjarīdharapahaţţhapupphaphusitaggānekapādapagaņavitateti makuladharehi ceva mañjarīdharehi ca supupphitehi ca aggamattapupphitehi ca anekehi pādapagaņehi vitate. Vāraņā

nāma hatthilingasakuņā. Celāvakātipi ete sakuņāyeva. Hemañca kanakañcāti dve suvaņņajātiyo. Etehi añjanādīhi anekadhātusatehi anekehi vaņņadhāturāsīhi vinaddhapaţimaņđitapadese. Bhoti dhammālapanamattametaŋ. Cittoti mukhatuņđakepi heţţhā-udarabhā-gepi citrova.

Ađđhuđđhānīti ađđhacatutthāni, tīņi sahassāni pañceva satānīti attho.

Addhānapariyāyapatheti addhānasankhāte gamanamagge. Ubbāhetthāti (p. 5.448)bādhayittha. Upapphusīti upagantvā phusi. Pahāraŋ adaŋsūti ettha ‘mā nan’-ti padassa sāmivasena attho veditabbo. Sangamesīti samāgacchi. Saņhāhīti maţţhāhi. Sakhilāhīti piyāhi. Mañjūhīti sakhilāhi. Madhurāhīti madhurassa-rāhi. Samudācarantiyoti gandhabbakaraņavasena paricarantiyo. Anekarukkha-vividhavikatiphalanti anekehi rukkhehi vividhavikatiphalaŋ. Ārāmeneva ārā-manti pupphārāmādīsu aññatarena ārāmeneva aññataraŋ ārāmaŋ nentīti attho. Uyyānādīsupi eseva nayo. Nāļikerasañcāriyenevāti nāļikeravaneneva aññaŋ nāļikeravanaŋ. Atisambhontīti evaŋ netvā tattha naŋ khippaññeva ratitthāya pāpuņanti.

Divasaŋ paribyūļhoti sakaladivasaŋ paribyūļho. Apasādetīti tā kira taŋ

evaŋ divasaŋ paricaritvā nivāsarukkhe otāretvā parivāretvā rukkhasākhāsu

nisīditvā ‘appeva nāma madhuravacanaŋ labheyyāmā’ ti patthayantiyo

iminā uyyojitakāle attano vasanaţţhānaŋ gamissāmāti vasanti. Kuņālarājā

pana tā uyyojento ‘nassathā’ ti-ādivacanehi apasādeti. Tattha nassathāti

gacchatha. Vinassathāti sabbatobhāgena nassatha. Gehe dhanadhaññādīnaŋ nāsanena coriyo, bahumāyatāya dhuttiyo, naţţhassatitāya asatiyo,

anavaţţhitacittatāya lahucittāyo, katavināsanena mittadubbhitāya katassa

appaţikārikāyoti.

Evañca pana vatvā ‘iti kho, bhikkhave, ahaŋ tiracchānagatopi itthīnaŋ akataññutaŋ bahumāyataŋ anācārataŋ dussīlatañca jānāmi, tadāpāhaŋ tāsaŋ

vase avattitvā tā eva attano vase vattemī’ ti imāya kathāya tesaŋ bhikkhūnaŋ

anabhiratiŋ haritvā satthā tuņhī ahosi. Tasmiŋ khaņe dve kāļakokilā

sāmikaŋ daņđakena ukkhipitvā heţţhābhāgādīsu catasso catasso hutvā taŋ

padesaŋ āgamiŋsu. Te bhikkhū tāpi disvā satthāraŋ pucchiŋsu. Satthā

‘pubbe, bhikkhave, mama sahāyo puņņamukho nāma phussakokilo ahosi,

tassāyaŋ vaŋso’ ti vatvā purimanayeneva tehi bhikkhūhi pucchito āha–

‘Tasseva (p. 5.449) khalu, bho, himavato pabbatarājassa puratthimadisā-bhāge susukhumasunipuņagirippabhavaharitupayantiyo’ ti.

Tattha suţţhu sukhumasaņhasalilatāya susukhumasunipuņā, giri etāsaŋ

pabhavoti girippabhavā, himavantato sandamānaharitatiņamissa-oghatāya

haritā, kuņāladahaŋ upagamanena upayantiyoti susukhumasunipuņagirippa-bhavaharitupayantiyo, evarūpā nadiyo yasmiŋ sandantīti attho.

Idāni yaŋ kuņāladahaŋ tā upayanti, tattha pupphāni vaņņento āha–

‘Uppalapadumakumudanalinasatapattasogandhikamandālakasampati-viruļha- suciganţhamanuññamāvakappadese’ ti.

Tattha uppalanti nīluppalaŋ. Nalinanti setapadumaŋ. Satapattanti paripuņņasatapattapadumaŋ. SampatīTi etehi sampativiruļhehi abhinavajātehi

sucigandhena ceva manuññena ca hadayabandhanasamatthatāya māvakena ca padesena samannāgateti attho.

Idāni tasmiŋ dahe rukkhādayo vaņņento āha–

‘Kuravakamucalindaketakavedisavañjulapunnāgabakulatilakapiyakahasanasālasaļala- campaka-asokanāgarukkhatirīţibhujapattaloddacandanoghavane kāļāgarupadmakapiyangudevadārukacocagahane kakudhakuţaja-ankolakaccikārakaņikārakaņņikāra- kanaverakoraņđakakoviļārakiŋsukayodhikavanamallikamanangaņamanavajjabhaņđisurucira- bhaginimālāmalyadhare jātisumanamadhugandhikadhanutakkāritālīsatagaramusīrakoţţhakacchavitate atimuttakasankusumitalatāvitatapaţimaņđitappadese haŋsapilavakādambakāraņđavābhinadite vijjādharasiddhasamaņatāpasagaņādhivuţţhe varadevayakkharakkhasadānavagandhabbakinnaramahoragānuciņņappadese– evarūpe khalu, bho, ramme vanasaņđe puņņamukho nāma phussakokilo pativasati ativiya madhuragiro vilāsitanayano mattakkho.

‘Tasseva (p. 5.450) khalu, bho, puņņamukhassa phussakokilassa ađđhu-đđhāni itthisatāni paricārikā dijakaññāyo. Atha khalu, bho, dve dijakaññāyo kaţţhaŋ mukhena đaŋsitvā taŋ puņņamukhaŋ phussakokilaŋ majjhe nisīdāpetvā uđđenti “mā naŋ puņņamukhaŋ phussakokilaŋ addhānapari-yāyapathe kilamatho ubbāhetthā” ti.

‘Paññāsa dijakaññāyo heţţhato heţţhato uđđenti “sacāyaŋ puņņamukho phussakokilo sakuņo āsanā paripatissati, mayaŋ taŋ pakkhehi paţiggahe-ssāmā” ti.

‘Paññāsa dijakaññāyo uparūpari uđđenti “mā naŋ puņņamukhaŋ phussakokilaŋ ātapo paritāpesī” ti.

‘Paññāsa paññāsa dijakaññāyo ubhatopassena uđđenti “mānaŋ puņņa-mukhaŋ phussakokilaŋ sītaŋ vā uņhaŋ vā tiņaŋ vā rajo vā vāto vā ussāvo vā upapphusī” ti.

‘Paññāsa dijakaññāyo purato purato uđđenti “mā naŋ puņņamukhaŋ phussakokilaŋ gopālakā vā pasupālakā vā tiņahārakā vā kaţţhahārakā vā vanakammikā vā kaţţhena vā kaţhalāya vā pāņinā vā leđđunā vā daņđena vā satthena vā sakkharāhi vā pahāramadaŋsu, māyaŋ puņņamukho phussakokilo gacchehi vā latāhi vā rukkhehi vā sākhāhi vā thambhehi vā pāsāņehi vā balavantehi vā pakkhīhi sangamesī” ti.

‘Paññāsa dijakaññāyo pacchato pacchato uđđenti saņhāhi sakhilāhi mañjūhi madhurāhi vācāhi samudācarantiyo “māyaŋ puņņamukho phussa-kokilo āsane pariyukkaņţhī” ti.

‘Paññāsa dijakaññāyo disodisaŋ uđđenti anekarukkhavividhavikatipha-lamāharantiyo “māyaŋ puņņamukho phussakokilo khudāya parikilamitthā”-ti.

‘Atha khalu, bho, tā dijakaññāyo taŋ puņņamukhaŋ phussakokilaŋ ārāmeneva ārāmaŋ, uyyāneneva uyyānaŋ, nadītittheneva (p. 5.451) nadītitthaŋ, pabbatasikhareneva pabbatasikharaŋ, ambavaneneva ambavanaŋ, jambuvaneneva jambuvanaŋ, labujavaneneva labujavanaŋ, nāļike-rasañcāriyeneva nāļikerasañcāriyaŋ khippameva abhisambhonti rati-tthāya.

‘Atha khalu, bho, puņņamukho phussakokilo tāhi dijakaññāhi divasaŋ paribyūļho evaŋ pasaŋsati “sādhu sādhu, bhaginiyo, etaŋ kho bhaginiyo tumhākaŋ patirūpaŋ kuladhītānaŋ, yaŋ tumhe bhattāraŋ paricareyyāthā”-ti.

‘Atha khalu, bho, puņņamukho phussakokilo yena kuņālo sakuņo tenupasankami. Addasaŋsu kho kuņālassa sakuņassa paricārikā dijakaññāyo

taŋ puņņamukhaŋ phussakokilaŋ dūratova āgacchantaŋ, disvāna yena

puņņamukho phussakokilo tenupasankamiŋsu, upasankamitvā taŋ puņņamukhaŋ phussakokilaŋ etadavocuŋ– “ayaŋ, samma puņņamukha, kuņālo

sakuņo ativiya pharuso ativiya pharusavāco, appeva nāma tavampi

āgamma piyavācaŋ labheyyāmā” ti. “Appeva nāma bhaginiyo” ti vatvā yena

kuņālo sakuņo tenupasankami, upasankamitvā kuņālena sakuņena

saddhiŋ paţisammoditvā ekamantaŋ nisīdi, ekamantaŋ nisinno kho

puņņamukho phussakokilo taŋ kuņālaŋ sakuņaŋ etadavoca– “kissa tvaŋ,

samma kuņāla, itthīnaŋ sujātānaŋ kuladhītānaŋ sammāpaţipannānaŋ

micchāpaţipannosi, amanāpabhāņīnampi kira, samma kuņāla, itthīnaŋ

manāpabhāņinā bhavitabbaŋ, kimangaŋ pana manāpabhāņīnan” ti.

‘Evaŋ vutte kuņālo sakuņo taŋ puņņamukhaŋ phussakokilaŋ evaŋ

apasādesi– “nassa tvaŋ, samma jamma vasala, vinassa tvaŋ, samma

jamma vasala, ko nu tayā viyatto jāyājinenā” ti. Evaŋ apasādito ca pana puņņamukho phussakokilo tatoyeva paţinivatti.

‘Atha (p. 5.452) khalu, bho, puņņamukhassa phussakokilassa aparena

samayena nacirasseva kharo ābādho uppajji, lohitapakkhandikā bāļhā

vedanā vattanti māraņantikā. Atha khalu, bho, puņņamukhassa phussako-kilassa paricārikānaŋ dijakaññānaŋ etadahosi– “ābādhiko kho ayaŋ puņņamukho phussakokilo, appeva nāma imamhā ābādhā vuţţhaheyyā” ti ekaŋ adutiyaŋ ohāya yena kuņālo sakuņo tenupasankamiŋsu. Addasā kho kuņālo sakuņo tā dijakaññāyo dūratova āgacchantiyo, disvāna tā dijaka-ññāyo etadavoca– “kahaŋ pana tumhaŋ vasaliyo bhattā” ti. “Ābādhiko kho, samma kuņāla, puņņamukho phussakokilo appeva nāma tamhā ābādhā vuţţhaheyyā” ti. Evaŋ vutte kuņālo sakuņo tā dijakaññāyo evaŋ apasādesi–

“nassatha tumhe vasaliyo, vinassatha tumhe vasaliyo coriyo dhuttiyo asa-tiyo lahucittāyo katassa appaţikārikāyo anilo viya yenakāmaŋgamāyo” ti vatvā yena puņņamukho phussakokilo tenupasankami, upasankamitvā taŋ puņņamukhaŋ phussakokilaŋ etadavoca– “haŋ, samma, puņņamukhā” ti. “Haŋ, samma, kuņālā” ti.

‘Atha khalu, bho, kuņālo sakuņo taŋ puņņamukhaŋ phussakokilaŋ

pakkhehi ca mukhatuņđakena ca pariggahetvā vuţţhāpetvā nānābhesajjāni pāyāpesi. Atha khalu, bho, puņņamukhassa phussakokilassa so

ābādho paţippassambhī’ ti.

Tattha piyakāti setapupphā. Hasanāti ha-kāro sandhikaro, asanāyeva. Tirīţīti ekā rukkhajāti. Candanāti rattasurabhicandanā. Oghavaneti etesaŋ

oghena ghaţāya samannāgatavane. Devadārukacocagahaneti devadārurukkhehi ceva kadalīhi ca gahane. KaccikārāTi ekā rukkhajāti. Kaņikārāti mahāpupphā. Kaņņikārāti khuddakapupphā. Kiŋsukāti vātaghātakā. Yodhikāti

yūthikā. Vanamallikamanangaņamanavajjabhaņđisurucirabhaginimālāmalyadhareti mallikānañca anangaņānaŋ (p. 5.453) anavajjānañca bhaņđīnaŋ surucirānañca bhaginīnaŋ pupphehi mālyadhārayamāne. Dhanutakkārīti dhanupāţali. Tālīsāti tālīsapattarukkhā. Kacchavitateti etehi jātisumanādīhi vitate

nadikacchapabbatakacche. Sankusumitalatāti tesu tesu ţhānesu suţţhu

kusumita-atimuttakehi ceva nānāvidhalatāhi ca vitatapaţimaņđitapadese.

Gaņādhivuţţheti etesaŋ vijjādharādīnaŋ gaņehi adhivuţţhe. Puņņamukhoti

mukhaparipuņņatāya puņņamukho. Parehi phuţţhatāya phussakokilo. Vilāsita-nayanoti vilāsitanetto. Mattakkhoti yathā mattānaŋ akkhīni rattāni honti, evaŋ rattakkho, pamāņayuttanetto vā.

Bhaginiyoti ariyavohārena ālapanaŋ. Paricareyyāthāti sakaladivasaŋ

gahetvā vicareyyātha. Iti so piyakathaŋ kathetvā uyyojeti. Kadāci pana

kuņālo saparivāro puņņamukhaŋ dassanāya gacchati, kadāci puņņamukho

kuņālassa santikaŋ āgacchati. Tenāha ‘atha khalu, bho’ ti. Sammāti

vayassa. Āgammāti paţicca upanissāya. Labheyyāmāti kuņālassa santikā

piyavacanaŋ labheyyāma. Appeva nāmāti api nāma labheyyātha, vakkhāmi nanti. Sujātānanti samajātikānaŋ.

Nassāti palāya. JammāTi lāmaka.

Viyattoti ko nu tayā sadiso añño byatto nāma atthi. Jāyājinenāti jāyājitena, ayameva vā pāţho. Evaŋ itthiparājitena tayā sadiso ko nāma byatto atthīti taŋ puna evarūpassa vacanassa abhaņanatthāya apasādeti. Tatoyevāti ‘kuddho me kuņālo’ ti cintetvā tatoyeva paţinivatti, so nivattitvā saparivāro attano nivāsaţţhānameva agamāsi.

Appeva nāmāti saŋsayaparivitakko, imamhā ābādhā vuţţhaheyya vā no

vāti evaŋ cintetvā taŋ ohāya pakkamiŋsu. Tumhanti tumhākaŋ. Appeva

nāmāti tamhā ābādhā vuţţhaheyya vā no vā, amhākaŋ āgatakāle mato

bhavissati. Mayañhi idāneva so marissatīti ñatvā tumhākaŋ pādaparicārikā bhavituŋ āgatā. TenupasankamīTi imā itthiyo sāmikassa (p. 5.454) matakāle āgatā paţikkūlā bhavissāmāti taŋ pahāya āgatā, ahaŋ gantvā mama sahā-yakaŋ pupphaphalādīni nānābhesajjāni saŋharitvā arogaŋ karissāmīti cintetvā nāgabalo mahāsatto ākāse uppatitvā yena so tenupasankami. Hanti nipāto, ‘jīvasi, sammā’ ti pucchanto evamāha. Itaropissa ‘jīvāmī’ ti vadanto ‘haŋ sammā’ ti āha. PāyāpesīTi pāyesi. Paţippassambhīti vūpasamīti.

Tāpi dijakaññāyo asmiŋ aroge jāte āgatā. Kuņālopi puņņamukhaŋ katipāhaŋ phalāphalāni khādāpetvā tassa balappattakāle, ‘samma, idāni tvaŋ

arogo, attano paricārikāhi saddhiŋ vasa, ahampi attano vasanaţţhānaŋ

gamissāmī’ ti āha. Atha naŋ so ‘imā, samma, maŋ bāļhagilānaŋ pahāya

palāyanti, na me etāhi dhuttīhi attho’ ti āha. Taŋ sutvā mahāsatto ‘tena hi te,

samma, itthīnaŋ pāpabhāvaŋ ācikkhissāmī’ ti puņņamukhaŋ gahetvā himavantapasse manosilātalaŋ netvā sattayojanikasālarukkhamūle manosilāsane nisīdi. Ekasmiŋ passe puņņamukho saparivāro nisīdi. Sakalahimavante devaghosanā cari– ‘ajja kuņālo sakuņarājā himavante manosilāsane

nisīditvā buddhalīlāya dhammaŋ desessati, taŋ suņāthā’ ti. Paramparagho-sena cha kāmāvacaradevā sutvā yebhuyyena tattha sannipatiŋsu. Bahunā-gasupaņņakinnaravijjādharādīnampi devatā tamatthaŋ ugghosesuŋ. Tadā ānando nāma gijjharājā dasasahassagijjhaparivāro gijjhapabbate paţivasati.

Sopi taŋ kolāhalaŋ sutvā ‘dhammaŋ suņissāmī’ ti saparivāro āgantvā ekamantaŋ nisīdi. Nāradopi pañcābhiñño tāpaso dasasahassatāpasaparivuto

himavantapadese viharanto taŋ devaghosanaŋ sutvā ‘sahāyo kira me

kuņālo itthīnaŋ aguņaŋ kathessati, mahāsamāgamo bhavissati, mayāpi taŋ

desanaŋ sotuŋ vaţţatī’ ti tāpasadasasahassena saddhiŋ iddhiyā tattha

gantvā ekamantaŋ nisīdi. Buddhānaŋ desanāsannipātasadiso mahāsamāgamo ahosi. Atha mahāsatto jātissarañāņena itthidosapaţisaŋyuttaŋ atīta-bhave diţţhakāraņaŋ (p. 5.455) puņņamukhaŋ kāyasakkhiŋ katvā kathesi. Tamatthaŋ pakāsento satthā āha–

‘Atha khalu, bho, kuņālo sakuņo taŋ puņņamukhaŋ phussakokilaŋ gilā-navuţţhitaŋ aciravuţţhitaŋ gelaññā etadavoca–

‘“Diţţhā mayā, samma puņņamukha, kaņhā dvepitikā pañcapatikāya chaţţhe purise cittaŋ paţibandhantiyā, yadidaŋ kabandhe pīţhasappimhī”’-ti. Bhavati ca panuttarettha vākyaŋ–

290. ‘Athajjuno nakulo bhīmaseno, yudhiţţhilo sahadevo ca rājā;

ete patī pañca maticca nārī, akāsi khujjavāmanakena pāpan” ti.

‘Diţţhā mayā, samma puņņamukha, saccatapāpī nāma samaņī susānamajjhe vasantī catutthabhattaŋ pariņāmayamānā surādhuttakena pāpama-kāsi.

‘Diţţhā mayā, samma puņņamukha, kākavatī nāma devī samudda-majjhe vasantī bhariyā venateyyassa naţakuverena pāpamakāsi.

‘Diţţhā mayā, samma puņņamukha, kurungadevī nāma lomasuddarī eļi-kakumāraŋ kāmayamānā chaļangakumāradhanantevāsinā pāpamakāsi.

‘Evañhetaŋ mayā ñātaŋ, brahmadattassa mātaraŋ; ohāya kosalarājaŋ, pañcālacaņđena pāpamakāsi.

291. ‘Etā ca aññā ca akaŋsu pāpaŋ, tasmāhamitthīnaŋ na vissase nappa-saŋse;

mahī yathā jagati samānarattā, vasundharā itarītarāpatiţţhā; sabbasahā aphandanā akuppā, tathitthiyo tāyo na vissase naro.

292. ‘Sīho (p. 5.456) yathā lohitamaŋsabhojano, vāļamigo pañcāvudho

suruddho;

pasayhakhādī parahiŋsane rato, tathitthiyo tāyo na vissase naro. ‘Na khalu, samma puņņamukha, vesiyo nāriyo gamaniyo, na hetā bandhakiyo nāma, vadhikāyo nāma etāyo, yadidaŋ vesiyo nāriyo gamani-yo’ ti.

‘Coro viya veņikatā madirāva diddhā vāņijo viya vācāsanthutiyo issasingamiva viparivattāyo uragamiva dujivhāyo. Sobbhamiva paţicchannā

pātālamiva duppūrā rakkhasī viya duttosā yamovekantahāriyo. Sikhīriva

sabbabhakkhā nadīriva sabbavāhī anilo viya yenakāmaŋcarā neru viya

avisesakarā visarukkho viya niccaphalitāyoti. Bhavati ca panuttarettha

vākyaŋ–

293. ‘“Yathā coro yathā diddho, vāņijova vikatthanī;

issasingamiva parivattā, dujivhā urago viya.

294. ‘“Sobbhamiva paţicchannā, pātālamiva duppurā;

rakkhasī viya duttosā, yamovekantahāriyo.

295. ‘Yathā sikhī nadī vāto, nerunāva samāgatā;

visarukkho viya niccaphalā, nāsayanti ghare bhogaŋ; ratanantakaritthiyo”‘ ti.

Tattha gilānavuţţhitanti paţhamaŋ gilānaŋ pacchā vuţţhitaŋ. Diţţhā

mayāti atīte kira brahmadatto kāsirājā sampannabalavāhanatāya kosalarajjaŋ gahetvā kosalarājānaŋ māretvā tassa aggamahesiŋ sagabbhaŋ

gahetvā bārāņasiŋ gantvā taŋ attano aggamahesiŋ akāsi. Sā aparabhāge dhītaraŋ vijāyi. Rañño pana pakatiyā dhītā vā putto vā natthi, so tussitvā, ‘bhadde, varaŋ gaņhāhī’ ti āha. Sā gahitakaŋ katvā (p. 5.457) ţhapesi. Tassā pana kumārikāya ‘kaņhā’ ti nāmaŋ kariŋsu. Athassā vayappattāya mātā taŋ āha– ‘amma, pitarā tava varo dinno, tamahaŋ gahetvā ţhapesiŋ, tava rucca-nakaŋ varaŋ gaņhā’ ti. Sā ‘amma, mayhaŋ aññaŋ avijjamānaŋ natthi, pati-ggahaņatthāya me sayaŋ varaŋ kārehī’ ti kilesabahulatāya hirottappaŋ bhinditvā mātaraŋ āha. Sā rañño ārocesi. Rājā ‘yathārucitaŋ patiŋ gaņhatū’-ti vatvā sayaŋ varaŋ ghosāpesi. Rājangaņe sabbālankārapaţimaņđitā bahū purisā sannipatiŋsu. Kaņhā pupphasamuggaŋ ādāya uttarasīhapañjare ţhitā olokentī ekampi na rocesi.

Tadā paņđurājagottato ajjuno nakulo bhīmaseno yudhiţţhilo sahadevoti ime

pañca paņđurājaputtā takkasilāyaŋ disāpāmokkhassa ācariyassa santike

sippaŋ uggahetvā ‘desacārittaŋ jānissāmā’ ti vicarantā bārāņasiŋ patvā

antonagare kolāhalaŋ sutvā pucchitvā tamatthaŋ ñatvā ‘mayampi gamissā-mā’ ti kañcanarūpasamānarūpā tattha gantvā paţipāţiyā aţţhaŋsu. Kaņhā te disvā pañcasupi tesu paţibaddhacittā hutvā pañcannampi sīsesu mālācumba-ţakāni khipitvā, ‘amma, ime pañca jane varemī’ ti āha. Sāpi rañño ārocesi. Rājā varassa dinnattā ‘na labhissatī’ ti avatvā anattamanova ‘kiŋjātikā kassa puttā’ ti pucchitvā paņđurājaputtabhāvaŋ ñatvā tesaŋ sakkāraŋ katvā taŋ pādaparicārikaŋ adāsi.

Sā sattabhūmikapāsāde te kilesavasena sangaņhi. Eko panassā paricārako khujjo pīţhasappī atthi. Sā pañca rājaputte kilesavasena sangaņhitvā

tesaŋ bahi nikkhantakāle okāsaŋ labhitvā kilesena anuđayhamānā khujjena saddhiŋ pāpaŋ karoti, tena ca saddhiŋ kathentī– ‘mayhaŋ tayā sadiso piyo natthi, rājaputte mārāpetvā tesaŋ galalohitena tava pāde makkhāpessāmī’ ti vadati. Itaresupi jeţţhabhātikena missībhūtakāle– ‘imehi catūhi tvameva mayhaŋ piyataro, mayā jīvitampi tavatthāya pariccattaŋ, mama pitu acca-yena tuyhaññeva rajjaŋ dāpessāmī’ ti vadati. Itarehi saddhiŋ missībhūtakā-lepi eseva (p. 5.458) nayo. Te ‘ayaŋ amhe piyāyati, issariyañca no etaŋ nissāya jātan’ ti tassā ativiya tussanti.

Sā ekadivasaŋ ābādhikā ahosi. Atha naŋ te parivāretvā eko sīsaŋ sambā-hanto nisīdi, sesā ekekaŋ hatthañca pādañca. Khujjo pana pādamūle nisīdi.

Sā sīsaŋ sambāhamānassa jeţţhabhātikassa ajjunakumārassa– ‘mayhaŋ

tayā piyataro natthi, jīvamānā tuyhaŋ jīvissāmi, pitu accayena tuyhaŋ rajjaŋ

dāpessāmī’ ti sīsena saññaŋ dadamānā taŋ sangaņhi, itaresampi hatthapādehi tatheva saññaŋ adāsi. Khujjassa pana– ‘tvaññeva mama piyo, tavatthāya ahaŋ jīvissāmī’ ti jivhāya saññaŋ adāsi. Te sabbepi pubbe kathitabhāvena tāya saññāya tamatthaŋ jāniŋsu. Tesu sesā attano dinnasaññāyeva

jāniŋsu. Ajjunakumāro pana tassā hatthapādajivhāvikāre disvā– ‘yathā

mayhaŋ, evaŋ sesānampi imāya saññā dinnā bhavissati, khujjena cāpi

saddhiŋ etissāya santhavena bhavitabban’ ti cintetvā bhātaro gahetvā bahi nikkhamitvā pucchi– ‘diţţhā vo pañcapatikā mama sīsavikāraŋ dassentī’ ti? ‘Āma, diţţhā’ ti. ‘Kinkāraņaŋ jānāthā’ ti? ‘Na jānāmā’ ti. ‘Idaŋ nāmettha kāraņaŋ, tumhākaŋ pana hatthapādehi dinnasaññāya kāraņaŋ jānāthā’ ti?

‘Āma, jānāmā’ ti. ‘Amhākampi teneva kāraņena adāsi, khujjassa jivhāvikārena saññādānassa kāraņaŋ jānāthā’ ti? ‘Na jānāmā’ ti. Atha nesaŋ ācikkhitvā ‘imināpi saddhiŋ etāya pāpakammaŋ katan’ ti vatvā tesu asaddaha-ntesu khujjaŋ pakkositvā pucchi. So sabbaŋ pavattiŋ kathesi.

Te tassa vacanaŋ sutvā tassā vigatacchandarāgā hutvā– ‘aho mātugāmo

nāma pāpo dussīlo, mādise nāma jātisampanne sobhaggappatte pahāya evarūpena jegucchapaţikūlena khujjena saddhiŋ pāpakammaŋ karoti, ko nāma

paņđitajātiko evaŋ nillajjāhi pāpadhammāhi itthīhi saddhiŋ ramissatī’ ti anekapariyāyena mātugāmaŋ garahitvā ‘alaŋ no gharāvāsenā’ ti pañca janā

himavantaŋ pavisitvā pabbajitvā kasiņaparikammaŋ katvā āyupariyosāne

yathākammaŋ gatā. Kuņālo pana sakuņarājā tadā ajjunakumāro ahosi.

Tasmā attanā diţţhakāraņaŋ dassento ‘diţţhā mayā’ ti-ādimāha.

Tattha (p. 5.459) dvepitikāti kosalarañño ca kāsirañño ca vasenetaŋ vuttaŋ. Pañcapatikāyāti pañcapatikā, ya-kāro nipātamatto. Paţibandhantiyāti paţiba-ndhamānā. Kabandheti tassa kira gīvā onamitvā uraŋ allīnā, tasmā chinna-sīso viya khāyati. Pañca maticcāti ete pañca atikkamitvā. Khujjavāmanake-nāti khujjena vāmanakena.

Idaŋ vatvā aparānipi diţţhapubbāni dassento puna ‘diţţhā’ ti-ādimāha.

Tattha dutiyavatthusmiŋ tāva ayaŋ

vibhāvanā– atīte kira bārāņasiŋ nissāya saccatapāpī nāma setasamaņī

susāne paņņasālaŋ kāretvā tattha vasamānā cattāri bhattāni atikkamitvā

bhuñjati, sakalanagare cando viya sūriyo viya ca pākaţā ahosi. Bārāņasivāsino khipitvāpi khalitvāpi ‘namo saccatapāpiyā’ ti vadanti. Athekasmiŋ

chaņakāle paţhamadivase tāva suvaņņakārā gaņabandhena ekasmiŋ

padese maņđapaŋ katvā macchamaŋsasurāgandhamālādīni āharitvā surāpānaŋ ārabhiŋsu. Atheko suvaņņakāro surāpiţţhakaŋ chađđento– ‘namo

saccatapāpiyā’ ti vatvā ekena paņđitena– ‘ambho andhabāla, calacittāya

itthiyā namo karosi, aho bālo’ ti vutte– ‘samma, mā evaŋ avaca, mā niraya-saŋvattanikaŋ kammaŋ karī’ ti āha. Atha naŋ so ‘dubbuddhi tuņhī hohi, sahassena abbhutaŋ karohi, ahaŋ te saccatapāpiŋ ito sattame divase ala-nkatapaţiyattaŋ imasmiŋyeva ţhāne nisinno surāpiţţhakaŋ gāhāpetvā suraŋ pivissāmi, mātugāmo dhuvasīlo nāma natthī’ ti āha. So ‘na sakkhissasī’ ti vatvā tena saddhiŋ sahassena abbhutamakāsi. So taŋ aññesaŋ suvaņņakā-rānaŋ ārocetvā punadivase pātova tāpasavesena susānaŋ pavisitvā tassā vasanaţţhānassa avidūre sūriyaŋ namassanto aţţhāsi.

Sā bhikkhāya gacchamānā naŋ disvā– ‘mahiddhiko tāpaso bhavissati, ahaŋ tāva susānapasse vasāmi, ayaŋ majjhe susānassa vasati, bhavitabba-massabbhantare santadhammena, vandissāmi nan’ ti upasankamitvā vandi. So neva olokesi na ālapi. Dutiyadivasepi tatheva akāsi. Tatiyadivase pana vanditakāle adhomukhova ‘gacchāhī’ ti āha. Catutthadivase (p. 5.460) ‘kacci bhikkhāya na kilamasī’ ti paţisanthāramakāsi. Sā ‘paţisanthāro me laddho’ ti tuţţhā pakkāmi. Pañcamadivase bahutaraŋ paţisanthāraŋ labhitvā thokaŋ nisīditvā gatā. Chaţţhe divase pana taŋ āgantvā vanditvā nisinnaŋ–

‘bhagini, kiŋ nu kho ajja bārāņasiyaŋ mahāgītavāditasaddo’ ti vatvā– ‘ayya,

tumhe na jānātha, nagare chaņo ghuţţho, tattha kīļantānaŋ esa saddo’ ti

vutte– ‘ettha nāmeso saddo’ ti ajānanto viya hutvā– ‘bhagini, kati bhattāni atikkamesī’ ti pucchi. ‘Cattāri, ayya, tumhe pana kati atikkamethā’ ti? ‘Satta

bhaginī’ ti. Idaŋ so musā abhāsi. Devasikaŋ hesa rattiŋ bhuñjati. So taŋ

‘kati te bhagini vassāni pabbajitāyā’ ti pucchitvā tāya ‘dvādasa vassānī’ ti

vatvā ‘tumhākaŋ kati vassānī’ ti vutto ‘idaŋ me chaţţhaŋ vassan’ ti āha.

Atha naŋ ‘atthi pana te bhagini santadhammādhigamo’ ti pucchitvā ‘natthi, ayya, tumhākaŋ pana atthī’ ti vutte ‘mayhampi natthī’ ti vatvā– ‘bhagini, mayaŋ neva kāmasukhaŋ labhāma, na nekkhammasukhaŋ, kiŋ amhākaŋ-yeva uņho nirayo, mahājanassa kiriyaŋ karoma, ahaŋ gihī bhavissāmi, atthi me mātu santakaŋ dhanaŋ, na sakkomi dukkhaŋ anubhavitun’ ti āha. Sā tassa vacanaŋ sutvā attano calacittatāya tasmiŋ paţibaddhacittā hutvā–

‘ayya, ahampi ukkaņţhitā, sace pana maŋ na chađđessatha, ahampi gihinī

bhavissāmī’ ti āha. Atha naŋ so ‘ehi taŋ na chađđessāmi, bhariyā me bhavissasī’ ti taŋ nagaraŋ pavesetvā saŋvasitvā surāpānamaņđapaŋ gantvā

tāya surāpiţţhakaŋ gāhāpetvā suraŋ pivi. Itaro sahassaŋ jito. Sā taŋ

paţicca puttadhītāhi vađđhi. Tadā kuņālo surādhuttako ahosi. Tasmā attanā diţţhaŋ pakāsento ‘diţţhā mayā’ ti-ādimāha.

Tatiyavatthusmiŋ atītakathā catukkanipāte kākavatījātakavaņņanāyaŋ (jā. aţţha. 3.4.kākavatījātakavaņņanā) vitthāritā. Tadā pana kuņālo garuļo ahosi. Tasmā attanā diţţhaŋ pakāsento ‘diţţhā mayā’ ti-ādimāha.

Catutthavatthusmiŋ atīte brahmadatto kosalarājānaŋ vadhitvā rajjaŋ

gahetvā tassa aggamahesiŋ gabbhiniŋ ādāya bārāņasiŋ paccāgantvā tassā

gabbhinibhāvaŋ jānantopi taŋ aggamahesiŋ akāsi. Sā paripakkagabbhā

suvaņņarūpakasadisaŋ puttaŋ vijāyitvā– ‘vuddhippattampi naŋ bārāņasirājā “esa (p. 5.461) me paccāmittassa putto, kiŋ iminā” ti mārāpessati, mā me

putto parahatthe maratū’ ti cintetvā dhātiŋ āha– ‘amma, imaŋ dārakaŋ pilotikaŋ attharitvā āmakasusāne nipajjāpetvā ehī’ ti. Dhātī tathā katvā nhatvā

paccāgami. Kosalarājāpi maritvā puttassa ārakkhadevatā hutvā nibbatti.

Tassānubhāvena ekassa eļakapālakassa tasmiŋ padese eļake cārentassa

ekā eļikā taŋ kumāraŋ disvā sinehaŋ uppādetvā khīraŋ pāyetvā thokaŋ

caritvā puna gantvā dve tayo cattāro vāre pāyesi. Eļakapālako tassā kiriyaŋ

disvā taŋ ţhānaŋ gantvā taŋ dārakaŋ disvā puttasinehaŋ paccupaţţhapetvā netvā attano bhariyāya adāsi. Sā pana aputtikā, tenassā thaññaŋ

natthi, atha naŋ eļikakhīrameva pāyesi. Tato paţţhāya pana devasikaŋ dve

tisso eļikā maranti. Eļakapālo– ‘imasmiŋ paţijaggiyamāne sabbā eļikā marissanti, kiŋ no iminā’ ti taŋ ekasmiŋ mattikābhājane nipajjāpetvā aparena

pidahitvā māsacuņņena mukhaŋ nibbivaraŋ vilimpitvā nadiyaŋ vissajjesi.

Tamenaŋ vuyhamānaŋ heţţhātitthe rājanivesane jiņņapaţisankhārako eko

caņđālo sapajāpatiko makaciŋ dhovanto disvāva vegena gantvā āharitvā tīre ţhapetvā ‘kimetthā’ ti vivaritvā olokento dārakaŋ passi. Bhariyāpissa apu-ttikā, tassā tasmiŋ puttasineho nibbatti, atha naŋ gehaŋ netvā paţijaggi. Taŋ sattaţţhavassakālato paţţhāya mātāpitaro rājakulaŋ gacchantā ādāya gacchanti. Soļasavassakālato pana paţţhāya sveva bahulaŋ gantvā jiņņapa-ţisankharaņaŋ karoti.

Rañño ca aggamahesiyā kurungadevī nāma dhītā ahosi uttamarūpadharā.

Sā tassa diţţhakālato paţţhāya tasmiŋ paţibaddhacittā hutvā aññattha anabhiratā tassa kammakaraņaţţhānameva āgacchati. Tesaŋ abhiņhadassanena aññamaññaŋ paţibaddhacittānaŋ antorājakuleyeva paţicchannokāse

ajjhācāro pavatti. Gacchante kāle paricārikāyo ñatvā rañño ārocesuŋ. Rājā

kujjhitvā amacce sannipātetvā– ‘iminā caņđālaputtena idaŋ nāma kataŋ,

imassa kattabbaŋ jānāthā’ ti āha. Amaccā ‘mahāparādho esa, nānāvidhakammakāraņā kāretvā pacchā māretuŋ vaţţatī’ ti vadiŋsu. Tasmiŋ khaņe

kumārassa pitā ārakkhadevatā (p. 5.462) tasseva kumārassa mātu sarīre

adhimucci. Sā devatānubhāvena rājānaŋ upasankamitvā āha– ‘mahārāja,

nāyaŋ kumāro caņđālo, esa kumāro mama kucchimhi nibbatto kosalarañño putto, ahaŋ “putto me mato” ti tumhākaŋ musā avacaŋ, ahametaŋ “tumhākaŋ paccāmittassa putto” ti dhātiyā datvā āmakasusāne chađđāpesiŋ, atha naŋ eko eļakapālako paţijaggi, so attano eļikāsu marantīsu nadiyā pavā-hesi, atha naŋ vuyhamānaŋ tumhākaŋ gehe jiņņapaţisankhārako caņđālo disvā posesi, sace na saddahatha, te sabbe pakkosāpetvā pucchathā’ ti.

Rājā dhātiŋ ādiŋ katvā sabbe pakkosāpetvā pucchitvā tatheva taŋ

pavattiŋ sutvā ‘jātisampannoyaŋ kumāro’ ti tuţţho taŋ nhāpetvā alankārāpetvā tasseva dhītaraŋ adāsi. Tassa pana eļikānaŋ māritattā ‘eļikakumāro’-ti nāmaŋ akaŋsu. Athassa rājā sasenavāhanaŋ datvā– ‘gaccha attano pitu santakaŋ rajjaŋ gaņhā’ ti taŋ uyyojesi. Sopi kurungadeviŋ ādāya gantvā rajje patiţţhāsi. Athassa bārāņasirājā ‘anuggahitasippo ayan’ ti sippasikkhāpa-natthaŋ chaļangakumāraŋ nāma ācariyaŋ pesesi. So tassa ‘ācariyo me’ ti senāpatiţţhānaŋ adāsi. Aparabhāge kurungadevī tena saddhiŋ anācārama-kāsi. Senāpatinopi paricārako dhanantevāsī nāma atthi. So tassa hatthe kuru-ngadeviyā vatthālankārādīni pesesi. Sā tenapi saddhiŋ pāpamakāsi. Kuņālo taŋ kāraņaŋ āharitvā dassento ‘diţţhā mayā’ ti-ādimāha.

Tattha lomasuddarīti lomarājiyā maņđita-udarā. Chaļangakumāradhanante-vāsināTi eļikakumārakaŋ patthayamānāpi chaļangakumārasenāpatinā ca tasseva paricārakena dhanantevāsinā ca saddhiŋ pāpamakāsi. Evaŋ anā-cārā itthiyo dussīlā pāpadhammā, tenāhaŋ tā nappasaŋsāmīti idaŋ mahā-satto atītaŋ āharitvā dassesi. So hi tadā chaļangakumāro ahosi, tasmā attanā diţţhakāraņaŋ āhari.

Pañcamavatthusmimpi atīte kosalarājā bārāņasirajjaŋ gahetvā bārāņasirañño aggamahesiŋ gabbhinimpi aggamahesiŋ katvā sakanagarameva gato

(p. 5.463). Sā aparabhāge puttaŋ vijāyi. Rājā aputtakattā taŋ puttasinehena

posetvā sabbasippāni sikkhāpetvā vayappattaŋ ‘attano pitu santakaŋ rajjaŋ

gaņhā’ ti pesesi. So tattha gantvā rajjaŋ kāresi. Athassa mātā ‘puttaŋ passitukāmāmhī’ ti kosalarājānaŋ āpucchitvā mahāparivārā bārāņasiŋ gacchantī

dvinnaŋ raţţhānaŋ antare ekasmiŋ nigame nivāsaŋ gaņhi. Tattheveko

pañcālacaņđo nāma brāhmaņakumāro atthi abhirūpo. So tassā paņņākāraŋ

upanāmesi. Sā taŋ disvā paţibaddhacittā tena saddhiŋ pāpakammaŋ katvā

katipāhaŋ tattheva vītināmetvā bārāņasiŋ gantvā puttaŋ disvā khippaŋ

nivattitvā puna tasmiŋyeva nigame nivāsaŋ gahetvā katipāhaŋ tena

saddhiŋ anācāraŋ caritvā kosalanagaraŋ gatā. Sā tato paţţhāya nacirasseva taŋ taŋ kāraņaŋ vatvā ‘puttassa santikaŋ gacchāmī’ ti rājānaŋ āpu-cchitvā gacchantī ca āgacchantī ca tasmiŋ nigame ađđhamāsamattaŋ tena saddhiŋ anācāraŋ cari. Samma puņņamukha, itthiyo nāmetā dussīlā musā-vādiniyoti idampi atītaŋ dassento mahāsatto ‘evañhetan’ ti-ādimāha.

Tattha brahmadattassa mātaranti bārāņasirajjaŋ kārentassa brahmadatta-kumārassa mātaraŋ. Tadā kira kuņālo pañcālacaņđo ahosi, tasmā taŋ attanā ñātakāraņaŋ dassento evamāha.

Etā cāti, samma puņņamukha, etāva pañca itthiyo pāpamakaŋsu, na aññāti saññaŋ mā kari, atha kho etā ca aññā ca bahū pāpakammakārikāti.

Imasmiŋ ţhāne ţhatvā loke aticārinīnaŋ vatthūni kathetabbāni. Jagatīti yathā

jagatisankhātā mahī samānarattā paţighābhāvena sabbesu samānarattā

hutvā sā vasundharā itarītarāpatiţţhā uttamānañca adhamānañca patiţţhā

hoti, tathā itthiyopi kilesavasena sabbesampi uttamādhamānaŋ patiţţhā

honti. Itthiyo hi okāsaŋ labhamānā kenaci saddhiŋ pāpakaŋ karonti nāma. Sabbasahāti yathā ca sā sabbameva sahati na phandati na kuppati na calati, tathā itthiyo sabbepi purise lokassādavasena sahanti. Sace tāsaŋ koci puriso citte patiţţhito hoti, tassa rakkhaņatthaŋ na phandanti na calanti na kolāhalaŋ karonti (p. 5.464). Yathā ca sā na kuppati na calati, evaŋ itthiyopi methunadhammena na kuppanti na calanti, na sakkā tena pūretuŋ.

Vāļamigoti duţţhamigo. Pañcāvudhoti mukhassa ceva catunnañca caraņānaŋ vasenetaŋ vuttaŋ. Suruddhoti suluddho supharuso. Tathitthiyoti

yathā hi sīhassa mukhañceva cattāro ca hatthapādāti pañcāvudhāni, tathā itthīnampi rūpasaddagandharasaphoţţhabbāni pañcāvudhāni. Yathā so attano bhakkhaŋ gaņhanto tehipi pañcahi gaņhāti, tathā tāpi kilesabhakkhaŋ gaņhamānā rūpādīhi āvudhehi paharitvā gaņhanti. Yathā so kakkhaļo pasayha khādati, evaŋ etāpi kakkhaļā pasayha khādikā. Tathā hetā thirasī-lepi purise attano balena pasayhakāraŋ katvā sīlavināsaŋ pāpenti. Yathā so parahiŋsane rato, evametāpi kilesavasena parahiŋsane ratā. Tāyoti tā evaŋ aguņasammannāgatā na vissase naro.

Gamaniyoti gaņikāyo. Idaŋ vuttaŋ hoti– samma puņņamukha, yānetāni

itthīnaŋ ‘vesiyo’ ti-ādīni nāmāni, na etāni tāsaŋ sabhāvanāmāni. Na hetā

vesiyo nāma gamaniyo nāma bandhakiyo nāma, sabhāvanāmato pana vadhi-kāyo nāma etāyo, yā etā vesiyo nāriyo gamaniyoti vuccanti. Vadhikāyoti sāmikaghātikāyo. Svāyamattho mahāhaŋsajātakena dīpetabbo. Vuttañhetaŋ–

‘Māyā cetā marīcī ca, sokā rogā cupaddavā; kharā ca bandhanā cetā, maccupāsā guhāsayā; tāsu yo vissase poso, so naresu narādhamo’ ti. (jā. 2.21.118);

Veņikatāti kataveņiyo. Yathā hi moļiŋ bandhitvā aţaviyaŋ ţhitacoro

dhanaŋ vilumpati, evametāpi kilesavasaŋ netvā dhanaŋ vilumpanti. Madirāva diddhāti visamissakā surā viya. Yathā sā vikāraŋ dasseti, evametāpi

aññesu purisesu sārattā kiccākiccaŋ ajānantiyo aññasmiŋ kattabbe aññameva karontiyo vikāraŋ dassenti. Vācāsanthutiyoti yathā vāņijo attano

bhaņđassa vaņņameva bhaņati, evametāpi (p. 5.465) attano aguņaŋ paţicchādetvā guņameva pakāsenti. Viparivattāyoti yathā issamigassa singaŋ parivattitvā ţhitaŋ, evaŋ lahucittatāya viparivattāyova honti. Uragamivāti urago

viya musāvāditāya

dujivhā nāma. Sobbhamivāti yathā padarapaţicchanno gūthakūpo, evaŋ

vatthālankārapaţicchannā hutvā vicaranti. Yathā ca kacavarehi paţicchanno

āvāţo akkanto pādadukkhaŋ janeti, evametāpi vissāsena upaseviyamānā.

Pātālamivāti yathā mahāsamudde pātālaŋ duppūraŋ, evametāpi methunena vijāyanena alankārenāti tīhi duppūrā. Tenevāha– ‘ tiņņaŋ, bhikkhave,

dhammānaŋ atitto mātugāmo’ ti-ādi.

Rakkhasī viyāti yathā rakkhasī nāma maŋsagiddhatāya dhanena na sakkā tosetuŋ, bahumpi dhanaŋ paţikkhipitvā maŋsameva pattheti, evametāpi methunagiddhatāya bahunāpi dhanena na tussanti, dhanaŋ agaņetvā methu-nameva patthenti. Yamovāti yathā yamo ekantaharo na kiñci pariharati, eva-metāpi jātisampannādīsu na kañci pariharanti, sabbaŋ kilesavasena sīlādivi-nāsaŋ pāpetvā dutiyacittavāre nirayaŋ upanenti. Sikhīrivāti yathā sikhī sucimpi asucimpi sabbaŋ bhakkhayati, tathetāpi hīnuttame sabbe sevanti. Nadī-upamāyampi eseva nayo. Yenakā maŋcarāti bhummatthe karaņava-canaŋ, yattha etāsaŋ kāmo hoti, tattheva dhāvanti. Nerūti himavati eko suva-ņņapabbato, taŋ upagatā kākāpi suvaņņavaņņāva honti. Yathā so, evaŋ etāpi nibbisesakarā attānaŋ upagataŋ ekasadisaŋ katvā passanti.

Visarukkhoti ambasadiso kiŋpakkarukkho. So niccameva phalati, vaņņādi-sampanno ca hoti, tena naŋ nirāsankā paribhuñjitvā maranti, evameva tāpi rūpādivasena niccaphalitā ramaņīyā viya khāyanti. Seviyamānā pana pamādaŋ uppādetvā apāyesu pātenti. Tena vuttaŋ–

‘Āyatiŋ dosaŋ naññāya, yo kāme paţisevati; vipākante hananti naŋ, kiŋpakkamiva bhakkhitan’ ti. (jā. 1.1.85);

Yathā vā visarukkho niccaphalito sadā anatthāvaho hoti, evametāpi sīlādivināsanavasena. Yathā visarukkhassa mūlampi tacopi pattampi pupphampi (p. 5.466)phalampi visamevāti niccaphalo, tatheva tāsaŋ rūpampi …pe… phoţţha-bbampi visamevāti visarukkho viya niccaphalitāyoti.

‘Panuttaretthā’ ti gāthābandhena tamatthaŋ pākaţaŋ kātuŋ evamāha. Tattha ratanantakaritthiyoti sāmikehi dukkhasambhatānaŋ ratanānaŋ anta-rāyakarā itthiyo etāni paresaŋ datvā anācāraŋ caranti.

Ito paraŋ nānappakārena attano dhammakathāvilāsaŋ dassento āha–

‘Cattārimāni, samma puņņamukha, yāni vatthūni kicce jāte anatthaca-rāni bhavanti, tāni parakule na vāsetabbāni, goņaŋ dhenuŋ yānaŋ bhariyā. Cattāri etāni paņđito dhanāni gharā na vippavāsaye. Bhavati ca panuttarettha vākyaŋ–

296. “Goņaŋ dhenuñca yānañca, bhariyaŋ ñātikule na vāsaye;

Bhañjanti rathaŋ ayānakā, ativāhena hananti pungavaŋ; dohena hananti vacchakaŋ, bhariyā ñātikule padussatī”‘ ti.

‘Cha imāni, samma puņņamukha, yāni vatthūni kicce jāte anatthacarāni bhavanti–

297. “Aguņaŋ dhanu ñātikule ca bhariyā, pāraŋ nāvā akkhabhaggañca yānaŋ;

dūre mitto pāpasahāyako ca, kicce jāte anatthacarāni bhavantī”‘ ti.

‘Aţţhahi khalu, samma puņņamukha ţhānehi itthī sāmikaŋ avajānāti–

daliddatā, āturatā, jiņņatā, surāsoņđatā, muddhatā, pamattatā, sabbakiccesu anuvattanatā, sabbadhana-anuppadānena. Imehi khalu, samma

puņņamukha, aţţhahi ţhānehi itthī sāmikaŋ avajānāti. Bhavati ca panutta-rettha vākyaŋ–

298. ‘“Daliddaŋ (p. 5.467) āturañcāpi, jiņņakaŋ surasoņđakaŋ;

pamattaŋ muddhapattañca, sabbakiccesu hāpanaŋ; sabbakāmappadānena, avajānāti sāmikan”‘ ti.

‘Navahi khalu, samma puņņamukha ţhānehi itthī padosamāharati– ārāmagamanasīlā ca hoti, uyyānagamanasīlā ca hoti, nadītitthagamanasīlā ca hoti,

ñātikulagamanasīlā ca hoti, parakulagamanasīlā ca hoti, ādāsadussamaņđanānuyogamanuyuttasīlā ca hoti, majjapāyinī ca hoti, nillokanasīlā ca hoti,

sadvāraţţhāyinī ca hoti. Imehi khalu, samma puņņamukha, navahi ţhānehi

itthī padosamāharati. Bhavati ca panuttarettha vākyaŋ–

299. “Ārāmasīlā ca uyyānaŋ, nadī ñāti parakulaŋ;

ādāsadussamaņđanamanuyuttā, yā citthī majjapāyinī.

300. ‘“Yā ca nillokanasīlā, yā ca sadvāraţhāyinī;

navahetehi ţhānehi, padosamāharanti itthiyo”‘ ti.

‘Cattālīsāya khalu, samma puņņamukha, ţhānehi itthī purisaŋ accācarati– vijambhati, vinamati, vilasati, vilajjati, nakhena nakhaŋ ghaţţeti, pādena pādaŋ akkamati, kaţţhena pathaviŋ vilikhati, dārakaŋ ullanghati ullanghāpeti, kīļati kīļāpeti, cumbati cumbāpeti, bhuñjati bhuñjāpeti, dadāti, yācati, katamanukaroti, uccaŋ bhāsati, nīcaŋ bhāsati, aviccaŋ bhāsati, viviccaŋ bhāsati, naccena gītena vāditena rodanena vilasitena vibhūsitena jagghati, pekkhati, kaţiŋ cāleti, guyhabhaņđakaŋ sañcāleti, ūruŋ vivarati, ūruŋ pidahati, thanaŋ dasseti, kacchaŋ dasseti, nābhiŋ dasseti, akkhiŋ nikhanati, bhamukaŋ ukkhipati, oţţhaŋ upalikhati, jivhaŋ nillāleti, dussaŋ muñcati, dussaŋ paţibandhati, sirasaŋ muñcati, sirasaŋ bandhati. Imehi khalu, samma puņņamukha, cattālīsāya ţhānehi itthī purisaŋ accācarati.

‘Pañcavīsāya (p. 5.468) khalu, samma puņņamukha, ţhānehi itthī

paduţţhā veditabbā bhavati– sāmikassa pavāsaŋ vaņņeti, pavuţţhaŋ na

sarati, āgataŋ nābhinandati, avaņņaŋ tassa bhaņati, vaņņaŋ tassa na

bhaņati, anatthaŋ tassa carati, atthaŋ tassa na carati, akiccaŋ tassa

karoti, kiccaŋ tassa na karoti, paridahitvā sayati, parammukhī nipajjati,

parivattakajātā kho pana hoti kunkumiyajātā, dīghaŋ assasati, dukkhaŋ

vedayati, uccārapassāvaŋ abhiņhaŋ gacchati, vilomamācarati, parapurisasaddaŋ sutvā kaņņasotaŋ vivaramodahati, nihatabhogā kho pana hoti,

paţivissakehi santhavaŋ karoti, nikkhantapādā kho pana hoti visikhānucārinī, aticārinī kho pana hoti niccaŋ sāmike agāravā paduţţhamanasankappā, abhiņhaŋ dvāre tiţţhati, kacchāni angāni thanāni dasseti, disodisaŋ gantvā pekkhati. Imehi khalu samma puņņamukha, pañcavīsāya

ţhānehi itthī paduţţhā veditabbā bhavati. Bhavati ca panuttarettha vākyaŋ–

301. “Pavāsaŋ tassa vaņņeti, gataŋ tassa na socati;

disvāna patimāgataŋ nābhinandati, bhattāravaņņaŋ na kadāci bhāsati. ete paduţţhāya bhavanti lakkhaņā.

302. “Anatthaŋ tassa carati asaññatā, atthañca hāpeti akiccakārinī;

paridahitvā sayati parammukhī, ete paduţţhāya bhavanti lakkhaņā.

303. “Parivattajātā ca bhavati kunkumī, dīghañca assasati dukkhavedinī;

Uccārapassāvamabhiņhaŋ gacchati, ete paduţţhāya bhavanti lakkhaņā.

304. “Vilomamācarati (p. 5.469) akiccakārinī, saddaŋ nisāmeti parassa

bhāsato;

nihatabhogā ca karoti santhavaŋ, ete paduţţhāya bhavanti lakkhaņā.

305. “Kicchena laddhaŋ kasirābhataŋ dhanaŋ, vittaŋ vināseti dukkhena

sambhataŋ;

paţivissakehi ca karoti santhavaŋ, ete paduţţhāya bhavanti lakkhaņā.

306. “Nikkhantapādā visikhānucārinī, niccañca sāmimhi paduţţhamānasā;

aticārinī hoti apetagāravā, ete paduţţhāya bhavanti lakkhaņā.

307. “Abhikkhaņaŋ tiţţhati dvāramūle, thanāni kacchāni ca dassayantī;

disodisaŋ pekkhati bhantacittā, ete paduţţhāya bhavanti lakkhaņā.

308. “Sabbā nadī vankagatī, sabbe kaţţhamayā vanā;

sabbitthiyo kare pāpaŋ, labhamāne nivātake.

309. “Sace labhetha khaņaŋ vā raho vā, nivātakaŋ vāpi labhetha tādisaŋ.

sabbāva itthī kayiruŋ nu pāpaŋ, aññaŋ alattha pīţhasappināpi saddhiŋ.

310. “Narānamārāmakarāsu nārisu, anekacittāsu aniggahāsu ca;

sabbattha nāpītikarāpi ce siyā, na vissase titthasamā hi nāriyo”‘ ti.

Tattha goņaŋ dhenunti lingavipallāsena vuttaŋ. Ñātikule padussatīti tattha sā nibbhayā hutvā taruņakālato paţţhāya vissāsakehi dāsādīhipi (p. 5.470) saddhiŋ anācāraŋ carati, ñātakā ñatvāpi niggahaŋ na karonti, attano akittiŋ pariharamānā ajānantā viya honti. AnatthacarānīTi acaritabbāni atthāni, aki-ccakārānīti attho. Aguņanti jiyārahitaŋ. Pāpasahāyakoti dummitto.

Daliddatāti daliddatāya. Sesapadesupi eseva nayo. Tattha daliddo alankā-rādīnaŋ abhāvato kilesena sangaņhituŋ na sakkotīti taŋ avajānāti. Gilāno vatthukāmakilesakāmehi sangaņhituŋ na sakkoti. Jarājiņņo kāyikavācasika-khiđđāratisamattho na hoti. Surāsoņđo tassā hatthapiļandhanādīnipi surāgha-raññeva paveseti. Muddho andhabālo ratikusalo na hoti. Pamatto dāsisoņđo hutvā gharadāsīhi saddhiŋ saŋvasati, bhariyaŋ pana akkosati paribhāsati, tena naŋ avajānāti. Sabbakiccesu anuvattantaŋ ‘ayaŋ nittejo, mameva anu-vattatī’ ti taŋ akkosati paribhāsati. Yo pana sabbaŋ dhanaŋ anuppadeti kuţumbaŋ paţicchāpeti, tassa bhariyā sabbaŋ dhanasāraŋ hatthe katvā taŋ dāsaŋ viya avajānāti, icchamānā ‘ko tayā attho’ ti gharatopi naŋ nikkađđhati. Muddhapattanti muddhabhāvappattaŋ.

Padosamāharatīti sāmike padosaŋ āharati dussati, pāpakammaŋ karotīti

attho. Ārāmagamanasīlāti sāmikaŋ āpucchā vā anāpucchā vā abhiņhaŋ

pupphārāmādīsu aññataraŋ gantvā tattha anācāraŋ caritvā ‘ajja mayā

ārāme rukkhadevatāya balikammaŋ katan’ ti-ādīni vatvā bālasāmikaŋ saññā-peti. Paņđito pana ‘addhā esā tattha anācāraŋ caratī’ ti puna tassā gantuŋ na deti. Evaŋ sabbapadesupi attho veditabbo. Parakulanti sandiţţhasambha-ttādīnaŋ gehaŋ. Taŋ sā ‘asukakule me vađđhi payojitā atthi, tāvakālikaŋ dinnakaŋ atthi, taŋ sādhemī’ ti-ādīni vatvā gacchati. Nillokanasīlāti vātapāna-ntarādīhi olokanasīlā. Sadvāraţţhāyinīti attano angapaccangāni dassentī sadvāre tiţţhati.

Accācaratīti atikkamma carati, sāmikassa santike ţhitāva aññassa nimittaŋ

dassetīti attho. Vijambhatīti ‘ahaŋ taŋ disvā vijambhissāmi, tāya (p. 5.471)

saññāya okāsassa atthibhāvaŋ vā natthibhāvaŋ vā jāneyyāsī’ ti paţhamameva katasanketā vā hutvā akatasanketā vāpi ‘evaŋ esa mayi bajjhissatī’ ti

sāmikassa passe ţhitāva vijambhati vijambhanaŋ dasseti. Vinamatīti kiñcideva bhūmiyaŋ pātetvā taŋ ukkhipantī viya onamitvā piţţhiŋ dasseti. Vilasatīti gamanādīhi vā iriyāpathehi alankārena vā vilāsaŋ dasseti. Vilajjatīti

lajjantī viya vatthena sarīraŋ chādeti, kavāţaŋ vā bhittiŋ vā allīyati. Nakhenāti pādanakhena pādanakhaŋ, hatthanakhena hatthanakhaŋ ghaţţeti.

Kaţţhenāti daņđakena. Dārakanti attano vā puttaŋ aññassa vā puttaŋ

gahetvā ukkhipati vā ukkhipāpeti vā. Kīļatīti sayaŋ vā kīļati, dārakaŋ vā kīļāpeti. Cumbanādīsupi eseva nayo. Dadātīti tassa kiñcideva phalaŋ vā

pupphaŋ vā deti. Yācatīti tameva paţiyācati. Anukarotīti dārakena kataŋ

kataŋ anukaroti. Uccanti mahāsaddavasena vā thomanavasena vā uccaŋ.

Nīcanti mandasaddavasena vā amanāpavacanena vā paribhavavacanena vā

nīcaŋ. Aviccanti bahujanamajjhe appaţicchannaŋ. Viviccanti raho paţicchannaŋ. NaccenāTi etehi naccādīhi nimittaŋ karoti. Tattha roditena nimittakaraņena rattiŋ deve vassante vātapānena hatthiŋ āropetvā seţţhiputtena

nītāya purohitabrāhmaņiyā vatthu kathetabbaŋ. Jagghatīti mahāhasitaŋ

hasati, evampi nimittaŋ karoti. Kacchanti upakacchakaŋ. Upalikhatīti

dantehi upalikhati. Sirasanti kesavaţţiŋ. Evaŋ kesānaŋ mocanabandhane-hipi parapurisānaŋ nimittaŋ karoti, niyāmetvā vā aniyāmetvā vā kocideva sārajjissatītipi karotiyeva.

Paduţţhā veditabbā bhavatīti ayaŋ mayi paduţţhā kuddhā, kujjhitvā ca

pana micchācāraŋ caratīti paņđitena veditabbā bhavati. Pavāsanti ‘asukagāme payuttaŋ dhanaŋ nassati, gaccha taŋ sādhehi, vohāraŋ karohī’ ti-ādīni vatvā tasmiŋ gate anācāraŋ caritukāmā pavāsaŋ vaņņeti. Anatthanti

avađđhiŋ. Akiccanti akattabbayuttakaŋ. Paridahitvāti gāļhaŋ nivāsetvā.

Parivattakajātāti ito cito ca parivattamānā. Kunkumiyajātāti kolāhalajātā

pādamūle nipannā paricārikā uţţhāpeti, dīpaŋ jālāpeti, nānappakāraŋ kolāhalaŋ karoti, tassa kilesaratiŋ nāseti. Dukkhaŋ vedayatīti sīsaŋ me rujjatīti-ādīni vadati. Vilomamācaratīti āhāraŋ (p. 5.472) sītalaŋ icchantassa uņhaŋ

detīti-ādīnaŋ vasena paccanīkavutti hoti. Nihatabhogāti sāmikena dukkhasambhatānaŋ bhogānaŋ surālolatādīhi vināsikā. Santhavanti kilesavasena

santhavaŋ karoti. NikkhantapādāTi jārassa upadhāraņatthāya nikkhantapādā. SāmikeTi patimhi agāravena ca paduţţhamānasāya ca aticārinī hoti.

Sabbitthiyoti ţhapetvā vipassanāya tanukatakilesā sesā sabbā itthiyo

pāpaŋ kareyyuŋ. Labhamāneti labbhamāne, saŋvijjamāneti attho. Nivātaketi rahomantanake paribhedake. Khaņaŋ vā raho vāti pāpakaraņatthāya

okāsaŋ vā paţicchannaţţhānaŋ vā. Kayiruŋ nūti ettha nū-ti nipātamattaŋ. Alatthāti aladdhā. Ayameva vā pāţho, aññaŋ sampannapurisaŋ alabhitvā pīţhasappināpi tato paţikkūlatarenāpi pāpaŋ kareyyuŋ. Ārāmakarāsūti abhi-ratikārikāsu. Aniggahāsūti niggahena vinetuŋ asakkuņeyyāsu. Titthasamāti yathā titthaŋ uttamādhamesu na kañci nhāyantaŋ vāreti, tathā etāpi raho vā khaņe vā nivātake vā sati na kañci paţikkhipanti.

Tathā hi atīte bārāņasiyaŋ kaņđarī nāma rājā ahosi uttamarūpadharo.

Tassa devasikaŋ amaccā gandhakaraņđakasahassaŋ āharanti. Tenassa

nivesane paribhaņđaŋ katvā gandhakaraņđake phāletvā gandhadārūni katvā āhāraŋ pacanti. Bhariyāpissa abhirūpā ahosi nāmena kinnarā nāma. Purohi-topissa samavayo pañcālacaņđo nāma buddhisampanno ahosi. Rañño pana pāsādaŋ nissāya antopākāre jamburukkho nibbatti, tassa sākhā pākārama-tthake olambati. Tassa chāyāya jeguccho dussaņţhāno pīţhasappī vasati.

Athekadivasaŋ kinnarā devī vātapānena olokentī taŋ ditvā paţibaddhacittā

hutvā rattiŋ rājānaŋ ratiyā sangaņhitvā tasmiŋ niddaŋ okkante saņikaŋ

uţţhāyāsanā nānaggarasabhojanaŋ suvaņņasarake pakkhipitvā ucchange

katvā sāţakarajjuyā vātapānena otaritvā jambuŋ āruyha sākhāya oruyha

pīţhasappiŋ bhojetvā pāpaŋ katvā āgatamaggeneva pāsādaŋ āruyha

gandhehi sarīraŋ (p. 5.473) ubbaţţetvā raññā saddhiŋ nipajji. Etenupāyena nibaddhaŋ tena saddhiŋ pāpaŋ karoti. Rājā pana na jānāti.

So ekadivasaŋ nagaraŋ padakkhiņaŋ katvā nivesanaŋ pavesanto jambu-chāyāya sayitaŋ paramakāruññappattaŋ pīţhasappiŋ disvā purohitaŋ āha–

‘passetaŋ manussapetan’ ti. ‘Āma, passāmi devā’ ti. ‘Api nu kho, samma,

evarūpaŋ paţikkūlaŋ kāci itthī chandarāgavasena upagaccheyyā’ ti. Taŋ

kathaŋ sutvā pīţhasappī mānaŋ janetvā ‘ayaŋ rājā kiŋ katheti, attano

deviyā mama santikaŋ āgamanaŋ na jānāti maññe’ ti jamburukkhassa

añjaliŋ paggahetvā ‘suņa sāmi, jamburukkhe nibbattadevate, ţhapetvā taŋ añño etaŋ kāraņaŋ na jānātī’ ti āha. Purohito tassa kiriyaŋ disvā cintesi–

‘addhā rañño aggamahesī jamburukkhena gantvā iminā saddhiŋ pāpaŋ

karotī’ ti. So rājānaŋ pucchi– ‘mahārāja, deviyā te rattibhāge sarīrasamphasso kīdiso hotī’ ti? ‘Samma, aññaŋ na passāmi, majjhimayāme

panassā sarīraŋ sītalaŋ hotī’ ti. ‘Tena hi, deva, tiţţhatu aññā itthī, aggama-hesī te kinnarādevī iminā saddhiŋ pāpaŋ karotī’ ti. ‘Samma, kiŋ vadesi, eva-rūpā paramavilāsasampannā kiŋ iminā paramajegucchena saddhiŋ abhira-missatī’ ti? ‘Tena hi naŋ, deva, pariggaņhāhī’ ti.

So ‘sādhū’ ti rattiŋ bhuttasāyamāso tāya saddhiŋ nippajjitvā ‘pariggaņhissāmi nan’ ti pakatiyā niddupagamanavelāya niddupagato viya ahosi. Sāpi

uţţhāya tatheva akāsi. Rājā tassā anupadaññeva gantvā jambuchāyaŋ

nissāya aţţhāsi. Pīţhasappī deviyā kujjhitvā ‘tvaŋ ajja aticirāyitvā āgatā’ ti

hatthena kaņņasankhalikaŋ pahari. Atha naŋ ‘mā maŋ kujjhi, sāmi, rañño

niddupagamanaŋ olokesin’ ti vatvā tassa gehe pādaparicārikā viya ahosi.

Tena panassā pahārena sīhamukhakuņđalaŋ kaņņato gaļitvā rañño pādamūle pati. Rājā ‘vaţţissati ettakan’ ti taŋ gahetvā gato. Sāpi tena saddhiŋ aticaritvā purimaniyāmeneva gantvā raññā saddhiŋ nipajjituŋ ārabhi. Rājā paţikkhipitvā punadivase ‘kinnarādevī mayā dinnaŋ sabbālankāraŋ alanka-ritvā etū’ ti āņāpesi. Sā ‘sīhamukhakuņđalaŋ me suvaņņakārassa santike’ ti vatvā nāgami, puna pesite ca pana ekakuņđalāva āgamāsi. Rājā pucchi–

‘kahaŋ te kuņđalan’ ti? ‘Suvaņņakārassa santike’ ti (p. 5.474). Suvaņņakāraŋ pakkosāpetvā ‘kinkāraņā imissā kuņđalaŋ na desī’ ti āha. ‘Nāhaŋ gaņhāmi devā’ ti. Rājā tassā kujjhitvā ‘pāpe caņđāli mādisena te suvaņņakārena bhavitabban’ ti vatvā taŋ kuņđalaŋ tassā puratho khipitvā purohitaŋ āha–

‘samma, saccaŋ tayā vuttaŋ, gaccha sīsamassā chedāpehī’ ti. So taŋ rāja-geheyeva ekasmiŋ padese ţhapetvā rājānaŋ upasankamitvā– ‘deva, mā kinnarādeviyā kujjhittha, sabbā itthiyo evarūpāyeva. Sacepi itthīnaŋ dussīla-bhāvaŋ ñātukāmosi, dassessāmi te etāsaŋ pāpakañceva bahumāyābhā-vañca, ehi aññātakavesena janapadaŋ carāmā’ ti āha.

Rājā ‘sādhū’ ti mātaraŋ rajjaŋ paţicchāpetvā tena saddhiŋ cārikaŋ

pakkāmi. Tesaŋ yojanaŋ maggaŋ gantvā mahāmagge nisinnānaŋyeva eko

kuţumbiko puttassatthāya mangalaŋ katvā ekaŋ kumārikaŋ paţicchannayāne nisīdāpetvā mahantena parivārena gacchati. Taŋ disvā purohito

rājānaŋ āha– ‘sace icchasi, imaŋ kumārikaŋ tayā saddhiŋ pāpaŋ kāretuŋ

sakkā devā’ ti. ‘Kiŋ kathesi, mahāparivārā esā, na sakkā sammā’ ti? Purohito ‘tena hi passa, devā’ ti purato gantvā maggato avidūre sāņiyā parikkhipitvā rājānaŋ antosāņiyaŋ katvā sayaŋ maggapasse rodanto nisīdi. Atha

naŋ so kuţumbiko disvā ‘tāta, kasmā rodasī’ ti pucchi. ‘Bhariyā me garubhārā, taŋ kulagharaŋ netuŋ maggapaţipannosmi, tassā antarāmaggeyeva

gabbho cali, esā antosāņiyaŋ kilamati, kācissā itthī santike natthi, mayāpi

tattha gantuŋ na sakkā, na jānāmi “kiŋ bhavissatī” ti, ekaŋ itthiŋ laddhuŋ

vaţţatī’ ti? ‘Mā rodi, bahū me itthiyo, ekā gamissatī’ ti. ‘Tena hi ayameva

kumārikā gacchatu, etissāpi mangalaŋ bhavissatī’ ti. So cintesi– ‘saccaŋ

vadati, suņisāyapi me mangalameva, iminā hi nimittena sā puttadhītāhi

vađđhissatī’ ti tameva pesesi. Sā tattha pavisitvā rājānaŋ disvāva paţibaddhacittā hutvā pāpamakāsi. Rājāpissā angulimuddikaŋ adāsi. Atha naŋ

katakiccaŋ nikkhamitvā āgataŋ pucchiŋsu– ‘kiŋ vijātā’ ti? ‘Suvaņņavaņņaŋ

puttan’ ti. Kuţumbiko taŋ ādāya pāyāsi (p. 5.475). Purohitopi rañño santikaŋ

gantvā ‘diţţhā te, deva, kumārikāpi evaŋ pāpā, kimangaŋ pana aññā, api

pana te kiñci dinnan’ ti pucchi. ‘Āma, angulimuddikā dinnā’ ti. ‘Nāssā taŋ

dassāmī’ ti vegena gantvā yānakaŋ gaņhitvā ‘kimetan’ ti vutte ‘ayaŋ me

brāhmaņiyā ussīsake ţhapitaŋ muddikaŋ gahetvā āgatā, dehi, amma,

muddikan’ ti āha. Sā taŋ dadamānā brāhmaņaŋ hatthe nakhena vijjhitvā

‘gaņha corā’ ti adāsi.

Evaŋ brāhmaņo nānāvidhehi upāyehi aññāpi bahū aticāriniyo rañño dassetvā ‘idha tāva ettakaŋ hotu, aññattha gamissāma, devā’ ti āha. Rājā ‘sakalajambudīpe caritepi sabbā itthiyo evarūpāva bhavissanti, kiŋ no etāhi, nivattāmā’ ti bārāņasimeva paccāgantvā– ‘mahārāja, itthiyo nāma evaŋ pāpa-dhammā, pakati esā etāsaŋ, khamatha, deva, kinnarādeviyā’ ti purohitena yācito khamitvā rājanivesanato naŋ nikkađđhāpesi, ţhānato pana taŋ apa-netvā aññaŋ aggamahesiŋ akāsi. Tañca pīţhasappiŋ nikkađđhāpetvā jambu-sākhaŋ chedāpesi. Tadā kuņālo pañcālacaņđo ahosi. Iti attanā diţţhakāraņa-meva āharitvā dassento gāthamāha–

311. ‘Yaŋ ve disvā kaņđarīkinnarānaŋ, sabbitthiyo na ramanti agāre;

taŋ tādisaŋ maccaŋ cajitvā bhariyā, aññaŋ disvā purisaŋ pīţhasappin’-ti.

Tassattho– yaŋ ve kaņđarissa rañño kinnarāya deviyā cāti imesaŋ kaņđa-rikinnarānaŋ virāgakāraņaŋ ahosi, taŋ disvā jānitabbaŋ– sabbitthiyo attano sāmikānaŋ na ramanti agāre. Tathā hi aññaŋ pīţhasappiŋ purisaŋ disvā taŋ rājānaŋ tādisaŋ ratikusalaŋ maccaŋ cajitvā bhariyā tena manussape-tena saddhiŋ pāpamakāsīti.

Aparopi atīte bārāņasiyaŋ bako nāma rājā dhammena rajjaŋ kāresi. Tadā bārāņasiyā pācīnadvāravāsino ekassa daliddassa pañcapāpī nāma dhītā ahosi. Sā kira pubbepi ekā daliddadhītā mattikaŋ madditvā gehe bhittiŋ vili-mpati. Atheko paccekabuddho attano pabbhāraparibhaņđakaraņatthaŋ (p. 5.476) ‘kahaŋ mattikaŋ labhissāmī’ ti cintetvā ‘bārāņasiyaŋ laddhuŋ sakkā’ ti cīvaraŋ pārupitvā pattahattho nagaraŋ pavisitvā tassā avidūre aţţhāsi. Sā kujjhitvā ullokentī paduţţhena manasā ‘mattikampi bhikkhatī’ ti avoca. Pacce-kabuddho niccalova ahosi. Atha sā paccekabuddhaŋ niccalitaŋ disvā puna cittaŋ pasādetvā, ‘samaņa, mattikampi na labhasī’ ti vatvā mahantaŋ mattikāpiņđaŋ āharitvā patte ţhapesi. So tāya mattikāya pabbhāre paribha-ņđamakāsi. Sā nacirasseva tato cavitvā tasmiŋyeva nagare bahidvāragāme duggatitthiyā kucchimhi paţisandhiŋ gaņhi. Sā dasamāsaccayena mātu kucchito nikkhami. Tassā mattikāpiņđaphalena sarīraŋ phassasampannaŋ ahosi, kujjhitvā ullokitattā pana hatthapādamukha-akkhināsāni pāpāni virū-pāni ahesuŋ. Tena taŋ ‘pañcapāpī’tveva sañjāniŋsu.

Athekadivasaŋ bārāņasirājā rattiŋ aññātakavesena nagaraŋ pariggaņhanto taŋ padesaŋ gato. Sāpi gāmadārikāhi saddhiŋ kīļantī ajānitvāva

rājānaŋ hatthe gaņhi. So tassā hatthasamphassena sakabhāvena saņţhātuŋ nāsakkhi, dibbasamphassena phuţţho viya ahosi. So phassarāgaratto tathā-virūpampi taŋ hatthe gahetvā ‘kassa dhītāsī’ ti pucchitvā ‘dvāravāsino’ ti vutte assāmikabhāvaŋ pucchitvā ‘ahaŋ te sāmiko bhavissāmi, gaccha mātā-pitaro anujānāpehī’ ti āha. Sā mātāpitaro upagantvā ‘eko, amma, puriso maŋ icchatī’ ti vatvā ‘sopi duggato bhavissati, sace tādisampi icchati, sādhū’ ti vutte gantvā mātāpitūhi anuññātabhāvaŋ ārocesi. So tasmiŋyeva gehe tāya saddhiŋ vasitvā pātova rājanivesanaŋ pāvisi. Tato paţţhāyeva aññātakave-sena nibaddhaŋ tattha gacchati, aññaŋ itthiŋ oloketumpi na icchati.

Athekadivasaŋ tassā pitu lohitapakkhandikā uppajji. Asambhinnakhīrasa-ppimadhusakkharayuttapāyāsova etassa bhesajjaŋ, taŋ te daliddatāya uppā-detuŋ na sakkonti. Tato pañcapāpimātā dhītaraŋ āha– ‘kiŋ, amma, tava sāmiko pāyāsaŋ uppādetuŋ sakkhissatī’ ti? ‘Amma, mama sāmikena amhe-hipi duggatatarena bhavitabbaŋ, evaŋ santepi pucchissāmi naŋ, mā (p. 5.477) cintayī’ ti vatvā tassāgamanavelāyaŋ dummanā hutvā nisīdi. Atha naŋ rājā āgantvā ‘kiŋ dummanāsī’ ti pucchi. Sā tamatthaŋ ārocesi. Taŋ sutvā rājā ‘bhadde idaŋ atirasabhesajjaŋ, kuto labhissāmī’ ti vatvā cintesi– ‘na sakkā mayā niccakālaŋ evaŋ carituŋ, antarāmagge parissayopi daţţhabbo, sace kho pana etaŋ antepuraŋ nessāmi, etissā phassasampadaŋ ajānantā “amhākaŋ rājā yakkhiniŋ gahetvā āgato” ti keļiŋ karissanti, sakalanagaravā-sino etissā samphassaŋ jānāpetvā garahaŋ mocessāmī’ ti. Atha naŋ rājā–

‘bhadde, mā cintayi, āharissāmi te pitu pāyāsan’ ti vatvā tāya saddhiŋ abhiramitvā rājanivesanaŋ gantvā punadivase tādisaŋ pāyāsaŋ pacāpetvā

paņņāni āharāpetvā dve puţe katvā ekasmiŋ pāyāsaŋ pakkhipitvā ekasmiŋ

cūļāmaņiŋ ţhapetvā bandhitvā rattibhāge gantvā, ‘bhadde, mayaŋ daliddā,

kicchena sampāditaŋ, tava pitaraŋ “ajja imamhā puţā pāyāsaŋ bhuñja, sve

imamhā” ti vadeyyāsī’ ti āha. Sā tathā akāsi. Athassā pitā ojasampannattā

pāyāsassa thokameva bhuñjitvā suhito jāto. Sesaŋ mātu datvā sayampi

bhuñji. Tayopi suhitā ahesuŋ. Cūļāmaņipuţaŋ pana punadivasatthāya

ţhapesuŋ.

Rājā nivesanaŋ gantvā mukhaŋ dhovitvāva ‘cūļāmaņiŋ me āharathā’ ti vatvā ‘na passāma, devā’ ti vutte ‘sakalanagaraŋ vicinathā’ ti āha. Te vicini-tvāpi na passiŋsu. Tena hi bahinagare daliddagehesu bhattapaņņapuţe upā-dāya vicinathāti. Vicinantā tasmiŋ ghaţe cūļāmaņiŋ disvā tassā mātāpitaro ‘corā’ ti bandhitvā nayiŋsu. Athassā pitā, ‘sāmi, na mayaŋ corā, aññenāyaŋ maņi ābhato’ ti vatvā ‘kenā’ ti vutte ‘jāmātarā me’ ti ācikkhitvā ‘kahaŋ so’ ti pucchito ‘dhītā me jānātī’ ti āha. Tato dhītāya saddhiŋ kathesi– ‘amma, sāmikaŋ te jānāsī’ ti? ‘Na jānāmī’ ti. ‘Evaŋ sante amhākaŋ jīvitaŋ natthī’ ti.

‘Tāta, so andhakāre āgantvā andhakāre eva yāti, tenassa rūpaŋ na jānāmi,

hatthasamphassena pana naŋ jānituŋ sakkomī’ ti. So rājapurisānaŋ ārocesi. Tepi rañño ārocesuŋ. Rājā (p. 5.478) ajānanto viya hutvā ‘tena hi taŋ

itthiŋ rājangaņe antosāņiyaŋ ţhapetvā sāņiyā hatthappamāņaŋ chiddaŋ

katvā nagaravāsino sannipātetvā hatthasamphassena coraŋ gaņhathā’ ti

āha. Rājapurisā tathā kātuŋ tassā santikaŋ gantvā rūpaŋ disvāva vippaţisārino hutvā– ‘dhī, dhī pisācī’ ti jigucchitvā phusituŋ na ussahiŋsu, ānetvā pana

naŋ rājangaņe antosāņiyaŋ ţhapetvā sakalanagaravāsino sannipātesuŋ. Sā

āgatāgatassa chiddena pasāritahatthaŋ gahetvāva ‘no eso’ ti vadati. Purisā

tassā dibbaphassasadise phasse bajjhitvā apagantuŋ na sakkhiŋsu,

‘sacāyaŋ daņđārahā, daņđaŋ datvāpi dāsakammakārabhāvaŋ upagantvāpi etaŋ ghare karissāmā’ ti cintayiŋsu. Atha ne rājapurisā daņđehi

koţţetvā palāpesuŋ. Uparājānaŋ ādiŋ katvā sabbe ummattakā viya ahesuŋ.

Atha rājā– ‘kacci ahaŋ bhaveyyan’ ti hatthaŋ pasāresi. Taŋ hatthe gahe-tvāva ‘coro me gahito’ ti mahāsaddaŋ kari. Rājā tepi pucchi– ‘tumhe etāya hatthe gahitā kiŋ cintayitthā’ ti. Te yathābhūtaŋ ārocesuŋ. Atha ne rājā āha–

‘ahaŋ etaŋ attano gehaŋ ānetuŋ evaŋ kāresiŋ “etissā phassaŋ ajānantā

maŋ paribhaveyyun” ti cintetvā, tasmā mayā sabbe tumhe jānāpitā, vadatha,

bho dāni, sā kassa gehe bhavituŋ yuttā’ ti? ‘Tumhākaŋ, devā’ ti. Atha naŋ

abhisiñcitvā aggamahesiŋ akāsi. Mātāpitūnampissā issariyaŋ dāpesi. Tato

paţţhāya ca pana tāya sammatto neva vinicchayaŋ paţţhapesi, na aññaŋ

itthiŋ olokesi. Tā tassā antaraŋ pariyesiŋsu. Sā ekadivasaŋ dvinnaŋ

rājūnaŋ aggamahesibhāvassa supine nimittaŋ disvā rañño ārocesi. Rājā

supinapāţhake pakkosāpetvā ‘evarūpe supine diţţhe kiŋ hotī’ ti pucchi. Te itarāsaŋ itthīnaŋ santikā lañjaŋ gahetvā– ‘mahārāja, deviyā sabbasetassa

hatthino khandhe nisinnabhāvo tumhākaŋ maraņassa pubbanimittaŋ,

hatthikhandhagatāya pana candaparāmasanaŋ tumhākaŋ paccāmittarājāna-yanassa pubbanimittan’ ti vatvā ‘idāni kiŋ kātabban’ ti vutte ‘deva imaŋ māretuŋ na sakkā, nāvāya pana naŋ ţhapetvā nadiyaŋ vissajjetuŋ vaţţa-tī’ ti vadiŋsu. Rājā āhāravatthālankārehi saddhiŋ rattibhāge naŋ nāvāya ţhapetvā nadiyaŋ vissajjesi.

Sā (p. 5.479) nadiyā vuyhamānā heţţhānadiyā nāvāya udakaŋ kīļantassa

bāvarikarañño abhimukhaţţhānaŋ pattā. Tassa senāpati nāvaŋ disvā ‘ayaŋ

nāvā mayhan’ ti āha. Rājā ‘nāvāya bhaņđaŋ mayhan’ ti vatvā āgatāya

nāvāya taŋ disvā ‘kā nāma tvaŋ pisācīsadisā’ ti pucchi. Sā sitaŋ katvā

bakassa rañño aggamahesibhāvaŋ kathetvā sabbaŋ taŋ pavattiŋ tassa

kathesi. Sā pana pañcapāpīti sakalajambudīpe pākaţā. Atha naŋ rājā hatthe gahetvā ukkhipi, saha gahaņeneva phassarāgaratto aññāsu itthīsu itthi-saññaŋ akatvā taŋ aggamahesiţţhāne ţhapesi. Sā tassa pāņasamā ahosi.

Bako taŋ pavattiŋ sutvā ‘nāhaŋ tassa aggamahesiŋ kātuŋ dassāmī’ ti

senaŋ sankađđhitvā tassa paţititthe nivesanaŋ katvā paņņaŋ pesesi–

‘bhariyaŋ vā me detu yuddhaŋ vā’ ti. So ‘yuddhaŋ dassāmi, na bhariyan’ ti

vatvā yuddhasajjo ahosi. Ubhinnaŋ amaccā ‘mātugāmaŋ nissāya maraņakiccaŋ natthi, purimasāmikattā esā bakassa pāpuņāti, nāvāya laddhattā

bāvarikassa, tasmā ekekassa gehe satta satta divasāni hotū’ ti mantetvā

dvepi rājāno saññāpesuŋ. Te ubhopi attamanā hutvā titthapaţititthe nagarāni māpetvā vasiŋsu. Sā dvinnampi tesaŋ aggamahesittaŋ kāresi. Dvepi tassā sammattā ahesuŋ. Sā pana ekassa ghare sattāhaŋ vasitvā nāvāya ita-rassa gharaŋ gacchantī nāvaŋ pājetvā nentena ekena mahallakakhujjakeva-ţţena saddhiŋ nadīmajjhe pāpaŋ karoti. Tadā kuņālo sakuņarājā bako ahosi, tasmā idaŋ attanā diţţhakāraņaŋ āharitvā dassento gāthamāha–

312. ‘Bakassa ca bāvarikassa ca rañño, accantakāmānugatassa bhariyā;

avācarī paţţhavasānugassa, kaŋ vāpi itthī nāticare tadaññan’ ti.

Tattha accantakāmānugatassāTi accantaŋ kāmaŋ anugatassa. Avācarīti anācāraŋ cari. Paţţhavasānugassāti paţţhassa attano vasānugatassa, attano pesanakārassa santiketi attho. Karaņatthe vā sāmivacanaŋ (p. 5.480), tena saddhiŋ pāpamakāsīti vuttaŋ hoti. Tadaññanti kataraŋ taŋ aññaŋ purisaŋ nāticareyyāti attho.

Aparāpi atīte brahmadattassa bhariyā pingiyānī nāma aggamahesī sīhapañjaraŋ vivaritvā olokentī mangala-assagopakaŋ disvā rañño niddupagamanakāle vātapānena oruyha tena saddhiŋ aticaritvā puna pāsādaŋ āruyha

gandhehi sarīraŋ ubbaţţetvā raññā saddhiŋ nipajji. Athekadivasaŋ rājā ‘kiŋ

nu kho deviyā ađđharattasamaye niccaŋ sarīraŋ sītaŋ hoti, pariggaņhissāmi nan’ ti ekadivasaŋ niddupagato viya hutvā taŋ uţţhāya gacchantiŋ

anugantvā assabandhena saddhiŋ aticarantiŋ disvā nivattitvā sayanaŋ

abhiruhi. Sāpi aticaritvā āgantvā cūļasayanake nipajji. Punadivase rājā amaccagaņamajjheyeva taŋ pakkosāpetvā taŋ kiccaŋ āvikatvā ‘sabbāva itthiyo

pāpadhammā’ ti tassā vadhabandhachejjabhejjārahaŋ dosaŋ khamitvā

ţhānā cāvetvā aññaŋ aggamahesiŋ akāsi. Tadā kuņālo rājā brahmadatto

ahosi, tena taŋ attanā diţţhaŋ āharitvā dassento gāthamāha–

313. ‘Pingiyānī sabbalokissarassa, rañño piyā brahmadattassa bhariyā;

avācarī paţţhavasānugassa, taŋ vāpi sā nājjhagā kāmakāminī’ ti.

Tattha taŋ vāti sā evaŋ aticarantī taŋ vā assabandhaŋ taŋ vā aggamahe-siţţhānanti ubhayampi nājjhagā, ubhato bhaţţhā ahosi. Kāmakāminīti kāme patthayamānā.

Evaŋ pāpadhammā itthiyoti atītavatthūhi itthīnaŋ dosaŋ kathetvā apare-napi pariyāyena tāsaŋ dosameva kathento āha–

314. ‘Luddhānaŋ lahucittānaŋ, akataññūna dubbhinaŋ;

nādevasatto puriso, thīnaŋ saddhātumarahati.

315. ‘Na tā pajānanti kataŋ na kiccaŋ, na mātaraŋ pitaraŋ bhātaraŋ vā;

anariyā samatikkantadhammā, sasseva cittassa vasaŋ vajanti.

316. ‘Cirānuvuţţhampi (p. 5.481) piyaŋ manāpaŋ, anukampakaŋ pāņasa-mampi bhattuŋ;

āvāsu kiccesu ca naŋ jahanti, tasmāhamitthīnaŋ na vissasāmi.

317. ‘Thīnañhi cittaŋ yathā vānarassa, kannappakannaŋ yathā rukkhachāyā;

calācalaŋ hadayamitthiyānaŋ, cakkassa nemi viya parivattati.

318. ‘Yadā tā passanti samekkhamānā, ādeyyarūpaŋ purisassa vittaŋ;

saņhāhi vācāhi nayanti menaŋ, kambojakā jalajeneva assaŋ.

319. ‘Yadā na passanti samekkhamānā, ādeyyarūpaŋ purisassa vittaŋ;

samantato naŋ parivajjayanti, tiņņo nadīpāragatova kullaŋ.

320. ‘Silesūpamā sikhiriva sabbabhakkhā, tikkhamāyā nadīriva sīghasotā;

sevanti hetā piyamappiyañca, nāvā yathā orakulaŋ parañca.

321. ‘Na tā ekassa na dvinnaŋ, āpaņova pasārito;

yo tā mayhanti maññeyya, vātaŋ jālena bādhaye.

322. ‘Yathā nadī ca pantho ca, pānāgāraŋ sabhā papā;

evaŋ lokitthiyo nāma, velā tāsaŋ na vijjati.

323. ‘Ghatāsanasamā etā, kaņhasappasirūpamā;

gāvo bahi tiņasseva, omasanti varaŋ varaŋ.

324. ‘Ghatāsanaŋ (p. 5.482) kuñjaraŋ kaņhasappaŋ, muddhābhisittaŋ pamadā ca sabbā;

ete naro niccayato bhajetha, tesaŋ have dubbidu sabbabhāvo.

325. ‘Naccantavaņņā na bahūna kantā, na dakkhiņā pamadā sevitabbā;

na parassa bhariyā na dhanassa hetu, etitthiyo pañca na sevitabbā’ ti.

Tattha luddhānanti lubbhānaŋ. Kaņaverajātake (jā. 1.4.69-72) viya baddhacorepi sārajjanaŋ sandhāyetaŋ vuttaŋ. Lahucittānanti muhuttameva parivattanacittānaŋ. Cūļadhanuggahajātakena (jā. 1.5.128 ādayo) etaŋ dīpetabbaŋ. Akataññutā pana etāsaŋ ekakanipāte takkāriyajātakena (jā. 1.

13.104 ādayo) dīpetabbā. Nādevasattoti na adevasatto devena anāsatto aya-kkhagahitako abhūtaviţţho puriso thīnaŋ sīlavantataŋ saddhātuŋ nārahati, bhūtaviţţho pana saddaheyya. Katanti attano kataŋ upakāraŋ. Kiccanti attanā kattabbaŋ kiccaŋ. Na mātaranti sabbepi ñātake chađđetvā yasmiŋ paţibaddhacittā honti, taññeva anubandhanato ete mātādayo na jānanti nāma mahāpanthakamātā viya. Anariyāti nillajjā. Sassevāti sakassa. Āvāsūti āpa-dāsu. Kiccesūti tesu tesu karaņīyesu.

Kannappakannanti otiņņotiņņaŋ. Yathā hi visame padese rukkhachāyā

ninnampi-orohati, thalampi abhiruhati, tathā etāsampi cittaŋ na kañci uttamādhamaŋ vajjeti. Calācalanti ekasmiŋyeva apatiţţhitaŋ. Nemi viyāti sakaţassa gacchato cakkanemi viya. Ādeyyarūpanti gahetabbajātikaŋ. Vittanti

dhanaŋ. Nayantīti attano vasaŋ nenti. Jalajenāti jalajātasevālena. Kambojaraţţhavāsino kira yadā aţavito asse gaņhitukāmā honti, tadā ekasmiŋ ţhāne

vatiŋ parikkhipitvā dvāraŋ yojetvā assānaŋ udakapānatitthe sevālaŋ

madhunā makkhetvā sevālasambandhāni tīre tiņāni ādiŋ katvā yāva parikkhepadvārā makkhenti, assā pānīyaŋ pivitvā (p. 5.483) rasagiddhena

madhunā makkhitāni tāni tiņāni khādantā anukkamena taŋ ţhānaŋ pavisanti. Iti yathā te jalajena palobhetvā asse vasaŋ nenti, tathā etāpi dhanaŋ disvā tassa gahaņatthāya saņhāhi vācāhipi purisaŋ vasaŋ nentīti attho. Kullanti taraņatthāya gahitaŋ yaŋ kiñci.

Silesūpamāti purisānaŋ cittabandhanena silesasadisā. Tikkhamāyāti tikhi-ņamāyā sīghamāyā. Nadīrivāti yathā pabbateyyā nadī sīghasotā, evaŋ sīgha-māyāti attho. Āpaņovāti yathā ca pasāritāpaņo yesaŋ mūlaŋ atthi, tesa-ññeva upakāro, tatheva tāpi. Yo tāti yo puriso tā itthiyo. Bādhayeti so vātaŋ jālena bādheyya. Velā tāsaŋ na vijjatīti yathā etesaŋ nadī-ādīnaŋ ‘asukave-lāyameva ettha gantabban’ ti velā natthi, rattimpi divāpi icchiticchitakkhaņe upagantabbāneva, asukenevātipi mariyādā natthi, atthikena upagantabbā-neva, tathā tāsampīti attho.

Ghatāsanasamā etāti yathā aggi indhanena na tappati, evametāpi kilesaratiyā. Kaņhasappasirūpamāti kodhanatāya upanāhitāya ghoravisatāya dujivhatāya mittadubbhitāyāti pañcahi kāraņehi kaņhasappasirasadisā. Tattha bahularāgatāya ghoravisatā, pisuņatāya dujivhatā, aticāritāya mittadubbhitā veditabbā. Gāvo bahi tiņassevāti yathā gāvo khāditaţţhānaŋ chađđetvā bahi

manāpamanāpassa tiņassa varaŋ varaŋ omasanti khādanti, evametāpi

niddhanaŋ chađđetvā aññaŋ sadhanameva bhajantīti attho. Muddhābhisittanti rājānaŋ. Pamadā ca sabbāti sabbā ca itthiyo. Eteti ete pañca jane. Niccayatoti niccasaññato, upaţţhitassati appamattova hutvāti attho. Dubbi-dūti dujjāno. Sabbabhāvoti ajjhāsayo. Cirapariciņņopi hi aggi dahati, ciravi-ssāsikopi kuñjaro ghāteti, ciraparicitopi sappo đaŋsati, ciravissāsikopi rājā anatthakaro hoti, evaŋ cirāciņņāpi itthiyo vikāraŋ dassentīti.

Naccantavaņņāti abhirūpavatī. Na bahūna kantāti ađđhakāsigaņikā viya bahūnaŋ piyā manāpā. Na dakkhiņāti naccagītakusalā. Tathārūpā hi (p. 5.484) bahupatthitā bahumittā honti, tasmā na sevitabbā. Na dhanassa hetūti yā dhanahetuyeva bhajati, sā apariggahāpi na sevitabbā. Sā hi dhanaŋ alabha-mānā kujjhatīti.

Evaŋ vutte mahājano mahāsattassa ‘aho sukathitan’ ti sādhukāramadāsi.

Sopi ettakehi kāraņehi itthīnaŋ aguņaŋ kathetvā tuņhī ahosi. Taŋ sutvā

ānando gijjharājā, ‘samma kuņāla, ahampi attano ñāņabalena itthīnaŋ

aguņaŋ kathessāmī’ ti vatvā aguņakathaŋ ārabhi. Taŋ dassento satthā āha–

‘Atha khalu, bho, ānando gijjharājā kuņālassa ādimajjhakathāpariyo-sānaŋ viditvā tāyaŋ velāyaŋ imā gāthā abhāsi–

326. ‘Puņņampi cemaŋ pathaviŋ dhanena, dajjitthiyā puriso sammatāya;

laddhā khaņaŋ atimaññeyya tampi, tāsaŋ vasaŋ asatīnaŋ na gacche.

327. ‘Uţţhāhakaŋ cepi alīnavuttiŋ, komārabhattāraŋ piyaŋ manāpaŋ;

āvāsu kiccesu ca naŋ jahanti, tasmāhamitthīnaŋ na vissasāmi.

328. ‘Na vissase “icchati man” ti poso, na vissase “rodati me sakāse”;

sevanti hetā piyamappiyañca, nāvā yathā orakūlaŋ parañca.

329. ‘Na vissase sākhapurāņasanthataŋ, na vissase mittapurāņacoraŋ;

na vissase rājānaŋ “sakhā maman” ti, na vissase itthi dasanna mātaraŋ.

330. ‘Na (p. 5.485) vissase rāmakarāsu nārisu, accantasīlāsu asaññatāsu;

Accantapemānugatassa bhariyā, na vissase titthasamā hi nāriyo.

331. ‘Haneyyuŋ chindeyyuŋ chedāpeyyumpi, kaņţhepi chetvā rudhiraŋ

piveyyuŋ;

mā dīnakāmāsu asaññatāsu, bhāvaŋ kare gangatitthūpamāsu.

332. ‘Musā tāsaŋ yathā saccaŋ, saccaŋ tāsaŋ yathā musā;

gāvo bahi tiņasseva, omasanti varaŋ varaŋ.

333. ‘Gatenetā palobhenti, pekkhitena mhitena ca;

athopi dunnivatthena, mañjunā bhaņitena ca.

334. ‘Coriyo kathinā hetā, vāļā ca lapasakkharā;

na tā kiñci na jānanti, yaŋ manussesu vañcanaŋ.

335. ‘Asā lokitthiyo nāma, velā tāsaŋ na vijjati;

sārattā ca pagabbhā ca, sikhī sabbaghaso yathā.

336. ‘Natthitthīnaŋ piyo nāma, appiyopi na vijjati;

sevanti hetā piyamappiyañca, nāvā yathā orakūlaŋ parañca.

337. ‘Natthitthīnaŋ piyo nāma, appiyopi na vijjati;

dhanattā paţivallanti, latāva dumanissitā.

338. ‘Hatthibandhaŋ assabandhaŋ, gopurisañca maņđalaŋ;

chavađāhakaŋ pupphachađđakaŋ, sadhanamanupatanti nāriyo.

339. ‘Kulaputtampi jahanti akiñcanaŋ, chavakasamasadisampi;

anugacchanti anupatanti, dhanahetu hi nāriyo’ ti.

Tattha (p. 5.486) ādimajjhakathāpariyosānanti kathāya ādimajjhapariyosānaŋ. Laddhā khaņanti okāsaŋ labhitvā. Icchati manti maŋ esā icchatīti

puriso itthiŋ na vissaseyya. Sākhapurāņasanthatanti hiyyo vā pare vā

santhataŋ purāņasākhāsanthataŋ na vissase, apapphoţetvā apaccavekkhitvā na paribhuñjeyya. Tatra hi dīghajātiko vā pavisitvā tiţţheyye, paccāmitto vā satthaŋ nikkhipeyya. Mittapurāņacoranti panthadūhanaţţhāne ţhitaŋ

coraŋ ‘purāņamitto me’ ti na vissaseyya. Corā hi ye sañjānanti teyeva

mārenti. Sakhā mamanti so hi khippameva kujjhati, tasmā rājānaŋ ‘sakhā

me’ ti na vissase. Dasannamātaranti ‘ayaŋ mahallikā idāni maŋ na aticarissati, attānaŋ rakkhissatī’ ti na vissasetabbā. Rāmakarāsūti bālānaŋ ratikarāsu. Accantasīlāsūti atikkantasīlāsu. Accantapemānugatassāti sacepi

accantaŋ anugatapemā assa, tathāpi taŋ na vissase. Kinkāraņā? Titthasamā hi nāriyoti sambandho, titthaŋ viya sabbasādhāraņāti attho.

Haneyyunti kuddhā vā aññapurisasārattā vā hutvā sabbametaŋ hananādiŋ

kareyyuŋ. Mā dīnakāmāsūti hīnajjhāsayāsu sankiliţţha-āsayāsu. Bhāvanti

evarūpāsu sinehaŋ mā kare. Gangatitthūpamāsūti sabbasādhāraņaţţhena

gangātitthasadisāsu. Musāti musāvādo tāsaŋ saccasadisova. Gatenāti-ādīsu pekkhitena palobhane ummādantījātakaŋ, (jā. 2.18.57 ādayo) dunnivatthena niļinikājātakaŋ, (jā. 2.18.1 ādayo) mañjunā bhaņitena ‘tuvaţaŋ kho,

ayyaputta, āgaccheyyāsī’ ti nandattherassa vatthu (udā. 22) kathetabbaŋ.

Coriyoti sambhatassa dhanassa vināsanena coriyo. Kathināti thaddhahadayā. Vāļāti duţţhā appakeneva kujjhanasīlā. LapasakkharāTi niratthakalapanena sakkharā viya madhurā. Asāti asatiyo lāmakā. Sārattāti sabbadā

sārattā. Pagabbhāti kāyapāgabbhiyādīhi pagabbhā. Yathāti yathā sikhī

sabbaghaso, evametāpi sabbaghasā. Paţivallantīti parissajanti upagūhanti

veţhenti. Latāvāti yathā latā rukkhanissitā rukkhaŋ veţhenti, evametā

purisaŋ parissajanti nāma.

Hatthibandhanti-ādīsu (p. 5.487) gopuriso vuccati gopālako. Chavađāhakanti chavānaŋ đāhakaŋ, susānapālanti vuttaŋ hoti. Pupphachađđakanti

vaccaţţhānasodhakaŋ. Sadhananti etesupi sadhanaŋ anugacchantiyeva.

Akiñcananti adhanaŋ. Chavakasamasadisanti sunakhamaŋsakhādacaņđālena samaŋ sadisaŋ, tena nibbisesampi purisaŋ gacchanti bhajanti. Kasmā?

Yasmā anupatanti dhanahetu nāriyoti.

Evaŋ attano ñāņe ţhatvā ānando gijjharājā itthīnaŋ aguņaŋ kathetvā

tuņhī ahosi. Tassa vacanaŋ sutvā nāradopi attano ñāņe ţhatvā tāsaŋ

aguņaŋ kathesi. Taŋ dassento satthā āha–

‘Atha khalu, bho, nārado devabrāhmaņo ānandassa gijjharājassa ādima-jjhakathāpariyosānaŋ viditvā tāyaŋ velāyaŋ imā gāthā abhāsi–

340. ‘“Cattārome na pūrenti, te me suņātha bhāsato;

samuddo brāhmaņo rājā, itthī cāpi dijampati.

341. ‘Saritā sāgaraŋ yanti, yā kāci pathavissitā;

tā samuddaŋ na pūrenti, ūnattā hi na pūrati.

342. ‘Brāhmaņo ca adhīyāna, vedamakkhānapañcamaŋ;

bhiyyopi sutamiccheyya, ūnattā hi na pūrati.

343. ‘Rājā ca pathaviŋ sabbaŋ, sasamuddaŋ sapabbataŋ;

ajjhāvasaŋ vijinitvā, anantaratanocitaŋ; pāraŋ samuddaŋ pattheti ūnattā hi na pūrati.

344. ‘Ekamekāya itthiyā, aţţhaţţha patino siyā;

sūrā ca balavanto ca, sabbakāmarasāharā; kareyya navame chandaŋ, ūnattā hi na pūrati.

345. ‘Sabbitthiyo sikhīriva sabbabhakkhā, sabbitthiyo nadīriva sabbavāhī;

sabbitthiyo kaņţakānaŋva sākhā, sabbitthiyo dhanahetu vajanti.

346. ‘Vātañca (p. 5.488) jālena naro parāmase, osiñcaye sāgaramekapā-ņinā;

sakena hatthena kareyya ghosaŋ, yo sabbabhāvaŋ pamadāsu ossaje.

347. ‘Corīnaŋ bahubuddhīnaŋ, yāsu saccaŋ sudullabhaŋ;

thīnaŋ bhāvo durājāno, macchassevodake gataŋ.

348. ‘Analā mudusambhāsā, duppūrā tā nadīsamā;

sīdanti naŋ viditvāna, ārakā parivajjaye.

349. ‘Āvaţţanī mahāmāyā, brahmacariyavikopanā;

sīdanti naŋ viditvāna, ārakā parivajjaye.

350. ‘Yaŋ etā upasevanti, chandasā vā dhanena vā;

jātavedova saŋţhānaŋ, khippaŋ anudahanti nan”‘ ti.

Tattha dijampatīti dijajeţţhakaŋ kuņālaŋ ālapati. ‘Saritā’ ti-ādi ţhapitamātikāya bhājanatthaŋ vuttaŋ. Ūnattāti udakapatiţţhānassa mahantatāya ūnā

eva. Adhīyānāti sajjhāyitvā. Vedamakkhānapañcamanti itihāsapañcamaŋ

vedacatukkaŋ. Ūnattāti so hi ajjhāsayamahantatāya sikkhitabbassa na

pūrati. Anantaratanocitanti nānāratanehi ocitaŋ paripuņņaŋ. Ūnattāti so hi taņhāmahantatāya na pūrati. SiyāTi siyuŋ, ayameva vā pāţho. Sabbakāmara-sāharāti sabbesaŋ kāmarasānaŋ āharakā. ‘Navame’ ti aţţhahi atittabhāva-dassanatthaŋ vuttaŋ. Sā pana dasamepi vīsatimepi tato uttaritarepi chandaŋ karoteva. Ūnattāti sā hi kāmataņhāya mahantatāya na pūrati. Kaņđa-kānaŋva sākhāti sambādhamagge kaņţakasākhasadisā. Yathā hi sākhā laggitvā ākađđhati, evaŋ etāpi rūpādīhi kađđhanti. Yathā sākhā hatthādīsu vijjhitvā dukkhaŋ uppādeti, evaŋ etāpi phuţţhamattā sarīrasamphassena vijjhitvā mahāvināsaŋ pāpenti. Vajantīti parapurisaŋ vajanti.

Parāmaseti gaņheyya. Osiñcayeti nhāyituŋ otiņņo ekena pāņinā sakalasamudda-udakaŋ osiñceyya gahetvā chađđeyya. Sakenāti ekena (p. 5.489)

attano hatthena tameva hatthaŋ haritvā ghosaŋ uppādeyya. Sabbabhāvanti ‘tvameva iţţho kanto piyo manāpo’ ti vuccamāno yo puriso ‘evamen’ ti saddahanto sabbaŋ attano ajjhāsayaŋ pamadāsu ossajeyya, so jālādīhi vātaggahaņādīni kareyyāti attho. Gatanti gamanaŋ. Analāti tīhi dhammehi alanti vacanavirahitā. Duppurā tāti yathā mahānadī udakena, evaŋ kilesara-tiyā tā duppūrā. Sīdanti naŋ viditvānāti ettha nanti nipātamattaŋ, itthiyo allīnā catūsu apāyesu sīdantīti viditvā. Āvaţţanīti yathā āvaţţanī mahājanassa hadayaŋ mohetvā attano vase vatteti, evametāpīti attho. Vikopanāti nāsana-tthena ca garahatthena ca brahmacariyassa kopikā. Chandasā vāti piyasaŋ-vāsena vā. Dhanena vāti dhanahetu vā. Saŋţhānanti yathā jātavedo attano ţhānaŋ yaŋ yaŋ padesaŋ allīyati, taŋ taŋ dahati, tathā etāpi yaŋ yaŋ purisaŋ kilesavasena allīyanti, taŋ taŋ anudahanti mahāvināsaŋ pāpenti.

Evaŋ nāradena itthīnaŋ aguņe pakāsite puna mahāsatto visesetvā tāsaŋ aguņaŋ pakāseti. Taŋ dassetuŋ satthā āha–

‘Atha khalu, bho, kuņālo sakuņo nāradassa devabrāhmaņassa ādima-jjhakathāpariyosānaŋ viditvā tāyaŋ velāyaŋ imā gāthāyo ajjhabhāsi–

351. ‘“Sallape nisitakhaggapāņinā, paņđito api pisācadosinā;

uggatejamuragampi āside, eko ekāya pamadāya nālape.

352. ‘Lokacittamathanā hi nāriyo, naccagītabhaņitamhitāvudhā;

bādhayanti anupaţţhitassatiŋ, dīpe rakkhasigaņova vāņije.

353. ‘Natthi (p. 5.490) tāsaŋ vinayo na saŋvaro, majjamaŋsaniratā asa-ññatā;

tā gilanti purisassa pābhataŋ, sāgareva makaraŋ timingalo.

354. ‘Pañcakāmaguņasātagocarā, uddhatā aniyatā asaññatā;

osaranti pamadā pamādinaŋ, loņatoyavatiyaŋva āpakā.

355. ‘Yaŋ naraŋ upalapenti nāriyo, chandasā vā ratiyā dhanena vā;

jātavedasadisampi tādisaŋ, rāgadosavadhiyo dahanti naŋ.

356. ‘Ađđhaŋ ñatvā purisaŋ mahaddhanaŋ, osaranti sadhanaŋ saha-ttanā;

rattacittamativeţhayanti naŋ, sāla māluvalatāva kānane.

357. ‘Tā upenti vividhena chandasā, citrabimbamukhiyo alankatā;

uhasanti pahasanti nāriyo, sambarova satamāyakovidā.

358. ‘Jātarūpamaņimuttabhūsitā, sakkatā patikulesu nāriyo;

rakkhitā aticaranti sāmikaŋ, dānavaŋva hadayantarassitā.

359. ‘Tejavāpi hi naro vicakkhaņo, sakkato bahujanassa pūjito;

nārinaŋ vasagato na bhāsati, rāhunā upahatova candimā.

360. ‘Yaŋ (p. 5.491) kareyya kupito diso disaŋ, duţţhacitto vasamāgataŋ ariŋ;

tena bhiyyo byasanaŋ nigacchati, nārinaŋ vasagato apekkhavā.

361. ‘Kesalūnanakhachinnatajjitā, pādapāņikasadaņđatāļitā;

hīnamevupagatā hi nāriyo, tā ramanti kuņapeva makkhikā.

362. ‘Tā kulesu visikhantaresu vā, rājadhāninigamesu vā puna;

ođđitaŋ namucipāsavākaraŋ, cakkhumā parivajje sukhatthiko.

363. ‘Ossajitva kusalaŋ tapoguņaŋ, yo anariyacaritāni mācari;

devatāhi nirayaŋ nimissati, chedagāmimaņiyaŋva vāņijo.

364. ‘So idha garahito parattha ca, dummatī upahato sakammunā;

Gacchatī aniyato gaļāgaļaŋ, duţţhagadrabharathova uppathe.

365. ‘So upeti nirayaŋ patāpanaŋ, sattisimbalivanañca āyasaŋ;

āvasitvā tiracchānayoniyaŋ, petarājavisayaŋ na muñcati.

366. ‘Dibyakhiđđaratiyo ca nandane, cakkavatticaritañca mānuse;

nāsayanti pamadā pamādinaŋ, duggatiñca paţipādayanti naŋ.

367. ‘Dibyakhiđđaratiyo (p. 5.492) na dullabhā, cakkavatticaritañca mānuse.

soņņabyamhanilayā ca accharā, ye caranti pamadāhanatthikā.

368. ‘Kāmadhātusamatikkamā gati, rūpadhātuyā bhāvo na dullabho;

vītarāgavisayūpapatti yā, ye caranti pamadāhanatthikā.

369. ‘Sabbadukkhasamattikkamaŋ sivaŋ, accantamacalitaŋ asankhataŋ.

nibbutehi sucihī na dullabhaŋ, ye caranti pamadāhanatthikā”‘ ti.

Tattha sallapeti ‘sace mayā saddhiŋ sallapessasi, sīsaŋ te pātessāmī’ ti vatvā khaggaŋ ādāya ţhitenāpi, ‘sallapitamatteyeva taŋ khāditvā jīvitavi-nāsaŋ pāpessāmī’ ti dosinā hutvā ţhitenāpi pisācena saddhiŋ sallape. ‘Upa-gataŋ đaŋsitvā nāsessāmī’ ti ţhitaŋ uggatejaŋ uragampi āside. Eko pana hutvā raho ekāya pamadāya na hi ālape. Lokacittamathanāti lokassa cittaghā-tikā. Dīpe rakkhasigaņoti yathā dīpe rakkhasigaņo manussavesena vāņije upalāpetvā attano vase gate katvā khādati, evaŋ imāpi pañcahi kāmaguņehi attano vase katvā satte mahāvināsaŋ pāpentīti attho. Vinayoti ācāro. Saŋva-roti mariyādo. Purisassa pābhatanti dukkhasambhataŋ dhanaŋ gilanti nāsenti.

Aniyatāti aniyatacittā. Loņatoyavatiyanti loņatoyavantaŋ samuddanti attho. Āpakāti āpagā, ayameva vā pāţho. Yathā samuddaŋ nadiyo osaranti, evaŋ pamādinaŋ pamadāti attho. Chandasāti pemena. Ratiyāti pañcakāmaguņa-ratiyā. Dhanena vāti dhanahetu vā. Jātavedasadisanti guņasampattiyā aggi-miva jalitampi. Rāgadosavadhiyoti (p. 5.493) kāmarāgadosehi vadhikā. Rāga-dosagatiyotipi pāţho. Osarantīti dhanagahaņatthāya madhuravacanena taŋ bandhantiyo upagacchanti. Sadhananti sadhanā. Ayameva vā pāţho, vatthā-lankāratthāya kiñci attano dhanaŋ datvāpi osarantīti attho. Sahattanāti atta-bhāvena saddhiŋ attabhāvampi tasseva pariccajantiyo viya honti. Ativeţhaya-ntīti dhanagahaņatthāya ativiya veţhenti pīļenti.

Vividhena chandasāti nānāvidhena ākārena. Citrabimbamukhiyoti alankāravasena citrasarīrā citramukhiyo hutvā. Uhasantīti mahāhasitaŋ hasanti.

Pahasantīti mandahasitaŋ hasanti. Sambarovāti māyākārapuriso viya asurindo viya ca. Dānavaŋva hadayantarassitāti yathā ‘kuto nu āgacchatha, bho, tayo janā’ ti karaņđakajātake (jā. 1.9.87 ādayo) hadayantaranissitā anto-uda-ragatāpi dānavaŋ aticari, evaŋ aticaranti. Arakkhitā hetāti dīpeti. Na bhāsa-tīTi na virocati haritacalomasakassapakusarājāno viya. Tenāti tamhā ami-ttena katā byasanā atirekataraŋ byasananti attho. Apekkhavāti sataņho.

Kesalūnanakhachinnatajjitāti ākađđhitvā lūnakesā nakhehi chinnagattā

tajjitā pādādīhi ca tāļitāva hutvā. Yo kilesavasena etepi vippakāre karoti,

tādisaŋ hīnameva upagatā nāriyo ramanti, na ete vippakāre pariharanti,

madhurasamācāre kinkāraņā tā na ramanti. Kuņapeva makkhikāti yasmā

jegucchahatthikuņapādimhi makkhikā viya tā hīneyeva ramantīti attho. Ođđi-tanti na etā itthiyo nāma, atha kho imesu ţhānesu namucino kilesamārassa migapakkhigahaņatthaŋ luddakehi ođđitaŋ pāsañca vākarañcāti mañña-māno paññācakkhumā puriso dibbamānusikena sukhena atthiko parivajjeyya.

Ossajitvāti devamanussesu mahāsampattidāyakaŋ tapoguņaŋ chađđetvā. Yoti yo puriso anariyesu aparisuddhesu kāmaguņesu kāmaraticaritāni āca-rati. Devatāhi nirayaŋ nimissatīti so devalokena parivattitvā nirayaŋ gaņhi-ssati. Chedagāmimaņiyaŋva vāņijoti (p. 5.494) yathā bālavāņijo satasahassa-gghabhaņđaŋ datvā chedagāmimaņikaŋ gaņhāti, tathārūpo ayaŋ hotīti attho. Soti so itthīnaŋ vasaŋ gato. Aniyatoti ettakaŋ nāma kālaŋ apāyesu paccissatīti aniyato. Gaļāgaļanti devalokā vā manussalokā vā gaļitvā apāya-meva gacchatīti attho. Yathā kiŋ? Duţţhagadrabharathova uppatheti, yathā kūţagadrabhayuttaratho maggā okkamitvā uppatheyeva gacchati, tathā. Satti-simbalivananti sattisadisehi kaņţakehi yuttaŋ āyasaŋ simbalivanaŋ. Petarā-javisayanti petavisayañca kālakañcika-asuravisayañca.

Pamādinanti pamattānaŋ. Te hi pamadāsu pamattā tāsaŋ sampattīnaŋ mūlabhūtaŋ kusalaŋ na karonti, iti tesaŋ pamadā sabbā tā nāsenti nāma.

Paţipādayantīti tathāvidhaŋ purisaŋ tā pamādavaseneva akusalaŋ kāretvā

duggatiŋ paţipādenti nāma. Soņņabyamhanilayāti suvaņņamayavimānavāsiniyo. Pamadāhanatthikāti ye purisā pamadāhi anatthikā hutvā brahmacariyaŋ caranti. Kāmadhātusamatikkamāti kāmadhātusamatikkamā yā gati.

Rūpadhātuyā bhāvoTi yo kāmadhātusamatikkamagatisankhāto rūpadhātuyā bhāvo, so tesaŋ na dullabho. Vītarāgavisayūpapatti yāti yā vītarāgavisaye suddhāvāsaloke upapatti, sāpi tesaŋ na dullabhāti attho. Accantanti antā-tītaŋ avināsadhammaŋ. Acalitanti kilesehi akampitaŋ. Nibbutehīti nibbuta-kilesehi. Sucihīti sucīhi parisuddhehi evarūpaŋ nibbānaŋ na dullabhanti.

Evaŋ mahāsatto amatamahānibbānaŋ pāpetvā desanaŋ niţţhāpesi. Himavante kinnaramahoragādayo ākāse ţhitā devatā ca ‘aho buddhalīlāya kathitā’ ti sādhukāraŋ adaŋsu. Ānando gijjharājā nārado devabrāhmaņo puņņamukho ca phussakokilo attano attano parisaŋ ādāya yathāţhānameva gamiŋsu. Mahāsattopi sakaţţhānameva gato. Itare pana antarantarā gantvā mahāsattassa santike ovādaŋ gahetvā tasmiŋ ovāde ţhatvā saggaparāyaņā ahesuŋ.

Satthā (p. 5.495) imaŋ dhammadesanaŋ āharitvā jātakaŋ samodhānento osānagāthā abhāsi–

370. ‘Kuņālohaŋ tadā āsiŋ, udāyī phussakokilo;

ānando gijjharājāsi, sāriputto ca nārado; parisā buddhaparisā, evaŋ dhāretha jātakan’ ti.

Te pana bhikkhū gamanakāle satthānubhāvena gantvā āgamanakāle attano attanova ānubhāvena āgatā. Tesaŋ satthā mahāvaneyeva kamma-ţţhānaŋ kathesi. Sabbepi te taŋ divasameva arahattaŋ pāpuņiŋsu. Mahāde-vatāsamāgamo ahosi. Athassa bhagavā mahāsamayasuttaŋ (dī. ni. 2.331 ādayo) kathesi.

Kuņālajātakavaņņanā catutthā.

[537] 5. Mahāsutasomajātakavaņņanā

Kasmā tuvaŋ rasaka edisānīTi idaŋ satthā jetavane viharanto angulimālattheradamanaŋ ārabbha kathesi. Tassa uppatti ca pabbajjā ca upasampadā

ca angulimālasuttavaņņanāyaŋ (ma. ni. aţţha. 2.34 ādayo) vuttanayena

vitthārato veditabbā. So pana saccakiriyāya mūļhagabbhāya itthiyā sotthibhāvaŋ katvā tato paţţhāya sulabhapiņđo hutvā vivekamanubrūhanto aparabhāge arahattaŋ patvā abhiññātova asītiyā mahātherānaŋ abbhantaro

ahosi. Tasmiŋ kāle dhammasabhāyaŋ kathaŋ samuţţhāpesuŋ– ‘āvuso,

aho vata bhagavatā tathārūpaŋ luddaŋ lohitapāņiŋ mahācoraŋ angulimālaŋ adaņđena asatthena dametvā nibbisevanaŋ karontena dukkaraŋ

kataŋ, aho buddhā nāma dukkarakārino’ ti. Satthā gandhakuţiyaŋ ţhitova

dibbasotena taŋ kathaŋ sutvā ‘ajja mama gamanaŋ bahupakāraŋ bhavissati, mahādhammadesanā pavattissatī’ ti ñatvā anopamāya buddhalīlāya

dhammasabhaŋ gantvā varapaññattāsane nisīditvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘anacchariyaŋ, bhikkhave, idāneva paramābhisambodhiŋ pattena mayā etassa damanaŋ, svāhaŋ pubbacariyaŋ (p. 5.496) caranto padesañāņe ţhitopi etaŋ dame-n’ ti vatvā tehi yācito atītaŋ āhari.

Atīte kururaţţhe indapatthanagare korabyo nāma rājā dhammena rajjaŋ

kāresi. Tadā bodhisatto tassa aggamahesiyā kucchimhi nibbatti. Dasamāse

atikkante suvaņņavaņņaŋ puttaŋ vijāyi, sutavittatāya pana naŋ ‘sutasomo’ti sañjāniŋsu. Tamenaŋ rājā vayappattaŋ nikkhasahassaŋ datvā disāpāmokkhassa ācariyassa santike sippuggahaņatthāya takkasilaŋ pesesi. So ācariyabhāgaŋ ādāya nagarā nikkhamitvā maggaŋ paţipajji. Tadā bārāņasiyaŋ

kāsirañño putto brahmadattakumāropi tatheva vatvā pitarā pesito nagarā

nikkhamitvā tameva maggaŋ paţipajji. Atha sutasomo maggaŋ gantvā nagaradvāre sālāya phalake vissamatthāya nisīdi. Brahmadattakumāropi gantvā

tena saddhiŋ ekaphalake nisīdi. Atha naŋ sutasomo paţisanthāraŋ karonto

‘samma, maggakilantosi, kuto āgacchasī’ ti pucchitvā ‘bārāņasito’ ti vutte

‘kassa puttosī’ ti vatvā ‘kāsirañño puttomhī’ ti vutte ‘ko nāmosī’ ti vatvā ‘ahaŋ

brahmadattakumāro nāmā’ ti vutte ‘kena kāraņena idhāgatosī’ ti pucchi. So

‘sippuggahaņatthāyā’ ti vatvā ‘tvampi maggakilantosi, kuto āgacchasī’ ti

teneva nayena itaraŋ pucchi. Sopi tassa sabbaŋ ācikkhi. Te ubhopi ‘mayaŋ

khattiyā, ekācariyasseva santike sippuggahaņatthāya gacchāmā’ ti aññamaññaŋ mittabhāvaŋ katvā nagaraŋ pavisitvā ācariyakulaŋ gantvā ācariyaŋ vanditvā attano jāti-ādiŋ kathetvā sippuggahaņatthāya āgatabhāvaŋ kathesuŋ. So ‘sādhū’ ti sampaţicchi. Te ācariyabhāgaŋ datvā sippaŋ paţţha-pesuŋ.

Na kevalañca te dveva, aññepi tadā jambudīpe ekasatamattā rājaputtā

tassa santike sippaŋ uggaņhanti. Sutasomo tesaŋ jeţţhantevāsiko hutvā

sippaŋ upadisanto nacirasseva nipphattiŋ pāpuņi. So aññassa santikaŋ

agantvā ‘sahāyo me’ ti brahmadattassa kumārasseva santikaŋ gantvā tassa

piţţhi-ācariyo hutvā sippaŋ sikkhāpesi. Itaresampi anukkamena sippaŋ

niţţhitaŋ. Te anuyogaŋ datvā ācariyaŋ vanditvā sutasomaŋ parivāretvā

nikkhamiŋsu. Atha ne sutasomo maggantare ţhatvā uyyojento ‘tumhe attano

attano pitūnaŋ sippaŋ dassetvā rajjesu (p. 5.497) patiţţhahissatha, patiţţhitā

ca pana mamovādaŋ kareyyāthā’ ti āha. ‘Kiŋ, ācariyā’ ti? ‘Pakkhadivasesu

uposathikā hutvā mā ghātaŋ kareyyāthā’ ti. Te ‘sādhū’ ti sampaţicchiŋsu.

Bodhisattopi angavijjāpāţhakattā ‘anāgate bārāņasiyaŋ brahmadattakumāraŋ nissāya mahābhayaŋ uppajjissatī’ ti ñatvā te evaŋ ovaditvā uyyojesi.

Te sabbepi attano attano janapadaŋ gantvā pitūnaŋ sippaŋ dassetvā

rajjesu patiţţhāya patiţţhitabhāvañceva ovāde vattanabhāvañca jānāpetuŋ

paņņākārena saddhiŋ paņņāni pahiņiŋsu. Mahāsatto taŋ pavattiŋ sutvā

‘appamattāva hothā’ ti paņņāni paţipesesi.

Tesu bārāņasirājā vinā maŋsena bhattaŋ na bhuñjati. Uposathadivasatthāyapissa maŋsaŋ gahetvā ţhapesi. Athekadivasaŋ evaŋ ţhapitamaŋsaŋ

bhattakārakassa pamādena rājagehe koleyyakasunakhā khādiŋsu. Bhattakārako taŋ maŋsaŋ aditvā kahāpaņamuţţhiŋ ādāya carantopi maŋsaŋ uppādetuŋ asakkonto ‘sace amaŋsakabhattaŋ upanāmessāmi, jīvitaŋ me

natthi, kiŋ nu kho karissāmī’ ti cintetvā ‘attheso upāyo’ ti vikāle āmakasusānaŋ gantvā muhuttamatassa purisassa ūrumaŋsaŋ āharitvā supakkaŋ

pacitvā bhattaŋ upanāmesi. Rañño maŋsakhaņđaŋ jivhagge ţhapitamatta-meva satta rasaharaņisahassāni phari, sakalasarīraŋ khobhetvā aţţhāsi. Kinkāraņā? Pubbe cassa sevanatāya. So kira atītānantare attabhāve yakkho hutvā bahuŋ manussamaŋsaŋ khāditapubbo, tenassa taŋ piyaŋ ahosi. So ‘sacāhaŋ tuņhīyeva bhuñjissāmi, na me ayaŋ imaŋ maŋsaŋ kathessatī’ ti cintetvā saha kheļena bhūmiyaŋ pātesi. ‘Niddosaŋ, deva, khādāhī’ ti vutte manusse paţikkamāpetvā ‘ahametassa niddosabhāvaŋ jānāmi, kiŋ nāmetaŋ maŋsan’ ti pucchi. ‘Purimadivasesu paribhogamaŋsameva, devā’ ti. ‘Nanu aññasmiŋ kāle ayaŋ raso natthī’ ti? ‘Ajja supakkaŋ, devā’ ti. ‘Nanu pubbepi evameva pacasī’ ti. Atha naŋ tuņhībhūtaŋ ñatvā ‘sabhāvaŋ kathehi, no ce kathesi, jīvitaŋ te natthī’ ti āha. So abhayaŋ yācitvā yathābhūtaŋ kathesi. Rājā ‘mā saddamakāsi, pakatiyā pacanakamaŋsaŋ tvaŋ khāditvā mayhaŋ manussamaŋsameva pacāhī’ ti āha. ‘Nanu dukkaraŋ, devā’ ti? ‘Mā bhāyi, na dukkaran’ ti. ‘Nibaddhaŋ kuto labhissāmi, devā’ ti? ‘Nanu bandhanāgāre bahū manussā’ ti. So tato paţţhāya tathā akāsi.

Aparabhāge (p. 5.498) bandhanāgāre manussesu khīņesu ‘idāni kiŋ kari-ssāmi, devā’ ti āha. ‘Antarāmagge sahassabhaņđikaŋ khipitvā yo taŋ gaņhāti, taŋ “coro” ti gahetvā mārehī’ ti āha. So tathā akāsi. Aparabhāge rāja-bhayena sahassabhaņđikaŋ olokentampi adisvā ‘idāni kiŋ karissāmī’ ti āha. ‘Yadā bherivelāya nagaraŋ ākulaŋ hoti, tadā tvaŋ pana ekasmiŋ gharasa-ndhimhi vā vīthiyaŋ vā catukke vā ţhatvā manusse māretvā maŋsaŋ gaņhā-hī’ ti. So tato paţţhāya tathā katvā thūlamaŋsaŋ ādāya gacchati. Tesu tesu ţhānesu kaļevarāni dissanti. Mama mātā na paññāyati, mama pitā na paññā-yati, mama bhātā bhaginī ca na paññāyati, manussānaŋ paridevanasaddo sūyati. Nāgarā bhītatasitā ‘ime manusse sīho nu kho khādati, byaggho nu kho khādati, yakkho nu kho khādatī’ ti olokentā pahāramukhaŋ disvā ‘eko manussakhādako coro ime khādatī’ ti maññanti. Mahājanā rājangaņe sannipa-titvā upakkosiŋsu. Rājā ‘kiŋ, tātā’ ti pucchi. ‘Deva imasmiŋ nagare manu-ssakhādako coro atthi, taŋ gaņhāpethā’ ti āhaŋsu. ‘Ahaŋ kathaŋ taŋ jāni-ssāmi, kiŋ ahaŋ nagaraŋ rakkhantopi carāmī’ ti.

Mahājanā ‘rājā nagarena anatthiko, kāļahatthisenāpatissa ācikkhissāmā’ ti gantvā tassa taŋ kathetvā ‘coraŋ pariyesituŋ vaţţatī’ ti vadiŋsu. So

‘sādhu sattāhaŋ āgametha, pariyesitvā coraŋ dassāmī’ ti mahājane uyyojetvā purise āņāpesi, ‘tātā, nagare kira manussakhādako coro atthi, tumhe

tesu tesu ţhānesu nilīyitvā taŋ gaņhathā’ ti. Te ‘sādhū’ ti sampaţicchitvā tato

paţţhāya nagaraŋ pariggaņhanti. Bhattakārakopi ekasmiŋ gharasandhimhi

sampaţicchanno hutvā ekaŋ itthiŋ māretvā ghanaghanamaŋsaŋ ādāya

pacchiyaŋ pūretuŋ ārabhi. Atha naŋ te purisā gahetvā pothetvā pacchābāhaŋ bandhitvā ‘gahito manussakhādako coro’ ti mahāsaddaŋ kariŋsu.

Mahājano taŋ parivāresi. Atha naŋ suţţhu bandhitvā maŋsapacchiŋ gīvāya

bandhitvā ādāya senāpatissa dassesuŋ. Senāpati taŋ disvā ‘kiŋ nu kho esa

imaŋ maŋsaŋ khādati, udāhu aññena maŋsena missetvā vikkiņāti, udāhu (p. 5.499)aññassa vacanena māretī’ ti cintetvā tamatthaŋ pucchanto paţhamaŋ gātha-māha–

371. ‘Kasmā tuvaŋ rasaka edisāni, karosi kammāni sudāruņāni;

hanāsi itthī purise ca mūļho, maŋsassa hetu adu dhanassa kāraņā’ ti.

Tattha rasakāti bhattakāraņaŋ ālapati.

Ito paraŋ uttānasambandhāni vacanapaţivacanāni pāļivaseneva veditabbāni–

372. ‘Na attahetū na dhanassa kāraņā, na puttadārassa sahāyañātinaŋ;

bhattā ca me bhagavā bhūmipālo, so khādati maŋsaŋ bhadantedisaŋ.

373. ‘Sace tuvaŋ bhatturatthe payutto, karosi kammāni sudāruņāni;

pātova antepuraŋ pāpuņitvā, lapeyyāsi me rājino sammukhe taŋ.

374. ‘Tathā karissāmi ahaŋ bhadante, yathā tuvaŋ bhāsasi kāļahatthi;

pātova antepuraŋ pāpuņitvā, vakkhāmi te rājino sammukhe tan’ ti.

Tattha bhagavāti gāravādhivacanaŋ. Sace tuvanti ‘saccaŋ nu kho

bhaņati, udāhu maraņabhayena musā bhaņatī’ ti vīmaŋsanto evamāha.

Tattha sudāruņānīti manussaghātakammāni. Sammukhe tanti sammukhe

ţhatvā evaŋ vadeyyāsīti. So sampaţicchanto gāthamāha.

Atha naŋ senāpati gāļhabandhanameva sayāpetvā vibhātāya rattiyā amaccehi ca nāgarehi ca saddhiŋ mantetvā sabbesu ekacchandesu jātesu sabbaţţhānesu ārakkhaŋ ţhapetvā nagaraŋ hatthagataŋ katvā rasakassa gīvāyaŋ

maŋsapacchiŋ (p. 5.500) bandhitvā ādāya rājanivesanaŋ pāyāsi. Sakalanagaraŋ viravi. Rājā hiyyo bhuttapātarāso sāyamāsampi alabhitvā ‘rasako

idāni āgacchissati, idāni āgacchassatī’ ti nisinnova taŋ rattiŋ vītināmetvā

‘ajjapi rasako nāgacchati, nāgarānañca mahāsaddo sūyati, kiŋ nū kho etan’-ti vātapānena olokento taŋ tathā ānīyamānaŋ disvā ‘pākaţaŋ idaŋ kāraņaŋ jātan’ ti cintetvā satiŋ upaţţhapetvā pallankeyeva nisīdi. Kāļahatthipi naŋ upasankamitvā anuyuñji, sopissa kathesi. Tamatthaŋ pakāsento satthā āha–

375. ‘Tato ratyā vivasāne, sūriyuggamanaŋ pati;

kāļo rasakamādāya, rājānaŋ upasankami; upasankamma rājānaŋ, idaŋ vacanamabravi.

376. ‘Saccaŋ kira mahārāja, rasako pesito tayā.

hanati itthipurise, tuvaŋ maŋsāni khādasi.

377. ‘Evameva tathā kāļa, rasako pesito mayā;

mama atthaŋ karontassa, kimetaŋ paribhāsasī’ ti.

Tattha kāļāti kāļahatthi. Evamevāti tena senāpatinā tejavantena anuyutto

rājā musā vattuŋ asakkonto evamāha. Tattha tathāti idaŋ purimassa vevacanaŋ. Mama atthanti mama vuđđhiŋ. Karontassāti karontaŋ. Kimetanti

kasmā etaŋ. Paribhāsasīti aho dukkaraŋ karosi, kāļahatthi tvaŋ nāma

aññaŋ coraŋ aggahetvā mama pesanakārakaŋ gaņhāsīti tassa bhayaŋ

janento kathesi.

Taŋ sutvā senāpati ‘ayaŋ sakeneva mukhena paţijānāti, aho sāhasiko,

ettakaŋ nāma kālaŋ ime manussā etena khāditā, vāressāmi nan’ ti cintetvā

āha– ‘mahārāja, mā evaŋ kari, mā manussamaŋsaŋ khādasī’ ti. ‘Kāļahatthi kiŋ kathesi, nāhaŋ viramituŋ sakkomī’ ti. ‘Mahārāja, sace na viramissasi, attānañca raţţhañca nāsessasī’ ti. ‘Evaŋ nassantepi ahaŋ neva tato

viramituŋ sakkomī’ ti. Tato senāpati tassa saññāpanatthāya vatthuŋ āharitvā dasseti– atītasmiñhi kāle mahāsamudde cha mahāmacchā ahesuŋ.

Tesu ānando timinando ajjhārohoti (p. 5.501) ime tayo macchā pañcayojanasa-tikā, timingalo timirapingalo mahātimirapingaloti ime tayo macchā sahassa-yojanikā honti. Te sabbepi pāsāņasevālabhakkhā ahesuŋ. Tesu ānando mahāsamuddassa ekapasse vasati. Taŋ bahū macchā dassanāya upasanka-manti, ekadivasaŋ ‘sabbesaŋ dvipadacatuppadānaŋ sattānaŋ rājā paññā-yati, amhākaŋ rājā natthi, mayampetaŋ rājānaŋ karissāmā’ ti cintetvā sabbe ekacchandā hutvā ānandaŋ rājānaŋ kariŋsu. Te macchā tato paţţhāya tassa sāyaŋ pātova upaţţhānaŋ gacchanti.

Athekadivasaŋ ānando ekasmiŋ pabbate pāsāņasevālaŋ khādanto ajānitvā ‘sevālo’ ti saññāya ekaŋ macchaŋ khādi. Tassa taŋ maŋsaŋ khādantassa sakalasarīraŋ sankhobhesi. So ‘kiŋ nu kho idaŋ ativiya madhun’ ti nīharitvā olokento macchamaŋsakhaņđaŋ disvā ‘ettakaŋ kālaŋ ajānitvā na khādāmī’ ti cintetvā ‘sāyaŋ pātopi macchānaŋ āgantvā gamanakāle ekaŋ dve macche khādissāmi, pākaţaŋ katvā khādiyamāne ekopi maŋ na upasankamissati, sabbe palāyissanti, paţicchanno hutvā pacchā osakkitosa-kkitaŋ paharitvā khādissāmī’ ti tathā katvā khādi. Macchā parikkhayaŋ gacchantā cintayiŋsu. ‘Kuto nu kho ñātīnaŋ bhayaŋ uppajjissatī’ ti. Atheko paņđito maccho ‘mayhaŋ ānandassa kiriyā na ruccati, pariggaņhissāmi nan’-ti macchesu upaţţhānaŋ gatesu ānandassa kaņņapatte paţicchanno aţţhāsi. Ānando macche uyyojetvā sabbapacchato gacchantaŋ macchaŋ khādi. So paņđitamaccho tassa kiriyaŋ disvā itaresaŋ ārocesi. Te sabbepi bhītatasitā palāyiŋsu.

Ānando tato paţţhāya macchamaŋsagiddhena aññaŋ gocaraŋ na gaņhi.

So jighacchāya pīļito kilanto ‘kahaŋ nu kho ime gatā’ ti te macche pariyesanto ekaŋ pabbataŋ disvā ‘mama bhayena imaŋ pabbataŋ nissāya

vasanti maññe, pabbataŋ parikkhipitvā upadhāressāmī’ ti nanguţţhena ca

sīsena ca ubho passe parikkhipitvā gaņhi. Tato ‘sace idha vasanti, palāyissantī’ ti pabbataŋ parikkhipantaŋ attano nanguţţhaŋ disvā ‘ayaŋ maccho maŋ

vañcetvā pabbataŋ nissāya vasatī’ ti kuddho paņņāsayojanamattaŋ sakananguţţhakhaņđaŋ aññamacchasaññāya daļhaŋ gahetvā murumurāyanto (p. 5.502)

khādi, dukkhavedanā uppajji. Lohitagandhena macchā sannipatitvā luñjitvā

khādantā yāva sīsā āgamaŋsu. Mahāsarīratāya parivattetuŋ asakkonto

tattheva jīvitakkhayaŋ pāpuņi, pabbatarāsi viya aţţhirāsi ahosi. Ākāsacārino tāpasaparibbājakā manussānaŋ kathayiŋsu. Sakalajambudīpe manussā jāniŋsu. Taŋ vatthuŋ āharitvā dassento kāļahatthi āha–

378. ‘Ānando sabbamacchānaŋ, khāditvā rasagiddhimā;

parikkhīņāya parisāya, attānaŋ khādiyā mato.

379. ‘Evaŋ pamatto rasagārave ratto, bālo yadī āyati nāvabujjhati;

vidhamma putte caji ñātake ca, parivattiya attānaññeva khādati.

380. ‘Idaŋ te sutvāna vigetu chando, mā bhakkhayī rāja manussamaŋsaŋ.

mā tvaŋ imaŋ kevalaŋ vārijova, dvipadādhipa suññamakāsi raţţhan’ ti.

Tattha ānandoti, mahārāja, atītasmiŋ kāle mahāsamudde pañcasatayoja-niko ānando nāma mahāmaccho sabbesaŋ macchānaŋ rājā mahāsamu-ddassa ekapasse ţhito. Khāditvāti sakajātikānaŋ macchānaŋ rasagiddhimā macche khāditvā. Parikkhīņāyāti macchaparisāya khayappattāya. Attānanti aññaŋ gocaraŋ aggahetvā pabbataŋ parikkhipanto paņņāsayojanamattaŋ attano nanguţţhakhaņđaŋ aññamacchasaññāya khāditvā mato maraņa-ppatto hutvā idāni mahāsamudde pabbatamatto aţţhirāsi ahosi. Evaŋ pama-ttoti yathā mahāmaccho ānando, evampi tathā tvaŋ taņhārasagiddhiko hutvā pamatto pamādabhāvappatto.

Rasagārave rattoti manussamaŋsassa rasagārave ratto atirattacitto hoti. BāloTi yadi bālo duppañño āyatiŋ anāgate kāle uppajjanakadukkhaŋ nāvabu-jjhati na jānāti. Vidhammāti vidhametvā vināsetvā (p. 5.503). Putteti puttadhī-taro ca. Ñātake cāti sesañātake ca sahāye ca, vidhamma putte ca cajitvā ñātake cāti attho. Parivattiyāti aññaŋ āhāraŋ alabhitvā jighacchāya pīļito sakalanagaraŋ parivattiya vicaritvā manussamaŋsaŋ alabhitvā attānaŋ khādanto ānando maccho viya attāna-ññeva khādati.

Idaŋ te sutvānāti, mahārāja, te tuyhaŋ mayā ānītaŋ idaŋ udāharaņaŋ sutvā chando manussamaŋsakhādanacchando vigetu vigacchatu viramatu. Mā bhakkhayīti rāja manussamaŋsaŋ mā bhakkhayi mā khādi. Mā tvaŋ imaŋ kevalanti mahāsamuddaŋ suññaŋ karonto vārijo ānando maccho iva, bho dvipadādhipa, dvipadānaŋ manussānaŋ, issara mahārāja, tvaŋ kevalaŋ saccato imaŋ tava kāsiraţţhaŋ nagaraŋ suññaŋ mā akāsīti attho.

Taŋ sutvā rājā, ‘bho kāļahatthi, na tvameva upamaŋ jānāsi, ahampi jānā-mī’ ti manussamaŋsagiddhatāya porāņakavatthuŋ āharitvā dassento āha–

381. ‘Sujāto nāma nāmena, oraso tassa atrajo;

jambupesimaladdhāna, mato so tassa sankhaye.

382. ‘Evameva ahaŋ kāļa, bhutvā bhakkhaŋ rasuttamaŋ;

aladdhā mānusaŋ maŋsaŋ, maññe hissāmi jīvitan’ ti.

Tattha sujāto nāmāti kāļahatthi kuţumbiko nāmena sujāto nāma, tassa

atrajo putto oraso jambupesiŋ aladdhāna alabhitvāna. Matoti yathā tassā

jambupesiyā sankhaye so kuţumbikaputto mato, evameva ahaŋ rasuttamaŋ aññarasānaŋ uttamaŋ manussānaŋ maŋsaŋ bhutvā Bhuñjitvā aladdhā manussamaŋsaŋ jīvitaŋ hissāmīti maññe maññāmi.

Atīte (p. 5.504) kira bārāņasiyaŋ sujāto nāma kuţumbiko loņambilasevanatthāya himavantato āgatāni pañca isisatāni attano uyyāne vasāpetvā upaţţhāsi. Ghare cassa nibaddhaŋ pañcasatamattā bhikkhā ahosi. Te pana

tāpasā kadāci janapadepi bhikkhāya caranti, kadāci mahājambupesiŋ āharitvā khādanti. Tesaŋ jambupesiŋ āharitvā khādanakāle sujāto cintesi– ‘ajja bhaddantānaŋ tayo cattāro divasā anāgacchantānaŋ, kahaŋ nu kho gatā’ ti. So attano puttakaŋ anguliyaŋ gāhāpetvā tesaŋ bhattakiccakāle tattha aga-māsi. Tasmiŋ samaye mahallakānaŋ mukhavikkhālanakāle udakaŋ datvā sabbanavako jambupesiŋ khādati. Sujāto tāpase vanditvā nisinno– ‘kiŋ, bhante, khādathā’ ti pucchi. ‘Mahājambupesiŋ, āvuso’ ti. Taŋ sutvā kumāro pipāsaŋ uppādesi. Athassa gaņajeţţhako tāpaso thokaŋ dāpesi. So taŋ khāditvā madhurarase bajjhitvā– ‘jambupesiŋ me dethā’ ti punappunaŋ yāci. Kuţumbiko dhammaŋ suņanto, ‘puttaka, mā viravi, gehaŋ gantvā khādissa-sī’ ti taŋ vañcetvā ‘imaŋ nissāya bhadantā ukkaņţheyyun’ ti taŋ samassā-sento isigaņaŋ anāpucchitvā gehaŋ gato. Gatakālato paţţhāya cassa putto ‘jambupesiŋ me dethā’ ti paridevi. Sujāto ‘isayopi ācikkhissāmī’ ti uyyānaŋ gato. Te isayopi ‘idha ciraŋ vasimhā’ ti himavantameva gatā. Ārāme isayo apassanto tassa jambu-ambapanasamocādīnaŋ pesiyo madhusakkharacu-ņņasaŋyuttā adāsi. Tā tassa jivhagge ţhapitamattā halāhalavisasadisā honti. So sattāhaŋ nirāhāro hutvā jīvitakkhayaŋ pāpuņi. Rājā idaŋ kāraņaŋ āha-ritvā dassento evamāha.

Tato kāļahatthi ‘ayaŋ rājā ativiya rasagiddho, aparānipissa udāharaņāni

āharissāmī’ ti cintetvā, ‘mahārāja, viramāhī’ ti āha. ‘Ahaŋ viramituŋ na

sakkomī’ ti. Deva, sace na viramissasi, tuvaŋ ñātimaņđalato ceva rajjasirito

ca parihāyissasi. Atītasmiñhi, mahārāja, idheva bārāņasiyaŋ pañcasīlarakkhakaŋ sotthiyakulaŋ ahosi (p. 5.505). Tassa kulassa ekaputtako ahosi. So

mātāpitūnaŋ piyo manāpo ahosi paņđito byatto tiņņaŋ vedānaŋ pāragū. So

samavayehi taruņehi saddhiŋ gaņabandhanena vicari. Sesā gaņabandhā

macchamaŋsādīni khādantā suraŋ pivanti. Māņavo maŋsādīni na khādati,

suraŋ na pivati. Te mantayiŋsu– ‘ayaŋ surāya apivanato amhākaŋ mūlaŋ

na deti, upāyena naŋ suraŋ pāyessāmā’ ti. Te sannipatitvā, ‘samma, chaņakīļaŋ kīļissāmā’ ti āhaŋsu. ‘Samma, tumhe suraŋ pivatha, ahaŋ suraŋ na

pivāmi, tumheva gacchathā’ ti. ‘Samma, tava pivanatthāya khīraŋ gaņhāpessāmā’ ti. So ‘sādhū’ ti sampaţicchi. Dhuttā uyyānaŋ gantvā paduminipattesu tikhiņasuraŋ bandhāpetvā ţhapayiŋsu. Atha nesaŋ pānakāle māņavassa khīraŋ upanayiŋsu. Atha eko dhutto ‘pokkharamadhuŋ, bho, āharā’ ti āharāpetvā paduminipattapuţaŋ heţţhā chiddaŋ katvā angulīhi mukhe

ţhapetvā ākađđhi. Evaŋ itarepi āharāpetvā piviŋsu. Māņavo ‘kiŋ nāmetan’ti pucchi. ‘Pokkharamadhunāmā’ ti. ‘Ahampi thokaŋ labhissāmi, detha

bhonto’ ti. Tassapi dāpayiŋsu. So pokkharamadhusaññāya suraŋ pivi.

Athassa angārapakkamaŋsaŋ adaŋsu, tampi khādi.

Evamassa punappunaŋ pivantassa mattakāle ‘na etaŋ pokkharamadhu, surā esā’ ti vadiŋsu. So ‘ettakaŋ kālaŋ evaŋ madhurarasaŋ na jāniŋ, āha-ratha, bho, suran’ ti āha. Te āharitvā punapi adaŋsu. Pipāsā mahatī ahosi. Athassa punapi yācantassa ‘khīņā’ ti vadiŋsu. So ‘handa taŋ, bho, āharāpe-thā’ ti angulimuddikaŋ adāsi, so sakaladivasaŋ tehi saddhiŋ pivitvā matto rattakkho kampanto vilapanto gehaŋ gantvā nipajji. Athassa pitā surāya pivi-tabhāvaŋ ñatvā vigate matte, ‘tāta, ayuttaŋ te kataŋ sottiyakule jātena suraŋ pivantena, mā puna evaŋ akāsī’ ti āha. ‘Tāta, ko mayhaŋ doso’ ti. ‘Surāya pivitabhāvo’ ti. ‘Tāta, kiŋ kathesi, mayā evarūpaŋ madhurarasaŋ ettakaŋ kālaŋ aladdhapubban’ ti. Brāhmaņo punappunaŋ yāci. Sopi ‘na sakkomi viramitun’ ti āha. Atha brāhmaņo ‘evaŋ sante amhākaŋ kulavaŋso ca ucchijjissati, dhanañca vinassissatī’ ti cintetvā gāthamāha–

383. ‘Māņava abhirūposi, kule jātosi sotthiye;

na tvaŋ arahasi tāta, abhakkhaŋ bhakkhayetave’ ti.

Tattha (p. 5.506), māņavāti, māņava, tvaŋ abhirūpo asi, sotthiye kule jātopi asi. Abhakkhaŋ bhakkhayetaveti, tāta, tvaŋ abhakkhitabbayuttakaŋ bhakkhayituŋ na arahasi.

Evañca pana vatvā, ‘tāta, virama, sace na viramasi, ahaŋ taŋ ito gehā nikkhāmessāmi, tava raţţhā pabbājanīyakammaŋ karissāmī’ ti āha. Māņavo ‘evaŋ santepi ahaŋ suraŋ jahituŋ na sakkomī’ ti vatvā gāthādvayamāha–

384. ‘Rasānaŋ aññataraŋ etaŋ, kasmā maŋ tvaŋ nivāraye;

sohaŋ tattha gamissāmi, yattha lacchāmi edisaŋ.

385. ‘Sovāhaŋ nippatissāmi, nate vacchāmi santike;

yassa me dassanena tvaŋ, nābhinandasi brāhmaņā’ ti.

Tattha rasānanti loņambilatittakakaţukakhārikamadhurakasāvasankhā-tānaŋ sattannaŋ rasānaŋ aññataraŋ uttamarasametaŋ majjaŋ nāma. Sovā-hanti so ahaŋ eva. Nippatissāmīti nikkhamissāmi.

Evañca pana vatvā ‘nāhaŋ surāpānā viramissāmi, yaŋ te ruccati, taŋ karohī’ ti āha. Atha brāhmaņo ‘tayi amhe pariccajante mayampi taŋ paricca-jissāmā’ ti vatvā gāthamāha–

386. ‘Addhā aññepi dāyāde, putte lacchāma māņava;

tvañca jamma vinassasu, yattha pattaŋ na taŋ suņe’ ti.

Tattha yattha pattanti yattha gataŋ taŋ ‘asukaţţhāne nāma vasatī’ ti na suņoma, tattha gacchāhīti attho.

Atha naŋ vinicchayaŋ netvā aputtabhāvaŋ katvā nīharāpesi. So apara-bhāge nippaccayo kapaņo jiņņapilotikaŋ nivāsetvā kapālahattho piņđāya caranto aññataraŋ kuţţaŋ nissāya kālamakāsi. Idaŋ kāraņaŋ āharitvā kāļa-hatthi rañño dassetvā, ‘mahārāja, sace tvaŋ amhākaŋ vacanaŋ na kari-ssasi, pabbājanīyakammaŋ te karissantī’ ti vatvā gāthamāha–

387. ‘Evameva (p. 5.507) tuvaŋ rāja, dvipadinda suņohi me;

pabbājessanti taŋ raţţhā, soņđaŋ māņavakaŋ yathā’ ti.

Tattha dvipadindāti dvipadānaŋ inda, bho mahārāja, me mama vacanaŋ suņohi tuvaŋ, evameva soņđaŋ māņavakaŋ yathā taŋ bhavantaŋ raţţhato pabbājessanti.

Evaŋ kāļahatthinā upamāya āhaţāyapi rājā tato viramituŋ asakkonto apa-rampi udāharaņaŋ dassetuŋ āha–

388. ‘Sujāto nāma nāmena, bhāvitattāna sāvako;

Accharaŋ kāmayantova, na so bhuñji na so pivi.

389. ‘Kusaggenudakamādāya, samudde udakaŋ mine;

evaŋ mānusakā kāmā, dibbakāmāna santike.

390. ‘Evameva ahaŋ kāļa, bhutvā bhakkhaŋ rasuttamaŋ;

aladdhā mānusaŋ maŋsaŋ, maññe hissāmi jīvitan’ ti.

Vatthu heţţhā vuttasadisameva.

Tattha bhāvitattānāti bhāvitacittānaŋ tesaŋ pañcannaŋ isisatānaŋ.

Accharaŋ kāmayantovāti so kira tesaŋ isīnaŋ mahājambupesiyā khādanakāle anāgamanaŋ viditvā ‘kiŋ nu kho kāraņā na āgacchanti, sace katthaci

gatā, jānissāmi, no ce, atha nesaŋ santike dhammaŋ suņissāmī’ ti uyyānaŋ

gantvā isigaņe vanditvā gaņajeţţhakassa santike dhammaŋ suņanto nisinnova sūriye atthangate uyyojiyamānopi ‘ajja idheva vasissāmī’ ti vatvā isigaņaŋ vanditvā paņņasālaŋ pavisitvā nipajji. Rattibhāge sakko devarājā

devaccharāsanghaparivuto saddhiŋ attano paricārikāhi isigaņaŋ vandituŋ

āgato, sakalārāmo ekobhāso ahosi. Sujāto ‘kiŋ nu kho etan’ ti uţţhāya paņņa-sālachiddena olokento sakkaŋ isigaņaŋ vandituŋ āgataŋ devaccharāpari-vutaŋ disvā accharānaŋ saha dassanena rāgaratto ahosi. Sakko nisīditvā dhammakathaŋ sutvā sakaţţhānameva gato. Kuţumbikopi punadivase isi-gaņaŋ vanditvā (p. 5.508) pucchi– ‘bhante, ko nāmesa rattibhāge tumhākaŋ vandanatthāya āgato’ ti? ‘Sakko, āvuso’ ti. ‘Taŋ parivāretvā nisinnā kā nāme-tā’ ti? ‘Devaccharā nāmetā’ ti. So isigaņaŋ vanditvā gehaŋ gantvā gatakā-lato paţţhāya ‘accharaŋ me detha, accharaŋ me dethā’ ti vilapi. Ñātakā pari-vāretvā ‘bhūtāviţţho nu kho’ ti accharaŋ pahariŋsu. So ‘nāhaŋ etaŋ accharaŋ kathemi, devaccharaŋ kathemī’ ti vatvā ‘ayaŋ accharā’ ti alanka-ritvā ānītaŋ bhariyampi gaņikampi olokento ‘nāyaŋ accharā, yakkhinī esā, devaccharaŋ me dethā’ ti vilapanto nirāhāro hutvā tattheva jīvitakkhayaŋ pāpuņi. Tena vuttaŋ–

‘Accharaŋ kāmayantova, na so bhuñji na so pivī’ ti.

Kusaggenudakamādāya, samudde udakaŋ mineti, samma kāļahatthi, yo

kusaggeneva udakaŋ gahetvā ‘ettakaŋ siyā mahāsamudde udakan’ ti tena saddhiŋ upamāya mineyya, so kevalaŋ mineyyeva, kusagge pana udakaŋ atiparittakameva. Yathā taŋ, evaŋ mānusakā kāmā dibbakāmānaŋ santike, tasmā so sujāto aññaŋ itthiŋ na olokesi, accharameva patthento mato. Eva-mevāti yathā so dibbakāmaŋ alabhanto jīvitaŋ jahi, evaŋ ahampi uttama-rasaŋ manussamaŋsaŋ alabhanto jīvitaŋ jahissāmīti vadati.

Taŋ sutvā kāļahatthi ‘ayaŋ rājā ativiya rasagiddho, saññāpessāmi nan’ ti sakajātikānaŋ maŋsaŋ khāditvā ākāsacarā suvaņņahaŋsāpi tāva vina-ţţhāti dassetuŋ gāthādvayamāha–

391. ‘Yathāpi te dhataraţţhā, haŋsā vehāyasangamā;

abhuttaparibhogena, sabbe abbhatthataŋ gatā.

392. ‘Evameva tuvaŋ rāja, dvipadinda suņohi me;

abhakkhaŋ rāja bhakkhesi, tasmā pabbājayanti tan’ ti.

Tattha abhuttaparibhogenāTi attano samānajātikānaŋ paribhogena. Abbhatthataŋ gatāti sabbe maraņameva pattā. Atīte kira cittakūţe suvaņņaguhāyaŋ

navuti haŋsasahassāni vasanti. Te vassike cattāro māse na nikkhamanti,

sace nikkhameyyuŋ, udakapuņņehi pattehi uppatituŋ asakkontā (p. 5.509)

mahāsamuddeyeva pateyyuŋ, tasmā na ca nikkhamanti. Upakaţţhe pana

vassakāle jātassarato sayaŋjātasāliyo āharitvā guhaŋ pūretvā sāliŋ

khādantā vasanti. Tesaŋ pana guhaŋ paviţţhakāle guhadvāre eko rathacakkappamāņo uņņanābhi nāma makkaţako ekekasmiŋ māse ekekaŋ jālaŋ

vinandhati. Tassa ekekaŋ suttaŋ gorajjuppamāņaŋ hoti. Haŋsā ‘taŋ jālaŋ

bhindissatī’ ti ekassa taruņahaŋsassa dve koţţhāse denti. So vigate deve

purato gantvā taŋ jālaŋ bhindati. Tena maggena sesā gacchanti. Athekasmiŋ kāle pañca māse vasso vuţţho ahosi. Haŋsā khīņagocarā ‘kiŋ nu kho kattabban’ ti mantetvā ‘mayaŋ jīvantā aņđāni labhissāmā’ ti paţhamaŋ aņđāni khādiŋsu, tato potake, tato jiņņahaŋse. Pañcamāsaccayena vassaŋ apagataŋ. Makkaţako pañca jālāni vinandhi. Haŋsā sakajātikānaŋ maŋsaŋ khāditvā appathāmā jātā. Dviguņakoţţhāsalābhī haŋsataruņo jāle paharitvā cattāri bhindi, pañcamaŋ chindituŋ nāsakkhi, tattheva laggi. Athassa sīsaŋ vijjhitvā makkaţako lohitaŋ pivi. Aññopi āgantvā jālaŋ pahari, sopi tattheva laggīti evaŋ sabbesaŋ makkaţako lohitaŋ pivi. Tadā dhataraţţhakulaŋ ucchinnanti vadanti. Tena vuttaŋ ‘sabbe abbhatthataŋgatā’ ti.

Evameva tuvanti yathā ete haŋsā abhakkhaŋ sakajātikamaŋsaŋ

khādiŋsu, tathā tvampi khādasi, sakalanagaraŋ bhayappattaŋ, virama,

mahārājāti. Tasmā pabbājayanti tanti yasmā abhakkhaŋ sakajātikamaŋsaŋ bhakkhesi, tasmā ime nagaravāsino taŋ raţţhā pabbājayanti.

Rājā aññampi upamaŋ vattukāmo ahosi. Nāgarā pana uţţhāya, ‘sāmi senāpati, kiŋ karosi, kiŋ manussamaŋsakhādakaŋ coraŋ gahetvā vicarasi, sace na viramissati, raţţhato naŋ pabbājehī’ ti vatvā nāssa kathetuŋ adaŋsu.

Rājā bahūnaŋ kathaŋ sutvā bhīto puna vattuŋ nāsakkhi. Punapi naŋ senāpati ‘kiŋ mahārāja viramituŋ sakkhissasi, udāhu na sakkhissasī’ ti vatvā ‘na

sakkomī’ ti vutte sabbaŋ orodhagaņañca puttadhītaro ca sabbālankārapaţimaņđite passe ţhapetvā, ‘mahārāja, ime ñātimaņđale ceva amaccagaņañca

rajjasiriñca olokehi, mā vinassi, virama manussamaŋsato’ ti āha. Rājā ‘na (p. 5.510)

mayhaŋ ete manussamaŋsato piyatarā’ ti vatvā ‘tena hi, mahārāja, imamhā

nagarā ca raţţhā ca nikkhamathā’ ti vutte, ‘kāļahatthi, na me rajjenattho,

nagarā nikkhamāmi, ekaŋ pana me khaggañca rasakañca bhājanañca dehī’ti āha. Athassa khaggañca maŋsapacanabhājanañca pacchiñca ukkhipāpetvā rasakañca datvā raţţhā pabbājanīyakammaŋ kariŋsu.

So khaggañca rasakañca ādāya nagarā nikkhamitvā araññaŋ pavisitvā

ekasmiŋ nigrodhamūle vasanaţţhānaŋ katvā tattha vasanto aţavimagge

ţhatvā manusse māretvā āharitvā rasakassa deti. Sopissa maŋsaŋ pacitvā

upanāmeti. Evaŋ ubhopi jīvanti. Manussagahaņakāle ‘ahaŋ are manussacoro porisādo’ ti vatvā tasmiŋ pakkhante koci sakabhāvena saņţhātuŋ na

sakkoti, sabbe bhūmiyaŋ patanti. Tesu yaŋ icchati, taŋ uddhaŋpādaŋ

adhosīsaŋ katvā āharitvā rasakassa deti. So ekadivasaŋ araññe kañci

manussaŋ alabhitvā āgato rasakena ‘kiŋ devā’ ti vutte ‘uddhane ukkhaliŋ āropehī’ ti āha. ‘Maŋsaŋ kahaŋ, devā’ ti? ‘Labhissāmahaŋ maŋsan’ ti. So ‘natthi me dāni jīvitan’ ti kampamāno uddhane aggiŋ katvā ukkhaliŋ āropesi. Atha naŋ porisādo asinā māretvā maŋsaŋ pacitvā khādi. Tato paţţhāya eka-kova jāto sayameva pacitvā khādati. ‘Porisādo magge maggapaţipanne hana-tī’ ti sakalajambudīpe pākaţo ahosi.

Tadā eko sampannavibhavo brāhmaņo pañcahi sakaţasatehi vohāraŋ

karonto pubbantato aparantaŋ sañcarati. So cintesi– ‘porisādo nāma kira

coro antarāmagge manusse māresi, dhanaŋ datvā taŋ aţaviŋ atikkamissāmī’ ti. So aţavimukhavāsīnaŋ manussānaŋ ‘tumhe maŋ aţavito atikkāmethā’ ti sahassaŋ datvā tehi saddhiŋ maggaŋ paţipajji. Gacchanto ca

brāhmaņo sabbasatthaŋ purato katvā sayaŋ nhātānulitto sabbālankārapaţimaņđito setagoņayutte sukhayānake nisinno tehi aţavivāsikapurisehi parivuto sabbapacchato agamāsi. Tasmiŋ khaņe porisādo rukkhaŋ āruyha

purise upadhārento sesamanussesu ‘kiŋ imesu mayā khāditabbaŋ atthī’ ti vigatacchando hutvā brāhmaņaŋ diţţhakālato paţţhāya taŋ khāditukāmatāya paggharitakheļo ahosi. So tasmiŋ attano santikaŋ āgate rukkhato (p. 5.511)

oruyha ‘ahaŋ are porisādo’ ti nāmaŋ tikkhattuŋ sāvetvā khaggaŋ parivattento vālukāya tesaŋ akkhīni pūrento viya pakkhandi. Ekopi ţhātuŋ

samattho nāma natthi, sabbe bhūmiyaŋ urena nipajjiŋsu. So sukhayānake nisinnaŋ brāhmaņaŋ pāde gahetvā piţţhiyaŋ adhosīsakaŋ olambetvā sīsaŋ gopphakehi paharanto ukkhipitvā pāyāsi.

Tadā te purisā uţţhāya, ‘bho, purisā mayaŋ brāhmaņassa hatthato kahāpaņasahassaŋ gaņhimhā, ko nāma amhākaŋ purisakāro, sakkontā vā asakkontā vā thokaŋ anubandhāmā’ ti vatvā anubandhiŋsu. Porisādopi nivattitvā olokento kañci aditvā saņikaŋ pāyāsi. Tasmiŋ khaņe thāmasampanno

eko sūrapuriso vegena taŋ pāpuņi. So taŋ disvā ekaŋ vatiŋ langhanto

khadirakhāņukaŋ akkami, khāņuko piţţhipādena nikkhami. Lohitena paggharantena langhamāno yāti. Atha naŋ so disvā, ‘bho, mayā esa viddho,

kevalaŋ tumhe pacchato etha, gaņhissāmi nan’ ti āha. Te dubbalabhāvaŋ

ñatvā taŋ anubandhiŋsu. So tehi anubaddhabhāvaŋ ñatvā brāhmaņaŋ

vissajjetvā attānaŋ sotthimakāsi. Atha aţavivāsikapurisā brāhmaņassa

laddhakālato paţţhāya ‘kiŋ amhākaŋ corenā’ ti tato nivattiŋsu.

Porisādopi attano nigrodhamūlaŋ gantvā pārohantaraŋ pavisitvā nipanno,

‘ayye rukkhadevate, sace me sattāhabbhantareyeva vaņaŋ phāsukaŋ kātuŋ

sakkhissasi, sakalajambudīpe ekasatakhattiyānaŋ galalohitena tava

khandhaŋ dhovitvā antehi parikkhipitvā pañcamadhuramaŋsena balikammaŋ karissāmī’ ti āyācanaŋ kari. Tassa annapānamaŋsaŋ alabhantassa sarīraŋ sussitvā antosattāheyeva vaņo phāsuko ahosi. So devatānubhāvena tassa phāsukabhāvaŋ sallakkhesi. So katipāhaŋ manussamaŋsaŋ

khāditvā balaŋ gahetvā cintesi– ‘bahupakārā me devatā, āyācanā assā

muccissāmī’ ti. So khaggaŋ ādāya rukkhamūlato nikkhamitvā ‘rājāno ānessāmī’ ti pāyāsi. Atha naŋ purimabhave yakkhakāle ekato manussamaŋsakhādako sahāyakayakkho anuvicarantaŋ disvā ‘ayaŋ mama atītabhave sahāyo’ti ñatvā, ‘samma, maŋ sañjānāsī’ ti pucchi. ‘Na sañjānāmī’ ti. Athassa purimabhave katakāraņaŋ (p. 5.512) kathesi. So taŋ sañjānitvā paţisanthāramakāsi. ‘Kahaŋ nibbattosī’ ti puţţho nibbattaţţhānañca raţţhā pabbājitakāraņañca idāni vasanaţţhānañca khāņunā viddhakāraņañca devatāya āyācanāmocanatthaŋ gamanakāraņañca sabbaŋ ārocetvā ‘tayāpi mametaŋ kiccaŋ

nittharitabbaŋ, ubhopi gacchāma, sammā’ ti āha. ‘Samma na gaccheyyāhaŋ,

ekaŋ pana me kammaŋ atthi, ahaŋ kho pana anagghaŋ padalakkhaņaŋ

nāma ekaŋ mantaŋ jānāmi, so balañca javañca saddañca karoti, taŋ

mantaŋ gaņhāhī’ ti. So ‘sādhū’ ti sampaţicchi. Yakkhopissa taŋ datvā

pakkāmi.

Porisādo mantaŋ uggahetvā tato paţţhāya vātajavo atisūro ahosi. So sattāhabbhantareyeva ekasatarājāno uyyānādīni gacchante disvā vātavegena

pakkhanditvā ‘ahaŋ are manussacoro porisādo’ ti nāmaŋ sāvetvā vagganto

nadanto bhayappatte katvā pāde gahetvā adhosīsake katvā paņhiyā sīsaŋ

paharanto vātavegena netvā hatthatalesu chiddāni katvā rajjuyā āvunitvā

nigrodharukkhe olambesi aggapādangulīhi bhūmiyaŋ phusamānāhi. Te

sabbe rājāno vāte paharante milātakuraņđakadāmāni viya parivattantā olambiŋsu. ‘Sutasomo pana me piţţhi-ācariyo hoti, sace gaņhissāmi, sakalajambudīpo tuccho bhavissatī’ ti taŋ na nesi. So ‘balikammaŋ karissāmī’ ti

aggiŋ katvā sūle tacchanto nisīdi. Rukkhadevatā taŋ kiriyaŋ disvā ‘mayhaŋ

kiresa balikammaŋ karoti, vaņampissa mayā kiñci phāsukaŋ kataŋ natthi,

idāni imesaŋ mahāvināsaŋ karissati, kiŋ nu kho kattabban’ ti cintetvā ‘ahaŋ

etaŋ vāretuŋ na sakkhissāmī’ ti cātumahārājikānaŋ santikaŋ gantvā

tamatthaŋ kathetvā ‘nivāretha nan’ ti āha. Tehipi ‘na mayaŋ porisādassa

kammaŋ nivāretuŋ sakkhissāmā’ ti vutte ‘ko sakkhissatī’ ti pucchitvā ‘sakko,

devarājā’ ti sutvā sakkaŋ upasankamitvā tamatthaŋ kathetvā ‘nivāretha nan’ti āha. Sopi ‘nāhaŋ sakkomi nivāretuŋ, samatthaŋ pana ācikkhissāmī’ ti

vatvā ‘konāmo’ ti vutte ‘sadevake loke añño natthi, kururaţţhe pana indapatthanagare korabyarājaputto sutasomo nāma taŋ nibbisevanaŋ katvā damessati, rājūnañca jīvitaŋ dassati, tañca manussamaŋsā oramāpessati, sakalajambudīpe amataŋ viya dhammaŋ abhisiñcissati, sacepi rājūnaŋ (p. 5.513)

jīvitaŋ dātukāmo, “sutasomaŋ ānetvā balikammaŋ kātuŋ vaţţatī” ti vadehī’ ti

āha.

Sā ‘sādhū’ ti sampaţicchitvā khippaŋ āgantvā pabbajitavesena tassa avidūre pāyāsi. So padasaddena ‘rājā nu kho koci palāto bhavissatī’ ti olokento

taŋ disvā ‘pabbajitā nāma khattiyāva, imaŋ gahetvā ekasataŋ pūretvā balikammaŋ karissāmī’ ti uţţhāya asihattho anubandhi, tiyojanaŋ anubandhitvāpi taŋ pāpuņituŋ nāsakkhi, gattehi sedā mucciŋsu. So cintesi– ‘ahaŋ pubbe hatthimpi assampi rathampi dhāvantaŋ anubandhitvā gaņhāmi, ajja imaŋ pabbajitaŋ sakāya gatiyā gacchantaŋ sabbathāmena dhāvantopi gaņhituŋ na sakkomi, kiŋ nu kho kāraņan’ ti. Tato so ‘pabbajitā nāma vaca-nakarā honti, “ tiţţhā” ti naŋ vatvā ţhitaŋ gahessāmī’ ti cintetvā ‘ tiţţha, samaņā’-ti āha. ‘Ahaŋ tāva ţhito, tvaŋ pana dhāvituŋ vāyāmamakāsī’ ti. Atha naŋ, ‘bho, pabbajitā nāma jīvitahetupi alikaŋ na bhaņanti, tvaŋ pana musāvādaŋ kathesī’ ti vatvā gāthamāha–

393. ‘ tiţţhāhīti mayā vutto, so tvaŋ gacchasi pammukho;

aţţhito tvaŋ ţhitomhīti, lapasi brahmacārini; idaŋ te samaņāyuttaŋ, asiñca me maññasi kankapattan’ ti.

Tassattho– samaņa, tiţţhāhi iti vacanaŋ mayā vutto so tvaŋ pammukho parammukho hutvā gacchasi, brahmacārini aţţhito samāno tvaŋ ţhito amhi iti lapasi, asiñca me kankapattaŋ maññasīti.

Tato devatā gāthādvayamāha–

394. ‘Ṭhitohamasmī sadhammesu rāja, na nāmagottaŋ parivattayāmi;

corañca loke aţhitaŋ vadanti;

āpāyikaŋ nerayikaŋ ito cutaŋ.

395. ‘Sace tvaŋ saddahasi rāja, sutaŋ gaņhāhi khattiya;

tena yaññaŋ yajitvāna, evaŋ saggaŋ gamissasī’ ti.

Tattha (p. 5.514) sadhammesūti, mahārāja, ahaŋ sakesu dasasu kusalakammapathadhammesu ţhito asmi bhavāmi. Na nāmagottanti tvaŋ pubbe

daharakāle brahmadatto hutvā pitari kālakate bārāņasiŋ rajjaŋ labhitvā bārāņasirājā jāto, taŋ nāmaŋ jahitvā porisādo hutvā idāni kammāsapādo jāto,

khattiyakule jātopi

abhakkhaŋ manussamaŋsaŋ yasmā bhakkhesi, tasmā attano nāmagottaŋ

yathā parivattesi, tathā ahaŋ attano nāmagottaŋ na parivattayāmi. Corañcāti loke corañca dasakusalakammapathesu aţhitaŋ nāma vadanti. Ito

cutanti ito cutaŋ hutvā apāye niraye patiţţhitaŋ. Khattiya, bhūmipāla mahā-rāja, tvaŋ mama vacanaŋ sace saddahasi, sutasomaŋ gaņhāhi, tena sutaso-mena yaññaŋ yajitvāna evaŋ saggaŋ gamissasi. Bho, porisāda musāvādi tayā mayhaŋ ‘sakalajambudīpe rājāno ānetvā bahikammaŋ karissāmī’ ti paţissutaŋ, idāni ye vā te vā dubbalarājāno ānesi, jambudīpatale jeţţhakaŋ sutasomarājānaŋ sace tvaŋ na ānessasi, vacanaŋ te musā nāma hoti, tasmā sutasomaŋ gaņhāhīti.

Evañca pana vatvā devatā pabbajitavesaŋ antaradhāpetvā sakena vaņņena ākāse taruņasūriyo viya jalamānā aţţhāsi. So tassā kathaŋ sutvā rūpañca oloketvā ‘kāsi tvan’ ti āha. Imasmiŋ ‘rukkhe nibbattadevatā’ ti. So ‘diţţhā me attano, devatā’ ti tussitvā, ‘sāmi devarāja, mā sutasomassa kāraņā cintayi, attano rukkhaŋ pavisā’ ti āha. Devatā tassa passantasseva rukkhaŋ pāvisi. Tasmiŋ khaņe sūriyo atthangato, cando uggato. Porisādo vedangakusalo nakkhattacāraŋ jānāti. So nabhaŋ oloketvā ‘sve phussana-kkhattaŋ bhavissati, sutasomo nhāyituŋ uyyānaŋ gamissati, tattha gaņhi-ssāmi, ārakkho panassa mahā bhavissati, samantā tiyojanaŋ sakalanagara-vāsino rakkhantā carissanti, asaŋvihite ārakkhe paţhamayāmeyeva (p. 5.515) migājinaŋ uyyānaŋ gantvā mangalapokkharaņiŋ otaritvā ţhassāmī’ ti cintetvā tattha gantvā pokkharaņiŋ oruyha padumapattena sīsaŋ paţicchā-detvā aţţhāsi. Tassa tejena macchakacchapādayo osakkitvā udakapariyante vaggavaggā hutvā vicariŋsu.

Kuto pana laddhoyaŋ tejoti? Pubbayogavasena. So hi kasapadasabalassa kāle khīrasalākabhattaŋ paţţhapesi, tena mahāthāmo ahosi. Aggisālañca kāretvā bhikkhusanghassa sītavinodanatthaŋ aggiñca dārūni ca dāruccheda-navāsiñca pharasuñca adāsi, tena tejavā ahosi.

Evaŋ tasmiŋ anto-uyyānaŋ gateyeva balavapaccūsasamaye samantā tiyojanaŋ ārakkhaŋ gaņhiŋsu. Rājāpi pātova bhuttapātarāso alankatahatthi-kkhandhavaragato caturanginiyā senāya parivuto nagarato nikkhami. Tadā takkasilato nando nāma brāhmaņo catasso satārahā gāthāyo ādāya vīsatiyo-najasataŋ maggaŋ atikkamitvā taŋ nagaraŋ patvā dvāragāme vasitvā sūriye uggate nagaraŋ pavisanto rājānaŋ pācīnadvārena nikkhantaŋ disvā hatthaŋ pasāretvā jayāpesi. Rājā disācakkhuko hutvā gacchanto unnatappa-dese ţhitassa brāhmaņassa pasāritahatthaŋ disvā hatthinā taŋ upasanka-mitvā pucchi–

396. ‘Kismiŋ nu raţţhe tava jātibhūmi, atha kena atthena idhānupatto;

akkhāhi me brāhmaņa etamatthaŋ, kimicchasī demi tayajja patthitan’ ti.

Tassattho– bho brāhmaņa, tava jātibhūmi kismiŋ raţţhe atthi nu, kena

atthena payojanena hetubhūtena ida imasmiŋ nagare anuppatto, bho

brāhmaņa, mayā pucchito so tvaŋ etamatthaŋ etaŋ payojanaŋ me mayhaŋ akkhāhi kathehi, tayā patthitavatthuŋ te tuyhaŋ ajja idāni dadāmi, kiŋ vatthuŋ icchasīti.

Atha (p. 5.516) naŋ so gāthamāha–

397. ‘Gāthā catasso dharaņīmahissara, sugambhīratthā varasāgarūpamā;

taveva atthāya idhāgatosmi, suņohi gāthā paramatthasaŋhitā’ ti.

Tattha dharaņīmahissarāti bhūmipāla catasso gāthā kiŋ bhūtā?. Suga-mbhīratthā varasāgarūpamā, taveva tava eva atthāya idha ţhānaŋ anuppatto asmi bhavāmi. Suņohīti kassapadasabalena desitā paramatthasaŋhitā imā satārahā gāthāyo suņohīti attho.

Iti vatvā, ‘mahārāja, imā kassapadasabalena desitā catasso satārahā

gāthāyo ‘tumhe sutavittakā” ti sutvā tumhākaŋ desetuŋ āgatomhī’ ti āha.

Rājā tuţţhamānaso hutvā, ‘ācariya, suţţhu te āgataŋ, mayā pana nivattituŋ

na sakkā, ajja phussanakkhattayogena sīsaŋ nhāyituŋ āgatomhi, ahaŋ punadivase āgantvā sossāmi, tvaŋ mā ukkaņţhī’ ti vatvā ‘gacchatha brāhmaņassa asukagehe sayanaŋ paññāpetvā ghāsacchādanaŋ saŋvidahathā’ ti

amacce āņāpetvā uyyānaŋ pāvisi. Taŋ aţţhārasahatthena pākārena parikkhittaŋ ahosi. Taŋ aññamaññaŋ sanghaţţentā samantā hatthino parikkhipiŋsu, tato assā, tato rathā, tato dhanuggahā, tato pattīti, sankhubhitamahāsamuddo viya unnādento balakāyo ahosi. Atha rājā oļārikāni ābharaņāni omuñcitvā massukammaŋ kāretvā ubbaţţitasarīro pokkharaņiyā anto rājavibhavena nhatvā paccuttaritvā udakaggahaņasāţakena nivāsetvā aţţhāsi.

Athassa dussagandhamālālankāre upanayiŋsu. Porisādo cintesi– ‘rājā ala-nkatakāle bhāriko bhavissati, sallahukakāleyeva naŋ gaņhissāmī’ ti. So nadanto vagganto udake macchaŋ āluļento vijjulatā viya matthake khaggaŋ paribbhamento ‘ahaŋ are manussacoro porisādo’ ti nāmaŋ sāvetvā anguliŋ nalāţe ţhapetvā udakā uttari. Tassa saddaŋ sutvāva hatthārohā hatthīhi, assārohā (p. 5.517) assehi, rathārohā rathehi bhassiŋsu. Balakāyo gahitaga-hitāni āvudhāni chađđetvā urena bhūmiyaŋ nipajji.

Porisādo sutasomaŋ ukkhipitvā gaņhi, sesarājāno pāde gahetvā adhosī-sake katvā paņhiyā sīsaŋ paharanto gacchati. Bodhisattaŋ pana upagantvā onato ukkhipitvā khandhe nisīdāpesi. So ‘dvārena gamanaŋ papañco bhavi-ssatī’ ti sammukhaţţhāneyeva aţţhārasahatthaŋ pākāraŋ langhitvā purato galitamadamattavāraņakumbhe akkamitvā pabbatakūţāni pātento viya vātaja-vānaŋ assatarānaŋ piţţhe akkamanto pātetvā rathadhurarathasīsesu akka-mitvā bhamikaŋ bhamanto viya nīlaphalakāni nigrodhapattāni maddanto viya ekavegeneva tiyojanamattaŋ maggaŋ gantvā ‘atthi nu kho koci sutaso-massatthāya pacchato āgacchanto’ ti oloketvā kañci aditvā saņikaŋ gacchanto sutasomassa kesehi udakabindūni attano ure patitāni disvā ‘mara-ņassa abhāyanto nāma natthi, sutasomopi maraņabhayena rodati maññe’ ti cintetvā āha–

398. ‘Na ve rudanti matimanto sapaññā, bahussutā ye bahuţhānacintino;

dīpañhi etaŋ paramaŋ narānaŋ, yaŋ paņđitā sokanudā bhavanti.

399. ‘Attānaŋ ñātī udāhu puttadāraŋ, dhaññaŋ dhanaŋ rajataŋ jāta-rūpaŋ;

kimeva tvaŋ sutasomānutappe, korabyaseţţha vacanaŋ suņoma tetan’-ti.

Tattha, bho sutasoma mahārāja, ye paņđitā kiŋ bhūtā? Matimanto atthā-natthaŋ kāraņākāraņaŋ jānanapaññāya samannāgatā, sappaññā vicaraņa-paññāya samannāgatā, bahussutā bahussutadharā bahuţţhānacintino bahu-kāraņacintanasīlā, te paņđitā maraņabhaye uppanne sati bhītā hutvā ve eka-ntena na rudanti na paridevanti. Dīpaŋ hīti, bho sutasoma (p. 5.518) mahārāja hi kasmā pana vadāmi, mahāsamudde bhinnanāvānaŋ vāņijakānaŋ janānaŋ patiţţhābhūtaŋ mahādīpaŋ iva, evampi tathā etaŋ paņđitaŋ appaţisara-ņānaŋ narānaŋ paramaŋ. Yaŋ yena kāraņena ye paņđitā sokīnaŋ janānaŋ sokanudā bhavanti, bho sutasoma mahārāja, tvaŋ maraņabhayena paride-vīti maññe maññāmi. Attānanti, bho sutasoma mahārāja, attahetu udāhu ñāti-hetu puttadārahetu udāhu dhaññadhanarajatajātarūpahetu kimeva tvaŋ kimeva dhammajātaŋ tvaŋ anutappe anutappeyyāsi. Korabyaseţţha kurura-ţţhavāsīnaŋ seţţha uttama, bho mahārāja, etaŋ tava vacanaŋ suņomāti.

Sutasomo āha–

400. ‘Nevāhamattānamanutthunāmi, na puttadāraŋ na dhanaŋ na raţţhaŋ;

satañca dhammo carito purāņo, taŋ sangaraŋ brāhmaņassānutappe.

401. ‘Kato mayā sangaro brāhmaņena, raţţhe sake issariye ţhitena;

taŋ sangaraŋ brāhmaņasappadāya, saccānurakkhī punarāvajissan’ ti.

Tattha nevāhamattānamanutthunāmīti ahaŋ tāva attatthāya neva rodāmi

na socāmi, imesampi puttādīnaŋ atthāya na rodāmi na socāmi, apica kho

pana sataŋ Paņđitānaŋ carito purāņadhammo atthi, yaŋ sangaraŋ katvā

pacchā anutappanaŋ nāma, taŋ sangaraŋ brāhmaņassa ahaŋ anusocāmīti attho (p. 5.519). Saccānurakkhīti saccaŋ anurakkhanto. So hi brāhmaņo

takkasilato kassapadasabalena desitā catasso satārahā gāthāyo ādāya

āgato, tassāhaŋ āgantukavattaŋ kāretvā ‘nhatvā āgato suņissāmi, yāva

mamāgamanā āgamehī’ ti sangaraŋ katvā āgato, tvaŋ tā gāthāyo sotuŋ ada-tvāva maŋ gaņhi. Sace maŋ vissajjesi, taŋ dhammaŋ sutvā saccānurakkhī punarāvajissāmīti vadati.

Atha naŋ porisādo āha–

401. ‘Nevāhametaŋ abhisaddahāmi, sukhī naro maccumukhā pamutto;

amittahatthaŋ punarāvajeyya, korabyaseţţha na hi maŋ upesi.

403. ‘Mutto tuvaŋ porisādassa hatthā, gantvā sakaŋ mandiraŋ kāma-kāmī;

madhuraŋ piyaŋ jīvitaŋ laddha rāja, kuto tuvaŋ ehisi me sakāsan’ ti.

Tattha sukhīti sukhappatto hutvā. Maccumukhā pamuttoti mādisassa

corassa hatthato muttatāya maraņamukhā mutto nāma hutvā amittahatthaŋ punarāvajeyya āgaccheyya, ahaŋ etaŋ vacanaŋ neva abhisaddahāmi, kora-byaseţţha tvaŋ mama santikaŋ na hi upesi. Muttoti sutasoma tuvaŋ porisā-dassa hatthato mutto. Sakaŋ mandiranti rājadhānigehaŋ gantvā. Kāmakā-mīti kāmaŋ kāmayamāno. Laddhāti ativiya piyaŋ jīvitaŋ labhitvā tuvaŋ me mama santike kuto Kena nāma kāraņena ehisi.

Taŋ (p. 5.520) sutvā mahāsatto sīho viya asambhito āha–

404. ‘Mataŋ vareyya parisuddhasīlo, na jīvitaŋ garahito pāpadhammo;

na hi taŋ naraŋ tāyati duggatīhi, yassāpi hetu alikaŋ bhaņeyya.

405. ‘Sacepi vāto girimāvaheyya, cando ca sūriyo ca chamā pateyyuŋ;

sabbā ca najjo paţisotaŋ vajeyyuŋ, na tvevahaŋ rāja musā bhaņeyyaŋ.

406. ‘Nabhaŋ phaleyya udadhīpi susse, saŋvattaye bhūtadharā vasu-ndharā;

siluccayo meru samūlamuppate, na tvevahaŋ rāja musā bhaņeyyan’ ti.

Tattha mataŋ vareyyāti porisāda yo naro parisuddhasīlo jīvitahetu aņumattampi pāpaŋ na karoti, sīlasampanno hutvā vareyya taŋ maraņaŋ iccheyya, garahito pāpadhammo taŋ jīvitaŋ na seyyo, dussīlo puggalo yassāpi hetu attādinopi hetu alikaŋ vacanaŋ bhaņeyya, taŋ naraŋ evarūpaŋ duggatīhi taŋ alikaŋ na tāyate. Sacepi vāto girimāvaheyyāti, samma porisāda, tayā saddhiŋ ekācariyakule sikkhito evarūpo sahāyako hutvā ahaŋ jīvitahetu musā na kathemi, kiŋ na saddahasi. Sace puratthimādibhedo vāto uţţhāya mahantaŋ giriŋ tūlapicuŋ viya ākāse āvaheyya, cando ca sūriyo ca attano attano vimānena saddhiŋ chamā Pathaviyaŋ pateyyuŋ, sabbāpi najjo pati-sotaŋ vajeyyuŋ, bho porisāda (p. 5.521), evarūpaŋ vacanaŋ sace bhaņeyya, taŋ saddahitabbaŋ, ahaŋ musā bhaņeyyaŋ iti vacanaŋ tuyhaŋ janehi vuttaŋ, na tveva taŋ saddahitabbaŋ.

Evaŋ vuttepi so na saddahiyeva. Atha bodhisatto ‘ayaŋ mayhaŋ na saddahati, sapathenapi naŋ saddahāpessāmī’ ti cintetvā, ‘samma porisāda, khandhato tāva maŋ otārehi, sapathaŋ katvā taŋ saddahāpessāmī’ ti vutte tena otāretvā bhūmiyaŋ ţhapito sapathaŋ karonto āha–

407. ‘Asiñca sattiñca parāmasāmi, sapathampi te samma ahaŋ karomi;

tayā pamutto anaņo bhavitvā, saccānurakkhī punarāvajissan’ ti.

Tassattho– samma porisāda, sace icchasi, evarūpehi āvudhehi saŋvihitā-rakkhe khattiyakule me nibbatti nāma mā hotūti asiñca sattiñca parāmasāmi. Sace aññehi rājūhi akattabbaŋ aññaŋ vā yaŋ icchasi, taŋ sapathampi te, samma, ahaŋ karomi. Yathāhaŋ tayā pamutto gantvā brāhmaņassa anaņo hutvā saccamanurakkhanto punarāgamissāmīti.

Tato porisādo ‘ayaŋ sutasomo khattiyehi akattabbaŋ sapathaŋ karoti, kiŋ me iminā, esa etu vā mā vā, ahampi khattiyarājā, mameva bāhulohitaŋ gahetvā devatāya balikammaŋ karissāmi, ayaŋ ativiya kilamatī’ ti cintetvā–

408. ‘Yo te kato sangaro brāhmaņena, raţţhe sake issariye ţhitena;

taŋ sangaraŋ brāhmaņasappadāya, saccānurakkhī punarāvajassū’ ti.

Tattha punarāvajassūti puna āgaccheyyāsi.

Atha naŋ mahāsatto, ‘samma, mā cintayi, catasso satārahā gāthā sutvā

dhammakathikassa pūjaŋ katvā pātovāgamissāmī’ ti vatvā gāthamāha–

409. ‘Yo (p. 5.522) me kato sangaro brāhmaņena, raţţhe sake issariye ţhitena;

taŋ sangaraŋ brāhmaņasappadāya, saccānurakkhī punarāvajissan’ ti.

Atha naŋ porisādo, ‘mahārāja, tumhe khattiyehi akattabbaŋ sapathaŋ

karittha, taŋ anussareyyāthā’ ti vatvā, ‘samma porisāda, tvaŋ maŋ daharakālato paţţhāya jānāsi, hāsenapi me musā na kathitapubbā, sohaŋ idāni rajje

patiţţhito dhammādhammaŋ jānanto kiŋ musā kathessāmi, saddahasi

mayhaŋ, ahaŋ te sve balikammaŋ pāpuņissāmī’ ti saddahāpito ‘tena hi

gaccha, mahārāja, tumhesu anāgatesu balikammaŋ na bhavissati, devatāpi

tumhehi vinā na sampaţicchati, mā me balikammassa antarāyaŋ karitthā’ ti

mahāsattaŋ uyyojesi. So rāhumukhā muttacando viya nāgabalo thāmasampanno khippameva nagaraŋ sampāpuņi. Senāpissa ‘sutasomo rājā

paņđito madhuradhammakathiko ekaŋ dve kathā kathetuŋ labhanto porisādaŋ dametvā sīhamukhā muttamattavāraņo viya āgamissati, “ime rājānaŋ porisādassa datvā āgatā” ti mahājano garahissatī’ ti cintetvā bahinagareyeva khandhāvāraŋ katvā ţhitā taŋ dūratova āgacchantaŋ disvā paccuggantvā vanditvā ‘kacci, mahārāja, porisādena kilamito’ ti paţisanthāraŋ katvā ‘pori-sādena mayhaŋ mātāpitūhipi dukkaraŋ kataŋ, tathārūpo nāma caņđo sāha-siko porisādo mama dhammakathaŋ sutvā maŋ vissajjesī’ ti vutte rājānaŋ alankaritvā hatthikkhandhaŋ āropetvā parivāretvā nagaraŋ pāvisi. Taŋ disvā sabbe nāgarā tussiŋsu.

Sopi dhammagarutāya dhammasoņđatāya mātāpitaro adisvāva ‘pacchāpi

ne passissāmī’ ti rājanivesanaŋ pavisitvā rājāsane nisīditvā brāhmaņaŋ

pakkosāpetvā massukammādīnissa āņāpetvā taŋ kappitakesamassuŋ

nhātānulittaŋ vatthālankārapaţimaņđitaŋ katvā ānetvā dassitakāle sayaŋ

pacchā nhatvā tassa attano bhojanaŋ dāpetvā tasmiŋ bhutte sayaŋ

bhuñjitvā taŋ mahārahe pallanke nisīdāpetvā dhammagarukatāya assa

gandhamālādīhi pūjaŋ katvā sayaŋ nīce āsane nisīditvā (p. 5.523) ‘tumhehi mayhaŋ ābhatā satārahā gāthā suņoma ācariyā’ ti yāci. Tamatthaŋ dīpento satthā gāthamāha–

410. ‘Mutto ca so porisādassa hatthā, gantvāna taŋ brāhmaņaŋ etada-voca;

suņomi gāthāyo satārahāyo, yā me sutā assu hitāya brahme’ ti.

Tattha etadavocāti etaŋ avoca.

Atha brāhmaņo bodhisattena yācitakāle gandhehi hatthe ubbaţţetvā pasibbakā manoramaŋ potthakaŋ nīharitvā ubhohi hatthehi gahetvā ‘tena hi, mahārāja, kassapadasabalena desitā rāgamadādinimmadanā amatamahāni-bbānasampāpikā catasso satārahā gāthāyo suņohī’ ti vatvā potthakaŋ olo-kento āha–

411. ‘Sakideva sutasoma, sabbhi hoti samāgamo;

sā naŋ sangati pāleti, nāsabbhi bahu sangamo.

412. ‘Sabbhireva samāsetha, sabbhi kubbetha santhavaŋ;

sataŋ saddhammamaññāya, seyyo hoti na pāpiyo.

413. ‘Jīranti ve rājarathā sucittā, atho sarīrampi jaraŋ upeti;

satañca dhammo na jaraŋ upeti, santo have sabbhi pavedayanti.

414. ‘Nabhañca dūre pathavī ca dūre, pāraŋ samuddassa tadāhu dūre;

tato have dūrataraŋ vadanti, satañca dhammo asatañca rājā’ ti.

Tattha sakidevāti ekavārameva. Sabbhīti sappurisehi. Sā nanti sā sabbhi

sappurisehi sangati samāgamo ekavāraŋ pavattopi taŋ (p. 5.524) puggalaŋ

pāleti rakkhati. Nāsabbhīti asappurisehi pana bahu sucirampi kato sangamo

ekaţţhāne nivāso na pāleti, na thāvaro hotīti attho. Samāsethāti saddhiŋ nisīdeyya, sabbepi iriyāpathe paņđiteheva saddhiŋ pavatteyyāti attho. Santhavanti mittasanthavaŋ. Sataŋ saddhammanti paņđitānaŋ buddhādīnaŋ

sattatiŋsabodhipakkhiyadhammasankhātaŋ saddhammaŋ. Seyyoti etaŋ

dhammaŋ ñatvā vađđhiyeva hoti, hāni nāma natthīti attho. Rājarathāti

rājūnaŋ ārohanīyarathā. Sucittāti suparikammakatā. Sabbhi pavedayantīti

buddhādayo santo ‘sabbhī’ ti sankhaŋ gataŋ sobhanaŋ uttamaŋ nibbānaŋ pavedenti thomenti, so nibbānasankhāto sataŋ dhammo jaraŋ na upeti na jīrati. Nabhanti ākāso. DūreTi pathavī hi sappatiţţhā sagahaņā, ākāso nirā-lambo appatiţţho, iti ubho ete ekābaddhāpi visaŋyogaţţhena anupalittaţţhena ca dūre nāma honti. Pāranti orimatīrato paratīraŋ. Tadāhūti taŋ āhu.

Iti brāhmaņo catasso satārahā gāthā kassapadasabalena desitaniyāmena

desetvā tuņhī ahosi. Taŋ sutvā mahāsatto ‘sapphalaŋ vata me āgaman’ ti tuţţhacitto hutvā ‘imā gāthā neva sāvakabhāsitā, na isibhāsitā, na

kenaci bhāsitā, sabbaññunāva bhāsitā, kiŋ nu kho agghantī’ ti cintetvā

‘imāsaŋ sakalampi cakkavāļaŋ yāva brahmalokā sattaratanapuņņaŋ katvā dadamānopi neva anucchavikaŋ kātuŋ sakkoti, ahaŋ kho panassa tiyojana-sate kururaţţhe sattayojanike indapatthanagare rajjaŋ dātuŋ pahomi, atthi nu khvassa rajjaŋ kāretuŋ bhāgyan’ ti angavijjānubhāvena olokento nāddasa.

Tato senāpatiţţhānādīni olokento ekagāmabhojakamattassapi bhāgyaŋ

adisvā dhanalābhassa olokento koţidhanato paţţhāya oloketvā catunnaŋyeva kahāpaņasahassānaŋ bhāgyaŋ disvā ‘ettakena naŋ pūjessāmī’ ti

catasso sahassatthavikā dāpetvā, ‘ācariya, tumhe aññesaŋ khattiyānaŋ imā gāthā desetvā kittakaŋ dhanaŋ labhathā’ ti pucchati. ‘Ekekāya gāthāya sataŋ sataŋ, mahārāja, teneva tā satārahā nāma jātā’ ti. Atha naŋ mahā-satto, ‘ācariya, tvaŋ attanā gahetvā vikkeyyabhaņđassa agghampi na jānāsi (p. 5.525), ito paţţhāya ekekā gāthā sahassārahā nāma hontū’ ti vatvā gātha-māha–

415. ‘Sahassiyā imā gāthā, nahimā gāthā satārahā;

cattāri tvaŋ sahassāni, khippaŋ gaņhāhi brāhmaņā’ ti.

Tassattho– brāhmaņa, imā gāthā sahassiyā sahassārahā, imā gāthā satā-rahā na hi hontu, brāhmaņa, tvaŋ cattāri sahassāni khippaŋ gaņhāti.

Athassa ekaŋ sukhayānakaŋ datvā ‘brāhmaņaŋ sotthinā gehaŋ sampāpethā’ ti purise āņāpetvā taŋ uyyojesi. Tasmiŋ khaņe ‘sutasomaraññā satārahā gāthā sahassārahā katvā pūjitā sādhu sādhū’ ti mahāsādhukārasaddo

ahosi. Tassa mātāpitaro taŋ saddaŋ sutvā ‘kiŋ saddo nāmesā’ ti pucchitvā

yathābhūtaŋ sutvā attano dhanalobhatāya mahāsattassa kujjhiŋsu. Sopi

brāhmaņaŋ uyyojetvā tesaŋ santikaŋ gantvā vanditvā aţţhāsi. Athassa pitā

‘kathaŋ, tāta, evarūpassa sāhasikassa corassa hatthato muttosī’ ti paţisanthāramattampi akatvā attano dhanalobhatāya ‘saccaŋ kira, tāta, tayā

catasso gāthā sutvā cattāri sahassāni dinnānī’ ti pucchitvā ‘saccan’ ti vutte gāthamāha–

416. ‘Āsītiyā nāvutiyā ca gāthā, satārahā cāpi bhaveyya gāthā;

Paccattameva sutasoma jānahi, sahassiyā nāma kā atthi gāthā’ ti.

Tassattho– gāthā nāma, tāta, āsītiyā ca nāvutiyā ca satārahā cāpi

bhaveyya, paccattameva attanāva jānāhi, sahassārahā nāma gāthā kā kassa

santike atthīti.

Atha naŋ mahāsatto ‘nāhaŋ, tāta, dhanena vuddhiŋ icchāmi, sutena

pana icchāmī’ ti saññāpento āha–

417. ‘Icchāmi (p. 5.526) vohaŋ sutavuddhimattano, santoti maŋ sappurisā bhajeyyuŋ;

ahaŋ savantīhi mahodadhīva, na hi tāta tappāmi subhāsitena.

418. ‘Aggi yathā tiņakaţţhaŋ dahanto, na kappatī sāgarova

nadībhi;

evampi te paņđitā rājaseţţha, sutvā na tappanti subhāsitena.

419. ‘Sakassa dāsassa yadā suņomi, gāthaŋ ahaŋ atthavatiŋ janinda;

tameva sakkacca nisāmayāmi, na hi tāta dhammesu mamatthi tittī’ ti.

Tattha voti nipātamattaŋ. ‘Santo’ ti ete ca maŋ bhajeyyuŋ iti icchāmi. Savantīhīti nadīhi. Sakassāti tiţţhatu, nanda, brāhmaņo, yadā ahaŋ attano dāsassapi santike suņomi, tāta, dhammesu mama titti na hi atthīti.

Evañca pana vatvā ‘mā maŋ, tāta, dhanahetu paribhāsasi, ahaŋ

dhammaŋ sutvā āgamissāmī’ ti sapathaŋ katvā āgato, idānāhaŋ porisādassa santikaŋ gamissāmi, idaŋ te rajjaŋ gaņhathā’ ti rajjaŋ niyyādento

gāthamāha–

420. ‘Idaŋ te raţţhaŋ sadhanaŋ sayoggaŋ, sakāyuraŋ sabbakāmūpa-pannaŋ;

kiŋ kāmahetu paribhāsasi maŋ, gacchāmahaŋ porisādassa ñatte’ ti.

Tattha ñatteti santike.

Tasmiŋ samaye piturañño hadayaŋ uņhaŋ ahosi. So, ‘tāta sutasoma, kiŋ

nāmetaŋ kathesi, mayaŋ caturanginiyā senāya coraŋ gahessāmā’ ti vatvā gāthamāha–

421. ‘Attānurakkhāya (p. 5.527) bhavanti hete, hatthārohā rathikā pattikā ca.

assārohā ye ca dhanuggahāse, senaŋ payuñjāma hanāma sattun’ ti.

Tattha hanāmāti sace evaŋ payojitā senā taŋ gahetuŋ na sakkonti, atha naŋ sakalaraţţhavāsino gahetvā gantvā hanāma sattuŋ, mārema taŋ amhākaŋ paccāmittanti attho.

Atha naŋ mātāpitaro assupuņņamukhā rodamānā vilapantā, ‘tāta, mā

gaccha, gantuŋ na labbhā’ ti yāciŋsu. Soļasasahassā nāţakitthiyopi sesaparijanopi ‘amhe anāthe katvā kuhiŋ gacchasi, devā’ ti parideviŋsu. Sakalanagare koci sakabhāvena saņţhātuŋ asakkonto ‘sutasomo porisādassa kira

paţiññaŋ datvā āgato, idāni catasso satārahā gāthā sutvā dhammakathikassa sakkāraŋ katvā mātāpitaro vanditvā punapi kira corassa santikaŋ

gamissatī’ ti sakalanagaraŋ ekakolāhalaŋ ahosi. Sopi mātāpitūnaŋ

vacanaŋ sutvā gāthamāha–

422. ‘Sudukkaraŋ porisādo akāsi, jīvaŋ gahetvāna avassajī maŋ;

taŋ tādisaŋ pubbakiccaŋ saranto, dubbhe ahaŋ tassa kathaŋ janindā’-ti.

Tattha jīvaŋ gahetvānāti jīvaggāhaŋ gahetvā. Taŋ tādisanti taŋ tena kataŋ tathārūpaŋ. Pubbakiccanti purimaŋ upakāraŋ. Janindāti pitaraŋ āla-pati.

So mātāpitaro assāsetvā, ‘amma tātā, tumhe mayhaŋ mā cintayittha, kata-kalyāņo ahaŋ, mama chakāmassaggissariyaŋ na dullabhan’ ti mātāpitaro vanditvā āpucchitvā sesajanaŋ anusāsitvā pakkāmi. Tamatthaŋ pakāsento satthā āha–

423. ‘Vanditvā (p. 5.528) so pitaraŋ mātarañca, anusāsitvā negamañca balañca;

saccavādī saccānurakkhamāno, agamāsi so yattha porisādo’ ti.

Tattha saccānurakkhamānoTi saccaŋ anurakkhamāno. Agamāsīti taŋ

rattiŋ nivesaneyeva vasitvā punadivase aruņuggamanavelāya mātāpitaro

vanditvā āpucchitvā sesajanaŋ anusāsitvā assumukhena nānappakāraŋ

paridevantena itthāgārādinā mahājanena anugato nagarā nikkhamma taŋ

janaŋ nivattetuŋ asakkonto mahāmagge daņđakena tiriyaŋ lekhaŋ

kađđhitvā ‘sace mayi sineho atthi, imaŋ mā atikkamiŋsū’ ti āha. Mahājano sīlavato tejavantassa āņaŋ atikkamituŋ asakkonto mahāsaddena parideva-māno taŋ sīhavijambhitena gacchantaŋ oloketvā tasmiŋ dassanūpacāraŋ atikkante ekaravaŋ ravanto nagaraŋ pāvisi. Sopi āgatamaggeneva tassa santikaŋ gato. Tena vuttaŋ ‘agamāsi so yattha porisādo’ ti.

Tato porisādo cintesi– ‘sace mama sahāyo sutasomo āgantukāmo, āgacchatu, anāgantukāmo, anāgacchatu, rukkhadevatā yaŋ mayhaŋ icchati, taŋ

karotu, ime rājāno māretvā pañcamadhuramaŋsena balikammaŋ karissāmī’ti citakaŋ katvā aggiŋ jāletvā ‘angārarāsi tāva hotū’ ti tassa sūle tacchantassa nisinnakāle sutasomo āgato. Atha naŋ porisādo disvā tuţţhacitto,

‘samma, gantvā kattabbakiccaŋ te katan’ ti pucchi. Mahāsatto, ‘āma mahā-rāja, kassapadasabalena desitā gāthā me sutā, dhammakathikassa ca sakkāro kato, tasmā gantvā kattabbakiccaŋ kataŋ nāma hotī’ ti dassetuŋ gāthamāha–

424. ‘Kato mayā sangaro brāhmaņena, raţţhe sake issariye ţhitena;

taŋ sangaraŋ brāhmaņasappadāya, saccānurakkhī punarāgatosmi; yajassu yaññaŋ khāda maŋ porisādā’ ti.

Tattha (p. 5.529) yajassūti maŋ māretvā devatāya vā yaññaŋ yajassu, maŋsaŋ vā me khādāhīti attho.

Taŋ sutvā porisādo ‘ayaŋ rājā na bhāyati, vigatamaraņabhayo hutvā katheti, kissa nu kho esa ānubhāvo’ ti cintetvā ‘aññaŋ natthi, ayaŋ “kassapa-dasabalena desitā gāthā me sutā” ti vadati, tāsaŋ etena āsubhāvena bhavi-tabbaŋ, ahampi taŋ kathāpetvā tā gāthāyo sossāmi, evaŋ ahampi nibbhayo bhavissāmī’ ti sanniţţhānaŋ katvā gāthamāha–

425. ‘Na hāyate khāditaŋ mayhaŋ pacchā, citakā ayaŋ tāva sadhūmi-kāva;

niddhūmake pacitaŋ sādhupakkaŋ, suņomi gāthāyo satārahāyo’ ti.

Tattha khāditanti khādanaŋ. Taŋ khādanaŋ mayhaŋ pacchā vā pure vā

na parihāyati, pacchāpi hi tvaŋ mayā khāditabbova. Niddhūmake pacitanti niddhūme nijjhāle aggimhi pakkamaŋsaŋ sādhupakkaŋ nāma hoti.

Taŋ sutvā mahāsatto ‘ayaŋ porisādo pāpadhammo, imaŋ thokaŋ nigga-hetvā lajjāpetvā kathessāmī’ ti cintetvā āha–

426. ‘Adhammiko tvaŋ porisādakāsi, raţţhā ca bhaţţho udarassa hetu;

dhammañcimā abhivadanti gāthā, dhammo ca adhammo ca kuhiŋ sameti.

427. ‘Adhammikassa luddassa, niccaŋ lohitapāņino;

natthi saccaŋ kuto dhammo, kiŋ sutena karissasī’ ti.

Tattha dhammañcimāti imā ca gāthā navalokuttaradhammaŋ abhivadanti. Kuhiŋ sametīTi kattha samāgacchati. Dhammo hi sugatiŋ pāpeti nibbānaŋ vā, adhammo duggatiŋ. Kuto dhammoti vacīsaccamattampi natthi, kuto dhammo. Kiŋ sutenāti tvaŋ etena sutena kiŋ karissasi, mattikābhājanaŋ viya hi sīhavasāya abhājanaŋ tvaŋ dhammassa.

So (p. 5.530) evaŋ kathitepi neva kujjhi. Kasmā? Mahāsattassa mettābhā-vanāya mahattena. Atha naŋ ‘kiŋ pana samma sutasoma ahameva adha-mmiko’ ti vatvā gāthamāha–

428. ‘Yo maŋsahetu migavaŋ careyya, yo vā hane purisamattahetu;

ubhopi te pecca samā bhavanti, kasmā no adhammikaŋ brūsi maŋ tvan’ ti.

Tattha kasmā noti ye jambudīpatale rājāno alankatapaţiyattā mahābalaparivārā rathavaragatā migavaŋ carantā tikhiņehi sarehi mige vijjhitvā mārenti,

te avatvā kasmā tvaŋ maññeva adhammikanti vadati. Yadi te niddosā,

ahampi niddoso evāti dīpeti.

Taŋ sutvā mahāsatto tassa laddhiŋ bhindanto gāthamāha–

429. ‘Pañca pañca na khā bhakkhā, khattiyena pajānatā;

abhakkhaŋ rāja bhakkhesi, tasmā adhammiko tuvan’ ti.

Tassattho– samma porisāda, khattiyena nāma khattiyadhammaŋ jānantena pañca pañca hatthi-ādayo daseva sattā maŋsavasena na khā bhakkhā na kho khāditabbayuttakā. ‘Na kho’tveva vā pāţho. Aparo nayo khattiyena khattiyadhammaŋ jānantena pañcanakhesu sattesu sasako, sallako, godhā, kapi kummoti ime pañceva sattā bhakkhitabbayuttakā, na aññe, tvaŋ pana abhakkhaŋ manussamaŋsaŋ bhakkhesi, tena adhammikoti.

Iti so niggahaŋ patvā aññaŋ nissaraņaŋ adisvā attano pāpaŋ paţicchā-dento gāthamāha–

430. ‘Mutto tuvaŋ porisādassa hatthā, gantvā sakaŋ mandiraŋ kāma-kāmī;

amittahatthaŋ punarāgatosi, na khattadhamme kusalosi rājā’ ti.

Tattha (p. 5.531) na khattadhammeti tvaŋ khattiyadhammasankhāte nītisatthe na kusalosi, attano atthānatthaŋ na jānāsi, akāraņeneva te loke paņđi-toti kitti patthaţā, ahaŋ pana te paņđitabhāvaŋ na passāmi na jānāmi, atibā-losīhi vadati.

Atha naŋ mahāsatto, ‘samma, khattiyadhamme kusalena nāma mādise-neva bhavitabbaŋ. Ahañhi taŋ jānāmi, na pana tadatthāya paţipajjāmī’ ti vatvā gāthamāha–

431. ‘Ye khattadhamme kusalā bhavanti, pāyena te nerayikā bhavanti;

tasmā ahaŋ khattadhammaŋ pahāya, saccānurakkhī punarāgatosmi; yajassu yaññaŋ khāda maŋ porisādā’ ti.

Tattha kusalāti tadatthāya paţipajjanakusalā. Pāyenāti yebhuyyena nera-yikā. Ye pana tattha na nibbattanti, te sesāpāyesu nibbattanti.

Porisādo āha–

432. ‘Pāsādavāsā pathavīgavāssā, kāmitthiyo kāsikacandanañca;

sabbaŋ tahiŋ labhasi sāmitāya, saccena kiŋ passasi ānisaŋsan’ ti.

Tattha pāsādavāsāti, samma sutasoma, tava tiņņaŋ utūnaŋ anucchavikā

dibbavimānakappā tayo nivāsapāsādā. Pathavīgavāssāti pathavī ca gāvo ca

assā ca bahū. Kāmitthiyoti kāmavatthubhūtā itthiyo. Kāsikacandanañcāti

kāsikavatthañca lohitacandanañca. Sabbaŋ tahinti etañca aññañca upabhogaparibhogaŋ sabbaŋ tvaŋ tahiŋ attano nagare sāmitāya labhasi, sāmī

hutvā yathā icchasi, tathā paribhuñjituŋ labhati, so tvaŋ sabbametaŋ

pahāya saccānurakkhī idhāgacchanto saccena kiŋ ānisaŋsaŋ passasīti.

Bodhisatto (p. 5.532) āha–

433. ‘Ye kecime atthi rasā pathabyā, saccaŋ tesaŋ sādutaraŋ rasānaŋ;

Sacce ţhitā samaņabrāhmaņā ca, taranti jātimaraņassa pāran’ ti.

Tattha sādutaranti yasmā sabbepi rasā sattānaŋ saccakāleyeva paņītā

madhurā honti, tasmā saccaŋ tesaŋ sādutaraŋ rasānaŋ, yasmā vā viratisa-ccavacīsacce ţhitā jātimaraņasankhātassa tebhūmakavaţţassa pāraŋ amata-mahānibbānaŋ taranti pāpuņanti, tasmāpi taŋ sādutaranti.

Evamassa mahāsatto sacce ānisaŋsaŋ kathesi. Tato porisādo vikasitapadumapuņņacandasassirikamevassa mukhaŋ oloketvā ‘ayaŋ sutasomo

angāracitakaŋ mañca sūlaŋ tacchantaŋ passati, cittutrāsamattampissa

natthi, kiŋ nu kho esa satārahagāthānaŋ ānubhāvo, udāhu saccassa, añña-sseva vā kassacī’ ti cintetvā ‘pucchissāmi tāva nan’ ti pucchanto gāthamāha–

434. ‘Mutto tuvaŋ porisādassa hatthā, gantvā sakaŋ mandiraŋ kāma-kāmī;

amittahatthaŋ punarāgatosi, na hi nūna te maraņabhayaŋ janinda; alīnacitto asi saccavādī’ ti.

Mahāsattopissa ācikkhanto āha–

435. ‘Katā me kalyāņā anekarūpā, yaññā yiţţhā ye vipulā pasatthā;

visodhito paralokassa maggo, dhamme ţhito ko maraņassa bhāye.

436. ‘Katā (p. 5.533) me kalyāņā anekarūpā, yaññā yiţţhā ye vipulā pasatthā;

anānutappaŋ paralokaŋ gamissaŋ, yajassu yaññaŋ ada maŋ pori-sāda.

437. ‘Pitā ca mātā ca upaţţhitā me, dhammena me issariyaŋ pasatthaŋ;

visodhito paralokassa maggo, dhamme ţhito ko maraņassa bhāye.

438. ‘Pitā ca mātā ca upaţţhitā me, dhammena me issariyaŋ pasatthaŋ;

anānutappaŋ paralokaŋ gamissaŋ, yajassu yaññaŋ ada maŋ pori-sāda.

439. ‘Ñātīsu mittesu katā me kārā, dhammena me issariyaŋ pasatthaŋ;

visodhito paralokassa maggo, dhamme ţhito ko maraņassa bhāye.

440. ‘Ñātīsu mittesu katā me kārā, dhammena me issariyaŋ pasatthaŋ;

anānutappaŋ paralokaŋ gamissaŋ, yajassu yaññaŋ ada maŋ pori-sāda.

441. ‘Dinnaŋ me dānaŋ bahudhā bahūnaŋ, santappitā samaņabrāhmaņā ca;

visodhito paralokassa maggo, dhamme ţhito ko maraņassa bhāye.

442. ‘Dinnaŋ me dānaŋ bahudhā bahūnaŋ, santappitā samaņabrāhmaņā

ca;

anānutappaŋ paralokaŋ gamissaŋ, yajassu yaññaŋ ada maŋ porisā-dā’ ti.

Tattha (p. 5.534) kalyāņāti kalyāņakammā. AnekarūpāTi dānādivasena ane-kavidhā. Yaññāti dasavidhadānavatthupariccāgavasena ativipulā paņđitehi pasatthā yaññāpi yiţţhā pavattitā. Dhamme ţhitoti evaŋ dhamme patiţţhito mādiso ko nāma maraņassa bhāyeyya. Anānutappanti anānutappamāno.

Dhammena me issariyaŋ pasatthanti dasavidhaŋ rājadhammaŋ akopetvā

dhammeneva mayā rajjaŋ pasāsitaŋ. Kārāti ñātīsu ñātikiccāni, mittesu ca

mittakiccāni. Dānanti savatthukacetanā. Bahudhāti bahūhi ākārehi. Bahūnanti na pañcannaŋ, na dasannaŋ, satassapi sahassassapi satasahassassapi dinnameva. Santappitāti gahitagahitabhājanāni pūretvā suţţhu tappitā.

Taŋ sutvā porisādo ‘ayaŋ sutasomamahārājā sappuriso ñāņasampanno madhuradhammakathiko, sacāhaŋ etaŋ khādeyyaŋ, muddhā me sattadhā phaleyya, pathavī vā pana me vivaraŋ dadeyyā’ ti bhītatasito hutvā, ‘samma, na tvaŋ mayā khāditabbarūpo’ ti vatvā gāthamāha–

443. ‘Visaŋ pajānaŋ puriso adeyya, āsīvisaŋ jalitamuggatejaŋ;

muddhāpi tassa viphaleyya sattadhā, yo tādisaŋ saccavādiŋ ade-yyā’ ti.

Tattha visanti tattheva māraņasamatthaŋ halāhalavisaŋ. Jalitanti attano visatejena jalitaŋ teneva uggatejaŋ aggikkhandhaŋ viya carantaŋ āsīvisaŋ vā pana so gīvāya gaņheyya.

Iti so mahāsattaŋ ‘halāhalavisasadiso tvaŋ, ko taŋ khādissatī’ ti vatvā gāthā sotukāmo taŋ yācitvā tena dhammagāravajananatthaŋ ‘evarūpānaŋ anavajjagāthānaŋ tvaŋ abhājanan’ ti paţikkhittopi ‘sakalajambudīpe iminā sadiso paņđito natthi, ayaŋ mama hatthā muccitvā gantvā tā gāthā sutvā dhammakathikassa sakkāraŋ katvā nalāţena maccuŋ ādāya punāgato, ati-viya sādhurūpā gāthā bhavissantī’ ti suţţhutaraŋ sañjātadhammassavanā-daro hutvā taŋ yācanto gāthamāha–

444. ‘Sutvā (p. 5.535) dhammaŋ vijānanti, narā kalyāņapāpakaŋ;

api gāthā suņitvāna, dhamme me ramate mano’ ti.

Tassattho– ‘samma sutasoma, narā nāma dhammaŋ sutvā kalyāņampi pāpakampi jānanti, appeva nāma tā gāthā sutvā mamapi kusalakammapatha-dhamme mano rameyyā’ ti.

Atha mahāsatto ‘sotukāmo dāni porisādo, kathessāmī’ ti cintetvā ‘tena hi,

samma, sādhukaŋ suņāhī’ ti taŋ ohitasotaŋ katvā nandabrāhmaņena kathitaniyāmeneva gāthānaŋ thutiŋ katvā chasu kāmāvacaradevesu ekakolāhalaŋ katvā devatāsu sādhukāraŋ dadamānāsu porisādassa dhammaŋ

kathesi–

445. ‘Sakideva mahārāja, sabbhi hoti samāgamo;

sā naŋ sangati pāleti, nāsabbhi bahu sangamo.

446. ‘Sabbhireva samāsetha, sabbhi kubbetha santhavaŋ;

sataŋ sandhammamaññāya, seyyo hoti na pāpiyo.

447. ‘Jīranti ve rājarathā sucittā, atho sarīrampi jaraŋ upeti;

satañca dhammo na jaraŋ upeti, santo have sabbhi pavedayanti.

448. ‘Nabhañca dūre pathavī ca dūre, pāraŋ samuddassa tadāhu dūre;

tato have dūrataraŋ vadanti, satañca dhammo asatañca rājā’ ti.

Tassa tena sukathitattā ceva attano paņđitabhāvena ca tā gāthā sabbaññubuddhakathitā viyāti cintentassa sakalasarīraŋ pañcavaņņāya pītiyā paripūri,

bodhisatte muducittaŋ ahosi, setacchattadāyakaŋ pitaraŋ viya naŋ

amaññi. So ‘ahaŋ sutasomassa dātabbaŋ kiñci hiraññasuvaņņaŋ na

passāmi, ekekāya panassa gāthāya ekekaŋ varaŋ dassāmī’ ti cintetvā gātha-māha–

449. ‘Gāthā (p. 5.536) imā atthavatī subyañjanā, subhāsitā tuyha janinda sutvā;

ānandi vitto sumano patīto, cattāri te samma vare dadāmī’ ti.

Tattha ānandīti ānandajāto. Sesāni tasseva vevacanāni. Cattāropi hete

tuţţhākārā eva.

Atha naŋ mahāsatto ‘kiŋ nāma tvaŋ varaŋ dassasī’ ti apasādento gātha-māha–

450. ‘Yo nattano maraņaŋ bujjhasi tuvaŋ, hitāhitaŋ vinipātañca saggaŋ;

giddho rase duccarite niviţţho, kiŋ tvaŋ varaŋ dassasi pāpadhamma.

451. ‘Ahañca taŋ “dehi varan” ti vajjaŋ, tvaŋ cāpi datvā na avākareyya;

sandiţţhikaŋ kalahamimaŋ vivādaŋ, ko paņđito jānamupabbajeyyā’ ti.

Tattha yoti yo tvaŋ ‘maraņadhammohamasmī’ ti attanopi maraņaŋ na

bujjhasi na jānāsi, pāpakammameva karosi. Hitāhitanti ‘idaŋ me kammaŋ

hitaŋ, idaŋ ahitaŋ, idaŋ vinipātaŋ nessati, idaŋ saggan’ ti na jānāsi.

Raseti manussamaŋsarase. Vajjanti vadeyyaŋ. Na avākareyyāti vācāya

datvā ‘dehi me varan’ ti vuccamāno na avākareyyāsi na dadeyyāsi. Upabbaje-yyāti ko imaŋ kalahaŋ paņđito upagaccheyya.

Tato porisādo ‘nāyaŋ mayhaŋ saddahati, saddahāpessāmi nan’ ti gātha-māha–

452. ‘Na taŋ varaŋ arahati jantu dātuŋ, yaŋ vāpi datvā na avākareyya;

varassu samma avikampamāno, pāņaŋ cajitvānapi dassamevā’ ti.

Tattha avikampamānoti anolīyamāno.

Atha (p. 5.537) mahāsatto ‘ayaŋ ativiya sūro hutvā katheti, karissati me

vacanaŋ, varaŋ gaņhissāmi, sace pana ‘manussamaŋsaŋ na khāditabban”-ti paţhamameva varaŋ vārayissaŋ, ativiya kilamissati, paţhamaŋ aññe tayo vare gahetvā pacchā etaŋ gaņhissāmī’ ti cintetvā āha–

453. ‘Ariyassa ariyena sameti sakhyaŋ, paññassa paññāņavatā sameti;

passeyya taŋ vassasataŋ arogaŋ, etaŋ varānaŋ paţhamaŋ varā-mī’ ti.

Tattha ariyassāTi ācāra-ariyassa. Sakhyanti sakhidhammo mittadhammo. Paññāņavatāti ñāņasampannena. Sametīti gangodakaŋ viya yamunodakena saŋsandati. Dhātuso hi sattā saŋsandanti. Passeyya tanti sutasomo porisā-dassa ciraŋ jīvitaŋ icchanto viya paţhamaŋ attano jīvitavaraŋ yācati. Paņđi-tassa hi ‘mama jīvitaŋ dehī’ ti vattuŋ ayuttaŋ, apica so “mayhameva esa ārogyaŋ icchatī” ti cintetvā tussissatīti evamāha.

Sopi taŋ sutvāva ‘ayaŋ issariyā dhaŋsetvā idāni maŋsaŋ khāditukāmassa evaŋ mahā-anatthakarassa mahācorassa mayhameva jīvitaŋ

icchati, aho mama hitakāmo’ ti tuţţhamānaso vañcetvā varassa gahitabhāvaŋ ajānitvā taŋ varaŋ dadamāno gāthamāha–

454. ‘Ariyassa ariyena sameti sakhyaŋ, paññassa paññāņavatā sameti;

passāsi maŋ vassasataŋ arogaŋ, etaŋ varānaŋ paţhamaŋ dadā-mī’ ti.

Tattha varānanti catunnaŋ varānaŋ paţhamaŋ.

Tato bodhisatto āha–

455. ‘Ye khattiyāse idha bhūmipālā, muddhābhisittā katanāmadheyyā;

na tādise bhūmipatī adesi, etaŋ varānaŋ dutiyaŋ varāmī’ ti.

Tattha (p. 5.538) katanāmadheyyāti muddhani abhisittattāva ‘muddhābhisi-ttā’ ti katanāmadheyyā. Na tādiseti tādise khattiye na adesi mā khādi.

Iti so dutiyaŋ varaŋ gaņhanto parosatānaŋ khattiyānaŋ jīvitavaraŋ gaņhi. Porisādopissa dadamāno āha–

456. ‘Ye khattiyāse idha bhūmipālā, muddhābhisittā katanāmadheyyā;

na tādise bhūmipatī ademi, etaŋ varānaŋ dutiyaŋ dadāmī’ ti.

Kiŋ pana te tesaŋ saddaŋ suņanti, na suņantīti? Na sabbaŋ suņanti.

Porisādena hi rukkhassa dhūmajāla-upaddavabhayena paţikkamitvā aggi

kato, aggino ca rukkhassa ca antare nisīditvā mahāsatto tena saddhiŋ

kathesi, tasmā sabbaŋ asutvā upađđhupađđhaŋ suņiŋsu. Te ‘idāni sutasomo porisādaŋ damessati, mā bhāyathā’ ti aññamaññaŋ samassāsesuŋ.

Tasmiŋ khaņe mahāsatto imaŋ gāthamāha–

457. ‘Parosataŋ khattiyā te gahītā, talāvutā assumukhā rudantā;

sake te raţţhe paţipādayāhi, etaŋ varānaŋ tatiyaŋ varāmī’ ti.

Tattha parosatanti atirekasataŋ. Te gahītāti tayā gahitā. Talāvutāti hattha-talesu āvutā.

Iti mahāsatto tatiyaŋ varaŋ gaņhanto tesaŋ khattiyānaŋ sakaraţţhaniyyā-tanavaraŋ gaņhi. Kinkāraņā? So akhādantopi verabhayena sabbe te dāse katvā araññeyeva vāseyya, māretvā vā chađđeyya, paccantaŋ netvā vā vikkiņeyya, tasmā tesaŋ sakaraţţhaniyyātanavaraŋ gaņhi. Itaropissa dada-māno imaŋ gāthamāha–

458. ‘Parosataŋ khattiyā me gahītā, talāvutā assumukhā rudantā;

sake te raţţhe paţipādayāmi, etaŋ varānaŋ tatiyaŋ dadāmī’ ti.

Catutthaŋ (p. 5.539) pana varaŋ gaņhanto bodhisatto imaŋ gāthamāha–

459. ‘Chiddaŋ te raţţhaŋ byathitā bhayā hi, puthū narā leņamanuppaviţţhā;

manussamaŋsaŋ viramehi rāja, etaŋ varānaŋ catutthaŋ varāmī’ ti.

Tattha chiddanti na ghanavāsaŋ tattha tattha gāmādīnaŋ uţţhitattā savivaraŋ. Byathitā bhayāhīti ‘porisādo idāni āgamissatī’ ti tava bhayena

kampitā. Leņamanuppaviţţhāti dārake hatthesu gahetvā tiņagahanādinilīyanaţţhānaŋ paviţţhā. Manussamaŋsanti duggandhaŋ jegucchaŋ paţikkūlaŋ

manussamaŋsaŋ pajaha. Nissakkatthe vā upayogaŋ, manussamaŋsato

viramāhīti attho.

Evaŋ vutte porisādo pāņiŋ paharitvā hasanto ‘samma sutasoma kiŋ nāmetaŋ kathesi, kathāhaŋ tumhākaŋ etaŋ varaŋ dassāmi, sace gaņhitu-kāmo, aññaŋ gaņhāhī’ ti vatvā gāthamāha–

460. ‘Addhā hi so bhakkho mama manāpo, etassa hetumhi vanaŋ paviţţho.

sohaŋ kathaŋ etto upārameyyaŋ, aññaŋ varānaŋ catutthaŋ varassū’-ti.

Tattha vananti rajjaŋ pahāya imaŋ vanaŋ paviţţho.

Atha naŋ mahāsatto ‘tvaŋ “manussamaŋsassa piyatarattā tato viramituŋ

na sakkomī’ ti vadasi. Yo hi piyaŋ nissāya pāpaŋ karoti, ayaŋ bālo’ ti vatvā gāthamāha–

461. ‘Na ve “piyaŋ me” ti janinda tādiso, attaŋ nirankacca piyāni sevati;

attāva seyyo paramā ca seyyo, labbhā piyā ocitatthena pacchā’ ti.

Tattha (p. 5.540) tādisoti janinda tādiso yuvā abhirūpo mahāyaso ‘idaŋ nāma me piyan’ ti piyavatthulobhena tattha attānaŋ nirankatvā sabbasuga-tīhi ceva sukhavisesehi ca cavitvā niraye pātetvā na ve piyāni sevati. Paramā ca seyyoti purisassa hi paramā piyavatthumhā attāva varataro. Kinkāraņā? Labbhā piyāti, piyā nāma visayavasena ceva puññena ca ocitatthena vađđhi-tatthena diţţhadhamme ceva parattha ca devamanussasampattiŋ patvā sakkā laddhuŋ.

Evaŋ vutte porisādo bhayappatto hutvā ‘ahaŋ sutasomena gahitaŋ varaŋ vissajjāpetumpi manussamaŋsato viramitumpi na sakkomi, kiŋ nu kho kari-ssāmī’ ti assupuņņehi nettehi gāthamāha–

462. ‘Piyaŋ me mānusaŋ maŋsaŋ, sutasoma vijānahi;

namhi sakkā nivāretuŋ, aññaŋ varaŋ samma varassū’ ti.

Tattha vijānahīti tvampi jānāhi.

Tato bodhisatto āha–

463. ‘Yo ve “piyaŋ me” ti piyānurakkhī, attaŋ nirankacca piyāni sevati;

soņđova pitvā visamissapānaŋ, teneva so hoti dukkhī parattha.

464. ‘Yo cīdha sankhāya piyāni hitvā, kicchenapi sevati ariyadhamme;

dukkhitova pitvāna yathosadhāni, teneva so hoti sukhī paratthā’ ti.

Tattha yo veti, samma porisāda, yo puriso ‘idaŋ me piyan’ ti pāpakiriyāya attānaŋ nirankatvā piyāni vatthūni sevati, so surāpemena visamissaŋ suraŋ pitvā soņđo viya tena pāpakammena parattha nirayādīsu dukkhī hoti. Sankhā-yāti jānitvā tuletvā. Piyāni hitvāti adhammapaţisaŋyuttāni piyāni chađđetvā.

Evaŋ (p. 5.541) vutte porisādo kalūnaŋ paridevanto gāthamāha–

465. ‘Ohāyahaŋ pitaraŋ mātarañca, manāpiye kāmaguņe ca pañca;

etassa hetumhi vanaŋ paviţţho, taŋ te varaŋ kinti mahaŋ dadāmī’ ti.

Tattha etassāti manussamaŋsassa. Kinti mahanti kinti katvā ahaŋ taŋ varaŋ demi.

Tato mahāsatto imaŋ gāthamāha–

466. ‘Na paņđitā diguņamāhu vākyaŋ, saccappaţiññāva bhavanti santo;

“varassu samma” iti maŋ avoca, iccabravī tvaŋ na hi te sametī’ ti.

Tattha diguņanti, samma porisāda, paņđitā nāma ekaŋ vatvā puna taŋ visaŋvādentā dutiyaŋ vacanaŋ na kathenti. Iti maŋ avocāti, ‘samma suta-soma varassu varan’ ti evaŋ maŋ abhāsasi. Iccabravīti tasmā yaŋ tvaŋ iti abravi, taŋ te idāni na sameti.

So puna rodanto eva gāthamāha–

467. ‘Apuññalābhaŋ ayasaŋ akittiŋ, pāpaŋ bahuŋ duccaritaŋ kilesaŋ;

manussamaŋsassa kate upāgā, taŋ te varaŋ kinti mahaŋ dade-n’ ti.

Tattha pāpanti kammapathaŋ appattaŋ. Duccaritanti kammapathappattaŋ. Kilesanti dukkhaŋ. Manussamaŋsassa kateti manussamaŋsassa hetu. Upā-gāti upagatomhi. Taŋ teti taŋ tuyhaŋ kathāhaŋ varaŋ demi, mā maŋ vārayi, anukampaŋ kāruññaŋ mayi karohi, aññaŋ varaŋ gaņhāhīti āha.

Atha (p. 5.542) mahāsatto āha–

468. ‘Na taŋ varaŋ arahati jantu dātuŋ, yaŋ vāpi datvā na avākareyya;

varassu samma avikampamāno, pāņaŋ cajitvānapi dassamevā’ ti.

Evaŋ tena paţhamaŋ vuttagāthaŋ āharitvā dassetvā varadāne ussāhento gāthā āha–

469. ‘Pāņaŋ cajanti santo nāpi dhammaŋ, saccappaţiññāva bhavanti santo;

datvā varaŋ khippamavākarohi, etena sampajja surājaseţţha.

470. ‘Caje dhanaŋ angavarassa hetu, angaŋ caje jīvitaŋ rakkhamāno;

angaŋ dhanaŋ jīvitañcāpi sabbaŋ, caje naro dhammamanussara-nto’ ti.

Tattha pāņanti jīvitaŋ. Santo nāma api jīvitaŋ cajanti, na dhammaŋ.

Khippamavākarohīti idha khippaŋ mayhaŋ dehīti attho. Etenāti etena

dhammena ceva saccena ca sampajja sampanno upapanno hohi. Surājaseţţhāti taŋ paggaņhanto ālapati. Caje dhananti, samma porisāda, paņđito

puriso hatthapādādimhi ange chijjamāne tassa rakkhaņatthāya bahumpi

dhanaŋ cajeyya. Dhammamanussarantoti angadhanajīvitāni pariccajantopi

‘sataŋ dhammaŋ na vītikkamissāmī’ ti evaŋ dhammaŋ anussaranto.

Evaŋ mahāsatto imehi kāraņehi taŋ sacce patiţţhāpetvā idāni attano guru-bhāvaŋ dassetuŋ gāthamāha–

471. ‘Yasmā hi dhammaŋ puriso vijaññā, ye cassa kankhaŋ vinayanti santo;

taŋ hissa dīpañca parāyaņañca, na tena mittiŋ jirayetha pañño’ ti.

Tattha (p. 5.543) yasmāti yamhā purisā. Dhammanti kusalākusalajotakaŋ

kāraņaŋ. Vijaññāti vijāneyya. Taŋ hissāti taŋ ācariyakulaŋ etassa pugga-lassa patiţţhānaţţhena dīpaŋ, uppanne bhaye gantabbaţţhānaţţhena parāya-ņañca. Na tena mittinti tena ācariyapuggalena saha so paņđito kenacipi kāra-ņena mittiŋ na jīrayetha na vināseyya.

Evañca pana vatvā, ‘samma porisāda, guņavantassa ācariyassa vacanaŋ

nāma bhindituŋ na vaţţati, ahañca taruņakālepi tava piţţhi-ācariyo hutvā

bahuŋ sikkhaŋ sikkhāpesiŋ, idānipi buddhalīlāya satārahā gāthā te

kathesiŋ, tena me vacanaŋ kātuŋ arahasī’ ti āha. Taŋ sutvā porisādo ‘ayaŋ

sutasomo mayhaŋ ācariyo ceva paņđito ca, varo cassa mayā dinno, kiŋ

sakkā kātuŋ, ekasmiŋ attabhāve maraņaŋ nāma dhuvaŋ, manussamaŋsaŋ na khādissāmi, dassāmissa varan’ ti assudhārāhi pavattamānāhi

uţţhāya sutasomanarindassa pādesu patitvā varaŋ dadamāno imaŋ gātha-māha–

472. ‘Addhā hi so bhakkho mama manāpo, etassa hetumhi vanaŋ paviţţho.

sace ca maŋ yācasi etamatthaŋ, etampi te samma varaŋ dadāmī’ ti.

Atha naŋ mahāsatto evamāha– ‘samma, sīle ţhitassa maraņampi varaŋ,

gaņhāmi, mahārāja, tayā dinnaŋ varaŋ, ajja paţţhāya ariyapathe patiţţhitosi,

evaŋ santepi taŋ yācāmi, sace te mayi sineho atthi, pañca sīlāni gaņha,

mahārājā’ ti. ‘Sādhu, samma, dehi me sīlānī’ ti. ‘Gaņha mahārājā’ ti. So

mahāsattaŋ pañcapatiţţhitena vanditvā ekamantaŋ nisīdi. Mahāsattopi naŋ

pañcasīlesu patiţţhāpesi. Tasmiŋ khaņe tattha sannipatitā bhummā devā

mahāsatte pītiŋ janetvā ‘avīcito yāva bhavaggā añño porisādaŋ manussamaŋsato nivāretuŋ samattho nāma natthi, aho sutasomena dukkarataraŋ

katan’ ti mahantena saddena vanaŋ unnādentā sādhukāraŋ adaŋsu. Tesaŋ

saddaŋ sutvā cātumahārājikāti evaŋ yāva (p. 5.544) brahmalokā ekakolāhalaŋ ahosi. Rukkhe laggitarājānopi taŋ devatānaŋ sādhukārasaddaŋ

suņiŋsu. Rukkhadevatāpi sakavimāne ţhitāva sādhukāramadāsi. Iti devatānaŋ saddova sūyati, rūpaŋ na dissati. Devatānaŋ sādhukārasaddaŋ

sutvā rājāno cintayiŋsu– ‘sutasomaŋ nissāya no jīvitaŋ laddhaŋ, dukkaraŋ kataŋ sutasomena porisādaŋ damentenā’ ti bodhisattassa thutiŋ kariŋsu.

Porisādo mahāsattassa pāde vanditvā ekamantaŋ aţţhāsi. Atha naŋ bodhisatto– ‘samma, khattiye mocehī’ ti āha. So cintesi ‘ahaŋ etesaŋ paccāmitto,

ete mayā mocitā “gaņhatha no paccāmittan” ti maŋ hiŋseyyuŋ, mayā jīvitaŋ

cajantenapi na sakkā sutasomassa santikā gahitaŋ sīlaŋ bhindituŋ, iminā

saddhiyeva gantvā mocessāmi, evaŋ me bhayaŋ na bhavissatī’ ti. Atha

bodhisattaŋ vanditvā, ‘sutasoma, ubhopi gantvā khattiye mocessāmā’ ti

vatvā gāthamāha–

473. ‘Satthā ca me hosi sakhā ca mesi, vacanampi te samma ahaŋ akāsiŋ.

tuvampi me samma karohi vākyaŋ, ubhopi gantvāna pamocayāmā’ ti.

Tattha satthāti saggamaggassa desitattā satthā ca, taruņakālato paţţhāya sakhā ca.

Atha naŋ bodhisatto āha–

474. ‘Satthā ca te homi sakhā ca tyamhi, vacanampi me samma tuvaŋ

akāsi;

ahampi te samma karomi vākyaŋ, ubhopi gantvāna pamocayāmā’ ti.

Evaŋ vatvā te upasankamitvā āha–

475. ‘Kammāsapādena viheţhitattha, talāvutā assumukhā rudantā;

na jātu dubbhetha imassa rañño, saccappaţiññaŋ me paţissuņāthā’ ti.

Tattha (p. 5.545) kammāsapādenāti idaŋ mahāsatto ‘ubhopi gantvāna

pamocayāmā’ ti sampaţicchitvā ‘khattiyā nāma mānathaddhā honti, muttamattāva “iminā mayaŋ viheţhitamhā” ti porisādaŋ potheyyumpi haneyyumpi, na

kho panesa tesu dubbhissati, ahaŋ ekakova gantvā paţiññaŋ tāva nesaŋ

gaņhissāmī’ ti cintetvā tattha gantvā te hatthatale āvunitvā aggapādangulīhi

bhūmiŋ phusamānāhi rukkhasākhāsu olaggite vātappaharaņakāle nāgadantesu olaggitakuraņđakadāmāni viya samparivattante addasa. Tepi taŋ

disvā ‘idānimhā mayaŋ arogā’ ti ekappahāreneva mahāviravaŋ raviŋsu.

Atha ne mahāsatto ‘mā bhāyitthā’ ti assāsetvā ‘mayā porisādo damito,

tumhākaŋ abhayaŋ gahitaŋ, tumhe pana me vacanaŋ karothā’ ti vatvā eva-māha. Tattha na jātūti ekaŋseneva na dubbhetha.

Te āhaŋsu–

476. ‘Kammāsapādena viheţhitamhā, talāvutā assumukhā rudantā;

na jātu dubbhema imassa rañño, saccappaţiññaŋ te paţissuņāmā’ ti.

Tattha paţissuņāmāti ‘evaŋ paţiññaŋ adhivāsema sampaţicchāma, apica

kho pana mayaŋ kilantā kathetuŋ na sakkoma, tumhe sabbasattānaŋ

saraņaŋ, tumheva kathetha, mayaŋ vo vacanaŋ sutvā paţiññaŋ dassāmā’ ti.

Atha ne bodhisatto ‘tena hi paţiññaŋ dethā’ ti vatvā gāthamāha–

477. ‘Yathā pitā vā atha vāpi mātā, anukampakā atthakāmā pajānaŋ,.

evameva vo hotu ayañca rājā, tumhe ca vo hotha yatheva puttā’ ti.

Atha (p. 5.546) naŋ tepi sampaţicchamānā imaŋ gāthamāhaŋsu–

478. ‘Yathā pitā vā atha vāpi mātā, anukampakā atthakāmā pajānaŋ;

evameva no hotu ayañca rājā, mayampi hessāma yatheva puttā’ ti.

Tattha tumhe ca voti vo-kāro nipātamattaŋ.

Iti mahāsatto tesaŋ paţiññaŋ gahetvā porisādaŋ pakkositvā ‘ehi, samma,

khattiye mocehī’ ti āha. So khaggaŋ gahetvā ekassa rañño bandhanaŋ

chindi. Rājā sattāhaŋ nirāhāro vedanappatto saha bandhanachedā mucchito

bhūmiyaŋ pati. Taŋ disvā mahāsatto kāruññaŋ katvā, ‘samma porisāda,

mā evaŋ chindī’ ti ekaŋ rājānaŋ ubhohi hatthehi daļhaŋ gahetvā ure katvā

‘idāni bandhanaŋ chindāhī’ ti āha. Porisādo khaggena chindi. Mahāsatto

thāmasampannatāya naŋ ure nipajjāpetvā orasaputtaŋ viya muducittena otāretvā bhūmiyaŋ nipajjāpesi. Evaŋ sabbepi te bhūmiyaŋ nipajjāpetvā vaņe

dhovitvā dārakānaŋ kaņņato suttakaŋ viya saņikaŋ rajjuyo nikkađđhitvā

pubbalohitaŋ dhovitvā vaņe niddose katvā, ‘samma porisāda, ekaŋ rukkhatacaŋ pāsāņe ghaŋsitvā āharā’ ti āharāpetvā saccakiriyaŋ katvā tesaŋ

hatthatalāni makkhesi. Tankhaņaññeva vaņo phāsukaŋ ahosi. Porisādo

taņđulaŋ gahetvā taralaŋ paci, ubho janā parosataŋ khattiye pāyesuŋ. Iti te sabbeva santappitā, sūriyo atthangato. Punadivase pāto ca majjhanhike ca sāyañca taralameva pāyetvā tatiyadivase sasitthakayāguŋ pāyesuŋ, tāvatā te arogā ahesuŋ.

Atha ne mahāsatto ‘gantuŋ sakkhissathā’ ti pucchitvā ‘gacchāmā’ ti vutte

‘ehi, samma porisāda, sakaŋ raţţhaŋ gacchāmā’ ti āha. So rodamāno tassa

pādesu patitvā ‘tvaŋ, samma, rājāno gahetvā gaccha, ahaŋ idheva vanamūlaphalāni khādanto vasissāmī’ ti āha. ‘Samma, idha kiŋ karissasi, ramaņīyaŋ

te raţţhaŋ, bārāņasiyaŋ rajjaŋ kārehī’ ti. ‘Samma kiŋ kathesi, na sakkā

mayā tattha gantuŋ, sakalanagaravāsino hi (p. 5.547) me verino, te “iminā

mayhaŋ mātā khāditā, mayhaŋ pitā, mayhaŋ bhātā” ti maŋ paribhāsissanti,

“gaņhatha imaŋ coran” ti ekekadaņđena vā ekekaleđđunā vā maŋ jīvitā voropessanti, ahañca tumhākaŋ santike sīlesu patiţţhito, jīvitahetupi na sakkā

mayā paraŋ māretuŋ, tasmā nāhaŋ gacchāmi, ahaŋ manussamaŋsato

viratattā kittakaŋ jīvissāmi, idāni mama tumhākaŋ dassanaŋ natthī’ ti

roditvā ‘gacchatha tumhe’ ti āha. Atha mahāsatto tassa piţţhiŋ parimajjitvā, ‘samma porisāda, mā cintayi, sutasomo nāmāhaŋ, mayā tādiso kakkhaļo pharuso vinīto, bārāņasivāsikesu kiŋ vattabbaŋ atthi, ahaŋ taŋ tattha pati-ţţhāpessāmi, asakkonto attano rajjaŋ dvidhā bhinditvā dassāmī’ ti vatvā ‘tumhākampi nagare mama verino atthiyevā’ ti vutte ‘iminā mama vacanaŋ karontena dukkaraŋ kataŋ, yena kenaci upāyena porāņakayase patiţţhape-tabbo esa mayā’ ti cintetvā tassa palobhanatthāya nagarasampattiŋ vaņņento āha–

479. ‘Catuppadaŋ sakuņañcāpi maŋsaŋ, sūdehi randhaŋ sukataŋ suni-ţţhitaŋ;

sudhaŋva indo paribhuñjiyāna, hitvā katheko ramasī araññe.

480. ‘Tā khattiyā vellivilākamajjhā, alankatā samparivārayitvā;

indaŋva devesu pamodayiŋsu, hitvā katheko ramasī araññe.

481. ‘Tambūpadhāne bahugoņakamhi, subhamhi sabbassayanamhi sange.

seyyassa majjhamhi sukhaŋ sayitvā

hitvā katheko ramasī araññe.

482. ‘Pāņissaraŋ kumbhathūņaŋ nisīthe, athopi ve nippurisampi tūriyaŋ;

bahuŋ sugītañca suvāditañca, hitvā katheko ramasī araññe.

483. ‘Uyyānasampannaŋ (p. 5.548) pahūtamālyaŋ, migājinūpetaŋ puraŋ surammaŋ;

hayehi nāgehi rathehupetaŋ, hitvā katheko ramasī araññe’ ti.

Tattha sukatanti nānappakārehi suţţhu kataŋ. Suniţţhitanti nānāsambhārayojanena suţţhu niţţhitaŋ. Kathekoti kathaŋ eko. Ramasīti mūlaphalādīni

khādanto kathaŋ ramissasi, ‘ehi, mahārāja, gamissāmā’ ti. Vellivilākamajjhāti ettha vellīti rāsi, vilākamajjhāti vilaggamajjhā. Uttattaghanasuvaņņarāsipabhā ceva tanudīghamajjhā cāti dasseti. Devesūti devalokesu accharā

indaŋ viya ramaņīye bārāņasinagare pubbe taŋ pamodayiŋsu, tā hitvā idha

kiŋ karissasi, ‘ehi, samma, gacchāmā’ ti. Tambūpadhāneti rattūpadhāne.

Sabbassayanamhīti sabbattharaņatthate sayane. Sangeti anekabhūmike

dassetvā addharatta-angayutte tattha tvaŋ pubbe sayīti attho. Sukhanti tādisassa sayanassa majjhamhi sukhaŋ sayitvāna idāni kathaŋ araññe ramissasi, ‘ehi gacchāma, sammā’ ti. Nisītheti rattibhāge. Hitvāti evarūpaŋ

sampattiŋ chađđetvā. Uyyānasampannaŋ pahūtamālyanti, mahārāja, tava

uyyānasampannaŋ nānāvidhapupphaŋ. Migājinūpetaŋ puraŋ surammanti taŋ uyyānaŋ migājinaŋ nāma nāmena, tena upetaŋ purampi te suţţhu rammaŋ. Hitvāti evarūpaŋ manoramaŋ nagaraŋ chađđetvā.

Iti mahāsatto ‘appeva nāmesa pubbe upabhuttaparibhogarasaŋ saritvā

gantukāmo bhaveyyā’ ti paţhamaŋ bhojanena palobhesi, dutiyaŋ kilesena,

tatiyaŋ sayanena, catutthaŋ naccagītavāditena, pañcamaŋ uyyānena ceva

nagarena cāti imehi ettakehi palobhetvā ‘ehi, mahārāja, ahaŋ taŋ ādāya

gantvā bārāņasiyaŋ patiţţhāpetvā pacchā sakaraţţhaŋ gamissāmi, sace

bārāņasirajjaŋ na labhissasi, upađđharajjaŋ te dassāmi, kiŋ te araññavāsena, mama vacanaŋ karohī’ ti āha. So tassa vacanaŋ sutvā gantukāmo

hutvā ‘sutasomo mayhaŋ atthakāmo anukampako, paţhamaŋ maŋ kalyāņe patiţţhāpetvā “idāni porāņakayaseva patiţţhāpessāmī” ti vadati, sakkhissati cesa patiţţhāpetuŋ, iminā saddhiŋyeva gantuŋ vaţţati, kiŋ me araññavāse-nā’ ti cintetvā (p. 5.549) tuţţhacitto tassa guņaŋ nissāya vaņņaŋ kathetukāmo ‘samma, sutasoma, kalyāņamittasaŋsaggato sādhutaraŋ, pāpamittasaŋsa-ggato vā pāpataraŋ nāma natthī’ ti vatvā āha–

484. ‘Kāļapakkhe yathā cando, hāyateva suve suve;

kāļapakkhūpamo rāja, asataŋ hoti samāgamo.

485. ‘Yathāhaŋ rasakamāgamma, sūdaŋ kāpurisādhamaŋ;

akāsiŋ pāpakaŋ kammaŋ, yena gacchāmi duggatiŋ.

486. ‘Sukkapakkhe yathā cando, vađđhateva suve suve;

sukkapakkhūpamo rāja, sataŋ hoti samāgamo.

487. ‘Yathāhaŋ tuvamāgamma, sutasoma vijānahi;

kāhāmi kusalaŋ kammaŋ, yena gacchāmi suggatiŋ.

488. ‘Thale yathā vāri janinda vuţţhaŋ, anaddhaneyyaŋ na ciraţţhitīkaŋ;

evampi hoti asataŋ samāgamo, anaddhaneyyo udakaŋ thaleva.

489. ‘Sare yathā vāri janinda vuţţhaŋ, ciraţţhitīkaŋ naravīraseţţha;

evampi ve hoti sataŋ samāgamo, ciraţţhitīko udakaŋ sareva.

490. ‘Abyāyiko hoti sataŋ samāgamo, yāvampi tiţţheyya tatheva hoti;

khippañhi veti asataŋ samāgamo, tasmā sataŋ dhammo asabbhi āra-kā’ ti.

Tattha suve suveti divase divase. Anaddhaneyyanti na addhānakkhamaŋ. Sareti samudde. Naravīraseţţhāti naresu vīriyena seţţha. Udakaŋ sarevāti samudde vuţţha-udakaŋ viya. Abyāyikoti avigacchanako. Yāvampi (p. 5.550) tiţţheyyāti yattakaŋ kālaŋ jīvitaŋ tiţţheyya, tattakaŋ kālaŋ tatheva hoti, na jīrati sappurisehi mittabhāvoti.

Iti porisādo sattahi gāthāhi mahāsattasseva vaņņaŋ kathesi. Mahāsattopi porisādañca te ca rājāno gahetvā attano paccantagāmaŋ agamāsi. Pacca-ntagāmavāsino mahāsattaŋ disvā nagaraŋ gantvā amaccānaŋ ācikkhiŋsu.

Amaccā balakāyaŋ ādāya gantvā parivārayiŋsu. Mahāsatto tena parivārena

bārāņasirajjaŋ agamāsi. Antarāmagge janapadavāsino bodhisattassa paņņākāraŋ datvā anugacchiŋsu, mahanto parivāro ahosi, tena saddhiŋ bārāņasiŋ pāpuņi. Tadā porisādassa putto rājā hoti, senāpati kāļahatthiyeva.

Nāgarā rañño ārocayiŋsu– ‘mahārāja, sutasomo kira porisādaŋ dametvā

ādāya idhāgacchati, nagaramassa pavisituŋ na dassāmā’ ti sīghaŋ nagaradvārāni pidahitvā āvudhahatthā aţţhaŋsu. Mahāsatto dvārānaŋ pihitabhāvaŋ ñatvā porisādañca parosatañca rājāno ohāya katipayehi amaccehi

saddhiŋ āgantvā ‘ahaŋ sutasomarājā, dvāraŋ vivarathā’ ti āha. Purisā

gantvā rañño ārocesuŋ. So ‘khippaŋ vivarathā’ ti vivarāpesi. Mahāsatto

nagaraŋ pāvisi. Rājā ca kāļahatthi cassa paccuggamanaŋ katvā ādāya

pāsādaŋ āropayiŋsu.

So rājapallanke nisīditvā porisādassa aggamahesiŋ sesāmacce ca pakkosāpetvā kāļahatthiŋ āha– ‘kāļahatthi, kasmā rañño nagaraŋ pavisituŋ na

dethā’ ti? ‘So rajjaŋ kārento imasmiŋ nagare bahū manusse khādi, khattiyehi akattabbaŋ kari, sakalajambudīpaŋ chiddamakāsi, evarūpo pāpadhammo, tena kāraņenā’ ti. ‘Idāni “so evarūpaŋ karissatī” ti mā cintayittha,

ahaŋ taŋ dametvā sīlesu patiţţhāpesiŋ, jīvitahetupi kañci na viheţhessati,

natthi vo tato bhayaŋ, evaŋ mā karittha, puttehi nāma mātāpitaro paţijaggitabbā, mātāpituposakā hi saggaŋ gacchanti, itare nirayan’ ti evaŋ so nicāsane nisinnassa puttarājassa ovādaŋ datvā, ‘kāļahatthi, tvaŋ rañño sahāyo

ceva sevako ca, raññāpi mahante issariye patiţţhāpito, tayāpi rañño atthaŋ

carituŋ vaţţatī’ ti senāpatimpi anusāsitvā, ‘devi, tvampi kulagehā āgantvā

tassa santike aggamahesiţţhānaŋ patvā puttadhītāhi vađđhippattā, tayāpi

tassa atthaŋ carituŋ (p. 5.551) vaţţatī’ ti deviyāpi ovādaŋ datvā tamevatthaŋ matthakaŋ pāpetuŋ dhammaŋ desento gāthā āha–

491. ‘Na so rājā yo ajeyyaŋ jināti, na so sakhā yo sakhāraŋ jināti;

na sā bhariyā yā patino na vibheti, na te puttā ye na bharanti jiņņaŋ.

492. ‘Na sā sabhā yattha na santi santo, na te santo ye na bhaņanti dhammaŋ;

rāgañca dosañca pahāya mohaŋ, dhammaŋ bhaņantāva bhavanti santo.

493. ‘Nābhāsamānaŋ jānanti, missaŋ bālehi paņđitaŋ;

bhāsamānañca jānanti, desentaŋ amataŋ padaŋ.

494. ‘Bhāsaye jotaye dhammaŋ, paggaņhe isinaŋ dhajaŋ;

subhāsitaddhajā isayo, dhammo hi isinaŋ dhajo’ ti.

Tattha ajeyyanti ajeyyā nāma mātāpitaro, te jinanto rājā nāma na hoti.

Sace tvampi pitu santakaŋ rajjaŋ labhitvā tassa paţisattu hosi, akiccakārī

nāma bhavissasi. Sakhāraŋ jinātīti kūţađđena jināti. Sace tvaŋ, kāļahatthi,

raññā saddhiŋ mittadhammaŋ na pūresi, adhammaţţho hutvā niraye nibbattissasi. Na vibhetīTi na bhāyati. Sace tvaŋ rañño na bhāyasi, bhariyādhamme ţhitā nāma na hosi, akiccakārī nāma bhavissasi. Jiņņanti mahallakaŋ. Tasmiñhi kāle abharantā puttā puttā nāma na honti.

Santoti paņđitā. Ye na bhaņanti dhammanti ye pucchitā saccasabhāvaŋ

na vadanti, na te paņđitā nāma. Dhammaŋ bhaņantāvāti ete rāgādayo

pahāya parassa hitānukampakā hutvā sabhāvaŋ bhaņantāva paņđitā nāma

honti. Nābhāsamānanti na abhāsamānaŋ. Amataŋ padanti amatamahānibbānaŋ desentaŋ ‘paņđito’ ti jānanti, teneva porisādo maŋ ñatvā pasannacitto

cattāro vare datvā pañcasu sīlesu patiţţhito. Bhāsayeti (p. 5.552) paņđito

puriso dhammaŋ bhāseyya joteyya, buddhādayo isayo yasmā dhammo

etesaŋ dhajo, tasmā subhāsitaddhajā nāma subhāsitaŋ paggaņhanti, bālā pana subhāsitaŋ paggaņhantā nāma natthīti.

Imassa dhammakathaŋ sutvā rājā ca senāpati ca devī ca tuţţhā

‘gacchāma, mahārāja, ānemā’ ti vatvā nagare bheriŋ carāpetvā nāgare

sannipātetvā ‘tumhe mā bhāyittha, rājā kira dhamme patiţţhito, etha naŋ ānemā’ ti mahājanaŋ ādāya mahāsattaŋ purato katvā rañño santikaŋ gantvā

vanditvā kappake upaţţhāpetvā kappitakesamassuŋ nhātānulittapasādhitaŋ

rājānaŋ ratanarāsimhi ţhapetvā abhisiñcitvā nagaraŋ pavesesuŋ. Porisādo

rājā hutvā parosatānaŋ khattiyānaŋ mahāsattassa ca mahāsakkāraŋ

kāresi. ‘Sutasomanarindena kira porisādaŋ dametvā rajje patiţţhāpito’ ti

sakalajambudīpe mahākolāhalaŋ udapādi. Indapatthanagaravāsinopi ‘rājā

no āgacchatū’ ti dūtaŋ pahiņiŋsu. So tattha māsamattaŋ vasitvā, ‘samma, gacchāmahaŋ, tvaŋ appamatto hohi, nagaradvāresu ca majjhe cāti pañca dānasālāyo kārehi, dasa rājadhamme akopetvā agatigamanaŋ pariharā’ ti porisādaŋ ovadi. Parosatāhi rājadhānīhi balakāyo yebhuyyena sannipati. So tena balakāyena parivuto bārāņasito nikkhami. Porisādopi nikkhamitvā upa-đđhapathā nivatti. Mahāsatto avāhanānaŋ rājūnaŋ vāhanāni datvā uyyojesi. Tepi rājāno tena saddhiŋ sammoditvā mahāsattaŋ vandanādīni katvā attano attano janapadaŋ agamiŋsu.

Mahāsattopi nagaraŋ patvā indapatthanagaravāsīhi devanagaraŋ viya alankatanagaraŋ pavisitvā mātāpitaro vanditvā madhurapaţisanthāraŋ katvā

mahātalaŋ abhiruhi. So dhammena rajjaŋ kārento cintesi– ‘rukkhadevatā

mayhaŋ bahūpakārā, balikammalābhamassā karissāmī’ ti. So tassa nigrodhassa avidūre mahantaŋ taļākaŋ kāretvā bahūni kulāni pesetvā (p. 5.553) gāmaŋ nivesesi. Gāmo mahā ahosi asītimatta-āpaņasahassapaţimaņđito. Tampi rukkhamūlaŋ sākhantato paţţhāya samatalaŋ kāretvā parikkhittave-dikatoraņadvārayuttaŋ akāsi, devatā abhippasīdi. Kammāsapādassa damita-ţţhāne nivuţţhattā pana so gāmo kammāsadammanigamo nāma jāto. Tepi sabbe rājāno mahāsattassa ovāde ţhatvā dānādīni puññāni katvā āyupariyo-sāne saggaŋ pūrayiŋsu.

Satthā imaŋ dhammadesanaŋ āharitvā saccāni pakāsetvā ‘na, bhikkhave,

idānevāhaŋ angulimālaŋ damemi, pubbepesa mayā damitoyevā’ ti vatvā

jātakaŋ samodhānesi ‘tadā porisādo rājā angulimālo ahosi, kāļahatthi sāriputto, nandabrāhmaņo ānando, rukkhadevatā kassapo, sakko anuruddho,

sesarājāno buddhaparisā, mātāpitaro mahārājakulāni, sutasomarājā pana

ahameva ahosin’ ti.

Mahāsutasomajātakavaņņanā pañcamā.

Jātakuddānaŋ–

Sumukho pana haŋsavaro ca mahā, sudhabhojaniko ca paro pavaro; sakuņāladijādhipativhayano, sutasomavaruttamasavhayanoti.

Asītinipātavaņņanā niţţhitā.

Pañcamo bhāgo niţţhito.

